ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ವಿಭಾಗ ಮುಖ್ಯಸ್ಥರ ಮಾತು
ಆಧುನಿಕ ಪೂರ್ವ ಕರ್ನಾಟಕದ ಸಾಂಸ್ಕೃತಿಕ ವಿದ್ಯಮಾನಗಳನ್ನು ತಿಳಿದುಕೊಳ್ಳುವಲ್ಲಿ ಹಸ್ತಪ್ರತಿಗಳು ಬಹುಮುಖ್ಯ ಆಕರಗಳಾಗಿವೆ. ಹಸ್ತಪ್ರತಿ ಅಧ್ಯಯನ ತನ್ನ ತೆಕ್ಕೆಗೆ ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ಮೋಗ್ಲಿಂಗ್,ರೈಸ್, ಕಿಟೆಲ್‌ರಂತಹ ಪಂಡಿತರು ಆರೂಢಿದ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ಪಂಡಿತರಿಂದ ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬರಲಾಯಿತು. ಅಂದರೆ ಹಸ್ತಪ್ರತಿ ಶಾಸ್ತ್ರ ಪಳಿಯುಳಿಕೆ ಶಾಸ್ತ್ರವಾಗದೆ ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶವಾಗಿದೆ.
ಈ ನಿಟ್ಟಿನಲ್ಲಿ ಕನ್ನಡ ವಿಶ್ವವಿದ್ಯಾಲಯದ ಹಸ್ತಪ್ರತಿಶಾಸ್ತ್ರ ವಿಭಾಗವು ಕಳೆದ ದಶಕಗಳಿಂದ ವಿಶಿಷ್ಟ ಸಾಧನೆಗಳನ್ನು ಮಾಡಿದೆ. ವಿಭಾಗದ ಅಧ್ಯಯನ ಯೋಜನೆಗಳು ಎರಡು ಮಾದರಿಯವು.ಒಂದು ಹಸ್ತಪ್ರತಿ, ಗ್ರಂಥಸಂಪಾದನೆ ಶಾಸ್ತ್ರಕ್ಕೆ ಪೂರಕವಾಗುವ, ಹಸ್ತಪ್ರತಿಗಳ ಆಕರ, ಸ್ವರೂಪವನ್ನು ಕುರಿತವು. ಇನ್ನು ಕೆಲವು ಗ್ರಂಥಸಂಪಾದನೆಯನ್ನು ಕುರಿತಂತೆ ಸೈದ್ಧಾಂತಿಕ ಚರ್ಚೆಯನ್ನು ಬೆಳೆಸಿದವುಗಳು. ವಿಭಾಗವು ರಾಜ್ಯದ ವಿವಿಧ ಜಿಲ್ಲೆಗಳಲ್ಲಿ ಕ್ಷೇತ್ರಕಾರ‍್ಯಕೈಕೊಂಡು ತಾಳೆಗರಿ, ಕೋರಿಕಾಗದ, ಕಡತ ಹಾಗೂ ಆಧುನಿಕ ಕಾಗದ ರೂಪದ ನಾಲ್ಕುಸಾವಿರ ಹಸ್ತಪ್ರತಿಗಳನ್ನು ಸಂಗ್ರಹಿಸಿದೆ;ಸಂಗ್ರಹಿಸಿದ ಹಸ್ತಪ್ರತಿಗಳನ್ನು ಶುದ್ಧೀಕರಿಸಿ ವಿವರಣಾತ್ಮಕ ಸೂಚಿ ಸಿದ್ದಪಡಿಸುವುದು. ಈಗಾಗಲೇ (೧೬೦೦ ಕಟ್ಟುಗಳ)ನಾಲ್ಕು ವಿವರಣಾತ್ಮಕ ಸೂಚಿ ಸಂಪುಟಗಳು ಪ್ರಕಟವಾಗಿವೆ. ಹಲವು ಅಪ್ರಕಟಿತ ಕೃತಿಗಳು ಪ್ರಕಟವಾಗಿವೆ.ಇದು ವಿಭಾಗದ ಮಹತ್ವದ ಸಾಧನೆ. ಈ ಸಂದರ್ಭದಲ್ಲಿ ವಿಭಾಗದ ಅಧ್ಯಾಪಕರ ನಿರಂತರ ಶ್ರಮ ಮತ್ತು ಶ್ರದ್ಧೆಯನ್ನು ನೆನೆದಷ್ಟುಸಾಲದು.
ವಿಭಾಗವು ತನ್ನ ಅಧ್ಯಯನ ಚಟುವಟಿಕೆಗಳಲ್ಲಿ ಹೊಸರೀತಿಯ ಸಾಧ್ಯತೆಗಳನ್ನು, ನೂತನ ಉಪಕ್ರಮಗಳನ್ನು ರೂಪಿಸಿಕೊಳ್ಳುತ್ತಿದೆ.ತಜ್ಞವಲಯದಲ್ಲಿ ಈ ಕ್ಷೇತ್ರದ ಎಲ್ಲೆಯನ್ನು ವಿಸ್ತರಿಸಲಿಕ್ಕೆ,ನಾಡಿನ ಸಂವೇದನಶೀಲ ಬರಹಗಾರರ ವಿದ್ವತ್‌ನ್ನು ಬಳಸಿಕೊಂಡು ಪ್ರತಿವರ್ಷ ‘ಅಖಿಲ ಕರ್ನಾಟಕ ಹಸ್ತಪ್ರತಿ ಸಮ್ಮೇಳನ’ ಏರ್ಪಡಿಸಲಾಗದೆ.ಅಲ್ಲಿ ಮಂಡಿತವಾದ ಚಿಂತನೆ,ಸಂವಾದಗಳು ‘ಹಸ್ತಪ್ರತಿ ವ್ಯಾಸಂಗ ಮಾಲೆ’ಯಲ್ಲಿ ಪ್ರಕಟವಾಗುತ್ತವೆ. ಹಸ್ತಪ್ರತಿ, ಗ್ರಂಥಸಂಪಾದನೆ, ಪ್ರಾಚೀನ ಸಾಹಿತ್ಯಕ್ಕೆ ಸಂಬಂಧ ಪಟ್ಟಂತೆ ‘ಹಸ್ತಪ್ರತಿ ಅಧ್ಯಯನ’ ಎಂಬ ಅರ್ಧ ವಾರ್ಷಿಕ ಸಂಪತ್ರಿಕೆಯು ಪ್ರಕಟವಾಗುತ್ತಿದೆ. ಈ ಮೂಲಕ ಗ್ರಂಥಸಂಪಾದನೆಯ ಸಿದ್ಧ ಮಾದರಿಗಳನ್ನು ಮರುಪರಿಶೀಲಿಸಿ ಕನ್ನಡದ್ದೇ ಆದ ಅಧ್ಯಯನದ ಮಾದರಿಗಳನ್ನು, ಮಾರ್ಗದರ್ಶಕ ಸೂತ್ರಗಳನ್ನು ರೂಪಿಸಿಕೊಳ್ಳಲು ವಿಭಾಗ ಯತ್ನಿಸುತ್ತಿದೆ.
ವಿಭಾಗವು ಅಕಾಡೆಮಿಕ್ ಯೋಜನೆಗಳ ಜೊತೆಗೆ ಹಸ್ತಪ್ರತಿಗಳ ಸ್ವರೂಪ, ಸಂರಕ್ಷಣೆ, ಮಹತ್ವ ಕುರಿತು ಆಸಕ್ತರಿಗೆ, ವಿದ್ಯಾರ್ಥಿಗಳಿಗೆ ಹಸ್ತಪ್ರತಿಗಳ ಬಗ್ಗೆ ಆಸಕ್ತಿ, ಅಭಿರುಚಿ ಕುದಿರಿಸಲು ಹಲವು ಜನಮುಖಿ ಕಾರ‍್ಯಕ್ರಮಗಳನ್ನು ಹಮ್ಮಿಕೊಂಡಿದೆ. ಅಂತಹುಗಳಲ್ಲಿ ‘ಹಸ್ತಪ್ರತಿ ತರಬೇತಿ ಮತ್ತು ಜಾಗೃತಿ ಶಿಬಿರ’, ಹಸ್ತಪ್ರತಿಗಳೂ ಸೇರಿದಂತೆ ಪಾರಂಪರಿಕ ಸಾಂಸ್ಕೃತಿಕ ಆಕರಗಳ ಮಹತ್ವವನ್ನು ಬಿತ್ತರಿಸಲು ‘ಐತಿಹಾಸಿಕ ಪರಂಪರೆ ಉಳಿಸಿ ಸಪ್ತಾಹ’ ಎಂಬ ಉಪನ್ಯಾಸ ಕಾರ‍್ಯಕ್ರಮಗಳನ್ನು ಹಾಕಿಕೊಂಡಿದೆ. ಕನ್ನಡ ಅಧ್ಯಾಪಕರಿಗೆ ಹಳಗನ್ನಡ ಸಾಹಿತ್ಯ ಕುರಿತು ಆಸಕ್ತಿ ಬೆಳೆಸಿಕೊಳ್ಳಲು ‘ಹಳಗನ್ನಡ ಅಧ್ಯಯನ ಶಿಬಿರ’ ರೂಪಿಸಿಕೊಂಡಿದೆ. ಈ ಮೂಲಕ ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಸಿ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ದೇಸಿ ಸಂಸ್ಕೃತಿಯ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ವಿಭಾಗ ಈ ನಿಟ್ಟಿನಲ್ಲಿ ಗಂಭೀರ ಚಿಂತನೆ ನಡೆಸಿದೆ.
ಹಸ್ತಪ್ರತಿಗಳ ಸಂರಕ್ಷಣೆಗೆ ವಿಭಾಗವು ಕನ್ನಡ ಹಸ್ತಪ್ರತಿಗಳನ್ನು ಗಣಕೀಕರಣಕ್ಕೆ (ಡಿಜಿಟಲೈಸೇಶನ್) ಅಳವಡಿಸಿ ‘ಸಿಡಿ’ ಗಳಲ್ಲಿ ಸ್ಥಿರೀಕರಿಸುವ ವಿಧಾನವನ್ನು ಬಳಕೆಗೆ ತಂದಿದೆ.ಇದರ ಫಲವಾಗಿ ಅಕ್ಷರದ ಸ್ಫುಟತ್ವ ಹೆಚ್ಚುತ್ತದೆ. ಆ ಮೂಲಕ ಓದಿಗೆ ಹೆಚ್ಚು ಅನುಕೂಲವಾಗುತ್ತದೆ. ಸಂಪಾದಕನ ಕಣ್ತಪ್ಪು, ಕೈತಪ್ಪುಗಳ ಫಲವಾಗಿ ನುಸಳಬಹುದಾದ ‘ಸ್ಖಾಲಿತ್ಯ’ಗಳ ಪ್ರಮಾಣ ತಗ್ಗಬಹುದು. ಅಲ್ಲದೆ ಒಂದು ಕೃತಿಗೆ ಸಂಬಂಧಿಸಿದ ಎಲ್ಲ ಹಸ್ತಪ್ರತಿಗಳ ಮಾಹಿತಿ ಒಂದೆಡೆ ಲಭ್ಯವಾಗುವಂತೆ ‘ಹಸ್ತಪ್ರತಿಸೂಚಿಗಳ ಸೂಚಿ ಯೋಜನೆ’ಯನ್ನು ವಿಭಾಗ ಸಿದ್ಧಪಡಿಸುತ್ತಿದೆ. ವಿಭಾಗವು ಈ ಎಲ್ಲ ರಚನಾತ್ಮಕ ಯೋಜನೆಗಳನ್ನು ಅನುಷ್ಠಾನಗೊಳಿಸುವುದರ ಮೂಲಕ ವಿಶ್ವವಿದ್ಯಾಲಯ ಧನಸಹಾಯ ಆಯೋಗ, ರಾಷ್ಟ್ರೀಯ ಹಸ್ತಪ್ರತಿ ಮಿಶನ್ ಮೊದಲಾದ ಸಂಸ್ಥೆಗಳ ಮನ್ನಣೆಗೆ, ವಿದ್ವಜ್ಜನರ ಪ್ರೀತಿಗೆ ಪಾತ್ರವಾಗಿದೆ.ಹೀಗೆ ವಿಭಾಗವು ವೈಚಾರಿಕ ನೆಲೆಯಲ್ಲಿ ತನ್ನದೇ ಆದ ವಿಧಾನವನ್ನು ರೂಪಿಸಿಕೊಂಡು ಮುನ್ನಡೆದಿದೆ. ವಿಭಾಗದ ಅಧ್ಯಯನ ಯೋಜನೆಗಳು ‘ಹಸ್ತಪ್ರತಿಶಾಸ್ತ್ರ ವಿಭಾಗ ಮಾಲೆ’ಯ ಮೂಲಕ ಪ್ರಕಟವಾಗುತ್ತಿವೆ. ಈ ಮಾಲೆಯ ಮೂವತ್ತೆರಡನೆಯ ಪುಸ್ತಕವಾಗಿ ಡಾ.ವೀರೇಶಬಡಿಗೇರ ಅವರ ‘ಬಾಚಿಕಾಯಕದ ಬಸವಯ್ಯ :ವೃತ್ತಿ ಮತ್ತು ತತ್ತ್ವಮೀಮಾಂಸೆ’ ಕೃತಿಯು ಪ್ರಕಟಗೊಳ್ಳುತ್ತಿದೆ.
ಡಾ.ವೀರೇಶ ಬಡಿಗೇರ ಅವರು ಹಸ್ತಪ್ರತಿಶಾಸ್ತ್ರ ವಿಭಾಗದ ಪ್ರಾಧ್ಯಾಪಕರು. ಹಸ್ತಪ್ರತಿ ಅಧ್ಯಯನ ಚಿಂತನಶೀಲ ಬರಹಗಾರರು. ಶ್ರೀಯುತರು ಈವರೆಗೆ ಉಪೇಕ್ಷಿತವಾದ ಬಾಚಿಕಾಯಕದ ಬಸವಯ್ಯನ ಅಭಿವ್ಯಕ್ತಿಯಾದ ವಚನಗಳನ್ನು ವೈಚಾರಿಕ ನೆಲೆಯಲ್ಲಿ ವ್ಯಾಖ್ಯಾನಿಸಿದ್ದಾರೆ; ವಿಶ್ಲೇಷಿಸಿದ್ದಾರೆ. ಆತನ ಅನನ್ಯತೆಯನ್ನು ಗುರುತಿಸಿರುವುದು ಈ ಕೃತಿಯ ಹೊಸತನ. ವಚನಗಳು ಚಲನಶೀಲ ಪಠ್ಯಗಳಾಗಿರುವುದರಿಂದ ಹೊಸ ಶೋಧಗಳತ್ತ ಈ ಅಧ್ಯಯನ ತೋರ್ಬೆರಳೂ ಆಗುತ್ತದೆ. ಈ ಕೃತಿ ನಮಗಿರುವ ವಚನ ಸಾಹಿತ್ಯದ ಅಧ್ಯಯನದ ತಿಳಿವಳಿಕೆಯನ್ನು ವಿಸ್ತಾರಗೊಳಿಸುತ್ತದೆ. ಇಂತಹ ಅಪೂರ್ವ ಕೃತಿಯನ್ನು ರಚಿಸಿದ ಗೆಳೆಯರಾದ ಡಾ.ಬಡಿಗೇರ ಅವರಿಗೆ ಹಾರ್ದಿಕ ಅಭಿನಂದನೆಗಳು. ಇಂತಹ ಕೃತಿಯನ್ನು ಪ್ರಕಟಿಸಲು ಪ್ರೋತ್ಸಾಹ, ಮಾರ್ಗದರ್ಶನ ನೀಡಿದ ಮಾನ್ಯಕುಲಪತಿಗಳಾದ ಡಾ. ಬಿ. ಎ. ವಿವೇಕ ರೈ ಅವರಿಗೆ ಮಾನ್ಯ ಕುಲಸಚಿವರಾದ ಶ್ರೀ ವಿ. ಶಂಕರ ಅವರಿಗೆ, ಭಾಷಾನಿಕಾಯದ ದೀನರೂ ಪ್ರಸಾರಾಂಗದ ನಿರ್ದೇಶಕರೂ ಆದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ್ ಅವರಿಗೆ,ಅಧ್ಯಯನಾಂಗದ ನಿರ್ದೇಶಕರಾದ ಡಾ.ಟಿ.ಆರ್.ಚಂದ್ರಶೇಖರ್‌ಅವರಿಗೆ ವಿಭಾಗ ಋಣಿಯಾಗಿದೆ.
ಡಾ.ಎಸ್.ಎಸ್.ಅಂಗಡಿ
ಮುಖ್ಯಸ್ಥರು
ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ಲೇಖಕನ ಮಾತು
ಕನ್ನಡ ಸಾಹಿತ್ಯ ಸಂದರ್ಭದಲ್ಲಿ ದಲಿತ ಸಂವೇದನೆ, ಮಹಿಳಾ ಸಂವೇದನೆ, ಮುಸ್ಲಿಂ ಸಂವೇದನೆ ಎನ್ನುವ ವಿವಿಧ ನಿರ್ಲಕ್ಷಿತ ಜನ ಬದುಕಿನ ವಿವರಗಳು ಬಹುಮುಖ್ಯ ಸ್ಥಾನ ಪಡೆದದ್ದು ಇತ್ತೀಚಿನ ದಶಕಗಳಲ್ಲೇ. ಇಂತಹ ವಿವರಗಳು ಆಯಾ ಜನ ಬದುಕಿನ ಸಾಂಸ್ಕೃತಿಕ ಮಹತ್ವತೆಯನ್ನರಿಯಲು ಸಹಾಯಕವಾಗುವಂಥವು ಇಂತಹ ಅಲಕ್ಷಿತ ಸೆಳಕುಗಳಿಂದಲೇ ಇಂದು ಚರಿತ್ರೆಯನ್ನು ಪುನರಾವಲೋಕನ ಮಾಡುವ,ಮುರಿದು ಕಟ್ಟಿಕೊಳ್ಳುವ ಕೆಲಸಗಳು ಮೊದಲಾಗುತ್ತಿರುವುದು ಅಷ್ಟೇ ಸತ್ಯ. ಬಡಿಗ, ಕಮ್ಮಾರ, ಲೋಹಕಾರ, ಶಿಲ್ಪಕಾರ, ಅಕ್ಕಸಾಲಿ ಹೀಗೆ ಐದು ವೃತ್ತಿಗಳನ್ನು ಮಾಡುವ ಮೂಲಕ ಪಾಂಚಾಳರೆಂದು ಗುರುತಿಸಿಕೊಳ್ಳುವ ಈ ಕಸುಬುದಾರ ವರ್ಗಗಳ ಬದುಕಿನ ವಿವರಗಳು ಕನ್ನಡ ಸಾಹಿತ್ಯದಲ್ಲಿ ಆಂಶಿಕವಾಗಿ ಕಾಣಿಸಿಕೊಳ್ಳುವುದನ್ನು ಗಮನಿಸಬೇಕು. ಎಲ್ಲೂ ಪ್ರಧಾನವಾಗಿ ಒಂದು ತಾತ್ವಿಕ ಚರ್ಚೆಯ ಮಟ್ಟದಲ್ಲಿಈ ಸಂವೇದನೆಗಳು ಬಳಕೆಯಾಗಿಲ್ಲ.
ಲೇಖಕನಾದವನಿಗೆ ತಾನು ಹುಟ್ಟಿ ಬೆಳೆದ ಸಮುದಾಯ, ಸಂಸ್ಕೃತಿ, ಪರಂಪರೆಗಳ ಬಗ್ಗೆ ಆತ್ಮೀಯವಾದ ಸಂಬಂಧ ಇರಬೇಕಾಗುತ್ತದೆ. ತನ್ನ ಸಂಸ್ಕೃತಿಯೊಂದಿಗೆ ಇಟ್ಟುಕೊಳ್ಳುವ ಸೃಜನಶೀಲ ಒಡನಾಟ ಆ ಸಂಸ್ಕೃತಿಯ ಅರ್ಥಪೂರ್ಣ ಹಾಗೂ ಜೀವಂತ ನೆಲೆಗಳ ಶೋಧನೆಗೆ ಹಾಗೂ ವಿಶ್ಲೇಷಣೆಗೆ ದಾರಿಯಾಗುತ್ತದೆ.ಹೊಸ ಅರ್ಥಗಳಿಗೆ ತಕ್ಕಂತೆ ಅವನ್ನು ಬಡಿದು ಬಗ್ಗಿಸುವ ಮೂಲಕ ತನ್ನ ಗತದ ಚಲನಶೀಲ ನೆಲೆಗಳನ್ನು ವರ್ತಮಾನದ ಹಂಗಿನೊಂದಿಗೆ ಜೀವಂತವಾಗಿ ಉಳಿಸಲು ಸಾಧ್ಯವಾಗುತ್ತದೆ.ಬಹಳ ಮುಖ್ಯವಾಗಿ ನಾನು ಕೂಡ ಪಾಂಚಾಳ ಕುಲದಲ್ಲಿ ಹುಟ್ಟಿ ಈ ಐದು ವೃತ್ತಿಗಳ ಪರಿಚಯವುಳ್ಳವನು. ಅದರಲ್ಲೂ ಬಡಿಗ ಮತ್ತು ಕಂಬಾರ ವೃತ್ತಿಗಳು ನನ್ನ ವ್ಯಕ್ತಿತ್ವವನ್ನು ರೂಪಿಸಿದಂತವು. ಕಾರಣ ಬದುಕಿನಲ್ಲಿ ಪಡೆದ ತಿಳುವಳಿಕೆ ಮತ್ತು ಅನುಭವಗಳು ಓದಿನಲ್ಲಿ ಪಡೆಯುವ ಅನುಭವ ತಿಳುವಳಿಕೆಗಳನ್ನು ಅಡ್ಡಹಾದು ನಮ್ಮ ಸಂವೇದನೆಗಳನ್ನು ಹರಿತಗೊಳಿಸುತ್ತಿರುತ್ತವೆ. ಹೀಗಾಗಿ ಸಹಜವಾಗಿ ಈ ವೃತಿ ಸಂವೇದನೆಗಳನ್ನು ಸಾಹಿತ್ಯ ಮತ್ತು ಸಾಹಿತ್ಯೇತರ ವಿವರಗಳಲ್ಲಿ ಹುಡುಕುವ ಮತ್ತು ಕಟ್ಟಿಕೊಳ್ಳುವ ಹವಣಿಕೆವುಳ್ಳವನು ನಾನು. ಹನ್ನೆರಡನೇ ಶತಮಾನದಲ್ಲಿ ಬರುವ ಬಾಚಿಕಾಯಕದ ಬಸವಯ್ಯ ಎನ್ನುವ ಬಡಿಗ ವೃತ್ತಿಯ ಶರಣನೊಬ್ಬ ನನ್ನ ಈ ಸಂವೇದನಾ ಪ್ರಧಾನ ಅಧ್ಯಯನಕ್ಕೆ ಬಹುಮುಖ್ಯ ಪ್ರೇರಣೆಯಾಗಿದ್ದಾನೆ. ಇದೂ ಅಲ್ಲದೆ ಕಾಮಾಟದ ಭೀಮಣ್ಣ ಎನ್ನುವವನೂ ಕೂಡ ಇದೇ ವೃತ್ತಿಯನ್ನು ಆಶ್ರಯಿಸಿದ್ದವನು. ಇವರು ಬರೆದ ವಚನಗಳು ಸಂಗ್ರಹವಾಗಿದ್ದರೂ,ಅಧ್ಯಯನದ ಅಥವಾ ಒಂದು ಸಂವೇದನಾಶೀಲತೆಯ ವ್ಯಾಖ್ಯಾನಗಳಾಗಿ ಸಾಹಿತ್ಯದಲ್ಲಿ ಮೂಡಿಬರಲೇ ಇಲ್ಲ. ಬಹುಪ್ರಧಾನವಾಗಿ ತಮ್ಮ ವೃತ್ತಿ ಹಾಗೂ ವೃತ್ತಿ ಸಂಬಂಧಿ ಪರಿಕರಗಳಲ್ಲೇ ತಮ್ಮ ಅಭಿವ್ಯಕ್ತಿಯನ್ನು ಪೂರೈಸುವ ಇವರ ವಚನ ಪ್ರಪಂಚ ಬೆಡಗಿನದು. ಇಂಥವರ ಕುರಿತು ಸಾಹಿತ್ಯ ವಿಮರ್ಶಕರಾಗಲೀ, ಸಂಪಾದನಾಕಾರರಾಗಲಿ, ಇಂದು ವಿಶ್ವಕರ್ಮ ಸಾಹಿತ್ಯದ ವಾರಸುದಾರರಾಗಿ ಕಾಣಿಸಿಕೊಳ್ಳುವ ಶ್ರೇಷ್ಠ ವಿದ್ವಾಂಸರಾಗಲೀ ಗಂಭೀರವಾಗಿ ಚರ್ಚಿಸಲಿಲ್ಲ. ದುಂಡಾಗಿ ಗ್ರಹಿಸುವ ಗ್ರಹಿಕೆಗಳಲ್ಲೇ ಇವರು ಮುಚ್ಚಿಹೋಗಿ ಬಿಟ್ಟರು. ತಮ್ಮ ವಚನಗಳ ಮೂಲಕ ಪಾಂಚಾಳ ಕುಲದ ವಿವರಗಳನ್ನು ಸಾಹಿತ್ಯ ಲೋಕಕ್ಕೆ ನೀಡಿದ ಇವರು ನನ್ನನ್ನು ತೀವ್ರವಾಗಿ ಸೆಳೆದವರು.ಹೀಗಾಗಿ ಈ ಅಧ್ಯಯನವನ್ನು ಈ ಶರಣರ ಸಂವೇದನಾಶೀಲ ಸೆಳಕುಗಳ ಮೇಲೆ ಕಟ್ಟಿಕೊಳ್ಳಲು ಪ್ರಯತ್ನಿಸಿರುವೆ.
ವಿಶ್ವಕರ್ಮರು ಅಥವಾ ವಿಶ್ವಕರ್ಮ ಸಾಹಿತ್ಯವನ್ನು ಕುರಿತು ಎರಡು ರೀತಿಯ ಅಧ್ಯಯನ ಮಾದರಿಗಳು ಪ್ರಚಲಿತ ಇವೆ. ಒಂದು ವೈದಿಕ ಪ್ರಣೀತವಾದುದು,ಇನ್ನೊಂದು ವೈದಿಕೇತರ ವಿಚಾರಗಳಿಂದ ಕೂಡಿದುದು.ಶ್ರೀ ಜೀವಣ್ಣ ಮಸಳ್ಳಿ, ಡಾ.ಜಿ. ಜ್ಞಾನಾನಂದ,ಶ್ರೀ ದೀಕ್ಷಿತ್ ಮುಂತಾದ ಹಿರಿಯರು ವಿಶ್ವಕರ್ಮ ಸಂಸ್ಕೃತಿ ಬಗ್ಗೆ ಅಧ್ಯಯನ ಮಾಡಿ ಕೃತಿಗಳನ್ನು ಹೊರತಂದಿದ್ದಾರೆ.ಇವರ ಅಧ್ಯಯನದಲ್ಲಿ ಕಾಣುವ ಕೆಲ ವಿಶಿಷ್ಟ ವಿಚಾರಗಳೆಂದರೆ ವಿಶ್ವಕರ್ಮ ಕುಲವನ್ನು ದ್ರಾವಿಡ ಮೂಲದಿಂದ ಗುರುತಿಸುವುದು.ಸ್ವತಂತ್ರ ಹಾಗೂ ಸೃಷ್ಟಿಶೀಲ ಮನೋಭಾವದ ಮೂಲಕ ಕಾಣುವುದು. ಯಜ್ಞ(ಅಗ್ನಿ)ದ ಹರಿಕಾರರಾಗಿ, ಸಿಂಧೂ ಸಂಸ್ಕೃತಿಯ ಮೂಲಗಳಿಂದ ಆಧಾರ ಸಮೇತ ಗುರುತಿಸುವುದು. ಬಹಳ ಮುಖ್ಯವಾಗಿ ಬ್ರಾಹ್ಮಣಶಾಹಿ ವಿರೋಧಿ ನೆಲೆಯಲ್ಲಿ ವಿಶ್ವಬ್ರಾಹ್ಮಣರೆಂದೂ ವಿಶ್ವಕರ್ಮರೆಂದೂ ಕರೆದು ಪಾಂಚಾಳರ ಅಸ್ತಿತ್ವವನ್ನು ಗುರುತಿಸುತ್ತಾರೆ. ಆರ್ಯವೈದಿಕ ಕಕ್ಷೆಯಿಂದ ಹೊರಗಿಟ್ಟು ಸ್ಥಳೀಯವಾಗಿ ಪಾಂಚಾಳರ ಚರಿತ್ರೆಯನ್ನು ಕಟ್ಟಲು ಪ್ರಯತ್ನಿಸುತ್ತಾರೆ. ಜೊತೆಗೆ ಗೋ ಬ್ರಾಹ್ಮಣ ಮತ್ತು ವಿಶ್ವಬ್ರಾಹ್ಮಣವೆಂಬ ಎರಡು ವರ್ಗಗಳನ್ನು ಸಂಘರ್ಷದ ನೆಲೆಯಲ್ಲೇ ಪರಿಭಾವಿಸುವ ಇವರ ಅಧ್ಯಯನಗಳು ತಿರುಗಿ ದಾರಿತಪ್ಪಿ ಶ್ರೇಷ್ಠತೆಯ ಹೆಸರಿನಲ್ಲಿ ಮತ್ತೇ ವೈದಿಕ ಸನಾತನತೆಯನ್ನೇ ಪ್ರತಿಪಾದಿಸುತ್ತವೆ. ಪಾಂಚಾಳ ಕುಲವನ್ನು ಶಿಲ್ಪ ಮತ್ತು ಸ್ವರ್ಣಗಳೆಂಬ ಕಸುಬುದಾರಿಕೆಯನ್ನು ಶ್ರೇಷ್ಠತೆಯ ಸ್ಥಾನದಲ್ಲಿ ವೈಭವೀಕರಿಸುತ್ತಾರೆ. ಪರಂಪರೆಯನ್ನು ವೈಭವೀಕರಿಸುವ ಮತ್ತು ಪವಿತ್ರೀಕರಿಸುವ ಮಾದರಿಗಳಲ್ಲಿ ಈ ರೀತಿಯ ಅಧ್ಯಯನಗಳುಸಾಗುತ್ತವೆ.
ಸಿಂಧ್‌ಮಾದಿಗರ ಸಂಸ್ಕೃತಿ ಬಗ್ಗೆ ಬರೆದ ಕೋಟಿಗಾನಹಳ್ಳಿ ರಾಮಯ್ಯ ಹಾಗೂ ಬಸವಣ್ಣನ ಕುಲಮೂಲವನ್ನು ವಿಶ್ವಕರ್ಮೀಕರಿಸುವ ಹಾಗೂ ವಿಶ್ವಕರ್ಮರ ಮೂಲವನ್ನು ತಳಮಟ್ಟದಿಂದ ತಡಕಾಡುವ ಶ್ರೀ ರಾಜಶೇಖರ ಬಡಿಗೇರ ಅವರುಗಳು ಕೆಳವರ್ಗಗಳೆಂದೆನಿಸಿಕೊಳ್ಳುವ ಎಡಗೈ ಮತ್ತು ಬಲಗೈ ಪಂಥಗಳ ಬಗ್ಗೆ ಚರ್ಚಿಸುತ್ತ ಎಡಗೈ ಪಂಥಗಳಲ್ಲಿ ಪಾಂಚಾಳ ಕುಲವನ್ನು ಹುಡುಕುವ ಪ್ರಯತ್ನ ಮಾಡಿದ್ದಾರೆ. ದ್ರಾವಿಡ ಮೂಲದಿಂದ ವೈದಿಕದ ಕಡೆಗೆ ಚಲಿಸುವ ವಿದ್ವಾಂಸರ ವಿಚಾರಗಳಿಗೂ ಮೂಲ ದ್ರಾವಿಡದ ಎಡಗೈ ಬಣಗಳಲ್ಲಿ ವಿಶ್ವಕರ್ಮರ ಮೂಲವನ್ನು ಹುಡುಕುವ ವಿದ್ವಾಂಸರಿಗೂ ಸೂಕ್ಷ್ಮವಾದ ಒಮ್ಮತವೊಂದು ದ್ರಾವಿಡ ಮೂಲದಲ್ಲಿ ಏರ್ಪಡುತ್ತದೆ. ಈ ಎಲ್ಲ ವಾದಗಳ ವಿವರವಾದ ಮತ್ತು ವಿಚಾರಪೂರ್ಣ ಅಧ್ಯಯನ ಅವಶ್ಯವಾಗಿದೆ.
ಇಂದಿಗೂ ಪಾಂಚಾಳರ ಬದುಕಿನ ಕ್ರಮದಲ್ಲೂ ಈ ದ್ವಂಧ್ವವನ್ನು ಕಾಣುತ್ತೇವೆ. ಉತ್ತರ ಕರ್ನಾಟಕದ ಬಹುಭಾಗದಲ್ಲಿ ಪಾಂಚಾಳರೆಂದು ಗುರುತಿಸಿಕೊಂಡರೆ ದಕ್ಷಿನ ಭಾರತದಲ್ಲಿ ವಿಶ್ವಬ್ರಾಹ್ಮಣರು,ಆಚಾರಿಗಳು ಎಂದು ಕರೆಸಿಕೊಳ್ಳುತ್ತಾರೆ.ಇತ್ತೀಚೆಗೆ ಈ ಬಿಸಿ ಉತ್ತರ ಕರ್ನಾಟಕಕ್ಕೂ ಹಬ್ಬಿದ್ದಿದೆ. ವೃತ್ತಿನಿರತ ಬದುಕನ್ನು ಒಪ್ಪಿಕೊಂಡು ಬಾಳುತ್ತಿರುವ ಕಸುಬುದಾರರಲ್ಲಿ ಮೇಲು ಕೀಳಿನ ಯಾವ ಜಂಜಾಟವಿಲ್ಲ. ವೃತ್ತಿಯಿಂದ ಬೇರ‍್ಪಟ್ಟ ಅಕ್ಷರಸ್ಥರಲ್ಲಿ,ವಿದ್ವಾಸರಲ್ಲಿ ಮಾತ್ರ ವಿಶ್ವಬ್ರಾಹ್ಮಣ, ವಿಶ್ವಕರ್ಮ ಎನ್ನುವ ಮೇಲ್ಮುಖ ಚಲನೆಯ ಒತ್ತಾಸೆಯನ್ನು ಕಾಣುತ್ತೇವೆ. ವಿದ್ವಾಂಸರು ಮಂಡಿಸುವ ವಿಚಾರಗಳೊಂದಿಗೆ ಜನಬದುಕಿನ ರೀತಿ ನೀತಿಗಳು ಬಹುಮುಖ್ಯವಾದಂಥವು. ಮದುವೆ, ಮುಂಜಿವೆ, ಸಾವಿನ ಸಂದರ್ಭಗಳಲ್ಲಿ ಒತ್ತಾಯವಾಗಿ ತುರುಕುವ ಸಂಸ್ಕೃತದ ಜೀವನ ಕ್ರಮಗಳು ಶ್ರಮ ಬದುಕಿನಲ್ಲಿ ತುಂಬಾ ನೀರಸವಾಗಿ ಕಾಣಿಸುತ್ತವೆ.ಬಡಿಗ, ಕಮ್ಮಾರಿಕೆ, ವೃತ್ತಿಗಳು ಎಂದೂ ಸಮುದಾಯ ಬಿಟ್ಟು ಬದುಕುವಂಥವುಗಳಲ್ಲ. ತಿಂಥಿಣಿ ಮೌನಪ್ಪ ಹೇಳುವಂತೆ ‘ಬಡಿಗ,ಕಮ್ಮಾರರು ಸೃಷ್ಟಿ ಗಧಿಕರ್ತರು ಬಡಿದು ಬತ್ತೀಸ ಆಯುಧವ ಮಾಡಿಕೊಡುವರು’ ಎನ್ನುವ ಮಾತು ಈ ಜನ ಬದುಕಿನ ಕ್ರೀಯಾಶೀಲತೆಯನ್ನೂ ಸಮಾಜಕ್ಕೆ ಅವರ ಅನಿವಾರ್ಯತೆಯನ್ನೂ ಹೇಳುವಂತದ್ದು. ಈ ಮಾತನ್ನು ಒಮ್ಮುಖವಾಗಿ ಪರಿಭಾವಿಸಿದಾಗ ಬಡಿಗ ಕಮ್ಮಾರರನ್ನು ವೈಭವೀ ಕೃತ ನೆಲೆಯಲ್ಲಿ ಕಾಣುವ ಅಪಾಯಗಳು ಜಾಸ್ತಿಯಾಗುತ್ತವೆ. ಬಡಿಗ ಕಮ್ಮಾರರದು ಇಮ್ಮುಖ ಬದುಕು. ಸಮುದಾಯ ಸಂಸ್ಕೃತಿ ಏಕಮುಖವಾದ ಚಲನೆಯನ್ನು ಹೊಂದದೆ ಯಾವಾಗಲೂ ಇಮ್ಮುಖವಾದ ಚಲನೆಯನ್ನು ಹೊಂದಿರುತ್ತದೆ.ಅಲ್ಲಿ ಕ್ರಿಯೆ ಮತ್ತು ಅರಿವುಗಳು ಏಕೀಭವಿಸಿ ದೈಹಿಕ ಶ್ರಮವನ್ನು ಬೌದ್ಧಿಕ ಆಲೋಚನೆಯನ್ನು ಗೌರವಿಸುತ್ತವೆ. ಗ್ರಾಮ ಸಮಾಜದಲ್ಲಿ ಬಹಳಷ್ಟು ಸಲ ಈ ಬಡಿಗ ಕಮ್ಮಾರರೇ ಹೆಚ್ಚಿನ ತಿಳುವಳಿಕೆವುಳ್ಳವರಾಗಿದ್ದು ಗ್ರಾಮದ ಆಗು ಹೋಗುಗಳಲ್ಲಿ ಪ್ರಮುಖ ಪಾತ್ರ ವಹಿಸುತ್ತಿರುತ್ತಾರೆ. ಈ ಅಧ್ಯಯನದ ಆರಂಭದಲ್ಲಿ ಪ್ರಸ್ತಾಪಿತವಾಗಿರುವ ಗೊರೂರು ರಾಮಸ್ವಾಮಿ ಅಯ್ಯಂಗಾರ್ ಅವರ ಕಮ್ಮಾರ ವೀರಭದ್ರಾಚಾರಿ ಕಥೆ ಇದಕ್ಕೆ ಒಳ್ಳೆ ಉದಾಹರಣೆ. ಶ್ರಮ ಮತ್ತು ಅರಿವಿನ ಗಾಢ ಪ್ರಜ್ಞೆಯಿರುವವರೆಗೆ ಊರಿನ ಜೀವಾಳವಾಗಿದ್ದ ವೀರಭದ್ರಾಚಾರಿ, ದೇಹ ಮತ್ತು ಬುದ್ಧಿಯ ವಿಘಟನೆಯಿಂದ ಊರನ್ನೇ ನಿಷ್ಕ್ರಿಯೆಗೊಳಿಸುತ್ತಾನೆ. ಬಡಿಗ ಕಮ್ಮಾರಿಕೆಗಳು ಬುದ್ಧಿಯ ವಿಘಟನೆಯನ್ನು ಬಯಸುವಂತವಲ್ಲ. ಸಂಘಟನೆಯನ್ನು ಸಾಧಿಸುವಂಥವುಗಳು. ಸಮಾಜದ ಬಹುಮುಖ್ಯ ಭಾಗವಾಗಿ ಬದುಕಿದ ಸಮುದಾಯವೊಂದು ಸಂಸ್ಕೃತೀಕರಣದ ಯಾವುದೋ ಹಂತದಲ್ಲಿ ಮೇಲ್ಮುಖ ಚಲನೆಗೊಂಡ ಸ್ಥಿತಿ ಈ ಎಲ್ಲ ವಿವರಗಳಿಂದ ವಿಧಿತವಾಗುತ್ತದೆ. ಹೀಗೆ ಮೂಲದಿಂದ ಸ್ಥಿತ್ಯಂತರಗೊಂಡಿದ್ದ ಬುದ್ಧಿಪ್ರಧಾನ ಮತ್ತೆ ಆರ್ಥಿಕ ಸಬಲತೆ ಪಡೆದ ಜನವರ್ಗವು ಶ್ರೇಷ್ಟವಾಗಿ ದೈಹಿಕ ದುಡಿಮೆ ಪ್ರಧಾನವಾದ ಹಾಗೂ ಆರ್ಥಿಕ ಸ್ಥಿತಿಯಿಂದ ಹಿಂದುಳಿದ ಜನವರ್ಗ ಕೀಳಾಗಿ ಒಂದೇ ಕುಲದಲ್ಲಿ ಮೇಲು ಕೀಳಿನ ಅಸಮಾನತೆ ಮೈ ಪಡೆಯಿತು. ಇಂದಿಗೂ ಇಂಥ ಒಳಸುಳಿಗಳು ಪ್ರಬಲವಾಗಿ ತನ್ನ ಶ್ರೇಣೀಕರಣವನ್ನು ಕಾಪಾಡಿಕೊಂಡು ಬರುತ್ತಿರುವುದು ಅಷ್ಟೇ ಸತ್ಯವಾದದ್ದು.
ಕೀಳೀಕರಣ ನೆಲೆಗಿಳಿದ ಬಡಿಗ ಕಮ್ಮಾರ ವೃತ್ತಿಗಳು ಹನ್ನೆರಡನೇ ಶತಮಾನದಲ್ಲಿ ಮತ್ತೆ ಗೌರವಾರ್ಹವಾದ, ಸ್ವಾಭಿಮಾನಪೂರ್ಣಸ್ಥಾನ ಪಡೆದು ತಾತ್ವಿಕ ಮಟ್ಟದಲ್ಲಿ ಚರ್ಚಿತವಾದದ್ದು ಸಣ್ಣದೇನಲ್ಲ.ಪ್ರತಿಯೊಂದನ್ನು ಶ್ರೇಷ್ಟತೆಯ ಮತ್ತು ವ್ಯಾಪಾರದ ಮೂಸೆಯಲ್ಲಿ ನೋಡುವ ಹಿತಾಸಕ್ತಿಗಳಿಗೆ ಇದೇನು ದೊಡ್ಡ ವಿಷಯವಲ್ಲ. ಇಂಥವರ ಏಕಮುಖ ಚಿಂತನೆಗಳಿಂದ ಕೃಷಿ ಬದುಕಿನ ಬಹುಮುಖ್ಯ ಭಾಗವಾಗಿದ್ದ ಬಡಿಗ ಕಮ್ಮಾರ ವೃತ್ತಿಗಳು ಮತ್ತು ಆ ಸಂಸ್ಕೃತಿಕ ಸಂವೇದನೆಗಳು ಮೂಲೆಗುಂಪಾಗಿದ್ದವು. ಅಲಕ್ಷಿತ ಕ್ಷೇತ್ರಗಳಿಗೆ ಹೆಚ್ಚಿನ ಒತ್ತು ಬೀಳುತ್ತಿರುವ ಈ ಹೊತ್ತಿನಲ್ಲಿ ವಿಶೇಷವಾಗಿ ಬಡಿಗ ವೃತ್ತಿ ಪ್ರಧಾನವಾದ ಬಾಚಿಕಾಯಕದ ಬಸವಯ್ಯನನ್ನು ಬಡಿಗ ವೃತ್ತಿಯೊಳಗಿಂದಲೇ ಹುಟ್ಟಿ ಬಂದ ನಾನು ಅಧ್ಯಯನಕ್ಕೆ ಆಯ್ಕೆ ಮಾಡಿಕೊಂಡಿದ್ದೇನೆ. ಈ ಅಧ್ಯಯನ ಬಸವಯ್ಯನನ್ನು ಒಬ್ಬ ಶಿವಶರಣನನ್ನಾಗಿ ಮಾತ್ರ ನೋಡದೆ ವೃತ್ತಿ ಪ್ರಧಾನ ವ್ಯಕ್ತಿಯನ್ನಾಗಿ, ಅಭಿವ್ಯಕ್ತಿ ಪ್ರಧಾನ ಬೆಡಗಿನ ವಚನಕಾರರನ್ನಾಗಿ ಬಡಿಗ ವೃತ್ತಿಯ ಸಾಂಸ್ಕೃತಿಕ ಚಹರೆಗಳ ವಿನ್ಯಾಸದಲ್ಲಿ ವ್ಯಾಖ್ಯಾನಿಸಲು ಪ್ರಯತ್ನಿಸಿದ್ದೇನೆ.
ಇಂತಹ ಅಧ್ಯಯನದ ತುರ್ತೊಂದನ್ನು ಹಿರಿಯರಾದ ಡಾ. ಎಂ. ಎಂ. ಕಲಬುರ್ಗಿ, ಡಾ.ಕೆ. ವಿ. ನಾರಾಯಣ ಅವರೊಂದಿಗೆ ಹಂಚಿಕೊಂಡಾಗ ಪ್ರೀತಿಯಿಂದ ಪ್ರೋತ್ಸಾಹಿಸಿ, ಮಾರ್ಗದರ್ಶಿ ವಿಚಾರಗಳನ್ನು ಸೂಚಿಸಿದರು.ಅವರಿಗೆ ನನ್ನ ಅನಂತ ನಮಸ್ಕಾರಗಳು. ಮಾಡಿದ ಈ ಯೋಜನೆಯನ್ನು ಪರಿಶೀಲಿಸಿ ಉಪಯುಕ್ತ ಸಲಹೆಗಳನ್ನು ನೀಡಿ ಇನ್ನಷ್ಟು ಗುಣಾತ್ಮಕವಾಗಿ ಹೊರಬರಲು ಕಾರಣರಾದ ಡಾ. ಬಸವರಾಜ ಕಲ್ಗುಡಿಯವರನ್ನು ಮನಸಾರೆ ನೆನೆಯುತ್ತೇನೆ. ಹಾಗೇ ಇಂಥ ಒಂದು ಅಧ್ಯಯನವನ್ನು ಪ್ರಕಟಿಸುವ ಮೂಲಕ ಅಲಕ್ಷಿತ ಕ್ಷೇತ್ರದ ಅನುಭವವೊಂದನ್ನು ಬೆಳಕಿಗೆ ತಂದಿರುವ ಮಾನ್ಯಕುಲಪತಿಗಳಾದ ಡಾ.ಬಿ. ಎ. ವಿವೇಕ ರೈ ಅವರಿಗೂ ನನ್ನ ನಮಸ್ಕಾರಗಳು.ಪ್ರಕಟಣೆ ಹಂತದಲ್ಲಿ ಸಹಕರಿಸಿದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಹಾಗೂ ಅವರ ಸಿಬ್ಬಂದಿಗೂ ಅನಂತ ವಂದನೆಗಳು.ಪುಸ್ತಕದ ಕರುಡು ಸಿದ್ಧಪಡಿಸುವಲ್ಲಿ ಶ್ರೀಮತಿ ಡಿ. ಶಕುಂತಲಾ, ತಿದ್ದಿ ಹೇಳಿದ ಗೆಳೆಯ ಡಾ.ಕಲವೀರ ಮನ್ವಾಚಾರ್ಯ ಅವರಿಗೂ ಅಕ್ಷರ ಜೋಡಿಸಿದ ಶ್ರೀ ಜೆ. ಶಿವಕುಮಾರ ಅವರಿಗೆ ವಂದನೆಗಳು.
ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ಪರಾಮರ್ಶನ ಗ್ರಂಥಗಳು
೧. ಕಡಕೋಳ ಸಿ.ಬಿ, ಈರಣ್ಣ ಕೆ.ಪಿ. (ಸಂ.) ೧೯೮೫, ತಿಂಥಿಣಿ ಮೌನೇಶ್ವರರ ವಚನಗಳು, ಕನ್ನಡ ಅಧ್ಯಯನ ಸಂಸ್ಥೆ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
೨. ಕಲಬುರ್ಗಿ ಎಂ. ಎಂ. (ಸಂ.) ೧೯೮೫, ಶಿವಶರಣರ ಕಾಯಕ ಸಿದ್ಧಾಂತ, ಕನ್ನಡ ಅಧ್ಯಯನ ಪೀಠ, ಕರ್ನಾಟಕ ವಿಶ್ವವಿದ್ಯಾಲಯ,ಧಾರವಾಡ.
೩. ಕಲಬುರ್ಗಿ ಎಂ. ಎಂ. (ಸಂ.) ಬಸವಣ್ಣನವರ ವಚನ ಸಂಪುಟ-೧, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೪. ಗಿರಡ್ಡಿ ಗೋವಿಂದರಾಜ, ೧೯೮೫ ವಚನ ವಿನ್ಯಾಸ, ಅಕ್ಷರ ಪ್ರಕಾಶನ, ಹೆಗ್ಗೋಡು,(ಸಾಗರ.)
೫. ಚನ್ನವೀರಪ್ಪ ಎಸ್. ಆರ್. (ಸಂ.) ೧೯೯೯, ನಾಗಲಿಂಗಸ್ವಾಮಿ ತತ್ವಪದಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ. ವಿದ್ಯಾರಣ್ಯ-೫೮೩ ೨೭೬.
೬. ಜವರಯ್ಯ ಮ.ನ. ೧೯೯೩, ದಲಿತ ವರ್ಗದ ಶರಣರು ಮತ್ತು ಶರಣೆಯರು ಒಂದು ಅಧ್ಯಯನ, ಸಿದ್ಧಾರ್ಥ ಗ್ರಂಥಮಾಲೆ, ನಂ. ಇ-೪೭ ಮೊದಲನೆ ಹಂತ, ಕುವೆಂಪು ನಗರ, ಮೈಸೂರು.
೭. ಬಸವಂತ ಜಾದವ್ (ಸಂ.) ನೀನಾಸಂ ಮಾತುಕತೆ-೫೬, (ಫೆಬ್ರವರಿ, ಮೇ, ಆಗಸ್ಟ್, ನವೆಂಬರ್) ಅಕ್ಷರ ಪ್ರಕಾಶನ, ಹೆಗ್ಗೋಡು, (ಸಾಗರ).
೮. ಜೀವಣ್ಣ ಮಸಳಿ, ೧೯೯೭, ನಾಗವಂಶ ಅವಧೇಶ್ವರಿ, ವಿಶ್ವದರ್ಶನ ಪ್ರಕಾಶನ, ಬಾಗಲಕೋಟ.
೯. ಜ್ಞಾನಾನಂದ ಜಿ. ೨೦೦೧, ಶಿಲ್ಪಾದರ್ಶ, ಸಂ-೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.ವಿದ್ಯಾರಣ್ಯ-೫೮೩ ೨೭೬.
೧೦. ಜ್ಞಾನಾನಂದ ಜಿ. (ಸಂ), ಆಚಾರ‍್ಯಾಭಿನಂದನೆ (ನನಗೆ ದೊರೆತ ಪ್ರಕಟಿತ ಅಪೂರ್ಣ ಕೃತಿ).
೧೧. ತಿಪ್ಪೇರುದ್ರಸ್ವಾಮಿ ಹೆಚ್. ೧೯೮೩, ವಚನಗಳಲ್ಲಿ ವೀರಶೈವ ಧರ್ಮ, ಡಿ.ವಿ.ಕೆ ಮೂರ್ತಿ ಪ್ರಕಾಶನ, ಕೃಷ್ಣಮೂರ್ತಿ ಪುರಂ, ಮೈಸುರು ೪.
೧೨. ನಾಗರಾಜ ಡಿ. ಆರ್. ೧೯೯೯, ಅಲ್ಲಮಪ್ರಭು ಮತ್ತು ಶೈವ ಪ್ರತಿಭೆ, ಅಕ್ಷರ ಪ್ರಕಾಶನ, ಹೆಗ್ಗೋಡು (ಸಾಗರ).
೧೩. ನಾಗಭೂಷಣಸ್ವಾಮಿ ಓ.ಎಲ್. ೧೯೯೭, ಇಂದಿನ ಹೆಜ್ಜೆ, ಅಕ್ಷರ ಪ್ರಕಾಶನ, ಹೆಗ್ಗೋಡು (ಸಾಗರ).
೧೪. ನಾರಾಯಣ ಪಿ. ವಿ. ೧೯೮೨, ವಚನ ವ್ಯಾಸಂಗ, ಭಾಗ್ಯಲಕ್ಷ್ಮಿ ಪ್ರಕಾಶನ, ೫೨೪, ಶ್ರೀ ನಗರ ಮುಖ್ಯರಸ್ತೆ, ಬನಶಂಕರಿ ಮೊದಲ ಹಂತ, ಬೆಂಗಳೂರು.
೧೫. ನಾಗರಾಜಪ್ಪ ಕೆ.ಜಿ. (ಸಂ.), ೧೯೮೯, ಸಾಹಿತ್ಯ ಮತ್ತು ಸಾಮಾಜಿಕ ನಿಲುವುಗಳು, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೧೬. ನರಸಿಂಹಾಚಾರ್ಯ ಡಿ.ಎಲ್. ೧೯೭೧, ಪೀಠಿಕೆಗಳು, ಲೇಖನಗಳು, ಡಿ.ವಿ.ಕೆ. ಮೂರ್ತಿ ಪ್ರಕಾಶನ, ಕೃಷ್ಣಮೂರ್ತಿಪುರಂ, ಮೈಸೂರು-೪.
೧೭. ಬಡಿಗೇರ ಪಿ.ಬಿ. ಸಂ. ೧೯೯೬, ದೀಪಾರಾಧನೆ, ಶ್ರೀ ಕ್ಷೇತ್ರ ಶಿರಸಂಗಿ ಶ್ರೀ ಕಾಳಿಕಾದೇವಿ ಲಕ್ಷದೀಪೋತ್ಸವ ಸ್ಮರಣ ಸಂಚಿಕೆ, ವಿಶ್ವಕರ್ಮ ಸಮಾಜ ವಿಕಾಸ ಸಂಸ್ಥೆ (ರಿ) ಶಿರಸಂಗಿ.
೧೮. ಬಸವರಾಜ ಕಲ್ಗುಡಿ ೧೯೮೮, ಮಧ್ಯಕಾಲೀನ ಭಕ್ತಿ ಮತ್ತು ಅನುಭಾವ ಸಾಹಿತ್ಯ ಹಾಗೂ ಚಾರಿತ್ರಿಕ ಪ್ರಜ್ಞೆ, ಕನ್ನಡ ಸಾಹಿತ್ಯ ಪರಿಷತ್ತು, ಪಂಪಮಹಾಕವಿ ರಸ್ತೆ, ಚಾಮರಾಜಪೇಡೆ, ಬೆಂಗಳೂರು.
೧೯. ಬಸವರಾಜ ಸೊಪ್ಪಿಮಠ ೧೯೯೮, ಕೊಡೇಕಲ್ಲ ವಚನ ವಾಕ್ಯ, ಸಂ- ೧, ಪ್ರಸಾರಾಂಗ ಕನ್ನಡ ವಿಶ್ವವಿದ್ಯಾಲಯ, ಹಂಪಿ. ವಿದ್ಯಾರಣ್ಯ-೫೮೩ ೨೭೬.
೨೦. ವಿದ್ಯಾಶಂಕರ ಎಸ್. ೧೯೯೭, ನೆಲದ ಮರೆಯ ನಿಧನ, ಪ್ರಿಯದರ್ಶಿನಿ ಪ್ರಕಾಶನ, ಬೆಂಗಳೂರು.
೨೧. ವಿದ್ಯಾಶಂಕರ ಎಸ್.(ಸಂ), ೧೯೯೩, ಸಿದ್ಧರಾಮೇಶ್ವರ ವಚನ ಸಂಪುಟ-೪, ಕನ್ನಡ ಪುಸ್ತಕ ಪ್ರಾಧಿಕಾರ ಬೆಂಗಳೂರು.
೨೨. ವೀರಣ್ಣ ಸಿ. ೧೯೮೬, ಹನ್ನೇರಡನೇ ಶತಮಾನದ ಕಾಯಕ ಜೀವಿಗಳ ಚಳುವಳಿ, ನವಕರ್ನಾಟಕ ಪ್ರಕಾಶನ, ಬೆಂಗಳೂರು.
೨೩. ವೆಂಕಟೇಶ ಇಂದ್ವಾಡಿ ೧೯೯೯, ಮಂಟೇಸ್ವಾಮಿ ಪರಂಪರೆ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ. ವಿದ್ಯಾರಣ್ಯ-೫೮೩ ೨೭೬.
೨೪. ಶ್ರೀನಿವಾಸಮೂರ್ತಿ ಎಮ್. ಆರ್. ೧೯೪೬, ವಚನ ಧರ್ಮಸಾರ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು.
೨೫. ಸುಂಕಾಪುರ ಎಂ. ಎಸ್. (ಸಂ.), ೧೯೭೮, ಸಕಲ ಪುರಾತನರ ವಚನಗಳು, ಸಂ-೩, ಪ್ರಸಾರಾಂಗ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಢ.
೨೬. ಸುಂಕಾಪುರ ಎಂ. ಎಸ್. (ಸಂ.) ೧೯೭೮, ಸಕಲ ಪುರಾತನರ ಬೆಡಗಿನ ವಚನಗಳು, ಕನ್ನಡ ಅಧ್ಯಯನ ಪೀಠ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
೨೭. ಹಿರೇಮಠ ಆರ್. ಸಿ. ೧೯೭೩, ಮಹಾದೇವಿಯಕ್ಕನ ವಚನಗಳು, ಕನ್ನಡ ಅಧ್ಯಯನ ಪೀಠ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
೨೮. ಹಿರೇಮಠ ಬಿ. ಆರ್. ೧೯೯೩, ಸಂಕೀರ್ಣ ವಚನ ಸಂಪುಟ-೩, ಕರ್ನಾಟಕ ಸರಕಾರ, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು.
೨೯. ಹಿರೇಮಠ ಬಿ.ಆರ್. ೧೯೯೩, ಸಂಕೀರ್ಣ ವಚನ ಸಂಪುಟ-೪, ಕರ್ನಾಟಕ ಸರಕಾರ, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು.
ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ಬಯಲನ್ನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಅಡುಂಬೊಲವಾಗಿ ಕಾರ್ಯನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ನಮ್ಮ ವಿಶ್ವವಿದ್ಯಾಲಯದ ಹಸ್ತಪ್ರತಿಶಾಸ್ತ್ರ ವಿಭಾಗದ ಪ್ರಾಧ್ಯಾಪಕರಾದ ಡಾ.ವೀರೇಶ ಬಡಿಗೇರ ಅವರು ‘ಬಾಚಿಕಾಯಕದ ಬಸವಯ್ಯ : ವೃತ್ತಿ ಹಾಗೂ ತತ್ತ್ವ ಮೀಮಾಂಸೆ’ ಎಂಬ ಕೃತಿಯಲ್ಲಿ ಬಹುಮಹತ್ವದ ತಾತ್ವಿಕ ಸಂಗತಿಗಳನ್ನು ಅಧ್ಯಯನ ಮಾಡಿಕೊಟ್ಟಿದ್ದಾರೆ. ಬಾಚಿಕಾಯಕದ ಬಸವಯ್ಯನ ವಚನಗಳು ಇದುವರೆಗೆ ಅತ್ಯಂತ ಉಪೇಕ್ಷಗೆ ಒಳಗಾಗಿದ್ದವು.ಅವನ ವಚನಗಳನ್ನು ವೈಚಾರಿಕ ನೆಲೆಯಲ್ಲಿ ವ್ಯಾಖ್ಯಾನಿಸಿ ವಿಶ್ಲೇಷಿಸಿರುವುದು ಈ ಅಧ್ಯಯನದ ಬಹುಮುಖ್ಯ ಸಂಗತಿ.ಬಾಚಿಕಾಯಕದ ಬಸವಯ್ಯ ಶ್ರಮಿಕ ವರ್ಗಕ್ಕೆ ಸೇರಿದವನು. ಅವನ ವಚನಗಳಲ್ಲಿ ಕಂಡುಬರುವ ವೃತ್ತಿಗೌರವ ಮತ್ತು ಸಂಸ್ಕೃತಿ ಸಂಬಂಧಿ ಸಂಕಥನಗಳನ್ನು ಪ್ರೊ. ವೀರೇಶ ಬಡಿಗೇರ ಅವರು ಹಲವು ನಿಟ್ಟುಗಳಿಂದ ಪರಾಮರ್ಶಿಸಿದ್ದಾರೆ. ಬಸವಯ್ಯ ಹಾಗೂ ಇತರ ಕಸುಬುದಾರ ವರ್ಗದ ಶರಣರ ಜೊತೆ ತೌಲನಿಕವಾಗಿ ವಿಶ್ಲೇಷಣೆಗೆ ಒಳಪಡಿಸಿದ್ದಾರೆ. ಇದು ವಿಶೇಷ ಸಂಗತಿ. ಮಧ್ಯಕಾಲೀನ ಶರಣರ ವೃತ್ತಿ ಹಾಗು ತತ್ತ್ವವನ್ನು ಕುರಿತು ಈವರೆಗೂ ಬಂದಿರುವ ಚಿಂತನೆಗಳನ್ನು ದಾಟಿ ಹೊಸ ಚಿಂತನ ಮಾರ್ಗವನ್ನು ರೂಪಿಸಿರುವುದು ಇಲ್ಲಿಯ ಅಧ್ಯಯನದಿಂದ ತಿಳಿಯುತ್ತದೆ.ಈ ಕೃತಿಯು ಏಕಕಾಲಕ್ಕೆ ಶರಣರ ಸಾಂಸ್ಕೃತಿಕ ಬದುಕನ್ನು ಈ ಬದುಕಿಗೆ ಪ್ರೇರಣೆಯಾದ ತಾತ್ತ್ವಿಕ ತಿಳುವಳಿಕೆಯನ್ನು ಇಜ್ಜೋಡಿನ ರೀತಿಯಲ್ಲಿ ಅನಾವರಣಗೊಳಿಸುತ್ತದೆ. ಮಧ್ಯಕಾಲೀನ ವಚನ ಸಾಹಿತ್ಯದ ಸಂದರ್ಭದಲ್ಲಿ ಎಲ್ಲ ಕುಶಲ ಕರ್ಮಿಗಳ ವೃತ್ತಿಗಳಿಗೆ ಸ್ವಾಭಿಮಾನವನ್ನು ತಂದುಕೊಟ್ಟ ಹಿರಿಮೆ ಬಾಚಿಕಾಯಕದ ಬಸವಯ್ಯನಿಗೆ ಮೊದಲು ದೊರಕುತ್ತದೆ. ಇಂತಹ ವಿಶಿಷ್ಟ ಅಧ್ಯಯನ ನಡೆಸಿ ಪ್ರಕಟಣೆಗೆ ಸಿದ್ಧ ಮಾಡಿ ಕೊಟ್ಟ ಡಾ.ವೀರೇಶ ಬಡಿಗೇರ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ವಿಶೇಷ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ.ಮಲ್ಲೇಪುರಂ ಜಿ.ವೆಂಕಟೇಶ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಬಿ.ಎ.ವಿವೇಕರೈ
ಕುಲಪತಿ
ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೧. ಔದಾಸೀನ್ಯದ ಉರುಳಲ್ಲಿ (೧)
೧. ಪುಟಿದೇಳುವತವಕ
ಗೊರೂರು ರಾಮಸ್ವಾಮಿ ಅಯ್ಯಂಗಾರ ಅವರ ‘ಕಮ್ಮಾರ ವೀರಭದ್ರಾಚಾರಿ ಜೋಯಿಸನಾದುದು’ ಎನ್ನುವ ಸಣ್ಣ ಕಥೆಯ ಮೂಲಕ ಇಲ್ಲಿನ ಚರ್ಚೆಯನ್ನು ಹುರಿಗೊಳಿಸಬಹುದೆನಿಸುತ್ತದೆ. ಶ್ರಮಿಕ ವರ್ಗದ ಮೇಲು ಚಲನೆಯ ಪ್ರೇರಣೆ ಅದರ ಪ್ರಖರ ಪರಿಣಾಮಗಳು ಹಾಗೂ ವ್ಯಕ್ತಿಯ ಕ್ರಿಯಾಶೀಲತೆಯ ನಾಶದ ಹಿನ್ನೆಲೆಯಲ್ಲಿ ಈ ಕಥೆಯ ಕಮ್ಮಾರ ವೀರಭದ್ರಾಚಾರಿಯ ಪಾತ್ರ ಬಹಳ ಮುಖ್ಯವಾದುದು.
[bookmark: _ftnref1]“ಅವನ ಉಳಿ, ಗರಗಸ, ಕೈ ಬಾಚಿ, ಹತ್ತರಿ ಒಂದೊಂದು ಆಯುಧವೂ ಒಂದೊಂದು ರಾಜ್ಯವನ್ನು ಕಟ್ಟಲು ಸಮರ್ಥವಾದವು. ಉಪೇಕ್ಷಿತವಾಗಿ ತುಮುರು ಹಿಡಿದು ಮೂಲೆಗೆ ಬಿದ್ದು ಕೊರಗುತ್ತಿದ್ದವು. ಆಚಾರಿ ಉಪಯೋಗಿಸುತ್ತಿದ್ದಾಗ ಯೌವನದ ಉತ್ಸಾಹದ ಹೊಳಪಿನಲ್ಲಿ ಜ್ವಲಿಸುತ್ತಿದ್ದ ಹತ್ಯಾರಗಳು ಅವನ ಔದಾಸಿನ್ಯಕ್ಕೆ ಪಾತ್ರವಾಗಿ ನಿರ್ಮೂಲ್ಯವಾಗಿ ಮುಪ್ಪಡಿಸಿದಂತೆ ತೋರುತ್ತಿದ್ದವು”.[1] ತನ್ನ ಅತ್ಯಮೂಲ್ಯವಾದ ಜೀವನ ಪ್ರೀತಿ, ಕುಶಲಗಾರಿಕೆ ಹಾಗೂ ಕ್ರಿಯಾಶೀಲತೆಗಳಿಂದ ಸುತ್ತಲ ಪರಿಸರದ ಮನೆಮಾತಾಗಿದ್ದ ಕಮ್ಮಾರ ವೀರಭದ್ರಾಚಾರಿ ದಕ್ಷ ಕೆಲಸಗಾರ. ಅಲ್ಲದೆ ಸಕಲಕಲಾನಿಪುಣನಾಗಿದ್ದ. ಬಡಗಿ ಕಮ್ಮಾರರ ಶಕ್ತಿ ಸಾಮರ್ಥ್ಯದ ಸ್ವರೂಪಗಳನ್ನು ಹೇಳುವ ಮೇಲಿನ ಕಥೆ ಒಂದು ರೀತಿಯಲ್ಲಿ ಪಾಂಚಾಳ ಸಮುದಾಯದ ಎಗ್ಗಿಲ್ಲದ ದುಡಿಮೆಯ ಗುಣವನ್ನು ಸಂಸ್ಕೃತೀಕರಣದ ರೀತಿಯನ್ನು ಎತ್ತಿ ತೋರಿಸುತ್ತದೆ.
ತುಂಬ ಸ್ವಾಭಿಮಾನಿ ಮತ್ತು ಸೃಷ್ಟ್ಯಾತ್ಮಕ ಮನೋಧರ್ಮದ ವೀರಭದ್ರಾಚಾರಿ ನಾಗಪ್ಪನೊಂದಿಗೆ ಹ್ಯಾಂವದಿಂದಾಗಿ ತನ್ನ ಬದುಕಿನ ದುರಂತದೆಡೆಗೆ ಕಾಲು ಹಾಕುತ್ತಾನೆ. ಈ ದುರಂತ ಬರೀ ಆಚಾರಿಯದಾಗದೆ ಆ ಇಡೀ ಊರಿನ ದುರಂತವಾಗಿ ಮಾರ್ಪಾಡುತ್ತದೆ.ದುಡಿಯದೇ ಗಳಿಸುವಂತಹ ಜೋಯಿಸತನದ ಬೆನ್ನು ಹತ್ತಿದ ವೀರಭದ್ರಾಚಾರಿ ನಿರುಪಯೋಗಿ ಮನುಷ್ಯನಾಗಿ ಉಳಿಯುತ್ತಾನೆ. “ಒಂದೊಂದು ರಾಜ್ಯ ಕಟ್ಟಲು ಸಮರ್ಥವಾದ” ವೃತ್ತಿ ಪರಿಕರಗಳಾದ ಉಳಿ, ಬಾಚಿ, ಹತ್ತರಿ, ಗರಗಸಗಳು ತುಕ್ಕು ಹಿಡಿದು ಕೆಲಸಕ್ಕೆ ಬಾರದವಾಗುತ್ತವೆನ್ನುವ ಕಥೆಗಾರರ ಮಾತು ಗಂಭೀರವಾದದ್ದು. ಇದು ಆ ವೃತ್ತಿಯ ಪರಿಣತಿ ಮತ್ತು ತಾಕತ್ತನ್ನು ಗ್ರಹಿಕೆಗೆ ತರುತ್ತದೆ. ದೈಹಿಕ ದುಡಿಮೆಗೆ ವಿಮುಖನಾಗಿ ಶುಷ್ಕಬೌದ್ಧಿಕ ವಿಕಾರತೆಗೆ ಅಂಟಿಕೊಳ್ಳುವ ಸೆಳೆತ,ವ್ಯಾಮೋಹ ಮೂಲವಾಗಿ ಬಂದದ್ದು. ಕಥೆಯ ಆರಂಭ ಬಹಳ ಸ್ಪಷ್ಟವಾಗಿ ದೇಹ ಮತ್ತು ಮನಸ್ಸುಗಳ ಅಭಿನ್ನ ಸ್ಥಿತಿಯ ನೆಲೆಗಳನ್ನು ಒತ್ತಿ ಹೇಳುತ್ತದೆ. ಆದರೆ ಕಮ್ಮಾರ ವೀರಭದ್ರಾಚಾರಿಯು ದೈಹಿಕ ಶ್ರಮದ ನೆಲೆಗಳನ್ನು ಕಳಚಿಕೊಂಡು ಬೌದ್ಧಿಕ ಪ್ರಧಾನ ಬದುಕನ್ನು ಆಯ್ಕೆ ಮಾಡಿಕೊಂಡು ಬದುಕುವ ಕ್ರಮ ಒಂದು ವ್ಯವಸ್ಥಿತ ಸಮುದಾಯ ಬದುಕನ್ನು ಹೇಗೆ ಅನಾವಸ್ಥೆ ಮಾಡುತ್ತದೆ ಎನ್ನುವುದರೊಂದಿಗೆ ವೈದಿಕ ವಿದ್ಯೆಗಳು ವೈದಿಕೇತರಿಗೆ ಸಲ್ಲುವುದಿಲ್ಲ ಎನ್ನುವ ಸಂದೇಶವನ್ನು ಸಾರುತ್ತದೆ.ಜೊತೆಗೆ ಅಂಥ ವಿದ್ಯೆಗಳ ವೈಫಲ್ಯತೆಯನ್ನೂ ಹೇಳುತ್ತದೆ.
ಉಪೇಕ್ಷಿತ ನೆಲೆಗಳ ಅಧ್ಯಯನಕ್ಕೆ ಒತ್ತು ಬೀಳುತ್ತಿರುವ ಈ ಹೊತ್ತಲ್ಲಿ ಸಂಸ್ಕೃತಿಗಳೊಳಗಿನ ಈ ಹರಿದಾಟಗಳು ಬಹುಮುಖ್ಯವಾದ ಸಂಗತಿಗಳಾಗಿವೆ. ಬಾಚಿ ಕಾಯಕದ ಬಸವಯ್ಯ ಮತ್ತು ಅವನಂತಹ ವೃತ್ತಿನಿರತ ಶರಣರ ಅಧ್ಯಯನಗಳು ಇಂತಹ ಹರಿದಾಟಗಳಿಗೆ ಹೊಸ ಪರಿಪ್ರೇಕ್ಷೆಯೊಂದನ್ನು ಕಟ್ಟಿಕೊಡುತ್ತವೆ. ಕಥೆಯಲ್ಲಿನ ಕಮ್ಮಾರ ವೀರಭದ್ರಾಚಾರಿಯ ಪಾತ್ರ ಕೆಳಪಾತಳಿಯಿಂದ ಮೇಲು ಪಾತಳಿಯತ್ತ ಚಲಿಸುವ ಕ್ರಿಯೆಯಾಗಿ ಕಾಣಿಸುತ್ತದೆ.ಹೀನತೆಯಿಂದ ಉತ್ತಮಿಕೆಯತ್ತ ಹೋಗುವ ಮೂಲಕ ಹೀನ ಕುಲದ ಸಂಸ್ಕಾರಗಳನ್ನು ಕಳೆದುಕೊಳ್ಳುವ ಕ್ರಿಯೆ ಇದಾಗಿದೆ. ಪ್ರಕೃತಿಯ ಪದಾರ್ಥವನ್ನು ಮನುಷ್ಯ ವಿವೇಕದಿಂದ ತಿದ್ದುವ ಈ ಕೆಲಸ ಮನುಷ್ಯನನ್ನು ಆತ್ಮವಿಕಾಸದತ್ತ ಮೋಕ್ಷ ಸಾಧನೆಯತ್ತ ಹೊತ್ತೊಯ್ಯುತ್ತದೆನ್ನುವ ವೈದಿಕ ಪ್ರಣೀತ ಆಲೋಚನಾಕ್ರಮಗಳ ಪ್ರಭಾವ ಇಲ್ಲಿ ಕಂಡುಬರುತ್ತದೆ.
[bookmark: _ftnref2]ಈ ಹಿನ್ನೆಲೆಯಲ್ಲಿ ಶರಣ ಚಳುವಳಿಯನ್ನು ಪರಿಭಾವಿಸುವಾಗ ಕೆಲವು ಪ್ರಶ್ನೆಗಳು ಎದುರಾಗುತ್ತವೆ. ಶರಣ ಚಳುವಳಿ ಆಧ್ಯಾತ್ಮಿಕ ಸಮಾನತೆಯನ್ನು ಸಾಧಿಸಿತು ಎಂದು ಹೇಳುವ ಮಾತುಗಳು ಬಹಳಷ್ಟು ಸಲ ಪಾರ್ಶ್ವಿಕವಾಗಿ ಕಾಣಿಸುತ್ತವೆ. ಊಳಿಗಮಾನ್ಯ ಪರಿಸರದಿಂದಲೇ ತಮ್ಮ ರೂಪಕಾತ್ಮಕತೆಯನ್ನು ಆಯ್ದುಕೊಳ್ಳುವ, ಕಾಯಕವನ್ನು ಆದರ್ಶೀಕರಿಸುವ ಹಂಬಲದಲ್ಲಿಯೇ ಈ ಶಂಕೆಗಳಿಗೆ ಗರಿಮೂಡುತ್ತವೆ. ಶ್ರಮವನ್ನು ದೇಹ-ಮೆದುಳು, ಆಳು-ಒಡೆಯನ ನೆಲೆಯಲ್ಲಿ ಪರಿಭಾವಿಸಿದ್ದು ಕೀಳೀಕರಣಗೊಂಡಿದ್ದ ದುಡಿಮೆಯನ್ನು ಕಾಯಕಗೊಳಿಸಿ ಪವಿತ್ರೀಕರಿಸಿದ ವಚನಕಾರರು ಆಳು ಒಡೆಯರ ಆರ್ಥಿಕ ಸಂಬಂಧಗಳನ್ನು ಕದಲಿಸುವ ಪ್ರಯತ್ನ ಮಾಡಿದರೆ? ಎನ್ನುವ ಪ್ರಶ್ನೆಯನ್ನು ಎತ್ತಿ ಚರ್ಚಿಸುವ ರಹಮತ್ ತರೀಕೆರೆ ಅವರು ‘ಭವಿ ಬಿಜ್ಜಳನ ಗದ್ದುಗೆಯ ಕೆಳಗೆ ಕುಳ್ಳಿರ್ದು ಓಲೈಸುವೆನೆಂದು, ಆಕ್ಷೇಪಿಸುವ ಸಂಗಾತಿಗಳಿಗೆ ಉತ್ತರ ಕೊಡುವಾಗ ಬಸವಣ್ಣ ಊಳಿಗವನ್ನು ಒಪ್ಪಿದುದನ್ನು (ಶಿವನ ವೇಳವಾಳಿ) ಗುರುತಿಸುತ್ತಾರೆ.[2] ವಚನಕಾರರಲ್ಲಿ ಆಳು ಒಡೆಯನ, ಆಳುವ-ಅಧೀನ ಸಂಬಂಧಗಳನ್ನು ಪತ್ತೇ ಹಚ್ಚುವ ಅವರ ತೀಕ್ಷ್ಣತೆ ಗಮನಿಸುವಂಥದ್ದು.
ದ್ರಾವಿಡ ಸಂಸ್ಕೃತಿಗಳಲ್ಲಿ ವೃತ್ತಿಗಳು ಅಸಮಾನತೆಯ ನೆಲೆಗಳಾಗದೆ, ಧಾರ್ಮಿಕ ಆಚರಣೆಗಳ ಬಹುಮುಖ್ಯ ಘಟಕಗಳಾದದ್ದು ಚರಿತ್ರೆಯಿಂದ ತಿಳಿಯುತ್ತದೆ.ದೈಹಿಕ ಕ್ರಿಯೆಯನ್ನು ಕೀಳೆಂದು ಕರೆಯುವುದಲ್ಲದೆ ವೃತ್ತಿ ವಿಭಜನೆಯಲ್ಲೂ ತಾರತಮ್ಯತೆಯನ್ನು ಉಳಿಸಿದ ಬಗೆ ಯಾವದು? ಯಾವಾಗ? ಎನ್ನುವ ಪ್ರಶ್ನೆಗಳು ಬಹುಮುಖ್ಯವೆನಿಸುತ್ತವೆ. ಹಳ್ಳಿ ಬದುಕಲ್ಲಿ ಕ್ಷೌರಿಕ, ಕಮ್ಮಾರ, ಬಡಿಗ, ಕುಂಬಾರ, ಸಮಗಾರ, ವೃತ್ತಿಗಳು,ಹುಟ್ಟು ಸಾವು, ಮದುವೆ ಮುಂಜಿ, ರೋಗ ರುಜಿನಗಳಂತಹ ಸಾಮೂಹಿಕ ಹಾಗೂ ವೈಯಕ್ತಿಕ ಸಂದರ್ಭಗಳಲ್ಲಿ ಅನಿವಾರ್ಯವಾಗಿ ಬೇಕಾಗುವಂಥವುಗಳು. ಮಾಡುವ ಕೆಲಸಗಳು ಅವುಗಳಿಂದ ಬರುವ ವರಮಾನದ ಮೂಲಗಳಿಂದಾಗಿ ವೃತ್ತಿಗಳಲ್ಲಿ ಶ್ರೇಣೀಕರಣ ಹಣಿಕಿ ಹಾಕಿತು. ‘ಬಡಿಗ’ ವೃತ್ತಿಯು ಋಗ್ವೇದದಲ್ಲಿ ಶ್ರೇಷ್ಠವೆಂದು ಪರಿಗಣಿತವಾಗಿತ್ತು. ಉಪನಿಷತ್ತುಗಳ ಕಾಲಕ್ಕೆ ಬರುವಾಗಲೇ ಅದು ಕೀಳಾಗಿ ಪರಿಗಣಿಸಿದ್ದು ತಿಳಿದುಬರುತ್ತದೆ. ‘ಬ್ರಹ್ಮಜ್ಞಾನ’ ಮೇಲಾಗಿ ನಿಲ್ಲುತ್ತದೆ. ಇದನ್ನು ಎಲ್ಲ ವೃತ್ತಿಗಳಿಗೂ ಅನ್ವಯಿಸಬಹುದು. ದೈಹಿಕ ಶ್ರಮ ಕೀಳಾಗಿ ಬೌದ್ಧಿಕ ವಿದ್ಯೆ ಮೇಲು ಎನ್ನುವ ಅಸಮಾನತೆಗಳು ಉಪನಿಷತ್ತುಗಳ ಕಾಲದಿಂದ ರೂಢಿಗೊಂಡವು. ದೈಹಿಕ ದುಡಿಮೆಯು ಕೆಳಮುಖ ಚಲನೆ ಪಡೆಯಿತು. ಇದಕ್ಕೆ ವ್ಯವಸ್ಥೆಯೂ ಸಹಕರಿಸಿತು. ವೃತ್ತಿ ಶ್ರೇಣೀಕರಣದ ವಿಚಾರದಲ್ಲಿ ಪಾಂಚಾಳರ ಉದಾಹರಣೆ ಉತ್ತಮವಾಗಿ ಕಾಣುತ್ತದೆ. ಐದು ವೃತ್ತಿಯ ಈ ವಿಶ್ವಕರ್ಮನ ಮಕ್ಕಳಲ್ಲಿ ಮನು (ಕಮ್ಮಾರಿಕೆ) ಮಯ (ಬಡಿಗತನ) ತ್ರ‍್ವಷ್ಟ್ರ (ಲೋಹಗಾರಿಕೆ) ದೈವಜ್ಞ (ಚಿನ್ನದ ಕೆಲಸ) ಶಿಲ್ಪಿ (ಶಿಲ್ಪದ ಕೆಲಸ) ಹೀಗೆ ವೃತ್ತಿ ಮಾಡಿಕೊಂಡಿದ್ದವರು. ಒಂದೇ ಕುಟುಂಬದ ಈ ಐದು ವೃತ್ತಿಗಳು ಇಂದಿಗೂ ಕೂಡ ಅವರವರ ಆರ್ಥಿಕ ಸ್ಥಿತಿಗಳಿಂದಾಗಿ ಶ್ರೇಣೀಕೃತಗೊಂಡೆ ಸಾಗುತ್ತಿವೆ. ಅಲ್ಲದೆ ‘ವಿಶ್ವಬ್ರಾಹ್ಮಣ’, ‘ವಿಶ್ವಕರ್ಮ’ ಎನ್ನುವ ಧಾರ್ಮಿಕ ವಿಶೇಷಣಗಳ ಮೂಲಕ ಸಾಮಾಜಿಕ ಮೇಲು ರಚನೆಯನ್ನೂ ಇವು ರೂಢಿಸಿಕೊಂಡವು. ಇದಕ್ಕೆ ಗೊರೂರು ಅವರ ಕಮ್ಮಾರ ವೀರಭದ್ರಾಚಾರಿಯ ಪಾತ್ರ ಒಳ್ಳೆ ಉದಾಹರಣೆ. ಇಷ್ಟಕ್ಕೆ ನಿಲ್ಲದೆ ಇಂದು ವೃತ್ತಿಸಹಜವಾದ ಬಡಿಗ, ಕಮ್ಮಾರ ಎನ್ನುವ ಮನೆತನದ (ವೃತ್ತಿಯ) ಹೆಸರುಗಳು ಕೀಳೆಂದೆನಿಸಿಬಿಟ್ಟಿವೆ. ಇಂಥ ಕೀಳುತನ ಮರೆಮಾಚಲು ಸಂಸ್ಕೃತ ಮತ್ತು ಇಂಗ್ಲಿಷ ಶಬ್ದಗಳಿಂದ ತಮ್ಮನ್ನು ಗುರುತಿಸಿಕೊಳ್ಳುತ್ತಾರೆ. ಉದಾಹರಣೆಗೆ ಕಾರ್ಪೆಂಟರ್, ಗೋಲ್ಡ್ ಸ್ಮಿತ್, ಬ್ಲಾಕ್ ಸ್ಮಿತ್, ಆಚಾರಿ ಇತ್ಯಾದಿ.ದೇಹಮೂಲವಾದ ವೃತ್ತಿಗಳು ಆತ್ಮವಾದಿಗಳಂತೆ ದೇಹದ ನಿರಾಕರಣೆಯನ್ನು ಬಯಸಲಾರವು. ಶ್ರಮಿಕ ವರ್ಗದ ವಚನಕಾರರಲ್ಲಿ ದೇಹದ ನಿರಾಕರಣೆ ಇರದೆ ಸ್ವೀಕರಣೆ ಪ್ರಧಾನವಾಗಿದೆ. ಅಲ್ಲದೆ ಸ್ಮೃತಿಗಳು ಕೀಳೆಂದು ಬಗೆದ ವೃತ್ತಿಗಳಿಗೆ ಆತ್ಮಾಭಿಮಾನ ತಂದು ಕೊಟ್ಟವರು ಇವರು. ಹೀಗಾದರೂ ವೃತ್ತಿ ಮತ್ತು ಜಾತಿಗಳಿಗಿದ್ದ ಕಳ್ಳು ಬಳ್ಳಿಯ ಸಂಬಂಧವನ್ನು ಕತ್ತರಿಸುವ ಕೆಲಸ ಇವರಿಂದಲೂ ಸಾಧ್ಯವಾಗಲಿಲ್ಲ ಎಂಬುದನ್ನು ಹಲವಾರು ವಚನಗಳಿಂದ ಕಂಡುಕೊಳ್ಳಬಹುದು.
[bookmark: _ftnref3]ಬ್ರಾಹ್ಮಣತ್ವವನ್ನು ಹೊರಗೆ ವಿರೋಧಿಸುವ ವಚನಕಾರರು (ವಿಶೇಷವಾಗಿ ಮೇಲು ವರ್ಗದ ವಚನಕಾರರು) ಅದರ ಸಾಮಾಜಿಕ ಶ್ರೇಷ್ಟತೆಯ ಮಾದರಿಯೊಂದನ್ನು ಒಳಗೊಳಗೆ ಒಪ್ಪಿದ ಸಂದಂರ್ಭಗಳನ್ನು ಇಂಥಲ್ಲಿ ಕಾಣುತ್ತೇವೆ.‘ವರ್ಣನಾಂ ಬ್ರಾಹ್ಮಣೋಗುರು’ ಎನ್ನುವ ಸಿದ್ಧಾಂತವನ್ನು ತೀವ್ರವಾಗಿ ಭಂಜನಗೊಳಿಸುವ ವಚನಕಾರರಿಗೆ ವೈದಿಕ ಕರ್ಮ ಸಿದ್ಧಾಂತವನ್ನು ಮರೆತು ಇರಲಾಗಲಿಲ್ಲ ಎನಿಸುತ್ತದೆ. ಚನ್ನಬಸವಣ್ಣ ಈ ಬಗೆಯ ತಾರತಮ್ಯಗಳನ್ನು ದೀಕ್ಷೆಕೊಡುವಾಗ ವಿಧಿಸುತ್ತಾನೆ.[3] ದೇಹದ ಸ್ಥಿತಿಯೊಳಗೆ ಮೇಲು ಕೀಳಿನ ಪ್ರಶ್ನೆಯನ್ನು ತುರುಕಲಾಗಿದೆ. ಬೌದ್ಧಿಕ ಚಿಂತನೆಗಳಿಗೆ ಮಸ್ತಕ ಶ್ರೇಷ್ಟವಾದರೆ ಶರಣರಿಗೆ ಎದೆ ಶ್ರೇಷ್ಟವಾಗಿ ಕಾಣುತ್ತದೆ. ಅದು ಪರಮಾತ್ಮನಿರುವ ಜಾಗ. ಇಷ್ಟಲಿಂಗಕ್ಕೆ ಮೀಸಲಾಗಿರುವ ಜಾಗ. ಕೆಳಜಾತಿಯೊಂದಿಗೆ ಗುರುತಿಸಿಕೊಳ್ಳುವ ವಚನಕಾರರು ಹೊಕ್ಕುಳಕೆಳಗಿನ ದೇಹವನ್ನು ಹೇಯವಾಗಿ ಕಾಣುತ್ತಾರೆ.ಕೆಳವರ್ಗದ ವಚನಕಾರರಲ್ಲಿ ಲಿಂಗವು ಉಂಗುಷ್ಠದಲ್ಲಿ, ಉಳಿ ಮೊನೆಯಲ್ಲಿ ಮೂಡುವುದು ಇಲ್ಲಿ ಗಮನಾರ್ಹ ಸಂಗತಿ.
ವಚನಕಾರರಲ್ಲಿ ಪ್ರಕಟವಾಗುವ ಕೀಳಿಂಗಲ್ಲದೆ ಹಯನು ಕರೆಯದು, ‘ಮೇರುಗುಣ ವನರಸುವುದೇ ಕಾಗೆಯಲ್ಲಿ’ ‘ಕತ್ತೆ ಬೂದಿಯಲಿ ಹೊರಳಾಡಿದರೆ ಶಿವಭಕ್ತನಾಗಬಹುದೆ’ ‘ಕಾಗೆ ಕೋಗಿಲಾಗಬಹುದೆ’ ’ಪರುಷ ಗುಣವನರಸುವುದೇ ಕಬ್ಬಿಣದಲಿ’ ‘ಅಂದಣವನೇರಿದ ಸೊನಗ‘ ‘ಎಮ್ಮಸೊನಗಂಗೆ ತಳಿಗೆಯೆ ನಿಕ್ಕಬೇಡ’ ‘ಸಂಸಾರವೆಂಬ ಹೆಣಬಿದ್ದರೆ ತಿನಬಂದ ನಾಯಜಗಳವ ನೋಡಿ ಹೆಣ ಎದ್ದು ನಗುತಿರೆ’ ಎನ್ನುವ ಮಾತುಗಳನ್ನು ಅರ್ಥೈಸಿಕೊಳ್ಳುವ ಬಗೆ ಯಾವವು?ಪರಂಪರೆಯಿಂದಲೂ ಜನಮಾನಸದಲ್ಲಿ ಬಳಕೆಯಾಗುವ ಗಾದೆಮಾತುಗಳಂತೆ ಕಾಣುವ ಈ ಸಂಗತಿಗಳನ್ನು ಕೆಳವರ್ಗಗಳೇ ತನಗರಿವಿಲ್ಲದೆ ಬೈಗುಳಗಳ ರೂಪದಲ್ಲಿ ಬಳಸುವುದನ್ನು ಕಾಣುತ್ತೇವೆ. ಉದಾಹರಣೆಗೆ ‘ಉದ್ಯೋಗವಿಲ್ಲದ ಬಡಿಗ್ಯಾ ಮಗನ ಮುಕಳಿ ಕೆತ್ತಿದಾ’ ಎನ್ನುವ ಮಾತನ್ನು ನನ್ನ ಅಜ್ಜಿ ಬಳಸಿ ನಮ್ಮನ್ನು ಬೈಯುತ್ತಿದ್ದ ಪ್ರಸಂಗಗಳು. ಹಾಗೆ ‘ಗಾಣಿಗ್ಯಾನ ಕೂಡ ಕೂಡಿ ಒಣಾರೊಟ್ಟಿ ತಿನಬ್ಯಾಡಾ’ ‘ಹಜಾಮತಿ’ ‘ನೇವು ಜಾಡನ ಹೆಂಡತಿ ಬೆತ್ತಲೆ’ ‘ಅಕ್ಕಸಾಲಿ ಅಕ್ಕನ ಬಂಗಾರವನ್ನು ಬಿಡಲಾರ’. ಈ ಸಂಗತಿಗಳು ಗಂಭೀರವಾದಂತವು. ಮೇಲುನೋಟಕ್ಕೆ ಹಾಸ್ಯದ ತೆಳುವಾದ ವಿಷಯಗಳಾಗಿ ಕಂಡರೂ ಅವುಗಳ ಅಂತರ‍್ಯದಲ್ಲಿ ಶ್ರೇಣೀಕರಣದ ಸತ್ಯಗಳು ಅಡಗಿರುವುದನ್ನು ನಿರಾಕರಿಸಲಿಕ್ಕಾಗದು.
ಮೇಲಿನ ವಚನಗಳು ಮತ್ತು ಗಾದೆ ಮಾತುಗಳಲ್ಲಿ ಬಳಕೆಯಾಗುವ ಪ್ರಾಣಿ, ಪಕ್ಷಿ, ಲೋಹ ಉದ್ಯೋಗದ ರೂಪಕಗಳು ದುಡಿವ ವರ್ಗದ ಜೀವನದ ಬಹುಮುಖ್ಯ ಆಧಾರಗಳು. ಅವರಿಗೆ ಅವು ಪವಿತ್ರವಾದಂಥವು. ಎಷ್ಟೋ ಬುಡಕಟ್ಟುಗಳು ತಮ್ಮ ಕುಲದ ಚಿಹ್ನೆಗಳನ್ನಾಗಿ ಇಂಥ ಪ್ರಾಣಿ ಪಕ್ಷಿಗಳನ್ನು ಸ್ವೀಕರಿಸಿದ್ದುಂಟು. ಮೈಲಾರದಂತಹ ಸಾಂಸ್ಕೃತಿಕ ನಾಯಕನಿಗೆ ‘ನಾಯಿ’ ಬಹುಮುಖ್ಯ ಪ್ರಾಣಿ, ವಿಜಯನಗರ ಸಾಮ್ರಾಜ್ಯದ ಚಿಹ್ನೆ ‘ವರಾಹ’ ಎಂಬುದು ಉಲ್ಲೇಖನೀಯ. ಆದರೆ ವಚನಗಳಲ್ಲಿ ಮತ್ತು ಮುಂದೆ ಬಂದ ದಾಸರಲ್ಲಿ (ನಿಂದಕರಿರಬೇಕು ಹಂದಿಯ ತೆರದಲಿ……) ಇವು ಕೇಡಿನ ಸಂಕೇತಗಳಾಗಿ ಪ್ರಮಾಣೀಕರಣಗೊಳ್ಳುತ್ತವೆ. ವೈದಿಕ ಸಂಸ್ಕೃತಿಗಳ ಪ್ರಮಾಣೀಕರಣವನ್ನು ಒಳಗೊಳಗೆ ಒಪ್ಪಿಕೊಂಡಂತೆ ಕಾಣುವ ಇಂಥ ಚಿತ್ರಣಗಳು ಮೇಲುವರ್ಗದ ವಚನಕಾರರನ್ನು ಅನುಮಾನದಿಂದ ನೋಡಲು ಪ್ರೇರೇಪಿಸುತ್ತವೆ. ದುಡಿವ ದೇಹ ಮತ್ತು ಬೆವರನ್ನು ಕೀಳೆಂದು ಭಾವಿಸುವ ಆತ್ಮವಾದಿಗಳಿಗೆ ಶ್ರಮ ಬದುಕಿನ ಪ್ರಾಣಿ, ಪಕ್ಷಿ, ಆಹಾರ ಪದಾರ್ಥಗಳು, ಕೆಲಸದ ಪರಿಕರಗಳು ಮೈಲಿಗೆಯಾಗಿ ಕಾಣುತ್ತವೆ. ಅನಿಷ್ಠತೆಯ ಚಿಹ್ನೆಗಳಾಗಿ ತೋರುತ್ತವೆ.
ಶ್ರಮಿಕ ವರ್ಗದ ವಚನಕಾರರಲ್ಲಿ ಮೇಲಿನ ಸಂಗತಿಗಳು ನಿಷೇಧಾತ್ಮಕ ಪ್ರವೃತ್ತಿಯಿಂದ ಸಕಾರಾತ್ಮತೆಯತ್ತ ಸಾಗುವ ಹವಣಿಕೆಯನ್ನು ಹೊಂದಿವೆ. ‘ಕಾಗೆ’ ‘ಕಬ್ಬಿಣ’ ಎನ್ನುವ ಕೆಳ ಸಂಸ್ಕೃತಿಗಳು ಶಿವಭಕ್ತಿ ಎನ್ನುವ ಪರುಷದ ಮೂಲಕ ಅಪರಂಜಿಯಾಗುವ, ಉನ್ನತೀಕರಣಗೊಳ್ಳುವ ನೆಲೆಗಳು ಕಾಣುತ್ತವೆ. ಮೊದಲೇ ಹೇಳಿದಂತೆ ಪ್ರಕೃತಿಯ ಪದಾರ್ಥಗಳನ್ನು ಮನುಷ್ಯ ವಿವೇಕದಿಂದ ಸಂಸ್ಕರಿಸುವ, ಶಿವಭಕ್ತಿ ಎನ್ನುವ ಪರಿಕಲ್ಪನೆಯಿಂದ ಮಾತ್ರ ಉನ್ನತೀಕರಣಗೊಳ್ಳುವ ನೆಲೆಗಳು ಭಕ್ತಿ ಪರಿಸರದಿಂದ ಹೊರಗಿದ್ದ ಸಂಗತಿಗಳನ್ನು ಉಪೇಕ್ಷೆಯಿಂದ ನೋಡುತ್ತವೆ. ‘ಕೀಳು’ ಎಂಬುದು ‘ಮೇಲು’ ಎಂಬುದರ ಸಂಸರ್ಗದಿಂದ ತನ್ನ ಕೀಳುತನವನ್ನು ನೀಗಿಕೊಳ್ಳುವ ನೆಲೆಗಳು ಇಲ್ಲಿ ಎದ್ದುಕಾಣುತ್ತವೆ.ಆದರೆ ಮೇಲುತನದ ರಾಜ್ಯಭಾರಕ್ಕೆ ಕೀಳೆನಿಸುವ ಬದುಕೆ ವೇದಿಕೆ ಎಂಬುದನ್ನು ಮರೆಯಲಾಗದು. ‘ಚಿನ್ನ ವಿಶೇಷ ಮಣ್ಣು ಅಧಮವೆಂದಡೆ ಅದು ನಿಂದು ಕರಗುವುದಕ್ಕೆ ಮಣ್ಣಿನ ಕೋವೆಯೇ ಮನೆಯಾಯಿತ್ತು’ ಎನ್ನುವ ಮೆರಿಮಿಂಡಯ್ಯನ ವಚನ ತುಂಬಾ ಮಹತ್ವದ್ದು.ಇದು ಮೇಲು ಸಂಸ್ಕೃತಿಯ ಶ್ರೇಷ್ಟತೆಯ ಕುಹಕಕ್ಕೆ ಕೊಟ್ಟ ಎದಿರೇಟು. ಮಣ್ಣಿನಿಂದ ಹುಟ್ಟಿದ ಚಿನ್ನ ಮಣ್ಣಿನ ಮೂಲಕವೇ ತನ್ನ ಅಸ್ತಿತ್ವವನ್ನು ಗುರುತಿಸಿಕೊಂಡು ತಿರುಗಿ ಮಣ್ಣನ್ನೇ ಕೀಳೀಕರಿಸುವುದನ್ನು ಮೆರಿಮಿಂಡಯ್ಯ ಪ್ರಶ್ನಿಸುತ್ತಾನೆ.
ಈ ಸಂಗತಿಯನ್ನು ಕಮ್ಮಾರ ಮತ್ತು ಅಕ್ಕಸಾಲಿಯರ ಬದುಕಿನ ವಿವರಗಳಿಂದ ಮತ್ತಷ್ಟು ವಿಸ್ತರಿಸಿಕೊಳ್ಳಬಹುದೆನಿಸುತ್ತದೆ.ವೃತ್ತಿ ಶ್ರೇಣೀಕರಣದ ಹಂಬಲಕ್ಕೆ ಇದು ಒಳ್ಳೆ ನಿದರ್ಶನ. ಮನುಕುಲದ ಚರಿತ್ರೆಯೊಂದಿಗೆ ಬೆಸೆದು ಕೊಂಡಿರುವ ಕಬ್ಬಿಣವು ಮನುಷ್ಯ ನಾಗರಿಕತೆಯ ಅವಿಷ್ಕಾರ ಮತ್ತು ವಿಸ್ತಾರದ ಬಹುಮುಖ್ಯ ಲೋಹ. ಸಾಮ್ರಾಜ್ಯಶಾಹಿ ಚಟುವಟಿಕೆಗಳಲ್ಲಿ ಚಿನ್ನ ಮತ್ತು ಬೆಳ್ಳಿಗಿಂತ ಲೋಹ ಹಿರಿಯ ಸ್ಥಾನ ಪಡೆದಿತ್ತು. ಇಂಥ ಲೋಹವನ್ನು ಅದಿರಿನ ರೂಪದಲ್ಲಿ ಹೊರತೆಗೆದು ಕಾಸಿ ಸೋಸಿ ಬಡಿದು ಬಗ್ಗಿಸಿ ಆಯುಧ ಮಾಡಿಕೊಡುವವರು ಕಂಬಾರರು. ಮುದ್ದೆಗಂಬಾರರೆಂದು ಕರೆದುಕೊಳ್ಳುವ ಸಮುದಾಯದ ಕುರುಹುಗಳು ಬಳ್ಳಾರಿ ಜಿಲ್ಲೆಯ ಕುಡತಿನಿ, ಚಿಲಕನಹಟ್ಟಿ, ಗೊಲ್ಲರಹಳ್ಳಿ ಪರಿಸರದಲ್ಲೂ ಮೈಸೂರು ಜಿಲ್ಲೆಯ ಹುಲಗೂರುಗಳಲ್ಲೂ ಸಿಗುತ್ತವೆ. ಇವರ ಮೂಲವೃತ್ತಿಯೇ ಕಬ್ಬಿನ ತಯಾರಿಕೆ ಮತ್ತು ಆಯುಧ ರಚನೆ. ವೃತ್ತಿ ಪಂಚಾಳದವರದಾದರೂ ಅದರಲ್ಲೂ ಅಕ್ಕಸಾಲಿಗರಿಂದ ಕೀಳೆನಿಸಿಕೊಂಡ ವೃತ್ತಿ ಬದುಕು ಇವರದು. ಅಕ್ಕಸಾಲಿಗರಷ್ಟೇ ಅಲ್ಲ ಇಡೀ ಕೃಷಿ ಬದುಕೆ ಕಬ್ಬಿಣದ ಆಯುಧಗಳ ಮೊನೆಯ ಮೇಲೆ ನಿಂತಿರುವುದು ಸಣ್ಣ ವಿಷಯವಲ್ಲ. ಶ್ರೇಷ್ಠತೆಯ ಹಾಗೂ ಶ್ರೀಮಂತಿಕೆಯ ಸಂಕೇತವಾಗಿರುವ ಚಿನ್ನ ಬೆಳ್ಳಿಗಳು ಆಭರಣಗಳಾಗಿ ರೂಪಗೊಳ್ಳಬೇಕಾದರೆ ಅದು ಟಂಕದ ಸಹಾಯದಿಂದ ಎನ್ನುವ ಮಾತು ಇಲ್ಲಿ ಅರ್ಥಪೂರ್ಣವೆನಿಸುತ್ತದೆ. ಬಿಳಿಹಾಳೆ ಉಪಯುಕ್ತ ದಾಖಲೆಯಾಗಬೇಕಾದರೆ ‘ಕರಿಮಸಿ’ ಯ ಸಹಾಯ ಹೇಗೆ ಅಗತ್ಯವೋ ಹಾಗೆ ಚಿನ್ನಕ್ಕೆ ತಾಮ್ರದ ಸ್ಪರ್ಷ ಅತ್ಯಗತ್ಯ. ಅಮೂರ್ತದ ಶೋಭೆಗೆ ಮೂರ್ತದ ಸ್ಪರ್ಷ ಎಷ್ಟು ಅಗತ್ಯ ಎನ್ನುವುದನ್ನು ಇಲ್ಲಿ ಕಾಣಬಹುದು. ವಾಸ್ತವ ಹೀಗಿರುವಾಗ ಚರಿತ್ರೆಯ ಯಾವ ಹಂತದಲ್ಲಿ ಇದು ತಿರುಮುರು ಆಯಿತು ಎನ್ನುವುದು ಜಿಜ್ಞಾಸೆ. ಮೂಗು ಮಾಡಿದವನ ಮರೆತು ನತ್ತು ಮಾಡಿದವನ ನೆನೆವ ಬಗೆಯಿದು. ಚಿನ್ನದೊಂದಿಗೆ ಚಿನ್ನವಾಗಿ ಸೇರಿಕೊಳ್ಳುವ ತಾಮ್ರದ ಅಸ್ತಿತ್ವ ಸಂಸ್ಕೃತೀಕರಣದ ತರ್ಕದಲ್ಲಿ ಅಡಗಿದೆ. ಹೊರಗಿದ್ದಾಗ ಕೀಳಾಗಿ ನೋಡುವ ಒಳಸೇರಿದಾಗ ಉನ್ನತೀಕರಣಗೊಳ್ಳುವ ಈ ಪರಿ ಸಾಮಾಜಿಕ ಆಲೋಚನೆಯ ಶ್ರೇಣೀಕರಣವನ್ನು ಮಾರ್ಮಿಕವಾಗಿ ಚಿತ್ರಿಸುತ್ತದೆ. ಅಗತ್ಯ ಬಿದ್ದಾಗ ಕೀಳನ್ನು ಒಪ್ಪಿಕೊಳ್ಳುವ ಅಪ್ಪಿಕೊಳ್ಳುವುದರ ಹಿಂದಿನ ತುಡಿತ ಬಹುಮುಖ್ಯವಾಗಿ ಸಾಂಪ್ರದಾಯಿಕ ಮನಸ್ಸುಗಳ ಅವಕಾಶವಾದಿತನವನ್ನು ಅವುಗಳ ಸಾಂಸ್ಕೃತಿಕ ರಾಜಕಾರಣವನ್ನು ಎತ್ತಿ ತೋರಿಸುತ್ತದೆ.
ತನ್ನದಲ್ಲದ ಸಂಸ್ಕೃತಿಯೊಂದನ್ನು ಅನಾಗರಿಕವೆಂದು ಭಾವಿಸುವ ಪ್ರವೃತ್ತಿಗಳ ಹಿಂದಿನ ಆಲೋಚನ ಕ್ರಮವು ಅಪಾಯಕಾರಿಯಾದುದು.ಮೊರದೈವಗಳೆಂಬ ನೂರು ಮಡಿಕೆಗಳನ್ನು ಕುಡಲಸಂಗಮನೆಂಬ ಒಂದೇ ದೈವದಿಂದ ಹೊಡೆದು ಹಾಕುವ ವಚನಕಾರರಲ್ಲೂ ಇದನ್ನು ಕಾಣುತ್ತೇವೆ. ಬಹಳ ಸ್ಪಷ್ಟವಾಗಿ ಇಲ್ಲಿ ದೈಹಿಕ ಮತ್ತು ಬೌದ್ಧಿಕ ಶ್ರಮಗಳ ಎರಡು ಹೋಳುಗಳನ್ನು ಕಾಣುತ್ತೇವೆ. ದುಡಿವ ವರ್ಗದ ವಚನಕಾರರಲ್ಲಿ ಈ ದುಡಿವ ದೇಹ ಮತ್ತು ತುಡಿವ ಮನಸ್ಸು ಒಡೆದ ಹೋಳುಗಳಲ್ಲ. ಮುಂದೆ ಬಂದ ತತ್ವಪದಕಾರರಲ್ಲೂ ದೇಹ ಮನಸ್ಸುಗಳ ಅಭಿನ್ನತೆಯನ್ನು ಕಾಣುತ್ತೇವೆ. ವೃತ್ತಿಯ ದೈವೀಕರಣ ಶ್ರಮದ ಭಕ್ತೀಕರಣವನ್ನು ಇಲ್ಲಿ ಕಾಣಬಹುದು. ವೃತ್ತಿಪ್ರಧಾನ ಶ್ರಮಿಕ ವರ್ಗಗಳಲ್ಲಿ ವೃತ್ತಿಪರ ಉಪಕರಣಗಳುಇಂದಿಗೂ ಪೂಜಾರ್ಹವಾಗಿರುವುದನ್ನು ಮನಗಾಣಬಹುದು. ಕೃಷಿಗೆ ಕೇಂದ್ರವಾದ ಭೂಮಿ ಭೂದೇವಿಯಾದಂತೆ ವೃತ್ತಿ ಸಂಬಂಧಿ ಉಪಕರಣಗಳು ದೇವತಾ ರೂಪವನ್ನು ಪಡೆದಿವೆ. ಬಡಿಗ ಬಲಸುವ ಉಳಿ, ಬಾಚಿ, ಕೊಡತಿ, ಗರಗಸ, ಕಮ್ಮಾರರು ಬಳಸುವ ತಿದಿ, ಒಲೆ, ಛಾಣ, ಅಡಿಗಲ್ಲು ಮುಂತಾದವು ಕಾಳಿಕಾದೇವಿಯ ಪ್ರತೀಕಗಳು. ಇಂಥ ವೃತ್ತಿ ಮತ್ತು ಅದರ ವಿಶಿಷ್ಟ ಪರಿಕರಗಳು ಹಾಗೂ ಪರಿಭಾಷೆಗಳು ವಚನಕಾರರಲ್ಲಿ ಅನುಭಾವದ ಅಭಿವ್ಯಕ್ತಿಯ ರೂಪಕಗಳಾಗಿ ಬಳಕೆಯಾಗುವ ಮೂಲಕ ವೃತ್ತಿಯನ್ನು ಅತ್ಯಂತ ಅಭಿಮಾನದಿಂದ ನೋಡುವ ಪರಿಸರ ನಿರ್ಮಾಣವಾಯಿತು. ಆದರೆ ವೃತ್ತಿ ಹಾಗೂ ಜಾತಿಗಳಿಗಿದ್ದ ಅನನ್ಯತೆಯನ್ನು ಆರ್ಥಿಕವಾದ ಹಾಗೂ ಸಾಮಾಜಿಕವಾದ ಸಂಬಂಧವನ್ನು ಕತ್ತರಿಸಲು ಶರಣರಿಂದಲೂ ಸಾಧ್ಯವಾಗಲಿಲ್ಲ ಎಂಬುದು ಅಷ್ಟೇ ಸತ್ಯವೆನಿಸುತ್ತದೆ. ಕಾಯಕವನ್ನು ಪೂಜ್ಯೀಕರಿಸುವ ವಚನಕಾರರ ಕ್ರಮ ಶ್ರಮದ ಮೌಲೀಕರಣವೊ? ಸೇವೆಯ ವೈಭವೀಕರಣವೊ? ಆಧುನಿಕ ಬರಹಗಾರರಾದ ಕುವೆಂಪು, ಕುಂವಿ, ಬರಗೂರು ಮುಂತಾದವರಲ್ಲಿ ಶ್ರಮದ ಮೌಲೀಕರಣ ಎದ್ದು ಕಾಣುತ್ತದೆ. ಆದರೆ ಅದರ ಪವಿತ್ರೀಕರಣ ಇಲ್ಲ. ಅಸಮಾನತೆಗಳ ಸಮಾನೀಕರಣದ ಹಂಬಂಲಗಳು ಇಲ್ಲಿ ಕಾಣುತ್ತವೆ. ಕೀಳೆನಿಸಿದ್ದ ವೃತ್ತಿ ಹಾಗೂ ಪರಿಭಾಷೆ ಪರಿಸರಗಳನ್ನು ಮೌಲಿಕ ವ್ಯಾಖ್ಯಾನಗಳಿಗೆ ಅಳವಡಿಸುತ್ತಾರೆ. ಸ್ವಾವಲಂಬನೆಯ ಹೆಸರಿನಲ್ಲಿ ಸ್ವಂತ ದುಡಿಮೆಯ ವೃತ್ತಿ ಪಾವಿತ್ರ‍್ಯತೆಯನ್ನು ನಿಷ್ಠೆಯಿಂದ ಮುಂದುವರೆಸಬೇಕೆನ್ನುವ ನಿಲುವುಗಳು ಬದುಕಿನ ಕ್ರೀಯಾಶೀಲ ನೆಲೆಗಳಾಗಿ ಕಂಡರೂ ವಂಶಪಾರಂಪರೆಯ ಹಿಂದಿನ ಆಲೋಚನೆಗಳೇ ಇಲ್ಲೂ ಪ್ರಧಾನವಾಗಿ ಕಾಣುತ್ತವೆ. ಆಧುನಿಕತೆಯ ಹೊಸ ಅವಿಷ್ಕಾರಗಳು ಎಷ್ಟೇ ಮಾರಕವೆಂದು ಅನಿಸಿದರು ಈ ವಂಶಪಾರಂಪರೆಯ ಅನಿವಾರ್ಯತೆಯನ್ನು ಸ್ವಲ್ಪಮಟ್ಟಿಗೆ ಒಡೆದು ಹಾಕಿದ್ದನ್ನು ಕಾಣುತ್ತೇವೆ. ಚಮ್ಮಾರರಲ್ಲದವರು ಚಪ್ಪಲಿ ಮಾಡುವ ಹಾಗೂ ಮಾರುವ, ಬಡಿಗ ಕಮ್ಮಾರರಲ್ಲದವರು (ಕ್ರಿಶ್ಚಿಯನ್, ಲಂಬಾಣಿ, ಮುಸ್ಲಿಂ, ಹರಿಜನ) ಕೂಡ ಈ ವೃತ್ತಿಗಳನ್ನು ಅವಲಂಬಿಸಿರುವುದನ್ನು ಇಂದು ಕಾಣುತ್ತೇವೆ.
೨.ಭಕ್ತಿಯ ಖಾಸಗೀಕರಣ ಮತ್ತು ಕೇಂದ್ರೀಕರಣ ಸಮಸ್ಯೆಗಳು
ವಚನ ಸಂಸ್ಕೃತಿಯನ್ನು ದುಂಡಾಗಿ ಗ್ರಹಿಸುವ ಕ್ರಮದಲ್ಲಿಯೇ ಅನೇಕ ಒಳಸೂಕ್ಷ್ಮಗಳು, ಆಂತರಿಕ ಸಂಘರ್ಷಗಳು ಮೂಸಿ ಹೋಗುವ ಅಪಾಯವಿದೆ. ‘ವಚನ ಸಂಸ್ಕೃತಿ‘ ‘ಕೆಳ ಸಂಸ್ಕೃತಿ’ ಅಥವಾ ‘ಶರಣ ಸಂಸ್ಕೃತಿ’ಎನ್ನುವ ಗ್ರಹಿಕೆಗಳೇ ತಮ್ಮೊಳಗಿನ ಅನೇಕ ವೈರುಧ್ಯಗಳನ್ನು ಮರೆಮಾಚಿ ಅಲಂಕಾರಿಕವಾದ ಏಕರೂಪಿ ಪರಿಕಲ್ಪನೆಯಾಗಿ ರೂಪಗೊಳ್ಳುತ್ತವೆ. ಹೀಗೆ ಸಂಸ್ಕೃತಿಯೊಂದನ್ನು ಆಧ್ಯಾತ್ಮಿಕ ಮೌಲ್ಯಗಳ ಪ್ರತಿರೂಪವೆಂದಾಗಲೀ,ಆದರ್ಶಿಕೃತ ಸ್ವರೂಪವೆಂದಾಗಲೀ ಭಾವಿಸುವ ಸಂಗತಿಯೇ ಏಕಮುಖ ಹಾಗೂ ಪ್ರತಿಷ್ಠಿತ ಸಂಸ್ಕೃತಿಯೊಂದರ ಒಪ್ಪಿತ ಮಾದರಿಯ ಗ್ರಹಿಕೆಯೇ ಆಗಿದೆ. ಒಂದು ವರ್ಗದ ಸನಾತನತೆಯ ನೆರಳಿನಲ್ಲಿ ಸಂಸ್ಕೃತಿಯೊಂದರ ಚಹರೆಗಳನ್ನು ಹುಡುಕುವುದು ಶ್ರಮಿಕ ವರ್ಗದ ಬಹುಬಾಳಿನ ವಿವರಗಳನ್ನು ಕಡೆಗಣಿಸಿದಂತಾಗುತ್ತದೆ.
ಅಪವರ್ಗೀಕರಣದ ಬಹುಮುಖ್ಯ ನೆಲೆಯಾಗಿ ಕಾಣುವ ೧೨ನೇ ಶತಮಾನವು ವ್ಯಕ್ತಿಗಳ ಒಕ್ಕೂಟದಲ್ಲಿ ಪರಿಪೂರ್ಣತೆಯನ್ನು ಕಾಣುವ ಸಮೂಹ ಪ್ರಜ್ಞೆಯ ಶೋಧಕ್ಕೆ ಕಾರಣವಾಯಿತು. ವ್ಯಕ್ತಿ ಮತ್ತು ಭಕ್ತಿಯ ಸಂಬಂಧವನ್ನು ತೀವ್ರಗೊಳಿಸಿತು. ಭಕ್ತಿಯನ್ನು ಸಾಂಸ್ಥಿಕಗೊಳಿಸದೆ ಇಷ್ಟಲಿಂಗದ ಮೂಲಕ ವ್ಯಕ್ತೀಕರಿಸಿದರು. ಸ್ಥಾವರ ವ್ಯವಸ್ಥೆಯನ್ನು ಚಲನಶೀಲಗೊಳಿಸಿದರು.ಪ್ರಭುತ್ವದ ಸ್ಥಿರತೆಗೆ ಮೂಲವಾಗಿದ್ದ ಭಕ್ತಿ ಹಾಗೂ ಕಾಯಕನಿಷ್ಠೆಯನ್ನು ಪ್ರಜಾ ಕಾಳಜಿಯನ್ನಾಗಿಸಿದರು. ಆದರೆ ಕಾಯಕವನ್ನು ಇಷ್ಟದೈವಕ್ಕೆ ಮೀಸಲುಗೊಳಿಸುವ ಇನ್ನೊಂದು ಕೇಂದ್ರೀಕೃತ ಕಲ್ಪನೆಯನ್ನು ಶರಣರಲ್ಲಿ ಕಾಣಬಹುದು.ಹೀಗೆ ಊಳಿಗಮಾನ್ಯ ನೆಲೆಯ ಸೆಳಕುಗಳನ್ನು ಶರಣರಲ್ಲೂ ಅಲ್ಲಲ್ಲಿ ಕಾಣಬಹುದು.
[bookmark: _ftnref4]ವಚನ ಚಳುವಳಿಯ ಬಹುಮುಖ್ಯ ಶಕ್ತಿಕೇಂದ್ರ ‘ಶಿವ’ಮತ್ತು‘ಶಿವಭಕ್ತಿ’. ವ್ಯಕ್ತಿಯ ಮೂಲಕ ಭಕ್ತಿಯ ಬೀಜವ ಬಿತ್ತಿ ಮುಕ್ತಿಯ ಬೆಳೆಯನ್ನು ತಗೆಯಬಯಿಸಿದ ಶರಣ ಚಳುವಳಿ ಭಕ್ತಿಯ ಖಾಸಗೀಕರಣ ಮತ್ತು ಕೇಂದ್ರೀಕರಣವನ್ನು ಗರ್ಭೀಕರಿಸಿಕೊಂಡು ಬೆಳೆಯಿತು. ಏಕದೇವೋಪಾಸನೆಯ ತತ್ವವೇ ಒಂದು ರೀತಿಯಲ್ಲಿ ಮತಾಂತರದ ಆಶಯವನ್ನು ಹೊಂದಿದ್ದು ಶರಣರ ಏಕದೇವೋಪಾಸನೆಗೆ ಶಿವನೇ ಕೇಂದ್ರ. ಈ ಕೇಂದ್ರಶಕ್ತಿಗೆ ಬದ್ಧರಾದವರು ಮಾತ್ರ ಭಕ್ತರು. ಶಿವಮನಸ್ಸು, ಶಿವವ್ಯಕ್ತಿತ್ವ, ಶಿವಮನುಷ್ಯ, ಮುಖ್ಯವಾದ ವಚನ ಚಳುವಳಿ ಫಲಿತವನ್ನು ಬರಗೂರವರು ‘ಶಿವಸಂಸ್ಕೃತಿ’ ಎಂದು ಕರೆಯುತ್ತಾರೆ.[4]ಕಸಬುದಾರ ವರ್ಗಗಳೇ ಪ್ರಧಾನವಾಗಿ ಈ ಚಳುವಳಿಗೆ ಸೇರಿಕೊಂಡಿದ್ದರೂ ಒಂದು ರೀತಿಯಲ್ಲಿ ಸಾಂಸ್ಕೃತೀಕರಣದ ಮೂಲಕವೇ ಈ ಚಳುವಳಿ ಅವರನ್ನು ಸ್ವೀಕರಿಸಿದಂತೆ ತೋರುತ್ತದೆ. ‘ಇಷ್ಟಲಿಂಗ’ ಎನ್ನುವ ಸರ್ವಸಮಾನವಾದ ಪರಿಕಲ್ಪನೆ ಈ ಸಂಸ್ಕೃತೀಕರಣದ ಬಹುಮುಖ್ಯ ಅಂಗ. ಇಲ್ಲಿನ ಜನಸಾಮಾನ್ಯರು ಕೇವಲ ಜನಸಾಮಾನ್ಯರಾಗಿ ಬರದೆ ಶಿವಸಾಮಾನ್ಯರಾಗಿ ಬರುತ್ತಾರೆ. ‘ಭಕ್ತ’ ನೆಂಬ ಅರ್ಹತೆ ಭವಿಗಳೆಂಬ ವರ್ಗವನ್ನು ಸೂಚಿಸಿತು. ಇಲ್ಲಿ ಭಕ್ತಿಯ ಖಾಸಗಿತನ ಒಪ್ಪುವಂತಹದ್ದಾದರೂ ಅದರ ಕೇಂದ್ರೀಕರಣ ಎನ್ನುವುದು ಅನಾರೋಗ್ಯಕರವಾದದ್ದು. ಈಕೇಂದ್ರೀಕರಣವು ಮೂಲಭೂತವಾದಿತನಕ್ಕೆ ಸರ್ವಾಧಿಕಾರಕ್ಕೆ ನೆಲೆಯೊದಗಿಸುವಂಥದ್ದು.ಶರಣರ ಮೌಲಿಕ ಚಿಂತನೆಗಳು ಇಂದು ಸ್ಥಾವರಗೊಂಡು ಮೂಲಭೂತವಾದೀ ಮನೋಧರ್ಮವನ್ನು ಪೋಷಿಸತ್ತಿರುವುದಕ್ಕೆ ವಚನಧರ್ಮದೊಳಗಿದ್ದ ಬಿರುಕುಗಳೇ ಕಾರಣವೆಂದು ಹೇಳಬಹುದು. ವಚನಚಳುವಳಿಯು ಸಾಂಸ್ಥೀಕರಣದ ಹಾಗೂ ಜಾತಿ ವ್ಯವಸ್ಥೆಯ ವಿರೋಧಿಯಾಗಿದ್ದರೂ ಸಕಲ ಶಕ್ತಿಕೇಂದ್ರಿತ ಶಿವಸಂಸ್ಕೃತಿಯು ಇಂದು ಅಪಾಯಕಾರಿ ಆಲಯ ಸಂಸ್ಕೃತಿಯಾಗಿ ಸಾಂಸ್ಥೀಕರಣಗೊಳ್ಳುತ್ತಿದೆ.
ಕನ್ನಡ ಸಾಹಿತ್ಯ ಸಂಸ್ಕೃತಿಗಳಿಗೆ ವಚನ ಚಳುವಳಿ ಬಹುಮುಖ್ಯ ಕೊಡುಗೆ ಕೊಟ್ಟಿರುವುದರಲ್ಲಿ ಎರಡು ಮಾತಿಲ್ಲ. ಆದರೆ ಅಷ್ಟಕ್ಕೆ ನಿಂತು ಬಿಟ್ಟರೆ ವಿವಿಧ ಸಂವೇದನೆಗಳಿಂದೊಡಗೂಡಿದ ಚಳುವಳಿಯ ಆಂತರಿಕ ಸಂಘರ್ಷಗಳು, ವೈರುಧ್ಯಗಳು ನಮಗೆ ಧಕ್ಕದೇ ಹೋಗುತ್ತವೆ. ಚಾರಿತ್ರಿಕ ಹಾಗೂ ಸಮಕಾಲೀನ ಪ್ರಜ್ಞೆಗಳು ಸಾವಯವಗೊಂಡ ಆಂತರಿಕ ಸ್ಥಿತಿ ಹಳೆಯ ಸಾಹಿತ್ಯದ ವಿಮರ್ಶೆಗೆ ಬಹುಮುಖ್ಯವಾದದು.ಲೇಖಕನಾದವ ತಾನು ಬೆಳೆದು ಬಂದ ಸಮುದಾಯ, ಸಂಸ್ಕೃತಿ ಪರಂಪರೆಗಳೊಂದಿಗೆ ತನ್ನನ್ನು ಗುರುತಿಸಿಕೊಳ್ಳುವುದು ಅನನ್ಯತೆಯನ್ನು ಸಾಧಿಸಿಕೊಳ್ಳುವುದು ಪರಂಪರೆಯ ಅರ್ಥಪೂರ್ಣ ನೆಲೆಗಳನ್ನು ಸಮಕಾಲೀನತೆಯೊಂದಿಗೆ ಹೊಸ ಅರ್ಥದಲ್ಲಿ ಮುಖಾಮುಖಿಯಾಗಿಸುವುದೇ ಆಗಿರುತ್ತದೆ. ಗತದ ನೆನಪುಗಳೊಂದಿಗೆ ಪದೇ ಪದೇ ಗುದ್ದಾಡುವ ಈ ಕ್ರಿಯೆ ಉದಾರವೂ ಆಗದ ಸನಾತನವೂ ಆಗದ ಸ್ವ-ವಿಮರ್ಶಾತ್ಮಕ ನೆಲೆಯದ್ದಾಗಿರಬೇಕಾಗುತ್ತದೆ. ಅಲಕ್ಷಿತ ಅಧ್ಯಯನ ಕ್ಷೇತ್ರಗಳತ್ತ ಒತ್ತು ಬೀಳುತ್ತಿರುವ ಈ ಹೊತ್ತಿನಲ್ಲಿ ಕೇವಲ ಭಾರತೀಯ ಪಾರಂಪರಿಕ ಮನೋಧರ್ಮವನ್ನಾಗಲೀ ವಸಾಹತುಶಾಹಿ ಅನುಭವವನ್ನಾಗಲೀ ಆಧರಿಸದೆ, ಬರೀ ಟೀಕಿಸದೆ ಇವುಗಳಿಗೆ ಹೊರತಾದ ಹೊಸದಾರಿಯ ಅವಶ್ಯಕತೆಯಿದೆ. ಯಾವೊಂದು ಧಾರ್ಮಿಕ ಪರಂಪರೆಯೊಂದರ ಗುಣಾತ್ಮಕ ಅಂಶಗಳು ಬೇರೆ.ಅವುಗಳಲ್ಲಿನ ಮೌಲ್ಯಾತ್ಮಕ ಅಂಶಗಳನ್ನು ಉದಾತ್ತೀಕೃತ ನೆಲೆಯಲ್ಲಿ ವೈಭವೀಕರಿಸುವುದು ವಿಹಿತವಾದುದಲ್ಲ. ಅದರ ಕೊರತೆಗಳನ್ನು ಆ ಮೂಲಕ ಅದರಲ್ಲಿ ಸಮ್ಮಿಳಿತಗೊಂಡ ವಿವಿಧ ಜನಸಂಸ್ಕೃತಿಗಳ ಸಂವೇದನೆಗಳನ್ನು ಅಧ್ಯಯಿನಿಸುವುದು ಅದಕ್ಕಿಂತಲೂ ಬಹುಮುಖ್ಯವಾದ ಸಂಗತಿ.
[bookmark: _ftnref5]ಈ ಹಿನ್ನೆಲೆಯಲ್ಲಿ ಶರಣ ಚಳುವಳಿಯನ್ನು ಗಮನಿಸಿದರೆ ಹೊಸ ಅರ್ಥಗಳಿಗೆ ಮುಖಾಮುಖಿಯಾಗಬೇಕಾಗುತ್ತದೆ. ಶರಣ ಚಳುವಳಿಯು ಏಕದೇವೋಪಾಸನೆ ಮತ್ತು ಶಿವಕೇಂದ್ರಿತ ತಾತ್ವಿಕತೆಯನ್ನೇನೋ ಸ್ವೀಕರಿಸಿತು. ಆದರೆ ಕಸುಬುದಾರ ವರ್ಗಗಳ ವಚನಕಾರರ ವಚನಗಳ ಅಧ್ಯಯನ ಈ ಏಕಾಕೃತಿಯನ್ನು ಅನುಮಾನಿಸುತ್ತದೆ. ಯಾಕೆಂದರೆ ಕಸುಬುದಾರ ವರ್ಗದ ಶರಣರ ಯಾವ ಆಶಯಗಳೂ ತಾತ್ವಿಕಮಟ್ಟದಲ್ಲಿ ಯಥಾವತ್ತಾದ ಅನುಸರಣೆಗಳಾಗಿರಲಿಲ್ಲ. ಅವು ಶಿವ ಸಂಸ್ಕೃತಿಯ ಮೂಸೆಯಲ್ಲಿ ಹಾಯ್ದು ಉನ್ನತೀಕರಣಗೊಂಡವು.ಹೀಗಾಗಿ ಭಕ್ತಿಯ ಈ ನಿಲುಕುವಿಕೆ ಆಯಾ ವ್ಯಕ್ತಿ ಅಥವಾ ಸಮುದಾಯದ ಸಂಸ್ಕೃತಿಗಳಿಗೆ ದಕ್ಕಿದ ಸ್ವಾತಂತ್ರ‍್ಯವೆನಿಸಲಿಲ್ಲ. ಭಕ್ತಿಯು ಬರುವ ವಿಧಾನದಲ್ಲಿ ಖಾಸಗೀಕರಣವೂ ಭಕ್ತಿಯ ಮೂಲ ಬದ್ಧತೆಯಲ್ಲಿ ಕೇಂದ್ರೀಕರಣವೂ ಮುತುವರ್ಜಿವಹಿಸಿತು. ಹೀಗಾಗಿ ಬರಗೂರು ರಾಮಚಂದ್ರಪ್ಪನವರು ಹೇಳುವಂತೆ ಆರ್ಥಿಕ ಖಾಸಗೀಕರಣ ಬಂಡವಾಳ ಶಕ್ತಿಯ ಕೇಂದ್ರೀಕರಣವಾದಂತೆ ಭಕ್ತಿಯ ಖಾಸಗೀಕರಣ ಶಿವಭಕ್ತಿಯ ಕೇಂದ್ರೀಕರಣವೂ ಆಗಬಲ್ಲದು.[5]ವೈದಿಕ ಮೂಲದ ಆಕೃತಿಗಳನ್ನು ವಚನಕಾರರು ತಿರಸ್ಕರಿಸಿ ಅವುಗಳ ಪಾವಿತ್ರ‍್ಯನಾಶ ಮಾಡಿದರೂ ಬದಲೀಯಾಗಿ ಕಟ್ಟಿಕೊಟ್ಟ ಪರ್ಯಾಯದಲ್ಲಿ ಸಮಾಜದ ಎಲ್ಲ ತಿರಸ್ಕೃತರೂ ಸಮಾನ ಸಮಾಜಿಕತೆಯನ್ನು ಪಡೆಯಲಿಲ್ಲ. ಕಾರಣ ಲಿಂಗದೀಕ್ಷೆಯ ಚೌಕಟ್ಟು ಹಾಗೂ ‘ಭವಿ’ ಮತ್ತು ‘ಭಕ್ತ’ ಕಲ್ಪನೆ. ಅದೊಂದು ನಿರ್ಬಂಧಿತ ಸಮಾನತೆ ಎನ್ನಬಹುದು. ‘ಭವಿ’ ಮತ್ತು ‘ಭಕ್ತ’ ಕಲ್ಪನೆ ಮತ್ತೇ ಜಾತಿ ಶ್ರೇಣೀಕರಣಕ್ಕೆ ಮೇಲು ಕೀಳಿನ ಅಸಮಾನತೆಗೆ ಅನುವು ಮಾಡಿಕೊಟ್ಟಿತು. ಭಕ್ತರಾಗದ ದಲಿತರ ಧಾರ್ಮಿಕ ನಂಬುಗೆ ಆಚರಣೆಗಳ ತುಚ್ಛೀಕರಣ ನಡೆಯಿತು. ಕೊಂಬಾಗ ಕೊಡುವಾಗ ಭೇದವೆಣಿಸಲಾಗುತ್ತಿತ್ತು. ‘ಕೊಲುವವನೇ ಮಾದಿಗ ಹೊಲಸು ತಿಂಬುವವನೇ ಹೊಲೆಯ’‘ಕುರಿ ಕೋಳಿ ಕಿರುಮೀನು ತಿಂಬವರಿಗೆಲ್ಲ ಕುಲಜ ಕುಲಜರೆಂದೆಂಬರು’ ‘ಶಿವಗೆ ಪಂಚಾಮೃತ ಕರೆವ ಪಶುಗಳ ತಿಂಬ ಮಾದಿಗ ಕೀಳುಜಾತಿಯಂಬರು’ ಎನ್ನುವ ಭಿನ್ನ ಧ್ವನಿಗಳು ಚರ್ಚಾರ್ಹವೆನಿಸುತ್ತವೆ. ಕಸುಬುದಾರ ವರ್ಗಗಳಲ್ಲಿ ಮಾಂಸಾಹಾರ ಭಕ್ಷ್ಯನೆಲೆಯಲ್ಲಿಯೇ ಮೇಲುಕೀಳಿನ ವಿಪರೀತತೆಯನ್ನು ಕಾಣಬಹುದಾಗಿದೆ. ಮಾಂಸಾಹಾರಿ ಹಾಗೂ ಸತ್ತ ಪ್ರಾಣಿಗಳನ್ನು ತಿನ್ನುವವರು ಕನಿಷ್ಠರಾದರೆ ಸಸ್ಯಾಹಾರ ಹಾಗೂ ಜೀವಂತ ಪ್ರಾಣಿಗಳನ್ನು ಕೊಂದು ತಿನ್ನುವವರು ಶ್ರೇಷ್ಠರಾಗಿ ಉಳಿಯುತ್ತಾರೆ. ಸೂಕ್ಷ್ಮವಾಗಿ ಶಿವಸಂಸ್ಕೃತಿಗೂ ಶಿವಸಂಸ್ಕೃತಿ ಅಲ್ಲದ ಸಂವೇದನೆಗಳಿಗೂ ನಡೆದ ಧರ್ಮಯುದ್ಧವೇ ಇದಾಗಿದೆ.

ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೧. ಔದಾಸೀನ್ಯದ ಉರುಳಲ್ಲಿ (೨)
ಏಕದೇವೋಪಾಸನೆ ನಿಷ್ಠೆಗಳು ಮತ್ತು ಮತಾಂತರದ ಸಂದರ್ಭಗಳು ಬಹುಬೇಗ ಕಾರ್ಯಪ್ರವೃತ್ತವಾಗುವುದು ಮತಾಂತರಿತ ವರ್ಗಗಳ ಆಹಾರ ಪದ್ಧತಿಯ ಮೇಲೆ. ನಿಧಾನವಾಗಿ ಅವರ ಜೀವನ ಕ್ರಮದ ಮೇಲೆ. ಇಂಥ ಸಂಗತಿಗಳು ಹೆಚ್ಚು ಪರಿಣಾಮ ಬೀರುವುದು ಮಧ್ಯಮ ವರ್ಗಗಳ ಮೇಲೆ.ಯಾಕೆಂದರೆ ಕೆಳವರ್ಗಗಳಲ್ಲಿ ಈ ದ್ವಂದ್ವ ಕಾಣುವುದಿಲ್ಲ. ಕೆಳವರ್ಗದ ಶರಣರಲ್ಲಿ ಗಂಡ ಒಂದು ದೈವದ ಭಕ್ತನಾದರೆ ಹೆಂಡತಿ ಇನ್ನೊಂದು ದೈವದ ಭಕ್ತಳು. ಗಂಡ ಭಕ್ತನಾಗಿ ಮಾಂಸಾಹಾರ ತ್ಯಜಿಸಿದರೆ ಹೆಂಡತಿ ಭವಿಯಾಗೇ ಉಳಿದು ಸುರೇ ಮಾಂಸ ಸೇವಿಸುತ್ತಾಳೆ. ಇಂಥ ಹೆಂಡರ ಬಗ್ಗೆ ವಚನಕಾರರು ಸಿಡಿಮಿಡಿಗೊಳ್ಳುತ್ತಾರೆ.
ಗಂಡ ಶಿವಲಿಂಗ ದೇವರ ಭಕ್ತ
ಹೆಂಡತಿ ಮಾರಿ ಮಸಣಿಯ ಭಕ್ತೆ
ಗಂಡ ಕೊಂಬುದು ಪಾದೋದಕ ಪ್ರಸಾದ
ಹೆಂಡತಿ ಕೊಂಬುದು ಸುರೆ ಮಾಂಸ
ಭಾಂಡ ಭಾಜನ ಶುದ್ಧವಿಲ್ಲದವರ ಭಕ್ತಿ
ಹೆಂಡದ ಮಡಿಕೆಯ ಹೊರಗೆ ತೊಳೆದಂತೆ
ಕೂಡಲಸಂಗಮದೇವಾ[1]
‘ಅಲ್ಲದೆ ಎಡದ ಕೈಯಲ್ಲಿ ಕತ್ತಿ ಬಲದ ಕೈಯಲ್ಲಿ ಮಾಂಸ ಬಾಯಲ್ಲಿ ಸುರೆ ಗಡಿಗೆ ಕೊರಳಲ್ಲಿ ದೇವರು’ ಎನ್ನುವ ಈ ವಚನ ಕೆಳಸಮುದಾಯದ ಅಹಾರ ಪಾನೀಯಗಳನ್ನು ಬದುಕಿನ ರೀತಿಗಳನ್ನು ನಿಷೇಧಾತ್ಮಕವಾಗಿ ನೋಡುತ್ತದೆ.ಮತ್ತೊಂದು ಆಯಾಮದಲ್ಲಿ ಅವುಗಳನ್ನು ಧನಾತ್ಮಕವಾಗಿ ಮೌಲೀಕರಿಸುವಂತೆ ಕಾಣುತ್ತದೆ. ವಚನ ಚಳುವಳಿಯ ನಂತರವೂ ಶಿವಕೇಂದ್ರಿತ ಚಿಂತನೆಯ ಅಪಾಯಗಳು ಮುಂದುವರಿಯುವುದನ್ನು ಕಾಣುತ್ತೇವೆ.
ಹರಿಹರನಲ್ಲಂತೂ ಈ ಅನ್ಯಧರ್ಮದ ವಿರೋಧವನ್ನು ಬಹಳ ಪ್ರಖರವಾಗಿ ಕಾಣುತ್ತೇವೆ.‘ಎಲೆ ಮರುಳ ವಿಪ್ರ,ಎಲೆ ದ್ವಿಜಾಧಮ, ಎಲೆ ಕರ್ಮಜಡ, ವೇದಜಡ, ದರ್ಭೆಯ ನಿರ್ಭಾಗ್ಯ’ ಎಂದು ಬ್ರಾಹ್ಮಣರನ್ನು ದೂಷಿಸಿದರೆ ಅವರ ದೇವರನ್ನು ‘ವಿಷ್ಣುವಿನ ಪ್ರತಿಮೆ ಸೆಡೆಸೆಡೆದು ಸಿಕ್ಕನೆ ಸೀಳೆ’ ಎಂದು ಸೀಳಿಸಿ ಬಿಡುತ್ತಾನೆ. ಜೈನರನ್ನು ‘ಕೇಳ ಕೇಳ ಮರುಳ ಜೈನ ನಿನ್ನ ಜಿನ ಪ್ರತಿಮೆಯನ್ನೆರಳ್ಭಾಗ ಮಾಡಿ ಅರುಹನ ಪ್ರತಿಮಾದಿಗಳನೆತ್ತಿ ಬಿಸುಡಯ್ಯ’ ಎನ್ನುವ ಮೂರ್ತಿಭಂಜನಕ್ರಿಯೆ ವೈದಿಕ ಮತ್ತು ಜೈನ ಧರ್ಮಗಳನ್ನು ಕೇಂದ್ರವಾಗಿಸಿಕೊಳ್ಳುತ್ತದೆ. ಶಿವನೊಲಿದರೆ ಪಾಪವೇ ಪುಣ್ಯವಾಗಿ ಅಕಾರ‍್ಯವೇ ಕಾರ್ಯವಾಗಿ ದುಃಕುಲವೇ ಸತ್ಕುಲವಾಗಿ ಅಧರ್ಮವೇ ಸುಧರ್ಮ ಎನ್ನುವಲ್ಲಿ ಮಾಂಸಾಹಾರ ಮತ್ತು ಕೆಳಜಾತಿಗಳ ಬಗ್ಗೆ ಹರಿಹರನಿಗಿದ್ದ ಉಪೇಕ್ಷೆ ಕಂಡುಬರುತ್ತದೆ. ಹರಿಹರ ಮತ್ತು ಅವನಂತಹ ಬಹಳಷ್ಟು ಭಕ್ತಿಕಾವ್ಯಗಳು ಕೆಳಜಾತಿ ಭಕ್ತರ ಪರಲೋಕ ಪ್ರಸಂಗಗಳನ್ನು ಭಕ್ತಿಯ ಮಹಿಮೆಗಳನ್ನು ಬಹಳ ಜಾಣತನದಿಂದ ಚಿತ್ರೀಕರಿಸುತ್ತವೆ. ಬೇಡರ ಕಣ್ಣಪ್ಪನಂತಹ ಭಕ್ತರು ಶಿವಗೆ ಮಾಂಸದ ಎಡೆಮಾಡಿದಾಗ್ಯೂ ಹರಿಹರನಲ್ಲಿ ಅದು ಹೂ ಮತ್ತು ಹಣ್ಣಾಗುವ ಚಾತುರ್ಯ ಗಮನಾರ್ಹವಾದುದು. ಇನ್ನು ಇಂಥ ಕೆಳಸ್ಥರದ ಭಕ್ತರ ಪರಲೋಕಯಾತ್ರೆಯಂತೂ ಇಹದ ದೇಹಗಳನ್ನು ಇಹದಲ್ಲೇ ಬಿಟ್ಟು ಸಂಸ್ಕರಿತ ಆತ್ಮಗಳೊಂದಿಗೆ ಮಾತ್ರ ಕೈಲಾಸಕ್ಕೆ ಹೋಗುತ್ತವೆ.
ಇದೇ ರೀತಿ ಜೈನ ಬಸದಿಯಲ್ಲಿ ಸೋಮನಾಥನನ್ನು ಸ್ಥಾಪಿಸಿದ ರಾಘವಾಂಕನ ಸೋಮನಾಥ ಚಾರಿತ್ರ, ವೈಷ್ಣವ ಸಂಪ್ರದಾಯದ ದಕ್ಷನನ್ನು ಭಂಗಿಸಿದ‘ವೀರೇಶ ಚರಿತೆ’ ದಡ್ಡರಿಗೆ, ವಿಟರಿಗೆ, ಜೂಜುಕೋರರಿಗೆ,ಕುರುಡರಿಗೆ, ಶಿವದೀಕ್ಷೆಯಿಲ್ಲ ಎನ್ನುವ ಪದ್ಮರಸ, ಅಬ್ಬಲೂರಿನ ಏಕಾಂತ ರಾಮಯ್ಯನ ಚರಿತ್ರೆಗಳು ಮತೀಯವಾದವನ್ನೇ ಮುಂದಿಡುತ್ತವೆ. ಶರಣರಲ್ಲಿ ಶಿವಕೇಂದ್ರಿತವಾಗಿ ಕಾಣುವ ಸಣ್ಣ ಬಿರುಕುಗಳು ಮುಂದಿನ ದಿನಗಳಲ್ಲಿ ಹೇಗೆ ಮೂಲ ಭೂತವಾದವನ್ನು ಮಂಡಿಸುತ್ತವೆ ಮತ್ತು ಮಂಡಿಸಿದವು ಎಂಬುದನ್ನು ಇಲ್ಲಿ ಕಾಣಬಹುದಾಗಿದೆ.
ಶ್ರಮಿಕ ವರ್ಗದ ವಚನಕರರಲ್ಲಿ ಈ ವಿರೋಧವನ್ನು ಇನ್ನೊಂದು ನೆಲೆಯಲ್ಲಿ ಕಾಣುತ್ತೇವೆ. ಶಿವಶರಣರು ಮತ್ತು ಹರಿಹರ ಇವರು ವೈದಿಕ ವಿರೋಧಿಗಳಾಗಿ ಕಂಡರು ಪರಿಣಾಮದಲ್ಲಿ ಬಹಳ ವ್ಯತ್ಯಾಸವಿದೆ. ವಚನಕಾರರು ಮೇಲಿದ್ದ ಶ್ರೇಷ್ಠತೆಯನ್ನು ಕೆಳಗಿದ್ದ ಕನಿಷ್ಠತೆಯನ್ನು ಏಕಕಾಲದಲ್ಲಿ ನೀಗಿದ್ದು ಒಂದು ವಿಶೇಷ.ಶಂಕರ ದಾಸಿಮಯ್ಯ, ಉರಿಲಿಂಗ ಪೆದ್ದಿ, ಹಾವಿನಹಾಳ ಕಲ್ಲಯ್ಯ, ಬಾಚಿಕಾಯಕದ ಬಸವಯ್ಯ ಇವರೆಲ್ಲ ವೈದಿಕದ ಜಡಭಾಷ್ಯಗಳಾದ ವೇದ ವಿದ್ಯೆಯ ಚಮತ್ಕಾರಗಳನ್ನು ಡೊಂಬ ವಿದ್ಯೆಗಿಂತ ಕನಿಷ್ಠವೆಂದು ದಿಟ್ಟವಾಗಿ ಹೇಳುತ್ತಾರೆ. ವೈದಿಕ ಸಂಸ್ಕೃತಿಗೆ ಪ್ರಮಾಣವಾದ ಪವಿತ್ರವಾದ ಸಂರಚನೆಗಳನ್ನು ತಮ್ಮ ನೆಲೆಯಿಂದ ಅಪಮೌಲೀಕರಣಗೊಳಿಸುತ್ತಾರೆ. ಹಾವಿನಹಾಳ ಕಲ್ಲಯ್ಯನಂತೂ ಹಾರುವರ ಗೋಮಾಂಸ ಭಕ್ಷಣೆಯ ಚರಿತ್ರೆಯನ್ನೇ ಕೆದಕುತ್ತಾನೆ. ಕಲ್ಲಯ್ಯನ ಮಗಳು ಕಲ್ಲವ್ವೆ, ಹಾಗೂ ಸೋಮಯಾಜಿಗಳ ನಡುವೆ ನಡೆಯುವ ಮುಟ್ಟುವ ಮತ್ತು ಮುಟ್ಟಿಸಿಕೊಳ್ಳದ ಪ್ರಸಂಗವು ವೈದಿಕದ ಶ್ರೇಷ್ಠತೆಗೆ ಸವಾಲು ಹಾಕುವಂಥದ್ದು. ಮಡಿವಂತ ಬ್ರಾಹ್ಮಣನೊಬ್ಬನು ಶಿವಪೂಜೆಗೆಂದು ತುಂಬಿದ ಕೊಡ ಹೊತ್ತೊಯ್ಯುತಿದ್ದ ಕಲ್ಲವ್ವೆಯನ್ನು ಮುಟ್ಟಿದಾಗ ಅವಳು ನೀರು ಚಲ್ಲಿ ‘ನಾಯಿಮುಟ್ಟಿತಲ್ಲಾ’ ಎಂದು ಉದ್ಗರಿಸುವ ಹಾಗೂ ಪ್ರತಿಭಟಿಸುವ ಪರಿಯು ಪಾವಿತ್ರ‍್ಯನಾಶದ ಬಹುಮುಖ್ಯ ಸಂಗತಿಯಾಗಿ ಕಾಣುತ್ತದೆ. ಇಲ್ಲಿ ಮುಖ್ಯವಾಗಿ ಗಮನಿಸುವಂಥದ್ದು ಪಂಚಾಳರಲ್ಲಿ ಇಂದಿಗೂ ಅನ್ಯ ಜಾತಿಧರ್ಮಗಳೊಂದಿಗೆ ಸಹಜ ಹೊಕ್ಕು ಬಳಕೆಯಿರದೆ ಮಡಿಮೈಲಿಗೆಯನ್ನು ಅನುಸರಿಸುತ್ತಿರುವ ವಿಚಾರ. ಶ್ರೇಣೀಕರಣ ವ್ಯವಸ್ಥೆಯಲ್ಲಿ ಉನ್ನತಸ್ಥಾನದಲ್ಲಿರುವ ಜಂಗಮರು, ಬ್ರಾಹ್ಮಣರು ಪಂಚಾಳರ ಮನೆಯಲ್ಲಿ ನೀರು ಬಳಕೆ ಮಾಡಿದರೆ ಮುಟ್ಟಿದ್ದನ್ನು ತೊಳೆದಿಟ್ಟು ಹೋಗುವ ಪದ್ಧತಿ ರೂಡಿಯಲ್ಲಿದೆ. ನನ್ನ ಅಜ್ಜಿ ಬದುಕಿರುವವರೆಗೂ ಈ ಪದ್ಧತಿ ನನ್ನ ಮನೆಯಲ್ಲಿಯೇ ಬಳಕೆಯಲ್ಲಿದ್ದುದು ಇಲ್ಲಿ ಗಮನಾರ್ಹ. ಅಂದರೆ ಪ್ರತಿಯೊಂದು ಸಂಸ್ಕೃತಿಸಮುದಾಯಗಳಿಗೆ ಇನ್ನೊಂದು ಸಂಸ್ಕೃತಿ ಸಮುದಾಯಗಳು ಮೈಲಿಗೆಯಾಗಿ ಕಾಣುವುದು ಸರ್ವೇಸಾಮಾನ್ಯ. ಇದೇ ರೀತಿ ಹರಿಹರನ ‘ಸಾಮವೇದಿ ರಗಳೆ’ ಯಲ್ಲಿ ಸಾಮವೇದಿಯು ಶಿಷ್ಯರಿಗೆ ಅರಣ್ಯದಲ್ಲಿ ವಿದ್ಯೆ ಹೇಳಿಕೊಟ್ಟು ಆಕಾಶಮಾರ್ಗದಲ್ಲಿ ಬರುವಾಗ ಅವನ ನೆರಳು ‘ತಾನಿಟ್ಟ ಮಾಂಸದಡಿಗೆಯ ಮೇಲೆ ಬಿದ್ದು ಆಹಾರ ಅಪವಿತ್ರವಾಗಬಾರದೆಂದು ಶ್ವಪಚಯ್ಯ ಒಂದು ಕೆರವನ್ನು ಅಡಿಗೆಯ ಪಾತ್ರೆಯ ಮೇಲೆ ಮುಚ್ಚುತ್ತಾನೆ. ಹಾಗೆ ಸಂಬೋಳಿನಾಗಿದೇವನ ಹಾಲು, ಕೀವು ಪ್ರಸಂಗ, ಭೀಮ ಕವಿಯ ಬಸವಪುರಾಣದಲ್ಲಿ ಬರುವ ಭಕ್ತನೊಬ್ಬನ ಬಚ್ಚಲ ನೀರಿನ ಪ್ರಸಂಗಗಳು ವೈದಿಕದ ಪಾವಿತ್ರ‍್ಯನಾಶ ಮಾಡಿ ಪ್ರತಿ ಸಾಂಸ್ಕೃತಿಕ ಸಂಗತಿಗಳನ್ನು ಪ್ರತಿಷ್ಠಾಪಿಸುತ್ತವೆ. ಕೆಳಬದುಕಿನ ಕಸುಬುದಾರಿಕೆಯ ಪರಿಕರಗಳ ಕೀಳಿಕರಣವೆಂಬುದು ಮೇಲು ಮತ್ತು ಮಧ್ಯಮ ವರ್ಗದ ಸಮಸ್ಯೆಯೆಂದು ಕಾಣುತ್ತದೆ. ಯಾಕೆಂದರೆ ಕೆಳಸಮುದಾಯಗಳು ತಾನು ಬಳಸುವ ವಸ್ತುಗಳನ್ನು ಆಚರಣಾತ್ಮಕವಾಗಿ ಪವಿತ್ರೀಕೃತ ಭಾವನೆಯಿಂದ ಸ್ವೀಕರಿಸುತ್ತವೆ. ಈ ಆಚರಣೆಗಳು ಬಹಳಷ್ಟು ಸಲ ಸಾಮಾಜಿಕ ಭಾಗವಾಗಿಯೂ ಉಳಿಯುವುದೂ ಉಂಟು. ಉದಾಹರಣೆಗೆ ಬಡಿಗರ ಬಾಚಿಯನ್ನು ಪಕ್ಕಡಿಯಲ್ಲಿ ಉಸಿರು ಹಿಡಿದ ವ್ಯಕ್ತಿಗೆ ಇಳಿದು ತಗುಲಿಸಿದರೆ ಆ ರೋಗ ನಿವಾರಣೆಯಾಗುತ್ತದೆ. ಚಮ್ಮಾರರ ಬಾನಿಯ ನೀರನ್ನು ಅಡಪು ಹತ್ತಿದ (ತೊನ್ನು) ದನಕರು, ಆಡು ಕುರಿಗಳಿಗೆ ಹಚ್ಚಿದರೆ ಅಡಪು ಉದುರುತ್ತದೆ. ಹೋಳಿ ಹುಣ್ಣಿಮೆ ದಿನ ಹೊಲಿಗೇರಿಯಿಂದ ತರುವ ಬೆಂಕಿ, ಸೂಳೆಯರೊಂದಿಗೆ ಊರ ಹನುಮಪ್ಪನ ಓಕಳಿಯಾಡುವ -ಮುಂತಾದ ವಿವರಗಳು ಒಂದು ರೀತಿಯಲ್ಲಿ ಆಚರಣಾತ್ಮಕವಾಗಿ ಊರು ಕೇರಿ ಮಧ್ಯದ ಬಿರುಕನ್ನು ಬೆಸೆಯುವ ಮಹತ್ವದ ಸಂಗತಿಗಳಾಗಿ ಕಾಣುತ್ತವೆ. ಹಾಗೆ ಪಾವಿತ್ರ ನಾಶ ಮತ್ತು ಪವಿತ್ರೀಕರಣ ಎರಡೂ ಮಗ್ಗುಲನ್ನೂ ಕಾಣಿಸುವ ಸಂಗತಿಗಳೂ ಆಗಿವೆ. ಈ ರೀತಿ ಸಾಹಿತ್ಯ ಮತ್ತು ಸಮುದಾಯದ ಸಾಂಸ್ಕೃತಿಕ ವಿವರಗಳಿಂದ ಶರಣ ಸಂಸ್ಕೃತಿಯನ್ನು ವಿಶ್ಲೇಷಿಸ ಹೊರಟರೆ ಹೊಸದಾದ ಬಹುಮುಖಿ ಸಾಧ್ಯತೆಗಳನ್ನು ನಮ್ಮದಾಗಿಸಿಕೊಳ್ಳಬಹುದಾಗಿದೆ.
೩.ನಿರ್ನಾಮ-ನಿರ್ಮಾಣ
ದುಡಿಮೆ ಎನ್ನುವುದನ್ನು ಪವಿತ್ರೀಕರಿಸಿ ಅದನ್ನೊಂದು ಕರ್ತವ್ಯವಾಗಿ ಕಡ್ಡಾಯವಾಗಿ ಕೆಲವು ಜನರಿಗೆ ಮಾತ್ರ ಸೀಮಿತವಾಗಿಸಿದ ಸಂಗತಿಗಳು ಚರಿತ್ರೆಯಿಂದ ತಿಳಿದುಬರುತ್ತವೆ. ಈ ದುಡಿಮೆ ಶ್ರಮ ಬದುಕಿಗೆ ಬಂಧನವೂ ವಿಮೋಚನೆಯ ಹಾದಿಯೂ ಆದದ್ದು ಇದೇ ಚರಿತ್ರೆಯಿಂದ ಎಂಬುದು ಅಷ್ಟೇ ಸತ್ಯ. ಪರಂಪರೆಯಲ್ಲಿ ಪ್ರಭಾವೀ ಸಂಸ್ಕೃತಿಗಳು ತನ್ನದಲ್ಲದ್ದನ್ನು ಅಲಕ್ಷಿಸುವ ತುಳಿದು ಹಾಕುವ ವಿಚಾರಗಳು ಹೊಸವೇನಲ್ಲ. ಏಕಮುಖವಾದಂಥ ಅದರ ಪ್ರಣಾಳಿಕೆಗಳು ಬಹುಮುಖಿ. ಸಂವೇದನೆಗಳನ್ನು ಉದ್ದೇಶ ಪೂರ್ವಕವಾಗಿಯೇ ಮೂಲೆಗುಂಪು ಮಾಡುತ್ತಿರುತ್ತವೆ. ಇದಕ್ಕೆ ವ್ಯತಿರಿಕ್ತ ಅನ್ನುವಂತೆ ಶ್ರಮ ಸಂಸ್ಕೃತಿಗಳು ಸಂದರ್ಭ ಒದಗಿದಾಗಲೆಲ್ಲಾ ಪ್ರತಿರೋಧ ಒಡ್ಡುತ್ತಾ ತನ್ನ ಕ್ರಿಯಾತ್ಮಕ ನೆಲೆಗಳನ್ನು ಜೀವಂತವಾಗುಳಿಸಿಕೊಳ್ಳುತ್ತಲೇ ಬಂದಿರುವುದು. ಅಧ್ಯಯನಕಾರನಿಗೆಸವಾಲಾಗಿ ನಿಲ್ಲುವ ಈ ಸಂಗತಿಗಳು ಬಹಳ ನಾಜುಕಾದಂಥವು.
ಶ್ರಮ ಸಂಸ್ಕೃತಿಗಳ ಈ ಸಂಕೀರ್ಣತೆಯನ್ನು ಬುದ್ಧಿ ಮನಸ್ಸು, ದೇಹ ಅಂತರಂಗ ಎನ್ನುವ ವಿಭಾಜಕ ವಿಶ್ಲೇಷಣೆಯಿಂದ ಗ್ರಹಿಸಿದರೆ ದಾರಿತಪ್ಪಿ ಬಿಡುವ ಸಂಭವವೇ ಜಾಸ್ತಿ. ಶ್ರಮ ಬದುಕು ದೇಹ ಮನಸ್ಸು ಮತ್ತು ಅದರ ಅವಯವಗಳ ಅವಿಭಾಜ್ಯತೆಯನ್ನು ಅವುಗಳ ಕ್ರಿಯಾತ್ಮಕ ಸ್ವರೂಪವನ್ನು ಅಭಿನ್ನವೆಂದೇ ಭಾವಿಸುತ್ತದೆ. ದುಡಿಯುವ ದೇಹ ಮತ್ತು ಆಲೋಚಿಸುವ ಮನಸ್ಸು ಎರಡೂ ಪ್ರತ್ಯೇಕ ಘಟಕಗಳಾಗಿ ರೂಪುಗೊಳ್ಳುವ ವಿಧಾನವೇ ಸಂಸ್ಕೃತಿಯಲ್ಲಿ ಮೇಲು ಕೀಳಿನ ಅಸಮಾನತೆಗಳನ್ನು ಹಡೆಯುತ್ತವೆ. ಇಂತಹ ಅಸಮಾನ ಪರಿಕಲ್ಪನೆಗಳನ್ನು ಶ್ರಮ ಬದುಕಿನಲ್ಲಿ ಅಡಗಿರುವ ಪ್ರತಿಸಾಂಸ್ಕೃತಿಕ ವಿನ್ಯಾಸಗಳ ಮೂಲಕ ಅಪಮೌಲೀಕರಿಸಬೇಕಾಗಿದೆ. ಅನ್ಯದರ ಟೀಕೆ ತನ್ನದರ ವೈಭವೀಕರಣದ ಸೆಳೆಗೆ ಬೀಳದೆ ಇಮ್ಮುಖ ಚಲನೆಯ ಮೂಲಕ ಪ್ರತಿನಿರ್ಮಾಣವನ್ನು ಮಾಡಿಕೊಳ್ಳಬೇಕಾಗಿದೆ. ಕೆಡವಿ ಕಟ್ಟುವ ಜೀವಪರ ನೆಲೆಯೇ ಕೆಳಸಮುದಾಯಗಳ ಗತಿಶೀಲಗುಣವಾಗಿದೆ. ಜನಪದ ಸಂಸ್ಕೃತಿಯಲ್ಲಿ ಸಿಗುವ ಬಹಳಷ್ಟು ಆಶಯಗಳು ಸಾವಿನ ತುದಿಯಲ್ಲೇ ಮರುಹುಟ್ಟಿನ ಅಂಚನ್ನು ಹುದುಗಿಸಿರುತ್ತವೆ. ಒಂದರ ಪರ‍್ಯವಸಾನದಲ್ಲಿ ಮತ್ತೊಂದರ ಪುನರಾಗಮನವನ್ನು ಅದು ನಿರೀಕ್ಷಿಸುತ್ತದೆ. ತುಂಬಿದ ಹೊಲದಿಂದ ಬೀಜದ ತೆನಿ ಆಯುವ ಪದ್ಧತಿ, ಗುಳ್ಳವ್ವನ ಸಾವಿನ ಆಚರಣೆ, ಜೋಕುಮಾರನ ಆಚರಣೆ, ಭೂತಬುಲ್ಲಿ ಮುಂತಾದ ಕೃಷಿ ಸಂಬಂಧಿ ಆಚರಣೆಗಳು ಸಾವಿನ ಮೂಲಕವೇ ಸಮೃದ್ಧಿಯನ್ನು ಬಯಸುತ್ತವೆ. ಸಾವು, ಸಂರಕ್ಷಣೆ, ಸಮೃದ್ಧಿ ಈ ತ್ರಿಕೋಣ ಸ್ವರೂಪದಲ್ಲಿ ಈ ಆಚರಣೆಗಳು ಉಳಿದು ಬಂದಿವೆ. ಅಂತ್ಯ ಎನ್ನುವುದು ಇಲ್ಲಿ ಇಲ್ಲ. ಬದುಕನ್ನು ಆವರ್ತನ ರೂಪದಲ್ಲಿ ಗ್ರಹಿಸುವ ಸಮುದಾಯಗಳು ಇಂತಹ ಮೌಲಿಕತೆಯಿಂದಲೇ ಅಧ್ಯಯನಕ್ಕೆ ಮತ್ತೇ ಮತ್ತೇ ಪ್ರೇರೇಪಿಸುತ್ತವೆ.
ಬಹುಮುಖ್ಯವಾಗಿ ಶ್ರಮಿಕ ವರ್ಗದ ಶರಣರಲ್ಲಿ ಇಂಥ ಜೀವಪರವಾದ ಆವರ್ತನಶೀಲ ಮತ್ತು ಸೃಷ್ಟಿಶೀಲ ಆಶಯಗಳು ಪ್ರಧಾನ ನೆಲೆಯನ್ನು ಪಡೆದುಕೊಂಡಿವೆ. ದೇಹ ಮತ್ತು ಅರಿವಿನ ಬಗ್ಗೆ ಅಭಿನ್ನವಾದ ಹೊಂದಾಣಿಕೆಯನ್ನೇ ಇವರಲ್ಲಿ ಕಾಣುತ್ತೇವೆ. ಈ ಅಭಿನ್ನ ಸ್ಥಿತಿಯೇ ಮತ್ತೊಂದರ ನಿರ್ಮಾಣಕ್ಕೆ ತುಡಿಯುವುದನ್ನು ಇಲ್ಲಿ ಕಾಣುತ್ತೇವೆ. ‘ದೇಹದೊಳಗೆ ದೇವಾಲಯವಿದ್ದು ಮತ್ತೇ ಬೇರೆ ದೇವಾಲಯ ಏಕೆ’ (ಅಲ್ಲಮ) ‘ಎನ್ನ ಕಾಲೇ ಕಂಬ ದೇಹವೇ ದೇಗುಲ’ (ಬಸವಣ್ಣ) ಎನ್ನುವ ಸಂಗತಿಗಳು ಕಲ್ಲುಗಾರೆಗಳಿಂದ ನಿರ್ಮಾಣ ಮಾಡುವ ದೇವಸ್ಥಾನದ ಸ್ಥಾವರ ಕಲ್ಪನೆಯನ್ನು ಹೊಡೆದು ಹಾಕಿ ತನ್ನ ದೈಹಿಕ ಅಂಗಾಂಗಗಳಲ್ಲೇ ಗುಡಿ ಗೋಪುರದ ಅಸ್ತಿತ್ವವನ್ನು ಕಟ್ಟಿ ತೋರಿಸುತ್ತವೆ. ಸಾಮಾನ್ಯವಾಗಿ ವಾಸ್ತುಶಾಸ್ತ್ರದಲ್ಲಿನ ವಾಸ್ತುಪುರುಷನ ಕಲ್ಪನೆ ಕೂಡ ದೇಹಮೂಲವಾದದ್ದೆ. ಆತನ ಆಂಗಿಕ ಚಲನವಲನಗಳೇ ವಾಸ್ತುಶಾಸ್ತ್ರದ ಮೂಲತತ್ವಗಳು. ಹಾಗಾದರೆ ವಚನಕಾರರ ಈ ದೇಹ ಮತ್ತು ದೇಗುಲದ ಕಲ್ಪನೆಗೆ ವಾಸ್ತುಶಾಸ್ತ್ರ ಮೂಲವಾಯಿತೆ? ಬಹಳ ಕುತೂಹಲವೆನಿಸುವ ಈ ಕಲ್ಪನೆಗಳು ಕೆಳವರ್ಗದ ವಚನಕಾರರಲ್ಲಿ ಬಸವಣ್ಣ ಹಾಗೂ ಅಲ್ಲಮನಿಗಿಂತ ಭಿನ್ನವಾಗಿ ತೋರುತ್ತವೆ.
‘ದೇಹಾರವ ಮಾಡುವ ಅಣ್ಣಗಳಿರಾ ದೇಹಾರಕ್ಕೆ ಆಹಾರವೇ ನಿಚ್ಚಣಿಕೆ ದೇಹಾರವ ಮಾಡದೆ ಆಹಾರವನಿಕ್ಕದಿರ್ದಡೆ ಆ ಹರಿನಿಲ್ಲೆಂದ’ ಎನ್ನುವ ಮೂಲಕ ಅಂಬಿಗರ ಚೌಡಯ್ಯ ದೇವಾಲಯಕ್ಕಿಂತ ಪೂರ್ವದ ಸ್ಥಿತಿಯಾದ ಬುನಾದಿಗೆ (ಹಸಿವು) ಬೆಲೆ ಕೊಡುತ್ತಾನೆ. ಹಸಿವೆಂಬ ಹೆಬ್ಬಾವು ಬಸಿರ ಹಿಡಿದಿರುವಾಗ ಆ ಬಸಿರ ಬೇಗೆಯ ನೀಗಿಸದೆ ಮುಂದುವರಿಯುವುದೆಂತು. ಬಸವ ಅಲ್ಲಮರಲ್ಲಿ ಅರಾಧನೆ ಮತ್ತು ಕ್ರಿಯೆ ಮುಖ್ಯವಾದರೆ ಚೌಡಯ್ಯನಂಥವರಲ್ಲಿ ಇವೆರಡಕ್ಕೂ ಬೇಕಾಗುವ ಮೂಲಸೌಲಭ್ಯಗಳು ಬಹುಮುಖ್ಯವಾಗಿನಿಲ್ಲುತ್ತವೆ. ಅರಿವು ಮತ್ತು ಕ್ರಿಯೆಗೆ ಬೇಕಾಗುವ ಅನ್ನ ಆಹಾರಗಳ ಅವಿಚ್ಛಿನ್ನತೆಯನ್ನು ಅಂಬಿಗರ ಚೌಡಯ್ಯ ಹೇಳುತ್ತಾನೆ. ಶ್ರಮಿಕ ವರ್ಗಗಳಿಗೆ ಆಕೃತಿಗಿಂತ ಪರಿಕರಗಳು ಮುಖ್ಯ. ಅಲ್ಲಿ ನಿರ್ಮಿತಿಗಿಂತ ನಿರ್ಮಾಣ ಮುಖ್ಯ. ತೊಡಗುವಿಕೆ ಮುಖ್ಯ. ಉಳಿದವರಲ್ಲಿ ಫಲಿತಾಂಶವೇ ಮೊದಲಾಗಿ ಮತ್ತು ಅಂತಿಮವಾಗಿ ಮೈಪಡೆಯುತ್ತದೆ.
ಉದಾರವಾದಿ ದರ್ಶನಗಳಲ್ಲಿ ದೇಹವು ಆತ್ಮ ಮತ್ತು ಅನ್ಯದ ನಡುವಿನ ಗಡಿಯನ್ನು ಸಾರ್ವಜನಿಕ ಹಾಗೂ ಖಾಸಗಿ ಜಗತ್ತುಗಳ ನಡುವಿನ ಸೀಮೆಯನ್ನು ಖಚಿತಗೊಳಿಸುವ ಮಾಧ್ಯಮ. ಜೊತೆಗೆ ದೇಹವನ್ನು ಯಂತ್ರವೆಂದು ಅದು ಭಾವಿಸುತ್ತದೆ.ದೇಹದ ವಿಸ್ತರಣೆಯಾಗಿ ಯಂತ್ರವನ್ನು ಪರಿಭಾವಿಸುತ್ತದೆ. ವೈದಿಕ ಆಧ್ಯಾತ್ಮಿಕತೆಯಲ್ಲಿ ದೇಹಕ್ಕೆ ಬೆಲೆಯಿಲ್ಲ, ಆತ್ಮಕ್ಕೆ ಆಲೋಚನೆಗೆ ಮಾತ್ರ ಬೆಲೆಯಿದೆ. ಅದು ಶರೀರವನ್ನು ಭೇದಿಸಿ ಬುದ್ಧಿ ಮತ್ತು ಕ್ರಿಯೆಗಳೆರಡನ್ನೂ ಒಡೆದು ವರ್ಗಭೇದದ ಬೆಳೆ ಬೆಳೆಯುತ್ತದೆ. ಶ್ರಮ ಹಾಗೂ ಜ್ಞಾನವನ್ನು ಸಮನ್ವಯಗೊಳಿಸಿ ಅದನ್ನು ಶರೀರದ ಉತ್ಪಾದನೆಯಾಗಿ ವಚನ ಧರ್ಮ ಕಾಣುತ್ತದೆ. ಇದಕ್ಕೆ ಆರಂಭದಲ್ಲಿ ಹೇಳಿದ ಕಮ್ಮಾರ ವೀರಭದ್ರಾಚಾರಿಯ ಕಥೆ ಒಳ್ಳೆಯ ಉದಾಹರಣೆ. ವಿನಾಶಕ್ಕಿಂತ ಆವಿಷ್ಕಾರ ಇಲ್ಲಿ ಬಹುಮುಖ್ಯ. ದೇವರು ದೇವಸ್ಥಾನದಂತಹ ಪಾರಂಪರಿಕ ಪವಿತ್ರ ಕಲ್ಪನೆಗಳನ್ನು ನಾಶಮಾಡಿ ಹೊಸತೊಂದನ್ನು ನಿರ್ಮಿಸುವ ಸೊಗಸನ್ನು ಶ್ರಮಿಕ ವರ್ಗದ ವಚನಕಾರರಲ್ಲಿ ಕಾಣುತ್ತೇವೆ.
ಸ್ವಲ್ಪ ಆಧುನಿಕಸಂದರ್ಭದಲ್ಲಿ ನಿಂತು ಈ ಕಲ್ಪನೆಯನ್ನು ನೋಡಿದರೆ ಭಿನ್ನವಾದ ವ್ಯಾಖ್ಯಾನಗಳಿಗೆ ಎದುರಾಗಬಹುದೆನಿಸುತ್ತದೆ. ಬಾಬರೀ ಮಸೀದಿನಾಶ, ತಾಲೀಬಾನಿಗಳಿಂದ ಬುದ್ಧ ಪ್ರತಿಮೆಯ ಭಂಜನ ಕ್ರಿಯೆಗಳು ಕೂಡ ಆಯಾ ಸಮುದಾಯದ ಮನೋಧರ್ಮದ ನೆಲೆಯಲ್ಲಿ ಸಮರ್ಥನೀಯ. ಇಂಥ ನಿರ್ನಾಮ ನಿರ್ಮಾಣದ ಕ್ರಿಯೆಗಳನ್ನು ತನ್ನ ಸಾಂಸ್ಕೃತಿಕ ಚಹರೆಗಳ ಮೂಲಕ ಅವು ಸಮರ್ಥಿಸಿಕೊಳ್ಳುತ್ತವೆ. ಶರಣರ ನಿರ್ನಾಮ ಮತ್ತು ನಿರ್ಮಾಣದ ಕಲ್ಪನೆಗಳು ಇಂಥವೆ? ಅಥವಾ ಭಿನ್ನವಾದುವೆ? ಎನ್ನುವ ಪ್ರಶ್ನೆಗಳು ಸಹಜವಾಗಿಯೇ ಎದುರು ನಿಲ್ಲುತ್ತವೆ. ಶರಣರ ಪಾವಿತ್ರ‍್ಯನಾಶದ ಪರಿಕಲ್ಪನೆಯಲ್ಲಿ ಬಹುಮುಖ್ಯವಾಗಿ ವೈದಿಕದ ಜಡತ್ವಗಳು ಪ್ರಧಾನವಾದಂಥವು. ಜನ ಬದುಕಿಗೆ ತೊಂದರೆದಾಯಕವಾಗಿದ್ದ ಜೀವ ವಿರೋಧಿ ಆಚರಣೆಗಳನ್ನು ನಾಶಮಾಡಿ ಜೀವಪರವಾದ ಗತಿಶೀಲವಾದ ಕ್ರಿಯಾಚರಣೆಗಳನ್ನು ರೂಪಿಸುವುದಾಗಿತ್ತು. ಬಾಬರೀ ಮಸೀದಿ ಮತ್ತು ತಾಲೀಬಾನ ಕೃತ್ಯಗಳು ನಾಗರಿಕ ವಿರೋಧಿಯಾದ ಕೋಮು ಭಾವನೆಯನ್ನು ಕೆರಳಿಸುವ ಮೂಲಭೂತವಾದಿ ಮನೋಧರ್ಮವುಳ್ಳವು. ತೀರ ಭಾವುಕವಾದ ಏಕಮುಕವಾದ ಈ ಮತೀಯ ಮನೋಧರ್ಮ ಪ್ರತಿಸೃಷ್ಟಿಯಿಂದ ಹೊರತಾದದ್ದು. ಆಧುನಿಕ ಕನ್ನಡ ಸಾಹಿತ್ಯದ ಬಹುಮುಖ್ಯ ಚಿಂತಕರಾದ ಕುವೆಂಪು ಮತ್ತು ಕಂಬಾರರು ನಾಶ ಮತ್ತು ನಿರ್ಮಾಣದ ಕಲ್ಪನೆಗಳನ್ನು ತುಂಬ ಅರ್ಥವತ್ತಾಗಿ ತಮ್ಮ ಕೃತಿಗಳಲ್ಲಿ ಕಟ್ಟಿಕೊಟ್ಟಿದ್ದನ್ನು ಕಾಣಬಹುದು. ಸನಾತನವಾದ ದೇವರು-ದಿಂಡರು, ಪೂಜೆ ಪುನಸ್ಕಾರಗಳನ್ನು ಬಹಳ ಖಾರವಾಗಿ ನಿರಾಕರಿಸುತ್ತಾರೆ. ನೂರು ದೇವರುಗಳನ್ನು ದೂರನೂಕಿ ಭಾರತಾಂಬೆಯನ್ನೆ ಮುಖ್ಯವಾಗಿ ದೈವೀಕರಿಸುತ್ತಾರೆ. ಹಾಗೆ ಭಕ್ತಿ ಹೂಪತ್ರೆ ಮುಂತಾದ ಪೂಜಾ ಪರಿಕರಗಳನ್ನು ನಿಸರ್ಗದ ಒಡಲಿಂದ ಕಟ್ಟಿಕೊಳ್ಳುತ್ತಾರೆ.ನಿಸರ್ಗವೇ ಶ್ರಮ ಸಂಸ್ಕೃತಿಗಳ ಸಗ್ಗದ ಬಾಗಿಲೆಂದು ಪ್ರತಿಪಾದಿಸುತ್ತಾರೆ. ನಿಸರ್ಗ ವಿಮುಖವಾದ ಬದುಕು ಮತ್ತು ಚಿಂತನೆಗಳನ್ನು ಕುವೆಂಪು ಮತ್ತು ಕಂಬಾರರು ನಿಸರ್ಗಮುಖಿಗೊಳಿಸುತ್ತಾರೆ. ನಿಸರ್ಗಪೂಜೆ ಮತ್ತು ಪ್ರಾಪ್ತಿ ಇವು ಜನಪದ ಸಂಸ್ಕೃತಿಯ ಮೂಲಬೇರುಗಳು. ಇಬ್ಬರೂ ಚಿಂತಕರು ಶ್ರಮ ಮತ್ತು ಅರಿವಿನ ಮಧ್ಯದಲ್ಲಿ ವಿಘಟಿತಗೊಂಡ ಬದುಕನ್ನು ಬೆಸೆಯುವ ರೀತಿ ಸಂಸ್ಕೃತಿ ದತ್ತವಾದದ್ದು. ಮತ್ತು ಮೂರ್ತವಾದದ್ದು ಎನ್ನುವುದು ಬಹುಮುಖ್ಯ ವಿಚಾರ.
ವಚನಕಾರರು ಸ್ಥಾವರ ವಿರೋಧಿಗಳೆಂದು ಒಪ್ಪುವಾಗ ದೇಹವನ್ನು ಸ್ಥಾವರಗೊಳಿಸುವ ಆಲಯವನ್ನಾಗಿಸುವ ಮತ್ತು ಪವಿತ್ರೀಕರಿಸುವ ಆಲೋಚನೆಗಳನ್ನು ಒಪ್ಪುವ ಬಗೆ ಯಾವುದು? ಭಾಷೆಗೆ ಊಣವಿಲ್ಲದ ಸದ್ಬಕ್ತರ ಆಶ್ರಯಕೆ ನಿಜವಾಸವ ಮಾಡುವ ಗುಣದ ಮತ್ತು ನೇಮದ ಬಾಚಿಕಾಯಕದ ಬಸವಯ್ಯ ಮತ್ತು ಕಾಮಾಟದ ಭೀಮಣ್ಣನಂತವರು ಮನೆಕಟ್ಟುವುದನ್ನೇ ವೃತ್ತಿಯಾಗಿಸಿಕೊಂಡವರು. ಇವರ ಆಲೋಚನೆಗಳು ಆಲಯ ಪ್ರಧಾನವಾದಂಥವು. ಆಲಯ ಇವರಲ್ಲಿ ಬರೀ ಪ್ರತಿಮಾತ್ಮಕವಲ್ಲ ಶೂನ್ಯವೂ ಅಲ್ಲ. ಅದು ವಾಸ್ತವ. ವೃತ್ತಿರಹಿತ ವಚನಕಾರರಲ್ಲಿ ಕಾಣುವ ನಿರಾಕಾರ ನಿರ್ಭೇದ ಎನ್ನುವ ಪರಿಭಾಷೆಗಳು ವಾಸ್ತವದ ಮೂಲಕ ಸಾರ್ಥಕತೆಯನ್ನು ಇವರಲ್ಲಿ ಪಡೆದುಕೊಳ್ಳುತ್ತವೆ. ಆಲಯ ಎನ್ನುವ ಮೂರ್ತರೂಪಗಳು ಮೀರುವಿಕೆಗೆ, ಸಾಧಕ ಬದುಕಿಗೆ ಬೇಕಾದ ನಿಚ್ಚಣಿಕೆಗಳು ಮಾತ್ರವಲ್ಲ ಸಾಧನೆಯ ಸ್ಥಿರರೂಪಗಳು. ಸಾಧಕ ಸಾಧನೆಯ ಎಂಥ ತುದಿಯಲ್ಲಿದ್ದರೂ ಆತ ಆ ವಾಸ್ತವ ರೂಪಗಳನ್ನು ನಿರಾಕರಿಸಲು ಸಾಧ್ಯವಿಲ್ಲ. ಇವನ್ನು ಪರಿಷ್ಕರಿಸಬಲ್ಲನೇ ಹೊರತು ಉಪೇಕ್ಷಿಸಲಾರ. ಬಾಚಿಕಾಯಕದ ಬಸವಯ್ಯನ ಅಭಿವ್ಯಕ್ತಿಗಳು ಇದಕ್ಕೆ ಉತ್ತಮ ಉದಾಹರಣೆಗಳು. ಬಹುಶಃ ವೈಷ್ಣವರ ವಿರುದ್ಧ ಹೋರಾಡಲು ನಾಥ ಪಂಥದ ಶೈವರು ವೀರಶೈವರೊಂದಿಗೆ ಸೇರಿಕೊಂಡಿದ್ದರ ಪರಿಣಾಮ ಸ್ಥಾವರಕ್ಕೆ ಮತ್ತೇ ಸ್ಥಾನ ದೊರೆತಂತೆ ಕಾಣುತ್ತದೆ. ಹಾಗಂತ ಸ್ಥಾವರ ಕಲ್ಪನೆಯನ್ನು ಕಾಯಕ ಪ್ರಧಾನ ಶರಣರು ಜಡಪರಿಭಾಷೆಯಾಗಿ ಬಳಸಿಕೊಳ್ಳಲಿಲ್ಲ. ಅದನ್ನು ಸೃಷ್ಟಿಶೀಲ ಸಂವೇದನೆಯನ್ನಾಗಿ ಸಂರಚಿಸಿಕೊಂಡಿದ್ದು ಗಮನಾರ್ಹ. ಜಡವಾಗಿದ್ದ ಜಗತ್ತನ್ನು ಜಾಗೃತಿಗೊಳಿಸಿ ನೆಲದ ಬೇರುಗಳೊಂದಿಗೆ ಆತ್ಮೋನ್ನತಿಗಾಗಿ ಹಂಬಲಿಸಿದರು. ರೂಪದಿಂದ ನಿರೂಪ ಮತ್ತು ಸ್ವರೂಪದತ್ತ ಸಾಗಲು ಹವಣಿಸಿದರು.
ಆದರೆ ಈ ಸಾಗುವಿಕೆಯನ್ನು ಕಸುಬುದಾರ ವರ್ಗದಿಂದ ಹೊರಗಿದ್ದ ಶರಣರು ಒಂದೊಂದು ಸಲ ಅತಿಯಾದ ಪವಿತ್ರೀಕರಣ ಹಾಗೂ ಪ್ರಮಾಣೀಕರಣಗಳಿಗೆ ಗುರಿಯಾಗಿಸಿದ್ದನ್ನು ಕಾಣುತ್ತೇವೆ. ‘ಮನೆ ನೋಡಾ ಬಡವರು ಮನ ನೋಡಾ ಸಂಪನ್ನರು’ ಎನ್ನುವಾಗ ಬಡಭಕ್ತರ ಸರಳ ಶುದ್ಧತೆಯನ್ನು ವೈಭವೀಕರಿಸಿದ ನೆಲೆಗಳು ಕಾಣುತ್ತವೆ. ಒಂದು ರೀತಿಯಲ್ಲಿ ಇದನ್ನು ಕೀಳಿನ ಪವಿತ್ರೀಕರಣ ಎಂತಲೂ ಗುರುತಿಸಬಹುದು. ಶ್ರಮಿಕ ವರ್ಗದ ವಚನಕಾರರಾಗಲೀ ಹರಿಹರನ ಭಕ್ತರಾಗಲೀ ತತ್ವಪದಕಾರರಾಗಲೀ ಈ ಬಡತನವನ್ನು ಹಾಸಿ-ಹೊದ್ದು, ತಿಂದು-ತೇಗಿ, ಬದುಕಿದವರು. ಹರಿಹರನ ಶಿವನಂತೂ ತನ್ನ ಬಡಭಕ್ತರನ್ನು ಕಾಡುವ ಪರಿ ವಿಚಿತ್ರವಾದುದು.ಇನ್ನೊಂದು ಕಡೆ ಇಂಥ ಶಿವಭಕ್ತರಿಗೆ ಬಡತನವೇ ಆತ್ಮ ವಿಶ್ವಾಸವಾಗಿ ವಿಮೋಚನೆಯ ಹಾದಿಯೂ ಆಗಿ ಉಪಯೋಗವಾಗುತ್ತದೆ. ಕ್ರೀಯಾಶೀಲತೆಗೆ ಬೇಕಾಗುವ ಜೀವನೋತ್ಸಾಹವನ್ನು ತುಂಬಬಲ್ಲ ಅತೃಪ್ತಿ ಅವಮಾನಗಳು ಸಮಾಧಾನಗೊಳ್ಳುವ ಸಹನೆಗಿಂತ ಹೆಚ್ಚು ಉಪಯುಕ್ತವಾಗಿ ಸಶಕ್ತಕ್ರಿಯೆಗಳಾಗಿ ಮರುಜೀವ ಪಡೆಯುತ್ತವೆ. ದುಡಿಮೆ ಮತ್ತು ಬಡತನದ ಈ ಸರಳ ಕ್ರಿಯೆ ವೈದಿಕ ಬದುಕಿನ ಅಸಂಗ್ರಹ ಹಾಗೂ ಆಸೆಬುರುಕುತನಗಳನ್ನು ಅಣಕಿಸುವುಂಥವುಗಳೇ ಆಗಿವೆ. ಸೊಡರಿಗಡರಿದ ಮಂಕನ್ನು ಕೊಡವಿ ಬದುಕಿನ ಬೆಳಕಾಗಿಸಿಕೊಳ್ಳುವಂಥ ಗತಿಶೀಲಗುಣವನ್ನು ಶ್ರಮಿಕ ವರ್ಗದ ವಚನಕಾರರಲ್ಲಿ ಕಾಣುತ್ತೇವೆ. ಹೀಗೆ ಸಂಸ್ಕೃತಿಯ ಒಡಲೊಳಗೆ ಕ್ರಿಯಾಶೀಲವಾಗಿರುವ ಬಹುಮುಖಿ ಸಂವೇದನೆಗಳನ್ನು ಪತ್ತೇ ಹಚ್ಚುವ ಮೂಲಕ ಹೊಸದಾದಆಲೋಚನಾಕ್ರಮವನ್ನು ಜೀವನ ವಿನ್ಯಾಸವನ್ನು ನಮ್ಮದಾಗಿಸಿಕೊಳ್ಳಬಹುದೆನಿಸುತ್ತದೆ.
ಬಹುಮುಖ್ಯವಾಗಿ ಇಡೀ ಚರ್ಚೆಯಲ್ಲಿ ಶ್ರಮಿಕ ಮತ್ತು ಇತರ ವರ್ಗದ ವಚನಕಾರರ ನಡುವಿನ ತಾತ್ವಿಕವಾದ ಸೂಕ್ಷ್ಮವ್ಯತ್ಯಾಸಗಳನ್ನು ಬಿಡಿಸಿಕೊಳ್ಳುವ ಪ್ರಯತ್ನ ಮಾಡಲಾಗಿದೆ. ಅಂದರೆ ‘ಪರಿಪೂರ್ಣ’ ಎನ್ನುವ ಆಕೃತಿಯೊಳಗೇ ಇರುವ ಗೊಂದಲಗಳನ್ನು ವಿಶ್ಲೇಷಿಸುವ ಮೂಲಕ ಅದರ ಬಹುಮುಖಿ ನೆಲೆಗಳನ್ನು ಶೋಧಿಸಲು ಪ್ರಯತ್ನಿಸಲಾಗಿದೆ. ಯಾಕೆಂದರೆ, ಬಹಳಷ್ಟು ಸಲ ದುಂಡಾಗಿ ಗ್ರಹಿಸುವ ವಿಷಯಗಳನ್ನು ಭಾವುಕವಾಗಿ ಇಲ್ಲ, ಆದರ್ಶಿಕೃತ ನೆಲೆಯಲ್ಲಿ ಸ್ವೀಕರಣಗೊಂಡಿರುತ್ತವೆ. ಹೆಣ್ಣಿಗೆ ಆಧ್ಯಾತ್ಮಿಕಸ್ಥಾನ ತಂದುಕೊಟ್ಟರೆಂದು ವಚನಕಾರರನ್ನು ಗ್ರಹಿಸುವಾಗ ಕೆಲವೊಂದು ಎಚ್ಚರಿಕೆಗಳನ್ನು ಹೊಂದಿರುವುದು ಅವಶ್ಯಕವಾಗಿದೆ. ಅಕ್ಕಮಹಾದೇವಿ, ರೆಮ್ಮವ್ವೆ, ನೀಲಮ್ಮನಂತಹ ಕೆಲವು ವಚನಕಾರ್ತಿಯರ ಹೆಸರನ್ನು ವೈಭವೀಕೃತ ದಾಟಿಯಲ್ಲಿ ಹೇಳುತ್ತ ಹೆಣ್ಣಿಗೆ ನೀಡಿದ ಆಧ್ಯಾತ್ಮಿಕ ಸ್ಥಾನಮಾನವನ್ನು ಎತ್ತಿತೋರಿಸಲಾಗುತ್ತದೆ. ಮೊಟ್ಟಮೊದಲ ಬಾರಿಗೆ ಹೆಣ್ಣಿಗೆ ಗೌರವಸ್ಥಾನವನ್ನು ವಚನಕಾರರು ತಂದುಕೊಟ್ಟರೆಂಬುದರಲ್ಲಿ ಎರಡು ಮಾತಿಲ್ಲ. ಆದರೆ ಕೆಲವೊಂದು ವಚನಗಳನ್ನು ಓದುವಾಗ ಈ ಸ್ಥಾನಮಾನದ ಪ್ರಶ್ನೆಗಳು ಸುಳಿದು ಹೋಗುತ್ತವೆ.
ಕೂಸುಳ್ಳ ಸೂಳೆ ಧನದಾಸೆಗೊತ್ತೆಯಕೊಂಡದೆ
ಕೂಸಿಂಗಲ್ಲ ಬೊಜಗಂಗಲ್ಲ
ಕೂಸನೊಮ್ಮೆ ಸಂತವಿಡುವಳು ಬೊಜಗನೊಮ್ಮೆ ನೆರೆವಳು
ಧನದಾಸೆ ಬಿಡದು ಕೂಡಲಸಂಗಮದೇವಾ[2]
‘ಕಾಯಕವೇ ಕೈಲಾಸ’ ‘ಆವ ಕಾಯಕವಾದರೂ ಸರಿ ನಿಷ್ಠೆ ಮುಖ್ಯ’ ಎನ್ನುವ ಪರಿಸರದೊಳಗೆ ಹುಟ್ಟಿದ ಈ ವಚನಗಳನ್ನು ಅರ್ಥೈಸಿಕೊಳ್ಳುವ ಬಗೆ ಹೇಗೆ? ‘ಸೂಳೆಯ ಮಗ ಮಾಳವ ಮಾಡಿದರೆ ತಾಯಿ ಹೆಸರಾಯ್ತು ತಂದೆಯ ಹೆಸರಿಲ್ಲ’ ಎನ್ನುವ ಪುರುಷ ಪ್ರಧಾನ ನೆಲೆಯ ಹಿಂದಿನ ಗ್ರಹಿಕೆಗಳೇನು? ತಂದೆಯ ಮೂಲಕ ಮಗನನ್ನು ಗುರುತಿಸುವ ಇಂಥ ಪ್ರಸಂಗಗಳ ಹೊತ್ತಲ್ಲಿ ಹಾದರ ಕಾಯಕದ ಗಂಗಮ್ಮ, ಸೂಳೆ ಸಂಕವ್ವ ಇವರನ್ನು ಎಲ್ಲಿಟ್ಟು ನೋಡುವುದು? ಹಾದರವನ್ನು ತಡೆಗಟ್ಟುವ ಕ್ರಮಗಳಿವು ಎಂದು ಸಮಾಧಾನ ಪಟ್ಟುಕೊಂಡರು ಕೆಳವರ್ಗಗಳ ಬೆರಣಿಯ ಕೂಟದಲ್ಲಿ ತನ್ನ ಹುಟ್ಟನ್ನು ಗುರುತಿಸಿಕೊಳ್ಳುವ ವಚನಕಾರರ ಅಪವರ್ಗೀಕರಣದ ನೆಲೆಗಳನ್ನು ತಿಳಿವ ಬಗೆ ಯಾವುದು? ‘ಸೂಳೆಗೆ ಹುಟ್ಟಿದ ಕೂಸಿನಂತೆ ಅಯ್ಯಾ ಅಯ್ಯಾ ಎಂದು ಕರೆಯಲಾರೆ’ ಎಂದು ಬಿಡೆಯಿಲ್ಲದೆ ಹೇಳುವ ವಚನಕಾರರು ಪರಮ ಪತಿವ್ರತೆಗೊಬ್ಬನೆ ಗಂಡ ಎಂದು ಹೇಳುತ್ತಾರೆ. ಆದರೆ ಅವರಿಗೂ ಇಬ್ಬರು ಹೆಂಡಿರು ಎನ್ನುವುದು ಮುನ್ನೆಲೆಗೆ ಬರುವುದಿಲ್ಲ. ಒಂದು ರೀತಿ ಪುರುಷವಾದಿಗಳಂತೆ ಕಾಣುವ ವಚನಕಾರರ ಈ ರೀತಿಯ ಆಶಯಗಳು ಶಿವಭಕ್ತರಲ್ಲದ ಪತ್ನಿಯರನ್ನು ಕೆಳವರ್ಗದ ಕೆಳವೃತ್ತಿಗಳ ಸ್ತ್ರೀಯರನ್ನು ವಿದ್ರೋಹದ ಪ್ರತಿಮೆಗಳನ್ನಾಗಿಸುತ್ತಾರೆ. ಗಂಡಿನ ನಿಷ್ಠೆಯಾಚೆಗಿರುವ ಹೆಣ್ಣನ್ನು ವಿವಾಹೇತರ ಸಂಬಂಧಗಳ ಮೂಲಕ ಗುರುತಿಸುತ್ತಾರೆ. ಭಕ್ತಿಪ್ರವಾಹದಲ್ಲಿ ಲಿಂಗಾತೀತವಾಗಿ ಹೆಣ್ಣನ್ನು ಗುರುತಿಸಿದರೂ ಹೆಣ್ಣನ್ನು ದೌರ್ಬಲ್ಯದ ಲಕ್ಷಣವಾಗಿ ಗಂಡಸುತನವನ್ನು ಸಾಮರ್ಥ್ಯದ ಕುರುಹುವಾಗಿ ಚಿತ್ರಿಸಿದ ಸಂಗತಿಗಳೂ ಚರ್ಚಾರ್ಹವಾಗಿವೆ.
ಆಶ್ಚರ್ಯವೆಂದರೆ ಕೆಳವರ್ಗದ ವಚನಕಾರರ ಮತ್ತು ವಚನಕಾರ್ತಿಯರ ಧೋರಣೆಗಳು ಇದಕ್ಕಿಂತ ಭಿನ್ನವಾಗಿ ಇರುವುದು. ಕೂಟಕ್ಕೆ ಸತಿಪತಿಯ ನಾಮವಲ್ಲದೆ ಅರಿವಿಂಗೆ ಬೇರೊಂದೊಡಲುಂಟೆ. ‘ಸತಿಪತಿಗಳೊಂದಾದ ಭಕ್ತಿ ಹಿತವಪ್ಪುದು ಶಿವಂಗೆ’ ಎನ್ನುವ ಮಾತುಗಳು ಹೆಣ್ಣು ಗಂಡಿನಲ್ಲಿನ ಅಭೇದವನ್ನು ತೋರಿಸುತ್ತವೆ. ದೈಹಿಕ ದೌರ್ಬಲ್ಯವನ್ನು ಜೈವಿಕ ಭೇದವನ್ನು ಏಕಕಾಲಕ್ಕೆ ನೀಗುವ ಸಂಗತಿಗಳು ಇಲ್ಲಿ ಸ್ಪಷ್ಟವಾಗುತ್ತವೆ. ಯೋನಿ ಪಾವಿತ್ರ‍್ಯದ ಮೂಲಕ ಹೆಣ್ಣನ್ನು ಗುರುತಿಸುವ, ಸಂಪತ್ತಿನೊಂದಿಗೆ ಸಮೀಕರಿಸುವ, ಅಬಲೆ ಅಸಮರ್ಥ ಎನ್ನುವ ಚಿಂತನೆಗಳು ಕೆಳವರ್ಗದ ಬದುಕಲ್ಲಿ ಬಹುಶಃ ಕಾಣಲಾರವು. ಶ್ರಮ ಸಮುದಾಯಗಳ ಚರಿತ್ರೆಯನ್ನು ಅವಲೋಕಿಸಿದಾಗ ಹೆಣ್ಣನ್ನು ನಿಕೃಷ್ಟವಾಗಿ ಕಂಡ ವಿವರಗಳು ಕಡಿಮೆ. ವೈದಿಕ ಚಿಂತನೆಗಳಿಗಿಂತ ಭಿನ್ನವಾದ ಸಾಂಸ್ಕೃತಿಕ ಚಹರೆಗಳನ್ನು ಅಲ್ಲಿ ಕಾಣುತ್ತೇವೆ. ಸಂಪ್ರದಾಯದ ಹಾಡುಗಳು,ಕಲ್ಗಿ-ತುರಾ ಲಾವಣಿಗಳು, ಜೋಗತಿ ಸಂಪ್ರದಾಯ, ಕೃಷ್ಣ ಪಾರಿಜಾತ, ಹೇಮರೆಡ್ಡಿ ಮಲ್ಲಮ್ಮ ಇಂತಹ ಸಾಂಸ್ಕೃತಿಕ ಆಕೃತಿಗಳು ವಿವಾಹ ಮತ್ತು ವಿವಾಹೇತರ ಸಂಬಂಧಗಳಲ್ಲಿ ಹೆಣ್ಣನ್ನು ದಿಟ್ಟವಾಗಿ, ಆತ್ಮಾಭಿಮಾನದ ಸಂಕೇತವಾಗಿ ಉದಾತ್ತವಾಗಿ ಬಿಡಿಸಿಕೊಡುತ್ತವೆ. ಅಲ್ಲಿ ಹೆಣ್ಣು ನಿಕೃಷ್ಠಳಾಗಿ ಕಾಣದೆ ಆತ್ಮವಿಶ್ವಾಸದ ಪ್ರತೀಕವಾಗಿಸಾಂಸ್ಕೃತಿಕ ಸ್ವಾತಂತ್ರ‍್ಯವನ್ನು ಪಡೆದುಕೊಳ್ಳುತ್ತಾಳೆ.
ಯಜ್ಞ ಮತ್ತು ಕೆಳವರ್ಗ ಹಾಗೂ ಹೆಣ್ಣಿನ ಕುರಿತಾಗಿ ಇಂದು ಚಾಲ್ತಿಯಲ್ಲಿರುವ ಸಂಕಥನಗಳು ವೈದಿಕ ಪ್ರಣೀತವಾದಂಥವು. ಸಾಮೂಹಿಕ ಹಂಚಿಕೆಯ ಫಲವಾಗಿ ಹುಟ್ಟಿದ ಯಜ್ಞಕ್ರಿಯೆಯ ಮೂಲ ಕರ್ತೃಗಳು ವಿಶ್ವಕರ್ಮರು. ಆದರೆ ಗೋಬ್ರಾಹ್ಮಣರು ಮುಂದೆ ಇದನ್ನು ವಿಕಾರಗೊಳಿಸಿದ ಬಗ್ಗೆ ಬೇಕಾದಷ್ಟು ವಿವರಗಳು ಸಿಗುತ್ತವೆ.[3]ಖಾಸಗಿ ಆಸ್ತಿಯ ಪ್ರಜ್ಞೆ ಬೆಳೆಯದಿದ್ದ ವಾತಾವರಣದಲ್ಲಿ ಸಾಮೂಹಿಕ ಆಚರಣೆ ಉತ್ಪಾದನೆಗಳು ಅನಿವಾರ್ಯವಾಗಿದ್ದವು. ಋಗ್ವೇದದಲ್ಲಿ ಸಾಮೂಹಿಕ ಕ್ರಿಯಾಚರಣೆಗಳ ಉಲ್ಲೇಖಗಳಿವೆ.ವಿಶ್ವಕರ್ಮ ಅನ್ನುವುದು ಸಮಷ್ಟಿ ತತ್ವ. ಸಮಷ್ಟಿಯ ಅಧಿದೇವತೆ ವಿಶ್ವಕರ್ಮ. ಇವರಿಂದ ಹುಟ್ಟಿದ ಅಗ್ನಿ ಸಮಷ್ಟಿ ಚಿಂತನೆಗಳ ಸೂರ್ಯತತ್ವವಾಗಿವೆ. ಇಂಥ ಸೃಷ್ಟಿತತ್ವದ ಸಂಗತಿಗಳನ್ನು ತಿಂಥಿಣಿ ಮೌನೇಶ್ವರರು ‘ಬಡಿಗ ಕಮ್ಮಾರರು ಸೃಷ್ಟಿಗಧಿಕರ್ತರು. ಬಡಿದು ಬತ್ತೀಸ ಆಯುಧವ ಮಾಡಿಕೊಡುವರು’ ಎನ್ನುವಲ್ಲಿ ಪಂಚಕರ್ಮಿಗಳ ಸಮಾಜೋಪಯೋಗಿ ನೆಲೆಗಳು ಎದ್ದುಕಾಣುತ್ತವೆ. ಇಂಥ ವೈವಸ್ವತ ಮನುಧರ್ಮದ ಮಾನವ ಪ್ರಜ್ಞೆಯು ಉಪನಿಷತ್ತುಗಳ ಕಾಲಕ್ಕೆ ಮೂಲೆಗುಂಪಾಯಿತು. ಖಾಸಗೀ ಆಸ್ತಿಯಿಂದಾಗಿ ಶ್ರಮವಿಭಜನೆಗೊಂಡು ದುಡಿವ ಮತ್ತು ಜ್ಞಾನಾರ್ಜನೆ ಎಂದು ಎರಡು ಗುಂಪುಗಳು ನಿರ್ಮಾಣಗೊಂಡವು. ಸಾಮುದಾಯಿಕ ಪ್ರಜ್ಞೆಗಿಂತ ವ್ಯಕ್ತಿಗತ ನೆಲೆಗೆ ಇವು ಆದ್ಯತೆ ಕೊಟ್ಟವು. ಬುದ್ದಿತತ್ತ್ವ ಮೇಲುಗೈಯಾಗಿ ಅಸಮಾನ ನೆಲೆಗಳು ಸ್ಥಿರೀಕರಣಗೊಂಡವು. ಸಾಮ್ರಾಜ್ಯಗಳ ಉದಯಕ್ಕೂ ಮೊದಲು ಯಾರು ಸುಂದರವಾದ ರಥದ ಗಾಲಿಯನ್ನು ಮಾಡುತ್ತಾರೋ ಅವನು ತನ್ನ ಮೆದುಳಿನಿಂದ ಋಕ್ಕುಗಳನ್ನು ರಚಿಸಲಿ ಎನ್ನುವ ಉಲ್ಲೇಖಗಳು ‘ಬಡಗಿ’ಯ ಜ್ಞಾನಕ್ಕಿದ್ದ ಮಹತ್ವವನ್ನು ಅರಹುತ್ತವೆ.ಸಾಮ್ರಾಜ್ಯದ ಉದಯ ಇಂಥ ಕ್ರಿಯಾಶೀಲ ಜ್ಞಾನಕ್ಕೆ ಮಹತ್ವಕೊಡದೆ ಬ್ರಹ್ಮಜ್ಞಾನಕ್ಕೆ ಆದ್ಯತೆ ಕೊಟ್ಟಿತು. ಊಳಿಗವನ್ನು ಪವಿತ್ರೀಕರಿಸಿ ಧರ್ಮಶಾಸ್ತ್ರಗಳ ಮೂಸೆಯಲ್ಲಿ ಕರಗಿಸಲಾಯಿತು.
ಶ್ರಮ ಪ್ರಧಾನ ವರ್ಗದ ಬಾಚೀಕಾಯಕದ ಬಸವಯ್ಯನನ್ನು ಅಧ್ಯಯನಿಸುವ ಹೊತ್ತಲ್ಲಿ ಮೇಲಿನ ಎಲ್ಲ ಸಂದಿಗ್ಧಗಳು, ಗೊಂದಲಗಳು ಚರ್ಚೆಯ ಪ್ರಮುಖ ಪ್ರಮೇಯಗಳಾಗಿವೆ. ಸಾಮೂಹಿಕ ಚಳುವಳಿಯೊಂದರಲ್ಲಿ ವೃತ್ತಿನಿರತ ವಚನಕಾರರ ಸೈದ್ಧಾಂತಿಕ ಮತ್ತು ತಾತ್ವಿಕ ಭಿನ್ನತೆಗಳನ್ನು ವೃತ್ತಿಯೊಂದಕ್ಕಿದ್ದ ಘನತೆ ಮತ್ತು ಕಾಲಗತಿಯಲ್ಲಿ ಆದ ಸ್ಥಿತ್ಯಂತರಗಳನ್ನು ಗಮನಿಸುವ ಮೂಲಕ ವಚನಕಾರರೊಳಗೆ ಇದ್ದ ಭಿನ್ನಪಾರಮಾರ್ಥಿಕ ಮತ್ತು ಸಾಮಾಜಿಕ ನೆಲೆಗಳನ್ನು ಗಂಭೀರ ಚರ್ಚೆಗೊಳಪಡಿಸುವುದು ಈ ಅಧ್ಯಯನದ ಉದ್ದೇಶವಾಗಿದೆ.

ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೨. ಶ್ರಮಿಕ ವರ್ಗಗಳು ಮತ್ತು ಶರಣ ಚಳುವಳಿ
೧. ಉನ್ನತ ವರ್ಗಗಳು ಮತ್ತು ಶರಣ ಚಳುವಳಿ
ಅನೇಕ ಉತ್ಪಾದಕ ಹಾಗೂ ಹಂಚಿಕೆಯ ಪ್ರಕ್ರಿಯೆಗಳನ್ನೊಳಗೊಂಡ ವಿವಿಧ ಸಾಮಾಜಿಕ ವಿಭಾಗಗಳ ಒಗ್ಗೂಡುವಿಕೆಯಿಂದ ಹುಟ್ಟಿದ ಶರಣ ಚಳುವಳಿ ಊಳಿಗಮಾನ್ಯ ಮಧ್ಯವರ್ತಿಗಳ ಶೋಷಣೆಯಿಂದ ತಮ್ಮ ತಮ್ಮ ಹಿತಾಸಕ್ತಿಯನ್ನು ರಕ್ಷಿಸಿಕೊಳ್ಳುದಕ್ಕಾಗಿ ವರ್ತಕ ಹಾಗೂ ಇತರ ಉತ್ಪಾದಕ ವರ್ಗಗಳನ್ನು ಒಟ್ಟಾಗಿಸಿದಂತೆ ಕಾಣುತ್ತದೆ. ವೀರಶೈವ ಧರ್ಮ ಸಕಲ ಜಾತಿಗಳನ್ನು ತನ್ನ ತೆಕ್ಕೆಗೆ ತೆಗೆದುಕೊಂಡರೂ ಪ್ರತಿಯೊಂದು ಜಾತಿ ತನ್ನ ಮೂಲ ವಾಸನೆಯನ್ನು ಉಳಿಸಿಕೊಂಡೇ ಬದುಕಿದ್ದು ವಚನಗಳ ಅಧ್ಯಯನದಿಂದ ಖಚಿತವಾಗುತ್ತದೆ. ಹಲವು ಕವಲುಗಳಾಗಿ ಒಡೆದು ಹೋಗಿದ್ದ ಸಮಾಜವನ್ನು ಒಂದು ಗೂಡಿಸಲು ವಚನ ಚಳುವಳಿ ತಂದ ನಿಯಮಗಳೆಂದರೆ ಲಿಂಗದೀಕ್ಷೆ ಮತ್ತು ಇಷ್ಟಲಿಂಗಧಾರಣೆ. ಇದರಿಂದ ‘ಭವಿ’ ಮತ್ತು ‘ಭಕ್ತ’ ಎನ್ನುವ ಎರಡು ವರ್ಗಗಳು ಸೃಷ್ಟಿಯಾದವು. ಕಾರಣ ಕಸುಬುದಾರ ವರ್ಗಗಳ ಸಾಮಾಜಿಕ ಅಸಮಾನತೆ ತೊಲಗಿ ಸಮಾನತೆಯ ಪಾತಳಿ ಪ್ರಾಪ್ತವಾಯಿತು. ಇಂಥ ಕಸುಬುದಾರ ಕುಟುಂಬಗಳು ಊರಿನ ಅವಶ್ಯಕತೆಗಳ ಪ್ರಾಥಮಿಕ ಉತ್ಪಾದಕ ವರ್ಗಗಳಾಗಿದ್ದವು.ಚರಿತ್ರೆಯಲ್ಲಿ ಕಾಣಿಸುವಂತೆ ಊಳಿಗಮಾನ್ಯ ಮಧ್ಯವರ್ತಿಗಳು ಪ್ರಾಥಮಿಕ ಉತ್ಪಾದಕರನ್ನು ಯಾವುದೇ ಉದ್ಯಮ ಅಥವಾ ವ್ಯಾಪಾರದಲ್ಲಿ ತೊಡಗಿಕೊಳ್ಳದಂತೆ ಶೋಷಣೆಗೊಳಪಡಿಸಿದ್ದರು. ಯಾವ ವ್ಯವಸಾಯ, ಕೈಗಾರಿಕೆ ಹಾಗೂ ಕಾರ್ಮಿಕರನ್ನು ಹಳೆಯ ವೈದಿಕ ವ್ಯವಸ್ಥೆಯು ತುಚ್ಛವಾಗಿ ಕಂಡಿತೋ ಅಂಥವರಿಗೆ ವೀರಶೈವ ಚಳುವಳಿ ಉದ್ಧಾರದ ಹಾದಿಯಾಗಿ ಕಂಡಿತು.
ಹತ್ತನೆಯ ಶತಮಾನದ ನಂತರ ಅವಶ್ಯಕ ವಸ್ತುಗಳ ಉತ್ಪಾದನಾ ಹೆಚ್ಚಳ ರಫ್ತನ್ನು ಹೆಚ್ಚಿಸಿದ್ದಲ್ಲದೆ ಆಂತರಿಕ ಮಾರುಕಟ್ಟೆಯ ಬೆಳವಣಿಗೆಯನ್ನು ಪ್ರೋತ್ಸಾಹಿಸಿತು. ಇದರಿಂದ ವಿವಿಧ ಹಂತದಲ್ಲಿ ಎಲ್ಲ ತರಹದ ಉತ್ಪಾದಕರ ಹಾಗೂ ಮಾಲೀಕರ ಭಾಗವಹಿಸುವಿಕೆಯೂ ಹೆಚ್ಚಾಯಿತು. ಅಲ್ಲದೇ ಹೆಚ್ಚಿನ ಪ್ರಮಾಣದಲ್ಲಿ ನಿರ್ಮಿತವಾದ ಭೂ ಹಿಡುವಳಿಗಳು ಬಳಕೆದಾರ ಹೊಸವರ್ಗಗಳ ಹುಟ್ಟಿಗೂ ಕಾರಣವಾದವು. ಅದೂವರೆಗೂ ಸಣ್ಣ ಪುಟ್ಟ ಗೃಹಕೃತ್ಯದ ಸಂಪ್ರದಾಯದ ಆಚರಣೆಗಳಿಂದ ದೊರೆಯುತ್ತಿದ್ದ ಅಲ್ಪ ಆದಾಯದ ಮೇಲೆ ಅವಲಂಬಿತವಾಗಿದ್ದ ಪುರೋಹಿತವರ್ಗಕ್ಕೆ ಇದರಿಂದ ಸಾಕಸ್ಟು ಪ್ರಮಾಣದಲ್ಲಿ ಭೂಮಿ,ದಾನ, ದತ್ತಿ ಮತ್ತು ಅಧಿಕಾರದ ಸವಲತ್ತುಗಳು ಸಿಕ್ಕವು. ಹೀಗೆ ಉಗಮಗೊಂಡ ಭೂ ಮಾಲಿಕ ಕುಟುಂಬಗಳು ಉನ್ನತ ಮಟ್ಟದ ಜೀವನಶೈಲಿ ಅವಶ್ಯಕ ಮತ್ತು ಭೋಗವಸ್ತುಗಳಬೇಡಿಕೆಯನ್ನು ಹೆಚ್ಚಿಸಿತು. ಇದು ಶೋಷಣಾ ಮಾರ್ಗವನ್ನು ಮತ್ತಷ್ಟು ಬಲಪಡಿಸಿತು. ಇದು ದೇವಸ್ಥಾನ, ಮಠ, ಅಗ್ರಹಾರಗಳಂಥ ಸಂಸ್ಥೆಗಳು ಸಾಕಷ್ಟು ಪ್ರಮಾಣದಲ್ಲಿ ಸಂಪನ್ಮೂಲ ಕ್ರೋಢಿಕರಿಸಲು ಪ್ರೇರಣೆ ನೀಡಿತು. ಸಂಪ್ರದಾಯಗಳಲ್ಲಾದ ಬದಲಾವಣೆ ಮತ್ತು ಬದಲಾದ ಅಭಿರುಚಿಗಳಿಂದಾಗಿ ಬಳಕೆ ಪ್ರಮಾಣವೂ ಹೆಚ್ಚಿತು. ಹೀಗಾಗಿ ೧೦ ರಿಂದ ೧೩ನೇ ಶತಮಾನದಲ್ಲಿ ವಾಯುವ್ಯ ಕರ್ನಾಟಕದಲ್ಲಿ ಆದ ಸಾಮಾಜಿಕ ಮತ್ತು ಆರ್ಥಿಕ ಬದಲಾವಣೆಗಳೂ ಬಹಳ ಪ್ರಮುಖವಾದಂಥವು. ಹೀಗೆ ಹೊಸ ಪಟ್ಟಣ, ನಗರ, ಮತ್ತು ಆರ್ಥಿಕತೆಯ ಪುನಾರಚನೆಯ ಪ್ರಕ್ರಿಯೆಗಳು ವೀರಶೈವರಲ್ಲಿ ಪ್ರತಿಷ್ಠಿತ ಶ್ರೀಮಂತ ವರ್ಗಗಳನ್ನು ಸೃಷ್ಟಿಸಿದವು. ಈಗಿನ ವೀರಶೈವ ಧರ್ಮದಲ್ಲಿರುವಂತೆ ಆಗಲೂ ಸಹ ಪುರೋಹಿತ, ವ್ಯಾಪಾರಿ ಹಾಗೂ ಇತರ ಉನ್ನತ ವರ್ಗಗಳು ಆ ಧರ್ಮದ ಪ್ರಮುಖ ಬೆಂಬಲಿಗರಾಗಿದ್ದ ಬಗ್ಗೆ ತಿಳಿದುಬರುತ್ತದೆ. ಧರ್ಮದ ನೇತೃತ್ವವಹಿಸಿಕೊಂಡವರು ಉಚ್ಚವರ್ಗದ ಬ್ರಾಹ್ಮಣರಾಗಿದ್ದರು. ಇಲ್ಲವೇ ವ್ಯಾಪಾರಸ್ಥ ಕುಟುಂಬದಿಂದ ಅಥವಾ ಪರಂಪರಾಗತ ಅಧಿಕಾರಿ ವರ್ಗಗಳ ಮೂಲದಿಂದ ಬಂದವರಾಗಿದ್ದರು. ಕೆಲವು ನಾಯಕರು ನಗರದಲ್ಲಿದ್ದುಕೊಂಡು ಧರ್ಮಕಾರ್ಯ ಕೈಗೊಂಡರೆ ಇನ್ನೂ ಕೆಲವರು ಸರ್ಕಾರದ ಪ್ರಮುಖ ಸ್ಥಾನಮಾನಗಳನ್ನು ಅಲಂಕರಿಸಿದ್ದರು. ಈ ಚಳುವಳಿಯನ್ನು ಸಂಘಟಿಸಿದ ಬಸವನೇ ಪ್ರಾಂತಾಧಿಕಾರಿ ಕುಟುಂಬದವನು. ಪ್ರಮುಖ ವಚನಕರರಲ್ಲಿ ಒಬ್ಬಳಾದ ಅಕ್ಕಮಹಾದೇವಿ ಕೋಟ್ಯಾಧೀಶನ ಮಗಳು.ಸಿದ್ಧರಾಮ ಪುರಾಣದಲ್ಲಿ ವರ್ಣಿಸಲ್ಪಟ್ಟ ಸಿದ್ಧರಾಮ ಸೊಲ್ಲಾಪುರ ಪಟ್ಟಣಕ್ಕೆ ಸೇರಿದವನು. ಹಂಪಿಯ ನಿವಾಸಿಗಳಾದ ಹರಿಹರ ರಾಘವಾಂಕರು ಲೆಕ್ಕಿಗರ ವಂಶದಿಂದ ಬಂದವರು. ಕೆರೆಯ ಪದ್ಮರಸ ಒಂದನೇ ಹೊಯ್ಸಳ ನರಸಿಂಹನ ಆಸ್ಥಾನದಲ್ಲಿದ್ದವನು. ಬಸವ ಪುರಾಣದ ಭೀಮಕವಿ (೧೩೬೫) ಸ್ಮಾರ್ಥಪಂಡಿತ. ವೀರಶೈವ ಧರ್ಮದ ಪುನರುತ್ಥಾರಕರಾದ ಲಕ್ಕಣ್ಣ ಹಾಗೂ ಜಕ್ಕಣಾರ್ಯರು ಪ್ರೌಢದೇವರಾಯನ ಆಸ್ಥಾನದಲ್ಲಿದ್ದವರು. ಈ ಹಿನ್ನೆಲೆಯಲ್ಲಿ ಇಡೀ ವಚನ ಚಳುವಳಿ ಹಾಗೂ ನಂತರದ ಬೆಳವಣಿಗೆಗಳು ನಗರಕೇಂದ್ರಿತ ಮತ್ತು ಸುಶಿಕ್ಷಿತ ವ್ಯಕ್ತಿಗಳ ಭಾಗವಹಿಸುವಿಕೆಯಿಂದ ಕೂಡಿದ್ದು ಎದ್ದುಕಾಣುತ್ತದೆ. ಅಲ್ಲದೆ ವ್ಯಾಪಾರಿಗಳ ಪಾತ್ರ ವೀರಶೈವ ಧರ್ಮ ರೂಪಿಕೆಯಲ್ಲಿಹಿರಿದಾಗಿ ಕಾಣುತ್ತದೆ.ವಚನ ಚಳುವಳಿ ಹುಟ್ಟಿ ವಿಸ್ತರಿಸಿದ ಪ್ರಮುಖ ನಗರಗಳಾದ ಕಲ್ಯಾಣ,ಸೊಲ್ಲಾಪುರ, ಪುಲಿಗೆರೆ, ಆಳಂದ, ಧಾರವಾಡ, ಬೆಳಗಾಂವಿ, ಬಸವ ಕಲ್ಯಾಣ, ಮನಗೂಳಿ ಇವು ಪ್ರಮುಖ ಧಾರ್ಮಿಕ ಹಾಗೂ ವ್ಯಾಪಾರಿ ಕೇಂದ್ರಗಳಾಗಿದ್ದವು. ಬಸವಪುರಾಣ ಹಾಗೂ ಚನ್ನಬಸವಪುರಾಣಗಳು ಮತ್ತು ಅವುಗಳ ಜನಪ್ರಿಯತೆ, ಪ್ರತೀಕರಣ ವೀರಶೈವ ಧರ್ಮಕ್ಕಿದ್ದ ದೊಡ್ಡ ದೊಡ್ಡ ವ್ಯಾಪಾರಿ ಹಾಗೂ ವ್ಯಾಪಾರಿ ಸಂಸ್ಥೆಗಳ ಪ್ರೋತ್ಸಾಹವನ್ನು ಎತ್ತಿತೋರಿಸುತ್ತವೆ.
ಹೀಗೆ ಮೇಲು ಶ್ರೀಮಂತ ವರ್ಗಗಳಿಂದ ಕೂಡಿದ ವೀರಶೈವ ಧರ್ಮದಲ್ಲಿ ಸ್ಮಾರ್ಥ ಬ್ರಾಹ್ಮಣರ ಪ್ರಭಾವ ಎದ್ದು ಕಾಣುತ್ತದೆ. ವೀರಶೈವ ಚಳುವಳಿಯಲ್ಲಿ ಸೇರಿದ ಇವರು ತಮ್ಮ ಶ್ರೇಷ್ಠತೆಯನ್ನು ಪ್ರತಿಪಾದಿಸುವುದಲ್ಲದೆ ಇತರ ಬ್ರಾಹ್ಮಣೇತರ ಸದಸ್ಯರ ಜೊತೆಗೆ ತಮ್ಮ ಉನ್ನತ ಸ್ಥಾನಮಾನಗಳನ್ನು ಹಂಚಿಕೊಳ್ಳಲು ಹಿಂಜರಿದರು. ತಮ್ಮ ಕರ್ಮಸಿದ್ಧಾಂತಗಳ ಕನವರಿಕೆಯನ್ನೇ ಮೇಲಾಗಿಸಿದರು. ಬಹುತೇಕ ವೀರಶೈವ ಕೃತಿಗಳು ಬ್ರಾಹ್ಮಣ ಪ್ರತಿಪಾದಿತ ಜಾತಿ ಶ್ರೇಣಿಗೆ ವಿಧೇಯತೆಯನ್ನು ತೋರುತ್ತವೆ. ಕರ್ನಾಟಕದಲ್ಲಿ ಈ ರೀತಿಯಾಗಿ ವರ್ಣಾಶ್ರಮ ಪ್ರಕಾರ ಪುನಾರಚನೆಗೊಂಡ ಶೈವ ಸಮುದಾಯವನ್ನು ದೈವೀ ಪ್ರೇರಿತವಾದುದೆಂದು ಭೀಮಕವಿ ಒತ್ತಿ ಹೇಳುತ್ತಾನೆ.
ಹೀಗೆ ಸಾಂಸ್ಥೀಕರಣಗೊಂಡ ಮತ್ತು ಅಸಮಾನ ನೆಲೆಗಳನ್ನೇ ಪೋಷಿಸುತ್ತಿದ್ದ ವ್ಯವಸ್ಥೆಯ ವಿರುದ್ಧ ಶರಣ ಚಳುವಳಿ ಸಂಘಟಿತಗೊಂಡಿತು.ಮೇಲ್ವರ್ಗದ ವಚನಕಾರರ ಅಧೋಮುಖ ಚಲನೆ ಕೆಳವರ್ಗದ ವಚನಕಾರರ ಊರ್ಧ್ವಮುಖ ಚಲನೆ. ಈ ಎರಡೂ ಚಲನೆಗಳ ಒಂದು ಸಮಾನ ಪಾತಳಿಯ ಸಂಯೋಗ ಬೃಹತ್ ಕ್ರಾಂತಿಗೆ ನಾಂದಿಯಾಯಿತು. ಕಸುಬುದಾರ ವರ್ಗಗಳಿಗೆ ದೊರೆತ ಈ ಆಂತರಿಕ ಸ್ಪೂರ್ತಿ ಹುಟ್ಟಿನ ಜಾತಿ ಶ್ರೇಷ್ಠತೆಯನ್ನು ನಿರಾಕರಿಸಿ ವೃತ್ತಿ ಸಾಧನೆಗೆ, ಆತ್ಮಾಭಿಮಾನಕ್ಕೆ ಮಾನವೀಯತೆಗೆ ಮಹತ್ವ ಕೊಟ್ಟಿತು. ಮೇಲ್ವರ್ಗದ ವಚನಕಾರರಿಗಿಂತ ಭಿನ್ನ ನೆಲೆ, ಚಿಂತನೆ ಮತ್ತು ಸಾಧನೆಗಳನ್ನು ಹೊಂದಿದ್ದ ಕಸುಬುದಾರ ವರ್ಗಗಳು ಇಡೀ ಚಳುವಳಿಗೆ ಪ್ರೇರಕ ಶಕ್ತಿಯಾಗಿದ್ದವು. ಪುಸ್ತಕದಲ್ಲಿ ಉಲ್ಲೇಖಗೊಂಡಂತೆ ಬಡಿಗ ಮತ್ತು ಅಕ್ಕಸಾಲಿ ವರ್ಗಗಳನ್ನು ಗಾಣಿಗರು ಹಾಗೂ ಹೆಂಡಮಾರುವವರನ್ನು ಅಂತ್ಯಜರ ಪಟ್ಟಿಯಲ್ಲಿ ಹೆಸರಿಸಲಾಗಿದೆ.ಇಂಥ ಕೆಳ ಮತ್ತು ಶ್ರಮಿಕ ವರ್ಗಗಳು ವ್ಯವಸ್ಥೆಯ ವಿಷಮತೆಗೆ ತೀವ್ರವಾಗಿ ಒಳಗಾಗುತ್ತವೆ. ಹಾಗೆ ಇವರೆ ಆ ವ್ಯವಸ್ಥೆಯ ಪ್ರತಿಭಟನಾಕಾರರೂ ಆಗುತ್ತಾರೆ. ಆದರೆ ಇಂಥ ಆಂದೋಲನದ ಮುಂದಾಳತ್ವವನ್ನುಮೇಲು ಸುಶಿಕ್ಷಿತ ವರ್ಗದ ಜನ ವಹಿಸಿಕೊಂಡುದುದರ ಪರಿಣಾಮವಾಗಿ ಕೇಳಜಾತಿಗಳಿಗೆ ವ್ಯತಿರಿಕ್ತವಾದಂಥ ಸಂಗತಿಗಳು ಶರಣ ಚಳುವಳಿಯಲ್ಲಿ ನುಸುಳಿದ್ದು ಸ್ಪಷ್ಟವಾಗಿದೆ. ಯಾಕೆಂದರೆ ಬಸವಪುರಾಣ ಮತ್ತು ಚನ್ನಬಸವ ಪುರಾಣಗಳಲ್ಲಿ ಸಿಗುವ ಉಲ್ಲೇಖಗಳು ವೀರಶೈವ ಧರ್ಮಕ್ಕಿದ್ದ ಶ್ರೀಮಂತ ವರ್ಗಗಳ ಬೆಂಬಲವನ್ನು ಸ್ಪಷ್ಟಪಡಿಸುತ್ತವೆ.
ವೀರಶೈವ ಧರ್ಮದ ಪ್ರಬಲ ಒತ್ತಾಸೆಯನ್ನು ವಚನಾಂದೋಲನದ ನಂತರ ಕಾಲದಲ್ಲಿ ಕಾಣುತ್ತೇವೆ. ಬಹುವಿಧ ವಿನ್ಯಾಸಗಳಿಂದ ಆಕೃತಿಗೊಂಡ ವಚನಾಂದೋಲನವನ್ನು ಒಂದು ನಿರ್ದಿಷ್ಟ ಧಾರ್ಮಿಕ ಹಾಗೂ ವ್ಯಕ್ತಿಗತ ನೆಲೆಯಲ್ಲಿ ಏಕಾಕೃತಿಗೊಳಿಸಲಾಯಿತು. ಹಾಗೆ ಮಾಡುವ ಮೂಲಕ ವರ್ತಮಾನದ ಬಿಕ್ಕಟ್ಟುಗಳಿಗೆ ಎದೆಯೊಡ್ಡಲು, ತನ್ನ ಚಾರಿತ್ರಿಕ ವೈಭವವನ್ನು ಸಮರ್ಥಿಸಿಕೊಳ್ಳಲು ಚರಿತ್ರೆಯ ಪುನಾರಚನೆಯ ಒಂದು ಭಾಗವಾಗಿ ವಚನಗಳನ್ನು ಪರಿಗಣಿಸಲಾಯಿತು. ಅಲ್ಲದೆ ವಚನಗಳ ಸಂಗ್ರಹ ಮತ್ತು ಅಧ್ಯಯನದ ಕಾಲ ಮತ್ತು ಸ್ಥಳಗಳು ವೀರಶೈವ ಪಾರಮ್ಯಕ್ಕೆ ಹೆಚ್ಚಿನ ಪ್ರಾಧಾನ್ಯತೆ ಸಿಕ್ಕ ಸಮಯವಾಗಿತ್ತು. ಇದರ ತೀವ್ರತೆ ಶ್ರಮಿಕವರ್ಗದ ವಚನಕಾರರು ಮತ್ತು ಅವರ ವಚನಗಳನ್ನು ಹಿನ್ನೆಲೆಗೆ ಸರಿಸಿತು.
ಹೀಗೆ ಮುಂಚೂಣಿಯಲ್ಲಿದ್ದ ಒಬ್ಬಿಬ್ಬರು ವಚನಕಾರರನ್ನು ಮುಂದಿಟ್ಟುಕೊಂಡು ಇಡೀ ವಚನಾಂದೋಲನ ಮತ್ತು ಅದರ ಫಲಿತಗಳನ್ನು ಗ್ರಹಿಸುವ ಕ್ರಮವು ಹಲವು ಮಹತ್ವದ ಸಂಗತಿಗಳನ್ನು ಕೈಬಿಟ್ಟು ಪ್ರಸಿದ್ಧವಾದ ಮತ್ತು ಪ್ರಚಲಿತವಾದ ಒಂದು ಸಿದ್ಧಸಂವೇದನೆಯನ್ನು ನಮ್ಮೆದುರಿಗೆ ನಿಲ್ಲಿಸುತ್ತದೆ. ಈ ರೀತಿ ಇಡೀ ವಚನಾಂದೋಲನವನ್ನು ಸಾಮಾನ್ನೀಕರಿಸುವ ಪ್ರವೃತ್ತಿ ಸರಿಯಾದುದಲ್ಲ.
ಕಸುಬುದಾರ ವರ್ಗಗಳಿಂದ ಭುಗಿಲೆದ್ದ ವಚನ ಚಳುವಳಿ ಮೆಲು ಕೀಳಿನ ತಾರತಮ್ಯತೆಯನ್ನು ಮೀರಿ ನಿಂತರೂ ಆಂತರ್ಯದ ಕೆಲ ಭಿನ್ನತೆಗಳು, ವೈರುಧ್ಯಗಳು ಅದರ ತೀವ್ರತೆಗೆ ಕಡಿವಾಣ ಹಾಕುತ್ತ ಬಂದವು. ಶ್ರಮಜೀವಿಗಳ ಆತ್ಮಗೌರವವನ್ನು ಹೆಚ್ಚಿಸಿ ಅವರ ಹಕ್ಕು ಬಾಧ್ಯತೆಗಳಿಗೆ ಒತ್ತಾಯಿಸಿತು. ಹನ್ನೊಂದನೆ ಶತಮಾನದ ಮಧ್ಯಭಾಗದ ಕರ್ನಾಟಕದ ಚರಿತ್ರೆಯನ್ನು ಅವಲೋಕಿಸಿದಾಗ ಅದರಲ್ಲೂ ವಿಶೇಷವಾಗಿ ಈ ಚಳುವಳಿಗಾರರು ಹುಟ್ಟಿ ಬೆಳೆದ ಪರಿಸರವನ್ನು ಗಮನಿಸಿದಾಗ ಚಳುವಳಿಯ ಸ್ವರೂಪ ಮತ್ತು ಅರ್ಥ ಮನದಟ್ಟಾಗುತ್ತದೆ. ಕಸುಬುದಾರರ ಮೇಲೆ ಹಾಕಲಾಗುತ್ತಿದ್ದ ತೆರಿಗೆಗಳನ್ನು ಗಮನಿಸಿದರೆ ಶ್ರಮಿಕ ವರ್ಗಗಳೇ ಈ ಚಳುವಳಿಯಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಧುಮುಕಿದ್ದರ ಅರ್ಥ ಸ್ಪಷ್ಟವಾಗುತ್ತದೆ. ಈ ಕಾಲದ ಶಾಸನಗಳನ್ನು ಗಮನಿಸಿದಾಗ ಬಡಿಗ, ಅಕ್ಕಸಾಲೆ, ನಾಯಿಂದ, ಅಂಬಿಗ, ಅಗಸ, ಕಮ್ಮಾರ, ಸೂಳೆ ಎಲ್ಲರೂ ತೆರಿಗೆ ಕಟ್ಟಬೇಕಿತ್ತು ಎಂಬುದು ತಿಳಿದುಬರುತ್ತದೆ. ಗಾಣದೆರೆ, ನೂಲುದೆರೆ, ಮಗ್ಗದೆರೆ, ಬಣ್ಣದೆರೆ, ಕುಲುಮೆದೆರೆಗಳಲ್ಲದೆ ಎತ್ತು, ಎಮ್ಮೆ, ಹಸು, ಕತ್ತೆ, ಆಡು, ಗಾಡಿ, ಕೊನೆಗೆ ತಿಪ್ಪೆಯ ಸುಂಕ ಕೂಡ ಪಾವತಿಯಾಗಬೇಕಿತ್ತು.
ಕಂಚೀಪುರಾಣದಲ್ಲಿ ಚೋಳರಾಜನಿಗೂ ಮತ್ತು ಪಾಂಚಾಳರಿಗೂ ಕಮ್ಮಾರರು ಕಬ್ಬಿಣ ದೆರೆ ಕೊಡುವ ವಿಷಯದಲ್ಲಿ ದೊಡ ವಾಗ್ವಾದವೇ ನಡೆಯುತ್ತದೆ. ಬಿಜ್ಜಳರಾಜನವರೆಗೂ ಈ ತಗಾದೆಹೋಗುತ್ತದೆ. ಬಗೆಹರಿಯಲಾರದೆ ವಿಶ್ವಕರ್ಮರು ಆರಾಧ್ಯದೈವವಾದ ಕಾಳಿಯ ಮೂಲಕ ರಾಜನನ್ನು ಮರ್ಧಿಸಿ ಸುಂಕದಿಂದ ವಿಮುಕ್ತಿಗೊಳ್ಳುತ್ತಾರೆ. ಈ ವಿವರಣೆ ಪ್ರಭುತ್ವಕ್ಕೂ ಮತ್ತು ಕಸುಬುದಾರ ವರ್ಗಗಳಿಗೂ ಸುಂಕದ ವಿಷಯದಲ್ಲಿ ನಡೆದ ಘರ್ಷಣೆಯನ್ನು ದಾಖಲಿಸುತ್ತದೆ. ಅಲ್ಲದೆ ವಚನ ಕಾಲದ ನಂತರ ಬಂದ ಮಂಟೇಸ್ವಾಮಿ ಮತ್ತುಸಿದ್ದಪ್ಪಾಜಿ ನಡುವಿನ ಕಬ್ಬಿನ ಸಂಬಂಧಿ (ಹುಲಗೂರ ಪಾಂಚಾಳರು) ಸಂಘರ್ಷಗಳು ಕೂಡ ಆಯಾ ವೃತ್ತಿಸಮುದಾಯಗಳು ತನ್ನ ವೃತ್ತಿಬಾಧ್ಯತೆಯ ಕುರುಹಾದ ಕಬ್ಬಿಣವನ್ನು ದಾನವಾಗಿ ನೀಡಲು ನಿರಾಕರಿಸುವ ಪ್ರಸಂಗಗಳ ದೃಷ್ಟಿಯಿಂದ ಚರ್ಚಾರ್ಹವಾದುವು.
ದುಡಿದುಣ್ಣದ ಒಂದು ವರ್ಗ ದುಡಿದುಣ್ಣುವ ವರ್ಗದಲ್ಲಿನ ಪಾಲನ್ನು ಕಸಿದುಕೊಳ್ಳುವ ಈ ಕ್ರಮ ಅಮಾನವೀಯ ಹಾಗೂ ಅಸಮಾನ ಸ್ವಭಾವವುಳ್ಳದ್ದು. ಬಹುಶಃ ಶರಣರ ಅಸಂಗ್ರಹ ತತ್ವಕ್ಕೆ ಕಾಯಕ ದಾಸೋಹಕ್ಕೆ ಇಂಥ ಘಟನೆಗಳೇ ಪ್ರೇರಕವಾಗಿರಬಹುದು.
ಇದೂ ಅಲ್ಲದೆ ತೆರಿಗೆ ವಸೂಲಿ ಹಿನ್ನೆಲೆಯಲ್ಲಿ ಕೃಷಿ ಕೈಗಾರಿಕೆ ಮತ್ತು ಕಸಬುಗಳನ್ನು ಹಾಗೂ ಕಸುಬುದಾರರನ್ನು ಧಾರ್ಮಿಕ ಸಂಸ್ಥೆಗಳಿಗೆ ವರ್ಗಾಯಿಸುವ ಪದ್ಧತಿ ರೂಢಿಯಲ್ಲಿತ್ತು. ಅವು ವ್ಯವಸಾಯಕ್ಕೆ ಹಾಗೂ ಗ್ರಾಮ ಕೈಗಾರಿಕೆಗಳಿಗೆ ಬೇಕಾದ ಮಾನವ ಸಂಪನ್ಮೂಲಗಳನ್ನು ಹತೋಟಿಯಲ್ಲಿಟ್ಟುಕೊಂಡಿದ್ದವು. ಇದರಿಂದ ಕಸಬುದಾರರ ಸ್ವಾತಂತ್ರ‍್ಯ ಕುಗ್ಗಿ ವ್ಯಾಪಾರ ವೃದ್ಧಿಸುವ ಅವಕಾಶ ಕಳೆದುಹೋಗಿತ್ತು. ಹೀಗೆ ನಿಸ್ಸಹಾಯಕ ಜನಸಮುದಾಯವನ್ನು ಶಿಕ್ಷಣ ಹಾಗೂ ಉದ್ಯೋಗದಿಂದ ವಂಚಿಸಿ ಕೆಲಸದಾಳುಗಳನ್ನಾಗಿ ಇಟ್ಟುಕೊಳ್ಳುತ್ತಿದ್ದ ಬಗ್ಗೆ ಧಾರವಾಡ ಜಿಲ್ಲೆಯ ಅಸೂಂಡಿ ಅಕ್ಕೆಶ್ವರ ದೇವಸ್ಥಾನದಲ್ಲಿನ ಶಾಸನವೊಂದು ಮಾಹಿತಿ ನೀಡುತ್ತದೆ. ಒಂದು ಸಾವಿರ ಮಂದಿ ಕೆಲಸಗಾರರು ಈ ದೇವಸ್ಥಾನದಲ್ಲಿ ಕೂಲಿಕಾರರಾಗಿದ್ದರು. ಇಂದಿನ ಪ್ರಜಾತಾಂತ್ರಿಕವ್ಯವಸ್ಥೆಯಲ್ಲಿ ಹಂಗರಹಳ್ಳಿಯಂಥ ಘಟನೆಗಳಲ್ಲಿ ಈ ಅಮಾನವೀಯ ನೆಲೆಗಳನ್ನು ಕಾಣಬಹುದಾಗಿದೆ. ಹೀಗೆ ವ್ಯವಸಾಯಗಾರರನ್ನು ಕಾರ್ಮಿಕರನ್ನು ಅಧೀನಕ್ಕೊಳಪಡಿಸಿಕೊಂಡ ಧಾರ್ಮಿಕ ಸಂಸ್ಥೆಗಳು, ಇಂಥವನ್ನು ಪ್ರೋತ್ಸಾಹಿಸಿದ ಸಂಪ್ರದಾಯ ಬ್ರಾಹ್ಮಣತ್ವವು ಬಹಳಷ್ಟು ಜನ ವರ್ತಕರ ಉತ್ಪಾದಕರ ಮತ್ತು ಕಸುಬುದಾರರ ಅತೃಪ್ತಿಗೆ ಮೂಲವಾಯಿತು.
ತೆರಿಗೆ ಭಾರದಿಂದ, ಕಂಗಾಲಾದ ಈ ವೃತ್ತಿ ಜೀವಿಗಳು ಊರು ಬಿಟ್ಟು ಗುಳೇಹೋದ ಪ್ರಸಂಗಗಳು ಚಾರಿತ್ರಿಕ ದಾಖಲೆಗಳಿಂದ ತಿಳಿಯುತ್ತವೆ. ಶರಣ ಚಳುವಳಿ ಬರೀ ಆಂಶಿಕ ಅಗತ್ಯವಾಗಿರದೇ ಆ ಕಾಲದ ಸಾಮಾಜಿಕ,ಆರ್ಥಿಕ, ರಾಜಕೀಯ ಅಗತ್ಯತೆಗಳ ಅನಿವಾರ‍್ಯತೆಯಾಗಿ ಮೂಡಿಬಂದದ್ದು ಸ್ಪಷ್ಟವಾಗುತ್ತದೆ. ಜಡವ್ಯವಸ್ಥೆಯ ವಿರೋಧಿಸಿ ಸರ್ವಸಮಾನತೆಯ ನೆಲೆಯಲ್ಲಿ ಇದು ಫಲರೂಪಿಯಾಯಿತು. ಮಾರ್ಕ್ಸ್‌ರವರ ಒಂದು ವಿಶ್ಲೇಷಣೆ ಈ ಸಂದರ್ಭಕ್ಕೆ ಪೂರಕವೆನಿಸುತ್ತದೆ. ಅದೆಂದರೆ ಔದ್ಯಮಿಕ ಕೇಂದ್ರಗಳ ಬೆಳವಣಿಗೆ ಕೈಗಾರಿಕೆಗಳಲ್ಲಿ ಜಾತಿಭೇದವಿಲ್ಲದೆ ದುಡಿಯುವ ಕ್ರಮದ ವಿಸ್ತರಣೆ ಇತ್ಯಾದಿಗಳು ಜಾತ್ಯಾಧಾರಿತ ವೃತ್ತಿಗಳ ಕ್ರಮವನ್ನು ಕ್ರಮೇಣವಾಗಿ ತೊಲಗಿಸುತ್ತವೆ. ಕಾರ್ಮಿಕ ವರ್ಗವಾಗಿ ಶ್ರಮಜೀವಿಗಳು ರೂಪಗೊಳ್ಳುತ್ತಾರೆ. ಅಸ್ಪೃಶ್ಯತೆ ಮೊದಲಾದವುಗಳು ಅಳಿಯುತ್ತಾ ಹೋಗುತ್ತವೆ. ಇದು ಇತಿಹಾಸದ ದಿಶೆ. ಆದರೆ ಇವುಗಳ ಪ್ರತಿಭಟನೆ ಎದುರಿಸದೆ ನಡೆಯುವುದಿಲ್ಲ. ಕಾರ್ಮಿಕ ವರ್ಗವಾಗಿ ರೂಪತಳೆಯುವಾಗ ಜಾತಿ ಭೇದವನ್ನೆದುರಿಸಿ ಹೋರಾಟ ನಡೆಸುತ್ತದೆ ಎನ್ನುವ ಮಾತು ಜಾತಿಯಿಲ್ಲದ ಸಮಾನ ವೃತ್ತಿಪರತೆಯನ್ನು ಹೇಳುವಂಥದ್ದಾಗಿದೆ. ಕಾಯಕದ ತಾತ್ವಿಕ ನೆಲೆಗೆ ಸಂಬಂಧಿಸಿ ಎಲ್ಲ ವಚನಕಾರರ ನಿಲುವು ಸಮಾನವಾದದು. ಇಲ್ಲಿ ಕಾಯಕದ ಮೂಲದ ಜಾತಿಗಳನ್ನು ನಿರಾಕರಿಸಿದಂತೆ ಕಂಡರೂ ಕಾಯಕ ಬದಲಾವಣೆಗೆ ಮನಸ್ಸು ಕೊಟ್ಟಿಲ್ಲ. ಈ ಕಾಯಕ ಬದಲಾಗಿದ್ದರೆ ವರ್ಗ ಸಂಘರ್ಷದ ಅರ್ಥ ನಿಜವಾದ ಕ್ರಾಂತಿಕಾರಿ ಎನಿಸುತ್ತಿತ್ತು. ಕಾಯಕ ಜೀವಿಗೆ ಜಾತಿ ಪ್ರಶ್ನೆಯಿಲ್ಲ ಎನ್ನುವುದು ವಚನ ಚಳುವಳಿಯ ಆತ್ಯಂತಿಕ ಸತ್ಯವಾಗಿತ್ತು.
ಅಸಂಗ್ರಹವನ್ನು ಸಹಿಸದ ದಿನದ ಕಾಯಕದಲ್ಲಿಯೇ ದಾಸೋಹ ಪ್ರಸಾದಗಳನ್ನು ರೂಢಿಸಿಕೊಂಡ ಶರಣರ ಬದಕು ಸುಂಕ ವಿರೋಧಿ ನೆಲೆಯದ್ದಾಗಿತ್ತು. ಅತಿಸಂಗ್ರಹ ತಾನೇ ತೆರಿಗೆಗೆ ದಾರಿ, ಇದೇ ಇರದಿದ್ದರೆ ತೆರಿಗೆಯ ಕಿರಿಕಿರಿ ಇರಲಾರದು. ಶರಣರ ಈ ತತ್ವ ಪ್ರಭುತ್ವ ಮತ್ತು ಅದರ ನೆರಳುಗಳಾದ ಶ್ರೀಮಂತಿಕೆ, ಆಡಂಬರತೆ ವ್ಯಕ್ತಿಪ್ರತಿಷ್ಠೆ ಅಸಮಾನತೆಗಳ ವಿರೋಧಿ ನೆಲೆಯಾಗಿ ರೂಪಪಡೆಯಿತು. ಶ್ರಮದ ಗೌರವ ತಗ್ಗಿ ಉಪಭೋಗಕ್ಕೆ ಸಿಗುವ ರಾಜ ಮರ್ಯಾದೆಯನ್ನು ನಿರ್ಭಿಡೆಯಿಂದ ವಿರೋಧಿಸಿದರು. ಜಾತಿ ನಿರಸನ ಪ್ರಕ್ರಿಯೆಗೆ ಚಾಲನೆ ನೀಡಿದರು. ದೇವಸಹಿತ ಭಕ್ತ ಮನೆಗೆ ಬಂದೆಡೆ ಕಾಯಕವಾವುದೆಂದು ಬೆಸಗೊಂಡೆನಾದಡೆ ನಿಮ್ಮಾಣೆ ನಿಮ್ಮ ಪುರಾತಣರಾಣೆ ತಲೆದಂಡ೧ ಎನ್ನುವ ಬಸವಣ್ಣನವರ ವಚನ ಕುಲಕಸುಬುಗಳ ಮೂಲವಾಸನೆಯ ಮುಂದುವರಿಕೆಯನ್ನು ವ್ಯಂಜಿಸುತ್ತದೆ. ಭಕ್ತರಲ್ಲಿ ಕುಲವನರಸುವುದಕ್ಕೆ ಅವನ ಕಾಯಕವಾವುದೆಂದು ಕೇಳುವ ರೂಢಿಯಿತ್ತು. ‘ಉತ್ತಮ ಕುಲದಲ್ಲಿ ಹುಟ್ಟಿದವನೆಂಬ ಕಷ್ಟದ ಹೊರೆಯ ಹೊರೆಸಿದರಯ್ಯ ಚನ್ನಯ್ಯನ ಮನೆಯ ದಾಸಿಯ ಮಗನು’ ಎನ್ನುವಲ್ಲಿ ಬಸವಣ್ಣ ತನ್ನ ಹುಟ್ಟನ್ನೇ ಸಾಮಾಜಿಕ ನೀತಿಯ ಅಪವಿತ್ರತೆಯ ಪಲ್ಲಟದಲ್ಲಿ ಪವೀತ್ರೀಕರಿಸಿಕೊಳ್ಳುತ್ತಾನೆ. ಇಂಥ ಮಾತುಗಳನ್ನು ಆದರ್ಶೀಕೃತ ನೆಲೆಯಲ್ಲಾಗಲೀ ಅನುಕಂಪದ ಧಾಟಿಯಲ್ಲಾಗಲೀ ಗ್ರಹಿಸದೆ ವಾಸ್ತವ ಸ್ಥಿತಿಯ ಅರಿವಿನಲ್ಲಿ ಪರಾಂಬರಿಸಬೇಕಾಗುತ್ತದೆ. ಹಿಂದೆ ವಿವರಿಸಿದಂತೆ ವ್ಯವಸ್ಥೆಯ ಜೀವವಿರೋಧಿ ನೆಲೆಗಳ ವಿರುದ್ಧ ಕಸುಬುದಾರ ಸಮುದಾಯಗಳು ಸಾರಿದ ಬಂಡಾಯ, ಇಡೀ ವ್ಯವಸ್ಥೆಯ ಜಂಗಾಬಲವನ್ನೇ ಉಡುಗಿಸಿದ್ದು ಅರಿವಿಗೆ ಬರುತ್ತದೆ. ಕರ ಭಾರದಿಂದ ನರಳಿದ ಜನ ಕರ ವಿಮುಕ್ತಿಗಾಗಿ ಕೈಜೋಡಿಸಿದ್ದು ಪ್ರಭುತ್ವ ಮತ್ತು ಅದರ ಪರಿವಾರವನ್ನು ಕಂಗೆಡಿಸಿದಂತೆ ಕಾಣುತ್ತದೆ. ಕಸಬುದಾರರು ಕೊಡುವ ಆದಾಯವೇ ಪ್ರಭುತ್ವದ ಕವಳದ ಪ್ರಮುಖ ಆಧಾರವಾಗಿತ್ತು. ಇಂಥ ಬಂಡಾಯವನ್ನು ತಡೆಯಲು ಬಸವಣ್ಣನಂತಹ ಸಮನ್ವಯಕಾರರ ಅಗತ್ಯತೆ ಪ್ರಭುತ್ವಕ್ಕಿತ್ತು. ಯಾಕೆಂದರೆ ಬಸವಣ್ಣ ತನ್ನ ಮೂಲಜಾತಿಯನ್ನು ತೊರೆದರೂ ಬಹಳಷ್ಟು ವರ್ಷ ಬಿಜ್ಜಳನ ಪ್ರಧಾನಿಯಾಗಿದ್ದನೆಂಬುದು ಹಾಗೂ ಪ್ರಧಾನಿಯಾಗಿಯೇ ಶರಣ ಚಳುವಳಿಯ ನೇತೃತ್ವವಹಿಸಿದ್ದನೆಂದು ಹೇಳುವ ವಿವರಗಳು ಸಾಕ್ಷಿಯಾಗುತ್ತವೆ. ಕೆಳಜಾತಿಯ ಪ್ರಖರ ನೈತಿಕತೆಯ ಎದುರು ಮೇಲ್ಜಾತಿಯ ಅಪರಾಧಿ ಪ್ರಜ್ಞೆ, ಆತ್ಮವಿಮರ್ಶೆ ನೆಲೆಯಲ್ಲಿ ತನ್ನನ್ನು ತಾನು ಕೆಳಸ್ತರದ ಜನರ ಸಹಜ ಪ್ರವೃತ್ತಿಗಳೊಡನೆ ಗುರುತಿಸಿಕೊಂಡ ಬಸವಣ್ಣನ ಪ್ರಗತಿಪರ ನಿಲುವು ಕೆಲವೊಂದು ಪ್ರಶ್ನೆಗಳನ್ನು ಮುಂದೊಡ್ಡುತ್ತದೆ. ಅಲ್ಲಮ ನಂತಹ ಅದ್ಭುತ ಕವಿ ಮತ್ತು ಬಂಡಾಯ ಪ್ರಜ್ಞೆಯ ಎದುರು ಬಸವಣ್ಣ ಕೊಂಚ ಮಂಕಾಗಿ ಕಾಣುತ್ತಾನೆ. ಯಾಕೆಂದರೆ ಶರಣ ಚಳುವಳಿಯ ನಾಯಕನನ್ನಾಗಿ ಬಸವನನ್ನು ಬಿಂಬಿಸಿದ ಪರಿಕಲ್ಪನೆಗಳು ತಾತ್ವಿಕವಾಗಿ ಮತೀಯವಾದ ಏಕಮುಖ ಗ್ರಹಿಕೆಗಳಾಗಿ ಕಾಣಿಸುತ್ತವೆ. ಕೆಲವೊಂದು ಸಂದರ್ಭಗಳಲ್ಲಿ ಬಸವಣ್ಣ ತನ್ನ ಮೂಲ ಸಂವೇದನೆಗಳಿಂದ ಹೊರಬರಲು ಒದ್ದಾಡಿದಂಥ ಪ್ರಸಂಗಗಳು ಇಂಥ ಮಹತ್ವದ ಮಾತುಗಳಿಗೆ ಪೋಷಣೆಯನ್ನು ಒದಗಿಸುತ್ತವೆ. ಹರಿಹರನ ಪ್ರಕಾರ ಬಸವಣ್ಣನವರ ದರ್ಶನ ಮಾಡಲೆಂದು ಕಲ್ಯಾಣಕ್ಕೆ ಬಂದ ಕಿನ್ನರಿ ಬ್ರಹ್ಮಯ್ಯ ಮಹಾಮನೆಯಲ್ಲಿ ಈರುಳ್ಳಿ ಸುಲಿಯುತ್ತಿದರೆ ಬಸವಣ್ಣನವರು “ತಂದರಾರೀ ಅಭೋಜ್ಯವಸ್ತು” ಎಂದು ಸಿಡಿಮಿಡಿಗೊಂಡ ಸಂಗತಿಗಳು ಇದಕ್ಕೆ ನಿದರ್ಶನಗಳಾಗಬಹುದು. ಇದರಿಂದ ಕುಪಿತನಾದ ಬೊಮ್ಮಯ್ಯ ಮಹಾಮನೆಯಿಂದ ಹೊರನಡೆದಾಗ ಈರುಳ್ಳಿಯದೇ ಛತ್ರಚಾಮರ ಮಾಡಿ ಕರೆದು ಸಂತೈಸಿದ ಪರಿ ಬಸವಣ್ಣನ ಸೂಪ್ತಸಂವೇದನೆಗಳನ್ನು ಅರಿವಿಗೆ ತರುತ್ತದೆ.
ಇಲ್ಲಿ ಕುತೂಹಲವಾಗಿ ಕಾಣುವ ಸಂಗತಿ ಎಂದರೆ ನಮ್ಮ ಹಲವಾರು ವಿಮರ್ಶೆಗಳು ಕಾವ್ಯಗಳು ತಾತ್ವಿಕ ಗ್ರಂಥಗಳು ಸೂಚಿಸಿದ ಬಸವಣ್ಣನಂತಹ ಮೇರು ಸದೃಶ್ಯ ವ್ಯಕ್ತಿತ್ವವನ್ನು ಕಿನ್ನರಿ ಬ್ರಹ್ಮಯ್ಯನಂತಹ ಸಾಮಾನ್ಯ ಶರಣ ಪ್ರಶ್ನಿಸುವ ಸಂಗತಿ. ಕಿನ್ನರಯ್ಯನ ಈ ಆತ್ಮಾಭಿಮಾನ ಶ್ರಮಿಕ ವರ್ಗಗಳ ಪ್ರತೀಕವಾಗಿದೆ. ಇದರಿಂದ ಕೆಳವರ್ಗದಿಂದ ಬಂದ ಶ್ರಮಿಕ ವರ್ಗಗಳ ವಾಸ್ತವ ಪ್ರಪಂಚಕ್ಕೂ ಮೇಲ್ವರ್ಗದಿಂದ ಬಂದ ಬಸವಣ್ಣನಂತಹ ಶರಣರ ಪ್ರಪಂಚಕ್ಕೂ ಎಲ್ಲೋ ಒಂದು ಕಡೆ ತಾತ್ವಿಕ ವ್ಯತ್ಯಾಸ ಇದ್ದದ್ದು ಸ್ಪಷ್ಟವಾಗುತ್ತದೆ. ಈರುಳ್ಳಿಯದೇ ಛತ್ರಚಾಮರ ಎನ್ನುವ ಕಲ್ಪನೆ ಪ್ರಭು ಸನ್ನಿಹಿತವಾದ ರೂಪಕ. ಪ್ರಧಾನಿಯಾದ ಬಸವಣ್ಣ ಕಿನ್ನರಯ್ಯನನ್ನು ರಮಿಸುವ ರೀತಿ ಶ್ರಮಿಕ ವರ್ಗಗಳ ಸಂಘಟನೆಯ ಶಕ್ತಿಯನ್ನು ಗ್ರಹಿಕೆಗೆ ತರುತ್ತದೆ. ಯಾಕೆಂದರೆ ವಚನ ಚಳುವಳಿ ಜಾತಿನಿರಸನವನ್ನು ಹಾಗೂ ಸಮಾನತೆಯನ್ನು ಪ್ರಧಾನವಾಗಿಸಿಕೊಂಡರೂ ಅಂತಿಮವಾಗಿ ವ್ಯವಸ್ಥೆಯ ಎಲ್ಲ ರಾಡಿಯನ್ನು ಅದು ಗರ್ಭೀಕರಿಸಿಕೊಂಡಿತ್ತು ಎನ್ನುವುದು ಇಲ್ಲಿ ಸ್ಪಷ್ಟವಾಗುತ್ತದೆ. ತನ್ನ ಆಂತರಿಕ ದ್ವಂದ್ವಗಳಿಂದಾಗಿ ವಚನ ಚಳುವಳಿ ನಿಗದಿತ ಗುರಿ ಮುಟ್ಟುವಲ್ಲಿ ವಿಫಲವಾಗಿದ್ದು ಅಷ್ಟೆ ಸ್ಪಷ್ಟವಾಗಿದೆ.
ಈ ರೀತಿ ತೆರಿಗೆ, ವರ್ಗ, ವರ್ಣ ಜಾತಿವಿಷಮತೆಗಳಂಥ ಪ್ರಭುತ್ವ ಮತ್ತು ಪುರೋಹಿತಶಾಹಿ ಪ್ರಲೋಭನೆಗಳಿಂದ ಕಂಗಾಲಾದ ಜನರಲ್ಲಿ ಒಗ್ಗಟ್ಟಿನ ಮನೋಭಾವ ಬಂದು ಸಾಂಪ್ರದಾಯಿಕ ಕೊಳಕಿನ ವಿರುದ್ಧ ಬಂಡಾಯ ಸಾರುವ ಸಾಮರ್ಥ್ಯ ಮೂಡಿತಾದರೂ ಭಕ್ತ ಭವಿ ಎಂಬ ಭೇದ ಕಲ್ಪನೆಯಿಂದ ಜನರನ್ನು ಒಡೆಯಲಾಯಿತು. ಈ ಭೇದದೊಳಗೆ ಸಮಾನತೆಯ ಪ್ರಗತಿಪರ ಆಶಯಗಳು ಇರಬಹುದಾದರೂ ಆರ್ಥಿಕ ಸ್ವಾಲಂಬನೆಯಂಥವರ್ಗ ಸಂಘರ್ಷದ ಹಲವು ಒಳಸೂಕ್ಷ್ಮಗಳನ್ನು ತನ್ನ ತೆಕ್ಕೆಯಲ್ಲಿ ತಬ್ಬಿಕೊಂಡು ಬೆಳೆಯಿತು. ಇಂತಹ ಹಲವು ವಿಷಮತೆಗಳನ್ನು ತನ್ನ ಕಾಯಕ ದಾಸೋಹದ ಮೂಲಕ ತೊಲಗಿಸಿ ಸಮಾನತೆಯ ತತ್ವವನ್ನು ಬಿತ್ತುವ ಪರಿ ನಿಜಕ್ಕೂ ಸವಾಲಿನದು.ಎಲ್ಲವನ್ನು ಸ್ವಾರ್ಥಕ್ಕಾಗಿಯೇ ವ್ಯಾಪಾರದ ಸರಕಾಗಿಯೇ ನಿರ್ವಚಿಸುವ, ಪ್ರಕೃತಿ ವಿಮುಖವಾಗಿ ಬೆಳೆಯುತ್ತಿರುವ ಯಂತ್ರ ನಾಗರಿಕತೆಗೆ ಶರಣರ ಕಾಯಕ ತತ್ವ ಮಾದರಿಯಾಗಬೇಕಿದೆ. ತನ್ನ ಉಪಭೋಗಕ್ಕಾಗಿ ಅಭಿವೃದ್ಧಿಯ ಹೆಸರಿನಲ್ಲಿ ತನಗಿಂತ ದುರ್ಬಲವಾದ ಸಂಸ್ಕೃತಿ, ಸಮುದಾಯಗಳನ್ನು ಉಪೇಕ್ಷಿಸುವ, ತನ್ನ ಪ್ರಯೋಗ ಪ್ರಯೋಜನಕ್ಕಾಗಿ ಬಳಸುವ, ನಾಶಪಡಿಸುವ ಮನುಕುಲ ವಿರೋಧಿ ನೆಲೆಗಳು ಇಂದು ಜಾಸ್ತಿಯಾಗುತ್ತಿವೆ. ಇಂಥ ಸಂದರ್ಭದಲ್ಲಿ ಶ್ರಮಿಕ ವರ್ಗದ ಶರಣರ ಜೀವನ ಕ್ರಮಗಳ ಚಿಂತನೆ ಆಗಬೇಕಿದೆ. ಆ ಅರಿವಿನಲ್ಲಿ ಕಸುಬುದಾರ ವರ್ಗದಿಂದ ಬಂದ ಬಾಚಿಕಾಯಕದ ಬಸವಯ್ಯನಂಥವರನ್ನು ಇಲ್ಲಿ ನಿರ್ವಚನೆಗೊಳಪಡಿಸಲಾಗಿದೆ.
೨. ವೃತ್ತಿಗೌರವ ಮತ್ತು ಸ್ವಾಭಿಮಾನಿ ಬದುಕು
ಕಾಯಕಕ್ಕೆ ಒಂದು ಆಧ್ಯಾತ್ಮಿಕ ಆಯಾಮವನ್ನು ವಚನಕಾರರು ನೀಡಿದರು. ಜಾತಿಗಳಿಗೆ ಕಾರಣವಾದ ವೃತ್ತಿಗಳೆಲ್ಲವೂ ಸಮಾನ ಎಂದು ಸಾರಿದರು. ಬಾಚಿಕಾಯಕದ ಬಸವಯ್ಯ, ಮಡಿವಾಳ ಮಾಚಿದೇವ, ಮಾದರ ಚನ್ನಯ್ಯ, ಢಕ್ಕೆಯ ಬೊಮ್ಮಣ್ಣ, ಬಹುರೂಪಿಚೌಡಯ್ಯ, ಹೆಂಡದ ಮಾರಯ್ಯ, ಗಾಣದ ಕಣ್ಣಪ್ಪ, ಸೂಳೆ ಸಂಕವ್ವೆ ಹೀಗೆ ಜಾತಿಯ ಹೆಸರಿನಿಂದ ಗುರುತಿಸುವ ವಚನಕಾರರನ್ನು ಜಾತ್ಯತೀತರೆನ್ನುವುದು ಹೇಗೆ ಎನ್ನುವ ಪ್ರಶ್ನೆ ಏಳುತ್ತದೆ. ಇಲ್ಲಿ ಗಮನಾರ್ಹವಾದ ಅಂಶವೆಂದರೆ ಯಂತ್ರ ನಾಗರಿಕತೆ ಜಾತಿ ಸ್ಥರಗಳನ್ನು ಹೋಗಲಾಡಿಸುತ್ತಿದೆ. ಆದರೆ ಅದಕ್ಕಿಂತ ಅಪಾಯಕಾರಿಯಾದ ವರ್ಗವ್ಯವಸ್ಥೆಯನ್ನು ಹುಟ್ಟುಹಾಕುತ್ತದೆನ್ನುವುದನ್ನು ಮರೆಯಬಾರದು. ಇಂದು ನಮ್ಮ ಹೆಸರುಗಳ ಮುಂದೆ ನಮ್ಮ ವೃತ್ತಿ ಕುಲ ಕಸುಬುಗಳ ಹೆಸರುಗಳನ್ನು ಇಟ್ಟುಕೊಳ್ಳಲು ಹಿಂಜರಿಯುತ್ತಿದ್ದೇವೆ. ಆದರೆ ಶರಣರು ಆ ಕಾಲದಲ್ಲಿ ಮಾಡಿದ ಈ ಆಂದೋಲನ ಅವರ ವೃತ್ತಿನಿಷ್ಠೆಯನ್ನು ಸೂಚಿಸುತ್ತದೆ. ಮೇಲುವರ್ಗದ ಅಥವಾ ಬಂಡವಾಳಶಾಹಿಗಳ ಸಖ್ಯ ದೊರೆತರೆ ಸಾಕು ನಮ್ಮ ಪೂರ್ವಪರಂಪರೆಯನ್ನು ಮರೆತು ವರ್ತಿಸುವ ಇಂದಿನ ಸಂದರ್ಭದಲ್ಲಿ ಶರಣರ ಈ ತರ್ಕ ಮಾರ್ಗದರ್ಶಿಯಾದುದು. ಮೇಲ್ವರ್ಗದ ವಚನಕಾರರ ಸಖ್ಯ ಬಂದರೂ ಸಾಂಸ್ಕೃತೀಕರಣಕ್ಕೊಳಗಾದ ಕೆಳವರ್ಗದ ಶ್ರಮಿಕ ಜೀವಿಗಳ ಈ ಅಸ್ತಿತ್ವ ಆತ್ಮಸ್ಥೈರ್ಯದ ನೆಲೆಯದ್ದು. “ಕಾಶಿ ಕಮ್ಮಾರನಾದ ಬೀಸಿ ಮಡಿವಾಳನಾದ ಹಸನಿಕ್ಕಿ ಸಾಲಿಗನಾದ” ಎನ್ನುವ ಬಸವಣ್ಣನವರ ಮಾತು ಶರಣರು ಸಮಾಜವನ್ನು ಗ್ರಹಿಸಿದ ವೈಜ್ಞಾನಿಕ ರೀತಿಗೆ ಸಾಕ್ಷಿಯಾಗಿದೆ.
ಆವಜಾತಿ ಗೋತ್ರದಲ್ಲಿ ಬಂದರೂ ತಮ್ಮ ತಮ್ಮ ಕಾಯಕಕ್ಕೆ ಭಕ್ತಿಗೆ ಸೂತಕವಿಲ್ಲದಿರಬೇಕು ಎನ್ನುವ ಕನ್ನಡಿ ಕಾಯಕದ ಅಮ್ಮಿಗದೇವನ ಮಾತು ಕಾಯಕದಿಂದ ಕೀಳನ್ನು ಎನಿಸಬಾರದೆಂದು ಅರ್ಥವಾಗುತ್ತದೆ. “ಸೆಟ್ಟಿಯೆಂಬೆನೆ ಸಿರಿಯಾಳನ, ಮಡಿವಾಳನೆಂಬೆನೆ ಮಾಚಯ್ಯನ, ಮಾದಾರನೆಂಬೆನೆ ಚೆನ್ನಯ್ಯನ,ಆನು ಹಾರುವನೆಂದರೆ ಕೂಡಲ ಸಂಗಯ್ಯ ನಗುವನಯ್ಯ” ಎನ್ನುವ ಬಸವಣ್ಣನ ಮಾತುಗಳಲ್ಲಿ ಜಾತಿ ಹಾಗೂ ಸ್ವಾರ್ಥ ಮೂಲದ ಅಹಂಕಾರದ ಮೀರುವಿಕೆಯನ್ನು ಕಾಣುತ್ತೇವೆ.
ಜಾತ್ಯಾತೀತವಾದ ಉದ್ಯೋಗದ ಹಕ್ಕನ್ನು ಶರಣರು ಪ್ರತಿಪಾದಿಸಿದರು. ಕಸುಬುದಾರ ವಚನಕಾರರು ತಮ್ಮ ಕುಲಕಸುಬನ್ನು “ಸ್ವಕಾಯಕ” ಎಂದು ಅಭಿಮಾನದಿಂದ ಕರೆದುಕೊಂಡರು. ಕಾಯಕದಲ್ಲೇ ಕೈಲಾಸ ಕಂಡ ಶರಣರ ಈ ಆತ್ಮಾಭಿಮಾನ ಪ್ರವೃತ್ತಿಯೇ ಕಲ್ಯಾಣ ಕ್ರಾಂತಿಗೆ ದಿಟ್ಟತನವನ್ನೂ ಕಾರ್ಯಕ್ಷಮತೆಯನ್ನು ತಂದಿದ್ದು. ಇಂಥ ಸ್ವಾನುಭವವೇ ಜನ ಸಂಸ್ಕೃತಿಗಳ ಭಿನ್ನ ಬೆಡಗನ್ನು ಆಶಯ ವೈವಿಧ್ಯವನ್ನು ಆಧ್ಯಾತ್ಮದೊಡನೆ ಕಸಿಗೊಳಿಸಿ ಅದರ ಬಹುಆಯಾಮಗಳನ್ನು ಜೀವಂತವಾಗುಳಿಸಲು ಕಾರಣವಾಯಿತು.
ಸಾಂಸ್ಕೃತೀಕರಣ ಪ್ರಕ್ರಿಯೆಯಲ್ಲಿ ತನ್ನ ಅಸ್ತಿತ್ವವನ್ನೇ ಉಳಿಸಿಕೊಳ್ಳುವುದು ದುರ್ಬಲ. ಇಂದಿನ ಜಾಗತೀಕರಣ, ಉದಾರೀಕರಣದಂತಹ ಪ್ರಕ್ರಿಯೆಗಳು ತಂದು ಹಾಕುತ್ತಿರುವ ಪ್ರತಿಷ್ಠಿತ ಹಾಗೂ ಏಕಮುಖಿ ಜೀವನ ಕ್ರಮಗಳು ನಮ್ಮ ಅಸ್ತಿತ್ವವನ್ನೇ ಇಲ್ಲವಾಗಿಸುತ್ತಿವೆ. ಅಸ್ತಿತ್ವವೇ ಇಲ್ಲವಾದಾಗ ಅಭಿವ್ಯಕ್ತಿಗೆಲ್ಲಿ ಜಾಗ. ಅಂತಾದ್ದರಲ್ಲಿ ಈ ಕಸುಬುದಾರ ಶರಣರು ಕಸುಬನ್ನೇ ಚಳುವಳಿಯ ಮಟ್ಟಕ್ಕೆ ತಂದರು. ಮೇಲ್ಮುಖ ಚಲನೆಯಲ್ಲೂ ಅಸ್ತಿತ್ವದ ಉಳಿಕೆಯೊಂದಿಗೆ ತನ್ನ ಪರಿಸರ ಹಾಗೂ ಅಭಿವ್ಯಕ್ತಿ ಕ್ರಮಗಳನ್ನು ಮೂಲಸಂಸ್ಕೃತಿಯೊಂದಿಗೆ ಕಾಪಾಡಿಕೊಂಡು ಬಂದಿದ್ದು ಕುತೂಹಲಕರವಾದದ್ದು.
ಕಸುಬುದಾರ ಶರಣರ ಒಟ್ಟು ಅಭಿವ್ಯಕ್ತಿಯ ನೆಲೆಗಳನ್ನು ಗಮನಿಸಿದಾಗ ಸ್ಪಷ್ಟವಾಗುವುದು ತನ್ನ ತನವನ್ನು ಬಿಟ್ಟುಕೊಡದ ಛಲ. ಬೇರೆ ಯಾವುದೇ ಮೂಲಕ್ಕೆ ನೆಗೆದು ಬದುಕದೇ ತನ್ನ ಮೂಲ ಸಂರಚನೆಯನ್ನೇ ಸಾಧನೆಯ ಹಂತಕ್ಕೆ ಏರಿಸಿದ್ದು, ದಿನದ ಕಾಯಕ ಕರ್ಮಗಳನ್ನೇ ಸಾಧನೆಯ ಪರಿಕರಗಳನ್ನಾಗಿ ಬಳಸಿಕೊಂಡಿದ್ದು, ಕನ್ನಡ ಭಾಷೆಯ ಬಹುಳತೆಯ ಬಳಕೆಯ ಸಾಧ್ಯವಾಗಿದ್ದು ಗಮನಾರ್ಹ ಅಂಶಗಳು. ‘ಅಟ್ಟೆಯ ದುರ್ಗುಣಕ್ಕೆ ಕೆಟ್ಟು ಮೆಟ್ಟಡಿಯವರೆಗೆ ಮೆಟ್ಟಿಸ ಬಂದೆ ಅಟ್ಟೆಯ ಚುಚ್ಚುವ ಉಳಿಯ ಮೊನೆಯಲ್ಲಿ ಪ್ರತ್ಯಕ್ಷವಾದ ಪರಮೇಶ್ವರ ಕಂಡು ಇತ್ತಲೇಕಯ್ಯ (ಬಂದೆ) ಕಾಯಕದ ಲೆತ್ತಿಯ ಹೊತ್ತಾಡುವನತ್ತ’ ಎನ್ನುವ ಮಾದಾರ ಚೆನ್ನಯ್ಯನ ಮಾತು ತುಂಬ ಅರ್ಥಪೂರ್ಣವೆನಿಸುತ್ತದೆ. “ಆರು ದರ್ಶನವೆಲ್ಲ ಎನ್ನ ಬಾಚಿಯ ಕಲೆ, ಮಿಕ್ಕಾದ ಮೀರಿದ ಅವಧೂತರುಗಳೆಲ್ಲ ಎನ್ನ ಉಳಿಯೊಳಗಣ ಒಡಪು ಇಂತಿವ ಮೀರಿ ವೇಧಿಸಿ ಭೇದಿಸಿಹೆನೆಂಬರೆಲ್ಲ ಎನ್ನ ಕೊಡತಿಯಡಿಯಲ್ಲಿ ಬಡೆಯಿಸಿ ಕೊಂಬ ಬಡಿಹೋರಿಗಳು….” ಬಾಚಿಕಾಯಕದ ಬಸವಣ್ಣನ ಮಾತುಗಳು ವಾಸ್ತವದ ಸಂವೇದನೆಗಳೊಂದಿಗೆ ಪಾರಮಾರ್ಥವನ್ನು ಗಳಿಸಿದ್ದು ಕಾಣುತ್ತದೆ. ನೇಮ ನಿತ್ಯ ವ್ರತ ಪೂಜೆಗಳನ್ನೆಲ್ಲ ಹಿಂದಿಟ್ಟು ಶ್ರದ್ಧೆ ಮತ್ತು ಶ್ರಮಗಳ ಸಹಾಯದಿಂದಲೇ ಸಾಯುಜ್ಯ ಪಡೆದವರು. ಅಂಬಿಗರ ಚೌಡಯ್ಯ ಹೇಳುವಂತೆ ‘ಹಸಿಯ ತೊಪ್ಪಲವ ತಂದು ದೇವರ ಮಸ್ತಕದ ಮೇಲೊಟ್ಟುವ ಆ ತೊಪ್ಪಲನೆ ತಂದು ಬಿಸಿ ಮಾಡಿ ಪಶುಪತಿ ಎಂಬ ಜಂಗಮಕ್ಕೆ ನೀಡಿದೊಡೆ ಆ ಜಂಗಮದ ಬಸಿರು ತುಂಬಿತ್ತು’ ಎನ್ನುವ ಮಾತು ಹುಸಿ ಪೂಜೆಯ ಮತ್ತು ಪ್ರಕೃತಿ ಫಲಗಳ ವಿನಾಶದ ಸಂಗತಿಯನ್ನು ಹೇಳುತ್ತದೆ. ಆದರೆ ಶ್ರಮ ಸಂಸ್ಕೃತಿ ಕಸದಲ್ಲಿಯೇ ರಸವನ್ನು ಕಾಣುವಂಥದ್ದು. ಹಸಿಯ ತೊಪ್ಪಲನ್ನು (ಬಿಲ್ವಪತ್ರಿ) ಅರೆದು ಕುಡಿದು ಹಸಿವನ್ನು ಹಿಂಗಿಸಿಕೊಳ್ಳುವ ಇಲ್ಲಿನ ಪರಿ ಜೀವಪರ ನೆಲೆಯದ್ದು. ಬಿಲ್ವಪತ್ರಿಗಳಂತಹ ಹಸಿ ತೊಪ್ಪಲುಗಳ ಸಾಂದರ್ಭಿಕ ಬಳಕೆಯ ಸಾಂಕೇತಿಕತೆಯನ್ನು ಇಲ್ಲಿ ಕಾಣಬಹುದು. ಹುಸಿ ಆಧ್ಯಾತ್ಮಕ್ಕಿಂತ ಇಲ್ಲಿ ಅನ್ನ ಮುಖ್ಯ.
ಮೇಲುವರ್ಗದ ಬಹಳಷ್ಟು ವಚನಕಾರರು ತಮ್ಮ ವಚನಗಳ ಕೊನೆಯಲ್ಲಿ ಇಷ್ಟದೈವವನ್ನು ತಮ್ಮ ಅಂಕಿತವನ್ನಾಗಿಸಿದರೆ ಬಹಳಷ್ಟು ಕಸುಬುದಾರ ವಚನಕಾರರು ತಮ್ಮ ಹೆಸರು ಮತ್ತು ಅಂಕಿತಗಳನ್ನು ವೃತ್ತಿಸೂಚಕ ಪದಗಳನ್ನೇ ಅಂಕಿತವಾಗಿಟ್ಟುಕೊಂಡರು. ತುರುಗಾಹಿ ರಾಮನಾಥ, ಅಂಬಿಗರ ಚೌಡಯ್ಯ, ಬಾಚಿಕಾಯಕದ ಬಸವಯ್ಯ, ಕದಿರೆಯ ರೆಮ್ಮವ್ವೆ, ಮಾದಿಗರ ಹರಳಯ್ಯ, ಕಿನ್ನರಿ ಬ್ರಹ್ಮಯ್ಯ, ಮಾದಾರ ಚೆನ್ನಯ್ಯ, ಡೋಹರ ಕಕ್ಕಯ್ಯ, ನುಲಿಯ ಚಂದಯ್ಯ ಇತ್ಯಾದಿ ಶ್ರಮ ಮತ್ತು ಸ್ವಾಭಿಮಾನದ ಸಂಕೇತಗಳಾಗಿ ಕಾಣುವ ಈ ಹೆಸರುಗಳು ಸ್ವಸಂಸ್ಕೃತಿಯ ಅನನ್ಯತೆಯ ಚಿತ್ರಣವನ್ನು ಕಟ್ಟಿಕೊಡುತ್ತವೆ. ಬದುಕಿನ ಬದ್ಧತೆಯನ್ನು ಒತ್ತಿಹೇಳುತ್ತವೆ. ಜಾಗತೀಕರಣದ ಪ್ರಕ್ರಿಯೆಗಳು ವಿವಿಧ ರಚನಾತ್ಮಕ ಕಾರ್ಯಗಳ ಸೆರಗಿನಲ್ಲಿ ಇಂಥ ಪ್ರಕೃತಿ ಮುಖಿ ಬದುಕಿನ ಬಹುಮುಖತೆಗಳನ್ನು ಇಂದು ವಿಮುಖಗೊಳಿಸುತ್ತಿವೆ. ಜಾಗತೀಕರಣ ಶಕ್ತಿಗೆ ಸಾಮಾಜಿಕ ರಾಜಕೀಯ ಸಾಂಸ್ಕೃತಿಕ ಸಂಬಂಧಗಳ ಅನನ್ಯತೆ ಬೇಕಿಲ್ಲ. ಇಂಥ ವಿಚ್ಛೇದಕ ಪ್ರವೃತ್ತಿಗಳು ಇಂದು ಜನಸಾಮಾನ್ಯರ ಉತ್ಪಾದನೆ ಹಾಗೂ ಮನಸ್ಸುಗಳನ್ನು ಒಡೆದು ಹಾಕುತ್ತಿವೆ. ಹೀಗಾಗಿ ಇಂಥ ವಿಷಮಕರ ಸ್ಥಿತಿಯಲ್ಲಿ ಕಸುಬುದಾರ ಶರಣರ ವೃತ್ತಿ ಬದ್ಧತೆ ಮತ್ತು ಸಾಮುದಾಯಿಕ ಪ್ರವೃತ್ತಿಗಳ ಅಧ್ಯಯನ ಜರೂರು ಎನಿಸಿದೆ.
ಪ್ರತಿಯೊಂದು ರಂಗ ಯಾಂತ್ರೀಕರಣವನ್ನೇ ಪ್ರಧಾನವಾಗಿ ಅವಲಂಬಿಸಿರುವುದರಿಂದ ಸ್ಥಳೀಯ ಸ್ವಾವಲಂಬಿ ಬದುಕು ಇಲ್ಲವಾಗುತ್ತಿದೆ. ಸ್ಥಳೀಯ ಉತ್ಪಾದನೆಯ ಮುಖ್ಯಗುಣ ಮಾನವಮುಖಿ ಸಂಬಂಧಗಳನ್ನು ಗಟ್ಟಿಗೊಳಿಸುವುದು. ಆ ಮೂಲಕ ವ್ಯಕ್ತಿಯ ಬೆಳವಣಿಗೆಗೆ ಆತನ ಸಾಂಸ್ಕೃತಿಕ ಲೋಕದ ವಿಸ್ತಾರಕ್ಕೆ ಹಾಗೂ ಆರ್ಥಿಕ ಬದ್ಧತೆಗೆ ಹಂಬಲಿಸುವಂಥವುಗಳಾಗಿರುತ್ತವೆ. ಕೃತಿ ಮತ್ತು ಕೈಗೂ ಇಲ್ಲಿ ಅವಿನಾಭಾವ ಸಂಬಂಧವಿರುತ್ತದೆ. ಶರಣರಲ್ಲಿ ಇದನ್ನು ದಟ್ಟವಾಗಿ ಕಾಣಬಹುದು.
೩.ಕ್ರಿಯೆ-ಅರಿವು
ಇಂದು ಶ್ರಮದ ಸ್ವರೂಪ ಬದಲಾಗಿದೆ. ಬುದ್ಧಿ ಮತ್ತು ಭಾವನೆ, ಶ್ರಮ ಮತ್ತು ಕ್ರಿಯೆಗೆ ಪರಸ್ಪರ ಸಂಬಂಧವಿಲ್ಲದಂತಾಗಿದೆ. ಕ್ರಿಯೆ ಮರೆದಲ್ಲಿ ಅರಿವು ಹೀನವಾಗಿಪ್ಪುದು ಎನ್ನುವ ಮಾತಾಗಲೀ ಕೈತಪ್ಪಿ ಕೆತ್ತಲು ಕಾಲಿಂಗೆ ಮೂಲ, ಮಾತು ತಪ್ಪಿ ನುಡಿಯಲು ಬಾಯಿಗೆ ಮೂಲ, ಅಥವಾ ಕಾಯಕ ತಪ್ಪಿದಡೆ ಸೈರಿಸಬಾರದು, ವ್ರತ ತಪ್ಪಲೆಂತೂ ಸೈರಿಸಬಾರದು ಎನ್ನುವ ಪುಣ್ಯಸ್ತ್ರೀ ಕಾಳವ್ವೆಗಳ ವಚನದ ಸಾಲುಗಳು ಕ್ರಿಯೆ ಮತ್ತು ಅರಿವು ಅಂದರೆ ಶ್ರಮ ಮತ್ತು ಜ್ಞಾನ ಇವುಗಳು ಹೊಂದಾಣಿಕೆಯ ಪ್ರಾಮುಖ್ಯತೆಯನ್ನು ಒತ್ತಿಹೇಳುತ್ತಿವೆ. ಅರಿವಿನ ಮಾರಿ ತಂದೆಯ ವಚನವು ಇಲ್ಲಿ ‘ಉಪಯುಕ್ತ’ ವೆನಿಸುತ್ತದೆ.
ಹಾಲು ಬತ್ತದ ಹಸುವಿಂಗೆ ಕರುವ ಬಿಟ್ಟೆಡೆ
ಒದೆವುದಲ್ಲದೆ ಉಣಲೀಸುವುದೆ
ಅರಿವು ನಷ್ಟವಾದವ ಕ್ರಿಯೆ ಬಲ್ಲನೆ
ಕ್ರಿಯೆ ಎಂಬುದು ಹಸು ಅರಿವೆಂಬುದು ಹಾಲು
ಬಯಕೆ ಎಂಬುದು ಕರು[1][2]
ಶ್ರಮ ಜೀವನಾಧಾರವಾದ ಶಕ್ತಿಯಾದರೆ ಅರಿವು ಜೀವ ಪೋಷಕ ಫಲ. ಇವೆರಡರ ಸಾತತ್ಯವೇ ಬಯಕೆ ಎಂಬ ಕರು. ಶ್ರಮ, ಬುದ್ಧಿ, ಹಾಗೂ ಬಯಕೆಗಳ ಅರ್ಥಪೂರ್ಣ ಸಂಬಂಧಗಳ ಮೇಲೆ ಈ ವಚನ ಬೆಳಕು ಚೆಲ್ಲುತ್ತದೆ. ಹುಟ್ಟಿನಿಂದ ಶ್ರೇಷ್ಠರೆನಿಸಿಕೊಳ್ಳುವುದರ ಹಿಂದಿನ ಮೇಲು ಕೀಳಿನ ಭೇದಭಾವಕ್ಕೂ ಶ್ರಮ ಮರೆತು ಜ್ಞಾನ ಹೀನನಾಗುವ ನಿರ್ವೀರ್ಯನಾಗುವ ವಚನಕಾರರ ದೃಷ್ಠಿಗೂ ಎಂತಹ ವ್ಯತ್ಯಾಸ. ಶರೀರ ಭೇದಿಸಿ ಬುದ್ಧಿ ಮತ್ತು ಕ್ರಿಯೆಗಳನ್ನು ಎರಡಾಗಿಸಿ ವರ್ಗ ಭೇದದ ಬೀಜ ಬಿತ್ತಿ ಅಸಮಾನತೆಯನ್ನೇ ಪೋಷಿಸುವ ನೀತಿ ವೈದಿಕ ಮನಸಿನದು. ಶ್ರಮ ಮತ್ತು ಜ್ಞಾನವನ್ನು ಸಮನ್ವಯಗೊಳಿಸಿ ಅದನ್ನು ಶರೀರದ ಉತ್ಪಾದನೆಯಾಗಿ ಕಾಣುವ ಆಶಯ ವಚನಧರ್ಮದ್ದು.
ಹೀಗೆ ಶ್ರಮ ಹಾಗೂ ಜ್ಞಾನವನ್ನು ಬೇರ್ಪಡಿಸಿ ಅದನ್ನು ಜಾತಿ ಸ್ಥರಗಳಿಗೆ ಬದ್ಧಗೊಳಿಸಿ ಬೆಳೆಸಿದ ವೈದಿಕ ಮನಸ್ಸಿನ ಪರಿ ಒಂದು ರೀತಿಯದಾದರೆ, ಇಂದಿನ ಯಾಂತ್ರಿಕ ಯುಗ ಈ ಸಂಬಂಧವನ್ನು ನೋಡಿದ ರೀತಿ ಇನ್ನೊಂದು ಬಗೆಯದು. ಇಲ್ಲಿ ಜಾತಿ ಸ್ಥರಗಳು ಗೌಣವಾದರೂ ಮಾನವನ ಅಸ್ಥಿತ್ವವೇ ಇಲ್ಲವಾಗಿದೆ. ಕ್ವಾಂಟಂ ಭೌತಶಾಸ್ತ್ರದ ಆರಂಭಿಕ ಹಂತದಲ್ಲಿ ವಸ್ತುವಿನ ಜೊತೆ ವ್ಯಕ್ತಿಯೂ ಪ್ರಾಮುಖ್ಯವಾಗಿತ್ತು. ಆದರೆ ವಿಜ್ಞಾನದ ಸರ್ವಾಧಿಕಾರ ಕೇಂದ್ರಿತ ಜೀವಚ್ಛೇದ ನೀತಿಯಿಂದಾಗಿ ಅಂತಿಮವಾಗಿ ಯಂತ್ರವೇ ಮೇಲುಗೈ ಸಾಧಿಸಿತು. ಇಂದಿನ ಕಂಪ್ಯೂಟರ್ ಜಾಲ ಕೂಡ ವ್ಯಕ್ತಿ ರಹಿತವಾದ ಪರಿಸರವನ್ನು ನಿರ್ಮಿಸುತ್ತಿದೆ. ಉತ್ಪಾದನೆ ಪ್ರಕ್ರಿಯೆಯಲ್ಲಿ ಮಾನವ ಸಂಪನ್ಮೂಲವನ್ನು ಸಿಮೀತಗೊಳಿಸಿ ಯಂತ್ರವನ್ನೇ ಪ್ರಧಾನವಾಗಿಸುವ ಈ ಕ್ರಿಯೆ ಜೀವ ವಿರೋಧಿ ನೆಲೆಯದ್ದು.
ಉದಾರವಾದ ದರ್ಶನದಲ್ಲಿ ದೇಹ ಎನ್ನುವುದು ಆತ್ಮದ ಮತ್ತು ಅನ್ಯದ ನಡುವಿನ ಗಡಿಯನ್ನು ಸಾರ್ವಜನಿಕ ಹಾಗೂ ಖಾಸಗೀ ಜಗತ್ತುಗಳ ನಡುವಿನ ಸೀಮೆಯನ್ನು ಖಚಿತಗೊಳಿಸುವ ಮಾಧ್ಯಮ. ಜೊತೆಗೆ ಯಂತ್ರವೂ ಕೂಡ ಮನುಷ್ಯ ದೇಹದ ಒಂದು ವಿಸ್ತರಣೆ ಎಂದೇ ಮಾನವತಾವಾದ ಭಾವಿಸುತ್ತದೆ. ದೇಹವೆನ್ನುವುದು ಒಟ್ಟು ತಾಂತ್ರಿಕ ಕಲ್ಪನಾ ವಿನ್ಯಾಸಕ್ಕೆ ಮೂಲ ಹಂದರ, ಕೈ ಕಾಲುಗಳ ಅದರ ಮಾಪಕ.
ಆದರೆ ವೈದಿಕ, ಆಧ್ಯಾತ್ಮಿಕ ಪರಿಧಿಯಲ್ಲಿ ದೇಹಕ್ಕೆ ಬೆಲೆಯಿಲ್ಲ. ಅದು ಜಡವಾದದ್ದು. ವಚನಕಾರರಲ್ಲಿ ಅದು ಸೃಷ್ಟಿಶೀಲವಾದುದು. ಜಡವಾದ ದೇಹವನ್ನು ಜಂಗಮವಾಗಿಸುವ ಪರಿಯನ್ನು ಬಸವಣ್ಣನವರ ಒಂದು ವಚನದಿಂದ ತಿಳಿಯಬಹುದು.
ಉಳ್ಳವರು ಶಿವಾಲಯ ಮಾಡುವರು
ನಾನೇನು ಮಾಡಲಿ ಬಡವನಯ್ಯ
ಎನ್ನ ಕಾಲೇ ಕಂಬ ದೇಹವೇ ದೇಗುಲ
ಶಿರ ಹೊನ್ನ ಕಳಶವಯ್ಯ
ಸ್ಥಾವರಕ್ಕಳಿವುಂಟು ಜಂಗಮಕ್ಕಳಿವಿಲ್ಲ
ಕೂಡಲ ಸಂಗಮದೇವಾ[3]
ಕಾಯವನ್ನು ಕಾಯಕವಾಗಿಸಿಕೊಳ್ಳುವ ಜಡವನ್ನು ಸೃಷ್ಟಿಶೀಲಗೊಳಿಸುವ ಇಲ್ಲಿನ ಪರಿ ಮೌಲಿಕವಾದದ್ದು. ಅಂಬಿಗರ ಚೌಡಯ್ಯನಂತಹ ಕಸುಬುದಾರ ಶರಣರಲ್ಲಿ ದೇಹ-ಆತ್ಮ ಕ್ರಿಯೆ- ಜ್ಞಾನಗಳ ವಿಭಿನ್ನ ನೆಲೆಗಳನ್ನು ಕಾಣಬಹುದಾಗಿದೆ.
ದೇಹಾರಗಳ ಮಾಡುವಣ್ಣಗಳಿರಾ
ಒಂದು ತುತ್ತು ಆಹಾರವನಿಕ್ಕಿರೆ
ದೇಹಾರಕ್ಕೆ ಆಹಾರವೇ ನಿಚ್ಚಣಿಗೆ
ದೇಹಾರವ ಮಾಡುತ್ತ ಆಹಾರವನ್ನಿಕ್ಕದಿರ್ದಡೆ
ಅ ಹರನಿಲ್ಲೆಂದನಂಬಿಗರ ಚೌಡಯ್ಯ[4]
ಇಲ್ಲೆ ಮೇಲುವರ್ಗದ ವಚನಕಾರರಿಗೂ ಹಾಗೂ ಶ್ರಮಿಕ ವರ್ಗದ ವಚನಕಾರರಿಗೂ ತಾತ್ವಿಕ ಭಿನ್ನತೆಯನ್ನು ಕಾಣಬಹುದು. ವಚನದ ಧ್ವನಿ ಪ್ರಧಾನವಾಗಿ ಹಸಿವಿನ ಕಡೆಗೆ ಹಸಿವಿನ ಹಿಂಗುವಿಕೆಗೆ ಬೇಕಾದ ಅನ್ನದ ಕಡೆಗೆ ಒತ್ತುಕೊಡುತ್ತದೆ. ಅಂದರೆ ಚಲನೆಗೆ ಅಥವಾ ಸೃಷ್ಟಿಕ್ರಿಯೆಗೆ ಮೂಲವಾಗುವ ವಸ್ತುವಿನ ಶೋಧಕ್ಕೆ ಗಮನ ಕೊಡುತ್ತದೆ. ಬಸವಣ್ಣನಲ್ಲಿ ಈ ಮೂಲದ ಶೋಧನೆ ಕಾಣುವುದಿಲ್ಲ. ಆತ ಒಂದು ಹೆಜ್ಜೆ ಮುಂದೆ ಹೋಗಿ ಆರಾಧನೆಯ ಹಂತವನ್ನು, ಕ್ರಿಯೆಯ ಸಾಧ್ಯತೆಯನ್ನು ಮಾತ್ರ ಹೇಳುತ್ತಾನೆ. ಬಸವನಲ್ಲಿ ಸ್ಥಾವರದ ಕ್ರಿಯಾತ್ಮಕತೆಯು ಮುಖ್ಯವಾದರೆ ಅಂಬಿಗರ ಚೌಡಯ್ಯನಲ್ಲಿ ಕ್ರಿಯಾಶೀಲತೆಗೆ ಬೇಕಾಗುವ ಶಕ್ತಿಗಳು ಪ್ರಧಾನವಾಗುತ್ತವೆ. ದೇಹ ಆತ್ಮಗಳ ಚೈತನ್ಯಕ್ಕೆ ಬೇಕಾಗುವ ಅನ್ನ ಆಹಾರಗಳ ಅವಿಚ್ಛಿನವಾದ ಈ ತರ್ಕ ಕಸುಬುದಾರ ವರ್ಗಗಳಿಗಿಂತ ಬೇರೆಯವರಿಗೆ ಹೊಳೆಯಲು ಸಾಧ್ಯವಿಲ್ಲ.
ಇಂದಿನ ವಿಜ್ಞಾನ ಮತ್ತು ತಂತ್ರಜ್ಞಾನದ ಅವಿಷ್ಕಾರಗಳು ಶ್ರಮ ಮತ್ತು ಮನುಷ್ಯನ ಪ್ರಜ್ಞೆಯ ಭಾಗಿತ್ವವನ್ನು ವಿಚ್ಛಿದ್ರಗೊಳಿಸಿವೆ. ವ್ಯಕ್ತಿಯನ್ನು ಯಂತ್ರ ಗರ್ಭದ ಖಾಯಂ ಭ್ರೂಣವನ್ನಾಗಿ ಪರಿವರ್ತಿಸುವ ಮೂಲಕ ಮನುಷ್ಯ ಪ್ರಜ್ಞೆಯನ್ನೇ ಮೊಟಕುಗೊಳಿಸುತ್ತಿವೆ. ಕಸುಬುದಾರ ಶರಣರಲ್ಲಿ ಮನುಷ್ಯ ಮತ್ತು ಆತನ ಪ್ರಜ್ಞಾಸ್ಥರದ ರಚನಾತ್ಮಕತೆಗೆ ಮೌಲಿಕವಾದ ಬೆಲೆಯಿದೆ. ಕ್ರಿಯೆ ಮತ್ತು ಅರಿವಿನ ಅಭಿನ್ನತೆಗೆ ಅಲ್ಲಿ ಮಹತ್ವದ ಸ್ಥಾನ ಸಿಕ್ಕಿದೆ. ಕ್ರಿಯೆ ಮೂಲವಾದ ದೇಹ ಅರಿವಿನ ಮೂಲವಾದ ಮನಸ್ಸು ಇವೆರಡಕ್ಕಿಂತ ಮುಖ್ಯವಾಗಿ ಕಾಯಕದ ಬಗೆಗಿನ ಅದಮ್ಯ ಆತ್ಮವಿಶ್ವಾಸದ ಹೊಂದಾಣಿಕೆ ಸಾಧಕನ ಜೀವನದ ಪ್ರಮುಖ ಮೆಟ್ಟಿಲುಗಳಾಗಿವೆ.
ಈ ದೇಹ ಮತ್ತು ಆತ್ಮದ ಪರಿಕಲ್ಪನೆಗಳೆರಡೂ ಹಾಗೆ ನೋಡಿದರೆ ತೀರ ಖಾಸಗೀಯಾದ ಸಂಗತಿಗಳು. ಇಂದು ಪ್ರಭುತ್ವ ಮತ್ತು ವಿಜ್ಞಾನದ ಹಂಗಿನಲ್ಲಿ ಈ ಖಾಸಗಿತನ ದುರ್ಬಲಗೊಂಡಿದೆ. ಆಧುನಿಕ ವಿಜ್ಞಾನದ ಪರಿಭಾಷೆಯಲ್ಲಿ ದೇಹ-ಆತ್ಮ, ದೇವ-ಮನುಷ್ಯ ಇವೆಲ್ಲ ಪ್ರತಿಮಾ ಹೀನವಾದ ಒಂದು ಲೌಕಿಕ ಹುಡುಕಾಟಗಳಾಗಿವೆ.ಶರಣರ ಹೋರಾಟ ಇಂಥ ಖಾಸಗೀತನವನ್ನು, ಉಳಿಸಿಕೊಳ್ಳುವ ಮೂಲಕ ಸಾರ್ವತ್ರಿಕವಾಗಲು ಪ್ರಯತ್ನಿಸುವಂಥದ್ದು. ಕಸುಬುದಾರರ ಖಾಸಗೀತನ ಎನ್ನುವುದು ಸ್ವಾರ್ಥಮೂಲವಾದದ್ದಲ್ಲ. ಮತ್ತೇ ರಹಸ್ಯವಾದದ್ದೂ ಅಲ್ಲ. ಅದರಲ್ಲಿ ಆತ್ಮಚೈತನ್ಯದ ಸಾಮುದಾಯಿಕ ಪ್ರಜ್ಞೆಯ ಜೀವಪರ ಆಶಯಗಳಿವೆ. ಬದುಕಿನ ಬದ್ಧತೆಯ ಚಿತ್ರಣ ಆ ಖಾಸಗೀತನದಲ್ಲಿದೆ. ವ್ಯಕ್ತಿ ಪ್ರಜ್ಞೆಯಿಲ್ಲದ ಬದುಕು ಬದುಕಲ್ಲ. ಅದು ತೀರಾ ಖಾಸಗೀಯಾಗುವುದು ವಿಹಿತವಲ್ಲ.
ಜಾತಿ ಜನ್ಯವಾದ ಕರ್ಮಸಿದ್ಧಾಂತಗಳಿಗೆ ಬದಲಾಗಿ ಜಾತಿ ನಿರ್ಮೂಲನವಾದ ಕಾಯಕ ಸಿದ್ಧಾಂತವನ್ನು ಅಂದರೆ ಉದ್ಯೋಗದ ಹಕ್ಕನ್ನು ಶರಣರು ಪ್ರತಿಪಾದಿಸಿದರು. ‘ಸಪ್ತಧಾತು ಸಮಂ ಪಿಂಡಂ ಸಮಯೋನಿ ಸಮುದ್ಭವಂ’ ‘ಆತ್ಮಜೀವ ಸಮುತ್ಪನ್ನಂ ವರ್ಣನಾಂ ಕಿಂ ಪ್ರಯೋಜನಂ’ ಎನ್ನುವ ಮೂಲಕ ಶರಣರು ಹುಟ್ಟಿನ ಶ್ರೇಷ್ಠತೆಯನ್ನೇ ಸಾಮಾನ್ಯೀಕರಿಸಿದರು. ಆಯಾ ಸಮುದಾಯಗಳ ಮೂಲಪ್ರವೃತ್ತಿಯನ್ನು ಬಿಟ್ಟುಕೊಡದೆ ತಮ್ಮೆಲ್ಲ ಬಣ್ಣ ಬೆಡಗು, ಆಶಯ ವೈವಿಧ್ಯತೆಗಳಿಂದ ಆಧ್ಯಾತ್ಮದೊಡನೆ ಕಸಿಗೊಳಿಸಿದ್ದಲ್ಲದೆ ಶರಣ ಧರ್ಮದೊಳಗಿನ ಕ್ರಿಯಾಕಾಂಡವನ್ನು ಕಟುವಾಗಿ ವಿಮರ್ಶಿಸುವಷ್ಟು ಪ್ರಬಲವಾಗಿ ತಮ್ಮ ಇರುವನ್ನು ಸಾಬೀತು ಪಡಿಸಿದರು. ಅಷ್ಟೇ ಅಲ್ಲದೆ ಹೊಸದೊಂದು ದೇಶಿ ರೂಪವನ್ನು ಅಭಿವ್ಯಕ್ತಿ ಸ್ವರೂಪವನ್ನು ಪ್ರಚುರಪಡಿಸಿದರು.
‘ಹಸುವಿಗೆ ಹಾಗ, ಎತ್ತಿಗೆ ಹಣ, ಪಡ್ಡೆ ಕರುವಿಗೆ ಮೂರು ಹಣ, ಎಮ್ಮೆ ಕೋಣ ಕುಲವ ನಾ ಕಾಯಲಿಲ್ಲ’ ಎನ್ನುವ ‘ತುರಗಾಹಿ ರಾಮಣ್ಣ, ಮುದ್ದಿನ ಸುರೆಯ ತೊಗಲ ತಿತ್ತಿಯಲ್ಲಿ ತುಂಬಿ ಒಪ್ಪದಲ್ಲಿ ನುಸಲಿಕೆ’ ಎನ್ನುವ ಹೆಂಡದ ಮಾರಯ್ಯ, ’ಹಿಡಿಯಿಲ್ಲದ ಶಸ್ತ್ರ, ಕೀಲಿಲ್ಲದ ಕತ್ತರಿ ಉಭಯನೊಡಗೊಡದ ಚಿಮ್ಮುಟ, ಹಲಿಲ್ಲದ ಹಣಿಗೆ’ ಎನ್ನುವ ಅಮ್ಮಿಗಿದೇವ, ‘ಅರಿವೆಂಬ ಕದಿರು ಭಕ್ತಿಯೆಂಬ ಕೈಯಲ್ಲಿ ತಿರುವಲಾಗಿ ಸುತ್ತಿತು ನೂಲ ಕದಿರು ತುಂಬಿತ್ತು’ ಎನ್ನುವ ರೆಮ್ಮವ್ವೆ ‘ಬತ್ತಲ ಇದ್ದವರೆಲ್ಲ ಕತ್ತೆಯ ಮಕ್ಕಳು ತಲೆ ಬೋಳಾದವರೆಲ್ಲ ಮುಂಡೆಯ ಮಕ್ಕಳು’ ಎನ್ನುವ ಕಾಲಕಣ್ಣಿಯ ಕಾಮವ್ವ, ಮುಂತಾದ ವಚನಕಾರರ ಈ ಸಾಲುಗಳು ಸ್ವಾನುಭವವನ್ನು ಆಧ್ಯಾತ್ಮದ ಎತ್ತರಕ್ಕೇರಿಸಿದ ಸಂಗತಿಯನ್ನು ಎತ್ತಿತೋರಿಸುತ್ತವೆ. ವೃತ್ತಿ ಸಹಜವಾದ ಉಳಿ, ಬಾಚಿ, ತಿತ್ತಿ, ಅಟ್ಟಿ, ಸುರೆ, ಕತ್ತರಿ, ಹಣಿಗೆ, ನೂಲು, ಕದಿರು, ಬೆಕ್ಕು, ಇಲಿ, ಕತ್ತೆ, ನಾಯಿ, ಉಣ್ಣಿ, ಢಕ್ಕೆ, ಮೊರ, ಮುಂತಾದ ದಿನ ಬಳಕೆಯ ಪ್ರಾಣಿ, ಪಕ್ಷಿ, ವಸ್ತುಗಳು ಅನುಭಾವದ ರೂಪಕಗಳಾಗಿ ಅರ್ಥ ಪಡೆದುಕೊಂಡವು. ಇದುವರೆಗೂ ಸಾಹಿತ್ಯದಲ್ಲಿ ಅಸ್ಪೃಶ್ಯವಾಗಿದ್ದ ಈ ಪದಗಳು ಸಾಹಿತ್ಯಿಕ ಮೌಲ್ಯವನ್ನು ಸಂದರ್ಭದ ಅರ್ಥವಂತಿಕೆಯ ಆಸ್ಪೋಟಕ ಗುಣವನ್ನು, ಬೆಡಗಿನ ಬೆರಗನ್ನು ಮೈತುಂಬಿಕೊಂಡವು. ಸ್ಥಳೀಯ ಸಾಂಸ್ಕೃತಿಕ ಪರಿಸರವೇ ಅವರ ಕಾವ್ಯ ನಿರ್ಮಾಣದ ಪ್ರಮೇಯಗಳಾದವು.
ಇಂತಹ ಲಘು ವಿದ್ಯಮಾನಗಳನ್ನು ತಂದು ಘನವನ್ನು ವಿವರಿಸಲು ಹಂಬಲಿಸಿದ್ದು ಕಸುಬುದಾರ ಕವಿಗಳ ವಿಶೇಷತೆಯಾಗಿದೆ. ಪಾರಂಪರಿಕವಾಗಿ ಪ್ರಚಲಿತವಿದ್ದ ಮಾರ್ಗ ಕಾವ್ಯ ಪರಿಭಾಷೆಗಳ ಹಂಗನ್ನು ಹರಿದು ಜಾತಿ, ವರ್ಣಾಶ್ರಮ, ಪದ್ಧತಿಗಳಿಗೆ ಸಂಬಂಧಿಸಿದ ನಿಲುವುಗಳಿಗೆ ಎದುರಾಗಿ ಪರಂಪರೆಗೆ ಅಸ್ಪೃಶ್ಯವಾದ ನುಡಿಬೆಡಗನ್ನು ಬಳಸುವ ಮೂಲಕ ತಮ್ಮ ವೃತ್ತಿ ಮತ್ತು ಆತ್ಮಗೌರವವನ್ನು ಗಟ್ಟಿಯಾಗಿಸಿಕೊಂಡರು. ದೇಶೀಯವಾದಂತ ಸಾಹಿತ್ಯ ಮಾರ್ಗವನ್ನು ಹರಿಯಬಿಟ್ಟರು. ಪರಂಪರೆಗೆ ಎದುರಾಗಿ ಈಸುವುದೆಂದರೆ ಸಾಮಾನ್ಯವಾದುದಲ್ಲ. ಹಾಗೆ ಮಾಡಬೇಕಾದರೆ ತಕ್ಕ ಸಿದ್ಧತೆಗಳು, ಆತ್ಮಬಲಗಳು ಅನಿವಾರ್ಯವಾಗುತ್ತದೆ. ಕಸುಬುದಾರ ಶರಣರ ಸಂಘಟನೆ ಎಷ್ಟೊಂದು ಬಲವಾಗಿತ್ತು ಎನ್ನುವುದು ಪರಂಪರೆಯನ್ನು ಎದುರಿಸಿದ ಅವರ ದಿಟ್ಟತನದಲ್ಲಿ ಸ್ಪಷ್ಟವಾಗುತ್ತದೆ. ವೃತ್ತಿ ಮೂಲಕ ಆತ್ಮಗೌರವವನ್ನು ಆತ್ಮಗೌರವದ ಮೂಲಕ ಆಧ್ಯಾತ್ಮವನ್ನು ಸಾಧಿಸಿದ ಹಾಗೂ ಅದನ್ನು ಅನ್ವಯಗೊಳಿಸಿದ ರೀತಿ ಮೆಚ್ಚುವಂಥದ್ದು. ಕ್ರಿಯೆ ಮತ್ತು ಅರಿವಿನ ಅಂತಃ ಸಂಬಂಧ ಆತ್ಮಜ್ಞಾನಕ್ಕೆ ಆಧ್ಯಾತ್ಮಿಕ ಅನುಭೂತಿಗೆ ಸಾಧನವಾಯಿತು. ‘ಕ್ರಿಯೆ ಇಲ್ಲದ ಜ್ಞಾನ ಪ್ರಯೋಜನವಿಲ್ಲಯ್ಯ ಅದು ಹೆಂಗೆಂದೊಡೆ ದೇಹವಿಲ್ಲದ ಪ್ರಾಣಕ್ಕೆ ಆಶ್ರಯವುಂಟೇ ಅಯ್ಯ ಪ್ರಾಣವಿಲ್ಲದ ಕಾಯಕ್ಕೆ ಚೈತನ್ಯವುಂಟೇ ಅಯ್ಯ ಅದು ಕ್ರಿಯೆಯಿಲ್ಲದ ಜ್ಞಾನಕ್ಕೆ ಆಶ್ರಯವಿಲ್ಲ ಜ್ಞಾನವಿಲ್ಲದ ಕ್ರಿಯೆಗೆ ಆಶ್ರಯವಿಲ್ಲ’ ಕ್ರಿಯೆ ಮತ್ತು ಅರಿವಿನ ಆತ್ಯಂತಿಕ ಅನನ್ಯತೆಯನ್ನು ಈ ವಚನ ಸಾದರಪಡಿಸುತ್ತದೆ. ಶ್ರಮಿಕ ವರ್ಗಗಳ ಸಶಕ್ತತೆ ಇದುವುದೇ ಇಂಥಲ್ಲಿ. ಇಂಥ ಪ್ರೇರಣೆಗಳೇ ಅದೊಂದು ಚಳುವಳಿಯಾಗಿ ರೂಪಗೊಳ್ಳಲು ಕಾರಣಗಳಾದವೆಂಬುದನ್ನು ಗಮನಿಸಬಹುದು.

ಬಾಚಿ ಕಾಯಕದ ಬಸವಯ್ಯನನ್ನು ಎಲ್ಲ ಶರಣರಂತೆ ವೀರಶೈವ ದಾರ್ಶನಿಕತೆಯ ಪರಿಭಾಷೆಗಳ ಹಿನ್ನೆಲೆಯಲ್ಲಿ ಗ್ರಹಿಸಿದಾಗ ಆತನ ತಾತ್ವಿಕ ಜಿಜ್ಞಾಸೆಗಳು ಕುಲಮೂಲವೃತ್ತಿಯ ಸೂಕ್ಷ್ಮಸಂವೇದನೆಗಳು ಚರ್ಚೆಗೆಬಾರದೆ ಉಳಿದುಬಿಡುತ್ತವೆ.ಸಾಮಾನ್ಯವಾಗಿ ಇಡೀ ವಚನ ಚಳುವಳಿ ಮತ್ತು ಅದರ ಅಭಿವ್ಯಕ್ತಿ ಕ್ರಮಗಳನ್ನು ಸಾಂಸ್ಥೀಕರಣಗೊಂಡ ವೀರಶೈವದ ಏಕೀಕೃತ ಪಾತಳಿಯಲ್ಲಿ ಹೆಚ್ಚಾಗಿ ಗ್ರಹಿಸುತ್ತಾ ಬರಲಾಗಿದೆ. ಹೀಗಾದಾಗ ವಿಶಾಲ, ಅಮೂರ್ತ ತತ್ವಗಳು ವ್ಯಕ್ತಿವಿಶಿಷ್ಟವಾದ ವರ್ತನೆಗಳು ಸಂವೇದನೆಯ ಸೆಳಕುಗಳು ನಮ್ಮ ಅಧ್ಯಯನಗಳಿಗೆ ದಕ್ಕದೇ ಹೋಗಿಬಿಡುತ್ತವೆ. ದಾರ್ಶನಿಕ ಖಾಚಿತ್ಯತೆ ಸಾಧನೆಯ ಸೋಪಾನಗಳು ಮಾತ್ರ ಮುನ್ನೆಲೆಗೆ ಬಂದು ಆ ಸಿದ್ಧ ಚೌಕಟ್ಟಿನಲ್ಲಿಯೇ ಎಲ್ಲ ವ್ಯಕ್ತಿತ್ವಗಳನ್ನು ಅಳೆದು ಸುರಿಯುವ ಹಿಂದಿನ ಅಪಾಯಗಳು ಆಘಾತಕಾರಿಯಾದಂಥವು. ಹೀಗಾದಾಗ ಬಸವಯ್ಯ ಮತ್ತು ಅವನಂತಹ ಕಸುಬುದಾರ ವಚನಕಾರರ ವ್ಯಕ್ತಿ ಮತ್ತು ಅಭಿವ್ಯಕ್ತಿ ಕ್ರಮಗಳಲ್ಲಿ ಹುಟ್ಟುವ ಸಂದಿಗ್ಧತೆ, ತಂತ್ರದ ಬಳಕೆ, ಸಾಂಕೇತಿಕವಾಗದ ವಾಸ್ತವ, ವೃತ್ತಿ ನೆಲೆಯ ಮೂರ್ತಪ್ರಮೇಯಗಳು, ಕಟ್ಟಿಕೊಡುವ ತಾತ್ವಿಕ ರೋಮಾಂಚನಗಳು ಮರೆಯಾಗುತ್ತವೆ. ಬಸವಯ್ಯನ ಲೌಕಿಕ ಜಗತ್ತು ಆಮೂಲಕ ಆತನ ವಚನಗಳಲ್ಲಿ ಕಂಡುಬರುವ ವೃತ್ತಿ ಪ್ರಧಾನ ತತ್ವ ಹಾಗೂ ರೂಪಕಗಳು ಕಡೆಗಣಿಸಲ್ಪಡುತ್ತವೆ. ಕಟ್ಟುವ ಮತ್ತು ಹುಟ್ಟುವ ಕ್ರಿಯೆಯಲ್ಲಿ ತತ್ವವೂ ಬದಲಾಗುತ್ತ ಹೋಗುವ ಪರಿಯನ್ನು ಸೂಕ್ಷ್ಮವಾಗಿ ದಾಖಲಿಸದೇ ಹೋದಾಗ ಆ ದಾರ್ಶನಿಕ ತತ್ವದ ಚರಿತ್ರೆಯೂ ಬರಡಾಗುತ್ತದೆ. ತತ್ವಜ್ಞಾನದ ತೀರಾ ನಿಷ್ಠುರ ಅನ್ವಯದಲ್ಲಿ ಮಾತ್ರ ಉಳಿದೆಲ್ಲ ವಚನಕಾರರಲ್ಲಿ ಒಂದು ರೀತಿಯ ಸಾಮ್ಯತೆ ಕಂಡುಬರತ್ತದೆ. ಉಳಿದಂತೆ ಅವರ ವೈಯಕ್ತಿಕ ನೆಲೆಯನ್ನು ತಾತ್ವಿಕ ಭಿನ್ನತೆಯನ್ನು ಉಳಿಸಿಕೊಂಡೇ ಬದುಕುತ್ತಾರೆ ಎನ್ನುವುದು ಗಮನಾರ್ಹ ಸಂಗತಿ.
ಪ್ರತಿಯೊಬ್ಬ ವಚನಕಾರರ ಬದುಕಿನ ಪಾತಳಿ ಮತ್ತು ಗ್ರಹಿಕೆಯ ನೆಲೆಗಳು ಭಿನ್ನವಾದಂಥವು. ಎಲ್ಲರೂ ಬದುಕಿನ ಸಂಕೀರ್ಣ ಸ್ವರೂಪವನ್ನು ತಮ್ಮ ತಮ್ಮ ವೈಯಕ್ತಿಕ ನೆಲೆಯಲ್ಲೇ ಶೋಧಿಸಲು ಹಾತೊರೆದವರು. ಬಸವಣ್ಣನ ವಚನಗಳು ಬದುಕಿನ ಭಿನ್ನ ನೆಲೆಗಳನ್ನು ಶೋಧಿಸುತ್ತ ಭಕ್ತನ ಒಂದು ವಿನ್ಯಾಸವನ್ನು ಪ್ರಕಟಿಸಿದರೆ ಅಲ್ಲಮನಲ್ಲಿ ‘ಅನುಭವ’ ಪ್ರಧಾನವಾದ ಇನ್ನೊಂದು ವಿನ್ಯಾಸ ಪ್ರಕಟಗೊಳ್ಳುತ್ತದೆ. ಬಸವಯ್ಯನಂಥ ಕಸುಬುದಾರ ವಚನಕಾರರಲ್ಲಿ ಇದು ಇನ್ನೊಂದು ರೀತಿಯಲ್ಲಿ ಕಾಣಿಸಿಕೊಳ್ಳುತ್ತದೆ. ಈ ರೀತಿಯ ಭಿನ್ನ ನೆಲೆಯ ಶೋಧವೇ ವಚನಕಾರರನ್ನು ಕುತೂಹಲವಾಗಿ ನೋಡಲು ಹಚ್ಚುತ್ತದೆ.
ಪರಂಪರೆಯೊಳಗಿದ್ದರೂ ಬಾಚಿಕಾಯಕದ ಬಸವಯ್ಯ ಸಂಪೂರ್ಣ ಭಿನ್ನ ರೀತಿಯಿಂದಲೇ ತನ್ನ ವಿಚಾರಗಳನ್ನು ತತ್ವೀಕರಿಸುತ್ತಾನೆ. ಕಥಾನಾತ್ಮಕವಾಗಿ ರೂಪಕಾತ್ಮಕವಾಗಿ ವೃತ್ತಿ ಸಹಜ ಲಯಗಳನ್ನು ತತ್ವೀಕರಣಕ್ಕೆ ಒಳಡಿಸುವ ರೀತಿ ದಾರ್ಶನಿಕ ಪರಿಕಲ್ಪನೆಗಳನ್ನೆಲ್ಲ ಚಾರಿತ್ರಿಕ ವಿಕಾಸದ ಪ್ರಕ್ರಿಯೆಯಲ್ಲಿಟ್ಟು ದೇಹ ಮನಸ್ಸು ಮನೆ ಪರಿವಾರ ಇತ್ಯಾದಿ ನೋಡುವ ರೀತಿ ವಿಶಿಷ್ಟವಾದದ್ದು. ಸನಾತನ ಸಾಮಾಜಿಕ ಮೌಲ್ಯಗಳ ದೃಷ್ಟಿಕೋನಗಳನ್ನು ಮುಕ್ತವಾಗಿ ವಿಮರ್ಶಿಸುವ ರೀತಿ ಅಧಿಕಾರ ಅಥವಾ ವ್ಯವಸ್ಥೆಯೊಂದಿಗಿನ ಆತನ ಅವಜ್ಞತೆಯ ಪ್ರಜ್ಞೆ ಒಂದು ಹೊಸ ತಾತ್ವಿಕ ಭಿತ್ತಿಯನ್ನು ವಿನ್ಯಾಸಗೊಳಿಸುತ್ತದೆ.
ಸಾಂಪ್ರದಾಯಿಕವಾಗಿ ಸನಾತನ ಮೌಲ್ಯಗಳನ್ನಿಟ್ಟುಕೊಂಡೇ ಬದುಕಲು ಹಂಬಲಿಸುವ ವಿಶ್ವಕರ್ಮ ಕುಲದಲ್ಲಿ ಹುಟ್ಟಿದ ಬಸವಯ್ಯ ಜಡಪರಿಕಲ್ಪನೆಗಳಿಗೆ ವಿಮುಖನಾಗುವುದಲ್ಲದೆ ಅವುಗಳೊಡಲಲ್ಲಿ ಅಡಗಿರುವ ಜೀವ ವಿರೋಧಿ ನೆಲೆಗಳನ್ನು ಉಗ್ರವಾಗಿ ಖಂಡಿಸುತ್ತಾನೆ. ಹೀಗೆ ಅಕ್ಕಸಾಲಿಗನಾದ ಹಾವಿನಹಾಳ ಕಲ್ಲಯ್ಯ,ಕಿನ್ನರಿ ಬೊಮ್ಮಯ್ಯ, ಮನೆಕಾಯಕದ ಕಾಮಾಟದ ಭೀಮಣ್ಣ ಹಾಗೂ ನಂತರದಲ್ಲಿ ಬಂದ ತಿಂಥಿಣಿ ಮೋನಪ್ಪ ಪರಂಪರೆಯ ಜಡತ್ವದ ವಿರುದ್ಧ ಬಂಡಾಯ ಸಾರಿದ ಪ್ರಮುಖರು. ಹೀಗೆ ಏಕಕಾಲಕ್ಕೆ ಕುಲಮದದಿಂದ ದೂರ ಉಳಿಯುವ ಪ್ರಯತ್ನ ಒಂದೆಡೆಯಾದರೆ ಇನ್ನೊಂದೆಡೆ ಇತರ ಶರಣರೊಂದಿಗೆ ವೈಚಾರಿಕ ನಿಲುವಿನಲ್ಲೂ ಭಿನ್ನವಾಗಿ ಬದುಕಿದ್ದು ಇವರ ವಿಶೇಷವಾಗಿದೆ. ಬ್ರಾಹ್ಮಣೀಕರಣದ ನೆಲೆಯಲ್ಲಿ ಸಮಾಜವೊಂದು ತನ್ನ ಆಚಾರಾಧಿಕಾರ ಮತ್ತ ಸಾಮಾಜಿಕಾಧಿಕಾರಗಳ ಅಸ್ತಿತ್ವವನ್ನು ಪ್ರತಿಷ್ಠಾಪಿಸಿದ ರೀತಿಗೆ ತೀಕ್ಷ್ಣ ಪ್ರತಿಕ್ರಿಯೆಯಾಗಿ ಪರಂಪರೆಯ ಒಳಗಿನಿಂದಲೇ ಮೂಡಿಬಂದ ಈ ಕಸುಬುದಾರರು ವಿಶ್ವಕರ್ಮನ ಮೂಲ ತತ್ವವಾದ ಕ್ರಿಯಾತ್ಮಕತೆಯನ್ನು ಎತ್ತಿಹಿಡಿದರು.
೧. ಬಸವಯ್ಯನ ಪೂರ್ವಾಪರ
ಬಸವಯ್ಯನ ಪೂರ್ವಾಪರಗಳ ಕುರಿತು ಹೆಚ್ಚಿನ ಮಾಹಿತಿಗಳು ಸಿಗುವುದಿಲ್ಲ. ಎಲ್ಲ ಶಿವಶರಣರ ಕುರಿತು ಕಥೆ ಹೇಳುವ ಗ್ರಂಥಗಳಾದ ಭೈರವೇಶ್ವರ ಕಾವ್ಯದ ಕಥಾ ಮಣಿಸೂತ್ರ ರತ್ನಾಕರ, ಲಕ್ಕಣ್ಣ ದಂಡೇಶನ ಶಿವತತ್ವ ಚಿಂತಾಮಣಿ, ಭೀಮಕವಿಯ ಬಸವಪುರಾಣ, ಪಾಲ್ಕುರಿಕೆ ಸೋಮನಾಥನ ಬಸವಪುರಾಣ, ಶೂನ್ಯಸಂಪಾದನೆಗಳು ಮುಂತಾದ ಪ್ರಮುಖ ಕಾವ್ಯ ಕೃತಿಗಳಲ್ಲಿ ಬಾಚಿಕಾಯಕದ ಬಸವಯ್ಯನ ಪ್ರಸ್ತಾಪವೇ ಬರುವುದಿಲ್ಲ. ಆದರೆ ವಿರೂಪಾಕ್ಷ ಪಂಡಿತನ ಚೆನ್ನಬಸವ ಪುರಾಣದಲ್ಲಿ (ಪು. ೩೯೬) ಬಸವಯ್ಯನ ಉಲ್ಲೇಖ ಬರುತ್ತದೆ. ಹಾಗೆ ಅಮರಗಣಾಧೀಶ್ವರ ಚರಿತೆ ( ಸಂ. ಡಾ. ಫ. ಗು. ಹಳಕಟ್ಟಿ) ಅದೇ ರೀತಿ ಮಂಟೇಶ್ವಾಮಿ ಕಾವ್ಯದಲ್ಲೂ ಈತನ ಪ್ರಸ್ತಾಪ ಬರುತ್ತದೆ. ಧರೆಗೆ ದೊಡ್ಡೋರು ತಪೋಭೂಮಿಯನ್ನು ಅರಸುತ್ತಾ ಕಲ್ಯಾಣ ಪಟ್ಟಣದತ್ತ ಬಸವಣ್ಣ ನೀಲಮ್ಮರ ದೃಢಭಕ್ತಿ ಪರೀಕ್ಷೆಗೆ ಬರುತ್ತಿರುತ್ತಾರೆ. ಕಲ್ಯಾಣ ಪಟ್ಟಣದ ಕೊನೆಯ ಬಾಗಿಲ ಬಳಿ ಬಾಚಿಕಾಯಕದ ಬಸವಯ್ಯ ನಿಂತಿರತ್ತಾನೆ. ಧರೆಗೆ ದೊಡ್ಡೋರು ಬರುವುದನ್ನು ನೋಡಿ ದುಡುದುಡು ಓಡಿಬಂದು ಕಾಲಿಗೆರಗಿ ಶಿಶುಮಗನ ಮಾಡಿಕೊಳ್ಳಿ ಎಂದು ಬೇಡುತ್ತಾನೆ. ಧರೆಗೆ ದೊಡ್ಡವರು ಮುಂದಿನ ಜನ್ಮದಲ್ಲಿ ನಿನ್ನನ್ನು ಶಿಷ್ಯನನ್ನಾಗಿ ಪಡೆಯುತ್ತೇನೆಂದು ಹೇಳುತ್ತಾರೆ. ಮುಂದೆ ಸಿದ್ಧಪ್ಪಾಜಿಯ ತಂದೆಯಾಗಿ ಬಾಚಿಕಾಯಕದ ಬಸವಯ್ಯ ಹುಟ್ಟುತ್ತಾನೆ.
ಈ ವಿವರ ಬಾಚಿಕಾಯಕದ ಬಸವಯ್ಯನನ್ನು ೧೫ನೇ ಶತಮಾನದ ಹೊತ್ತಿಗೆ ಕರೆದೊಯ್ಯುತ್ತದೆ. ಆದರೆ ಬಾಚಿಕಾಯಕದ ಬಸವಯ್ಯನ ವಚನಗಳನ್ನು ಆತನ ಬಗ್ಗೆ ಈ ಸಂದರ್ಭದಲ್ಲಿ ಬಂದ ಮಾಹಿತಿಗಳನ್ನು ಗಮನಿಸಿದರೆ ಆತ ೧೨ನೇ ಶತಮಾನದಲ್ಲಿದ್ದ ಬಗ್ಗೆ ಹೆಚ್ಚಿನ ಪುರಾವೆಗಳು ದೊರಕುತ್ತವೆ. ಬಹುಶಃ ಇಬ್ಬರು ಬಸವಯ್ಯಗಳು ಇದ್ದಿರಬಹುದೇನೊ? ಎನ್ನುವ ಗುಮಾನಿ ಹುಟ್ಟುತ್ತದೆ.
ನನಗಿಲ್ಲಿ ಕಾಲದ ವಿಚಾರಕ್ಕಿಂತ ಆತನ ತಾತ್ವಿಕತೆ ಪ್ರಮುಖವೆನಿಸುತ್ತದೆ. ಯಾಕೆಂದರೆ ಸಿದ್ಧ ಪುರುಷರೆಲ್ಲ ಚಿರಂಜೀವಿಗಳೆಂದೂ ಕಾಲದಾಟವನ್ನು ಖಂಡ ತುಂಡ ಮಾಡಿ ಇಂದಿಗೂ ಬ್ರಹ್ಮಾಂಡದಲ್ಲಿ ಬದುಕುವವರೆಂದೂ, ಸಂಚರಿಸುತ್ತಾರೆಂದು ನಂಬಿಕೆಯಿದೆ. ಕಾರಣ ಶರಣರಂತಹ ದಾರ್ಶನಿಕ ವ್ಯಕ್ತಿತ್ವಗಳು ಕಾಲದ ಹರಿದಾಟದಲ್ಲಿ ಒಂದೇ ಕಡೆ ನಿಲ್ಲುವಂಥವಲ್ಲ ಕಾಲಾತೀತವಾದ ಸಂಚಲನೆ ಆ ವ್ಯಕ್ತಿತ್ವಗಳಿಗಿರುತ್ತದೆ. ಇದಕ್ಕೆ ಪ್ರಭುದೇವ ಉತ್ತಮ ಉದಾಹರಣೆ. ಪ್ರಭುದೇವ ಮತ್ತು ಚನ್ನಬಸವಣ್ಣನಂತಹ ಶರಣರು ೧೨ನೇ ಶತಮಾನದಿಂದ ಹದಿನಾರು ಹದಿನೇಳನೇ ಶತಮಾನದವರೆಗೆ ಆಯಾಕಾಲದ ಸಾಹಿತ್ಯ ಅಭಿವ್ಯಕ್ತಿಗಳಲ್ಲಿ ಮರುಹುಟ್ಟುಪಡೆದದ್ದು ಗಮನಿಸಬೇಕಾದ ವಿಚಾರ. ಹೀಗಾಗಿ ಕಾಲಾತೀತವಾಗಿ ಪ್ರಸ್ತುತವಾಗುವ ರಚನಾತ್ಮಕ ವ್ಯಕ್ತಿತ್ವಗಳವು.
ಬಾಚಿಕಾಯಕದ ಬಸವಯ್ಯನ ಈ ತಾತ್ವಿಕ ದರ್ಶನವನ್ನು ಎರಡು ನೆಲೆಯಲ್ಲಿ ನೋಡುವುದು ಅತ್ಯವಶ್ಯ. ಒಂದು, ಆತನ ವೃತ್ತಿಪರವಾದ ರಚನಾತ್ಮಕ ನೆಲೆ (ವೈಯಕ್ತಿಕ ನೆಲೆ) ಎರಡು, ಅರಿವು ಪ್ರಧಾನವಾದ ದಾರ್ಶನಿಕ ನೆಲೆ (ಅನುಭಾವ ಅಥವಾ ಸಾರ್ವತ್ರಿಕ ನೆಲೆ) ವಿಶ್ವಕರ್ಮರ ಮೂಲ ತತ್ವವೆಂದರೆ ಸೃಷ್ಟ್ಯಾತ್ಮಕತೆ. ಈ ಗುಣ ಬಸವಯ್ಯನ ಹಾಗೂ ಸಮಕಾಲೀನ ವಚನಕಾರರಾದ ಹಾವಿನಹಾಳ ಕಲ್ಲಯ್ಯ (ಅಕ್ಕಸಾಲಿಗ) ಕಾಮಾಟದ ಭೀಮಣ್ಣ (ಬಡಿಗ) ಮುಂತಾದವರಲ್ಲೂ ಎದ್ದು ಕಾಣುತ್ತದೆ. ಇವರ ತಾತ್ವಿಕತೆಯ ತಳಹದಿಯೇ ಸೃಷ್ಟಿ ಮತ್ತು ಅದರ ವಿಕಾಸಶೀಲ ನೆಲೆ. ಅದು ಪ್ರಕೃತಿ-ಪುರುಷ,ದೇಹ-ಆತ್ಮ,ಕ್ರಿಯೆ-ಜ್ಞಾನ ಮೊದಲಾದ ಸಂಗತಿಗಳಲ್ಲಿ ವಿಸ್ತೃತಗೊಳ್ಳುತ್ತ ಹೋಗುತ್ತದೆ.
ಯಜುರಾರಣ್ಯಕದ ವಚನವೊಂದರಲ್ಲಿ ವಿಶ್ವಕರ್ಮ ಜಗದಾಧೀಶ್ವರನು ಸರ್ವಜಗತ್ತುಗಳ ಸೃಷ್ಟಿಕರ್ತನೂ ಎಂಬ ವಿವರ ಸಿಗುತ್ತದೆ. ವಿಶ್ವಕರ್ಮ ಎನ್ನುವ ಪದಸಮುಚ್ಛಯವೇ ನಿರಂತರ ಕ್ರೀಯಾಶೀಲತೆಯನ್ನು ಸೃಷ್ಟ್ಯಾತ್ಮಕ ಲಕ್ಷಣವನ್ನು ಧ್ವನಿಸುತ್ತದೆ. ವಿಶ್ವ>ಸಕಲ ಕರ್ಮ>ಕ್ರಿಯೆ ತನ್ನ ಜೀವನಕ್ಕಾಗಿ ಅನ್ಯರ ಹಿತಕ್ಕೆ ಧಕ್ಕೆ ಬರದಂತೆ ಲೋಕಕಲ್ಯಾಣಾರ್ಥವಾಗಿ ಮಾಡುವ ಕಾಯಕವೇ ಕರ್ಮ. ವಿಶ್ವಕರ್ಮೋಪನಿಷತ್ತು ಸಕಲ ತತ್ವವನ್ನೇ ಒತ್ತಿಹೇಳುತ್ತದೆ. ಆತ್ಮಜ್ಞಾನಕ್ಕಾಗಿ ಲೋಕದ ಬಗೆಗೆ ವಿರಕ್ತಿ ಬೆಳೆಸಿಕೊಂಡು ಕರ್ಮನಿರತನಾದರೆ ಅದು ವ್ಯರ್ಥ. ಕರ್ಮದಿಂದ ಉತ್ಪತ್ತಿ,ಉತ್ಪತ್ತಿಯಿಂದ ಅರ್ಥಸಂಗ್ರಹ, ಅರ್ಥಸಂಗ್ರಹದಿಂದ ಲೌಕಿಕ ಕ್ಷೇಮ, ಲೌಕಿಕ ಕ್ಷೇಮದಿಂದ ಸಂತೋಷ, ಸಂತೋಷದಿಂದ ಆತ್ಮ ಸಾಧನೆ,ಆತ್ಮಸಾಧನೆಯಿಂದ ಮನಶಾಂತಿ ಹೀಗೆ ಸಾಧನೆಗೆ ಬುನಾದಿ ಸತ್ಕರ್ಮ. ಕರ್ಮಜ್ಞಾನಗಳ ಸಂಗ್ರಹವೇ ಯಶಸ್ವೀ ಜೀವನ. ಹೀಗೆ ಕರ್ಮ ಜ್ಞಾನ ಸಮುಚ್ಛಾದಿತವಾದ ಧರ್ಮಸಿದ್ಧಾಂತವೇ ವಿಶ್ವಕರ್ಮ ಪಥ. ಈ ಪಥದ ಅಧಿದೇವತೆ ವಿಶ್ವಕರ್ಮ. ಈತನಿಗೆ ಸಾನಗ, ಸನಾತನ, ಅಹಭೂನ, ಪ್ರತ್ನಶ್ಯ ಮತ್ತು ಸುಪರ್ಣರೆಂಬ ಪಂಚರ್ಷಿಗಳು ಮಾನಸಪುತ್ರರು. ಇವರಿಂದ ಪಂಚಕರ್ಮಿಗಳಾದ ಮನು (ಕಮ್ಮಾರ), ಮಯ (ಬಡಿಗ), ತ್ವಷ್ಟ್ರ (ಕಂಚುಗಾರ), ಶಿಲ್ಪಿ(ಶಿಲ್ಪಿಕಾರ), ದೈವಜ್ಞ (ಅಕ್ಕಸಾಲಿಗ) ಎನ್ನುವ ಐದು ಜನ ಮಕ್ಕಳುಹುಟ್ಟಿದರು. ಇವರು ‘ತತ್ರಾಸಿ ಕರ್ಮಸೇವಾಯಾ ಮಸಿರ್ಲಿಪಿ ವಿಧೌಸ್ಮೃತೌ ಕೃಷಿರ್ಭೂಕರ್ಷಣೆ ಪ್ರೋಕ್ತಾ ಶಿಲ್ಪಂಸ್ಯಾತ್ಕರ ಕೌಶಲಂ ತಚ್ಛ ಚಿತ್ರಕಲಾ ಪತ್ರಛೇದ್ಯಾದಿ ಬಹುಧಾಸ್ಮೃತಂ’ ಎನ್ನುವ ಮಾತಿನಂತೆ ಅಸಿಕರ್ಮ, ಲಿಪಿಕರ್ಮ, ಕೃಷಿಕರ್ಮ, ಶಾಸ್ತ್ರ ಜೀವನ, ವಾಣಿಜ್ಯ ಕರ್ಮ, ಶಿಲ್ಪ ಕರ್ಮ. ಈ ಷಟ್ಕರ್ಮಗಳಿಗಾಗಿಯೇ ಪಂಚಕರ್ಮಿಗಳು ದುಡಿದ ಬಗ್ಗೆ ಉಲ್ಲೇಖಗಳು ಸಿಗುತ್ತವೆ. ತಮ್ಮ ಕರ್ಮಾನುಷ್ಠಾನದಿಂದ ಆತ್ಮಜ್ಞಾನವನ್ನು ಸಾಧಿಸಿ ಸಕಲರಿಗೆ ಬೇಕಾಗುವ ಗೃಹಾದಿ ಪರಿಕರಗಳನ್ನು ಮಾಡಿಕೊಡುವುದು ಇವರ ಕರ್ತವ್ಯ.
ಇಂದಿಗೂ ಆಯಗಾರ ವೃತ್ತಿ ಜಾರಿಯಲ್ಲಿರುವ ಊರುಗಳಲ್ಲಿ ಪ್ರಾಯೋಗಿಕವಾಗಿ ಇವರ ಸಾಮಾಜಿಕ ಅವಶ್ಯಕತೆಯನ್ನು ತಿಳಿಯಬಹುದಾಗಿದೆ. ಹುಟ್ಟಿನಿಂದ ಸಾವಿನವರೆಗೂ ಎಲ್ಲ ಸಂದರ್ಭದಲ್ಲೂ ಈ ಪಂಚಕರ್ಮಿಗಳ ಭಾಗಿತ್ವವನ್ನು ನೋಡಬಹುದು. ಇಂದು ಬ್ರಾಹ್ಮಣೀಕರಣದ ಹಪಾಹಪಿಯಲ್ಲಿ ಶ್ರೇಷ್ಠತೆಯ ಮೇಲಾಟದಲ್ಲಿ ವಿಶ್ವಕರ್ಮ ಪಥದ ಮೂಲ ಸಿದ್ಧಾಂತ ಬಿದ್ದು ಹೋಗಿದೆ. ಕಾಲ ಕಳೆದಂತೆ ಈ ಕರ್ಮಯೋಗವನ್ನು ಅಲ್ಲಗಳೆದು ಬದುಕನ್ನು ಬಂಧನಕಾರಿ ಎಂದು ಭ್ರಮಿಸಿ ಕೇವಲ ಪೂಜೆ, ಪ್ರಾರ್ಥನೆ, ಆಚಾರಾದಿಗಳು, ಜಿಜ್ಞಾಸೆ ಮೀಮಾಂಸೆಗಳೇ ಪ್ರಧಾನವಾದ ಸಾಧನ ಮಾರ್ಗಗಳಾದವು. ಸರ್ವಸಂಗ ಪರಿತ್ಯಾಗದಿಂದ ಮಾತ್ರ ಜೀವನದ ಪರಮಸುಖ ಸಾಧ್ಯ ಎನ್ನುವ ನಿಲುವುಗಳು ರೂಪಿತವಾದವು. ಕರ್ಮವನ್ನು ಅವಿದ್ಯೆ ಎಂದೂ ಕೇವಲ ಜ್ಞಾನವನ್ನು ವಿದ್ಯೆ ಎಂದೂ ಪರಿಗಣಿಸುವ ವಾತಾವರಣ ನಿರ್ಮಿತವಾಯಿತು. ಆದರೆ ಬಸವಯ್ಯನ ವಚನಗಳು ಬಹುಮುಖ್ಯವಾಗಿ ನಿವೃತ್ತಿಮಾರ್ಗಕ್ಕಿಂತ ಪ್ರವೃತ್ತಿ ಮಾರ್ಗವನ್ನು ಆತ್ಮಮಾರ್ಗಕ್ಕಿಂತ ಕರ್ಮಮಾರ್ಗವನ್ನು ರಚನಾತ್ಮಕವಾಗಿಸುವ ಪ್ರಮೇಯಗಳನ್ನು ಮಂಡಿಸುತ್ತವೆ.
ಈ ಮೊದಲು ಸೂಚಿಸಿದಂತೆ ವಿಶ್ವಕರ್ಮನ ಎರಡನೆಯ ಮಗ ‘ಮಯ’ನ ಸಂಪ್ರದಾಯಕ್ಕೆ ಸೇರಿದ ಬಸವಯ್ಯ ಬಡಿಗತನದ ಕಸುಬಿನವನು. ಬಾಚಿಕಾಯಕದ ಬಸವಯ್ಯನ ಒಟ್ಟು ವಚನಗಳನ್ನು ಗಮನಿಸಿದಾಗ ಅಲ್ಲಿ ಕಂಡುಬರುವ ರೂಪಕಗಳಲ್ಲಿ ಹೆಚ್ಚಿನವು ಮನೆ ಮತ್ತು ಅದರ ಪರಿಕರಗಳು ಹಾಗೂ ರಥ ಮತ್ತು ಅದರ ಇತರ ಸಾಮಗ್ರಿಗಳು. ಬಹಳ ಮುಖ್ಯವಾಗಿ ಮನೆ ಮತ್ತು ರಥಗಳು ಬಸವಯ್ಯನಲ್ಲಿ ದೇಹ-ಆತ್ಮ, ಕ್ರಿಯೆ ಮತ್ತು ಅರಿವಿನ ಸೂಚಕಗಳಾಗಿ ಮೈಪಡೆದುಕೊಳ್ಳುತ್ತವೆ. ಇವನ್ನು ಈ ಕೆಳಗಿನಂತೆ ಇನ್ನಷ್ಟು ವಿಸ್ತರಿಸಿ ಕೊಳ್ಳಬಹುದು.
೨. ರೂಪ ಮತ್ತು ನಿರೂಪದ ಪ್ರಶ್ನೆ
ಬಸವಯ್ಯನ ದಾರ್ಶನಿಕತೆಯಲ್ಲಿ ಎರಡು ಅಂಶಗಳು ಪ್ರಮುಖವಾಗಿ ಕಾಣುತ್ತವೆ. ಒಂದು, ಬಹಿರಂಗ ವಾಸ್ತವವನ್ನು ಕಡೆಗಣಿಸಿ ಅಂತರಂಗದ ವಾಸ್ತವದ ಮೇಲೆ ವಿಚಾರಗಳನ್ನು ಕೇಂದ್ರೀಕರಿಸುವುದು. ಎರಡು, ಅಂತರಂಗ ವಾಸ್ತವದ ಜತೆಗೆ ಬಹಿರಂಗ ವಾಸ್ತವವನ್ನು ಒಪ್ಪಿಕೊಳ್ಳುವುದು. ಮೊದಲನೆಯದ್ದು ತುಂಬ ಕೇಂದ್ರೀಕೃತ ನೆಲೆಯದ್ದಾದರೆ ಎರಡನೆಯದು ವಿಕಾಸಶೀಲ ಸಂವೇದನೆಯುಳ್ಳದ್ದು. ಬಾಚಿಕಾಯಕದ ಬಸವಯ್ಯನಲ್ಲಿ ಈ ಬಹಿರಂಗ ವಾಸ್ತವ ಮತ್ತು ಅದರ ಕಥನ ಕ್ರಮಕ್ಕೆ ತುಂಬ ಮಹತ್ವ ಇದೆ.
ಬಸವಯ್ಯನ ವಚನಗಳಲ್ಲಿನ ಪ್ರಮುಖ ರೂಪಕಗಳಾದ ಮನೆ ಮತ್ತು ರಥ, ದೇಹ-ಆತ್ಮದ ಪರಿಕಲ್ಪನೆಯನ್ನು ಹೊಂದಿ ಆಧ್ಯಾತ್ಮಿಕ ಸಾಧನೆಯ ಶಾಂತಿಯ ಪ್ರತೀಕಗಳಾಗಿ ವಿಸ್ತಾರಗೊಳ್ಳುತ್ತವೆ. ಬಸವಯ್ಯನಲ್ಲಿ ಈ ರೂಪಕದ ವಿಕಾಸ (ಮನೆಯ ವಿಕಾಸ) ಮಾನವಾಕೃತಿಯ ಭೌತಿಕ ದೇಹದ ಮೇಲೆಯೇ ನಡೆಯುವುದೊಂದು ವಿಶೇಷ. ಅದೇ ವಾಸ್ತು ಪುರುಷನ ಕಲ್ಪನೆ. ಈ ವಾಸ್ತುಪುರುಷನ ದೈಹಿಕ ಚಲನೆ ಗೃಹವಾಸ್ತುವಿನ ಮೂಲತತ್ವ. ಇಂಥ ದೈಹಿಕ ಚಲನೆಯನ್ನು ಅವಲಂಬಿಸಿ ಗೃಹನಿರ್ಮಾಣದ ಸಾಧ್ಯತೆಗಳನ್ನು ಸ್ಥಿರೀಕರಿಸಲಾಗುತ್ತದೆ. ಗುರುಪುರದ ಮಲ್ಲಯ್ಯನ ವಚನವೊಂದು ಇಲ್ಲಿ ಮುಖ್ಯವೆನಿಸುತ್ತದೆ.
ಎನ್ನ ಪಾದವೇ ಪದಶಿಲೆಯಾಗಿ
ಎನ್ನ ಕಾಲೇ ಕಡಹದ ನಾಗವೇದಿಯಾಗಿ
ಎನ್ನ ಆಸ್ತಿಯೇ ಸುತ್ತಲ ಜಂಟಿಯಾಗಿ
ಎನ್ನ ಅದರವೇ ಬಳ್ಳಿಹ ಬಾಗಿಲಾಗಿ
ಎನ್ನ ಗುರುಕರುಣವೇ ಲಿಂಗವಾಗಿ
ಎನ್ನಂಗವೇ ರಂಗಮಧ್ಯವಾಗಿ
ಹೃದಯ ಕಮಲವೇ ಪೂಜೆಯಾಗಿ
ಎನ್ನ ಕಿವಿಗಳೇ ಕೀರ್ತಿ ಮುಖವಾಗಿ
ಎನ್ನ ನೆನೆವ ನಾಲಿಗೆಯೇ ಗಂಟೆಯಾಗಿ
ಎನ್ನ ಶಿರವೇ ಸುವರ್ಣ ಕಳಶವಾಗಿ
ಎನ್ನ ನಯನವೇ ಕುಂದದ ಜ್ಯೋತಿಯಾಗಿ
ಎನ್ನ ಚರ್ಮವೇ ನಿರ್ಮಲ ಹೊದಿಕೆಯಾಗಿ
ಎನ್ನ ನೆನಹೇ ನಿನಗೆ ಉಪಹಾರವಾಗಿ
ಗುರುಪುರದ ಮಲ್ಲಯ್ಯ ನಿಂದನಾಗಿ[1]
ಪ್ರಸ್ತುತ ವಚನವು ಮನುಷ್ಯ ದೇಹದ ಮೂಲಕ ಒಂದು ಆಲಯದ ಕಲ್ಪನೆಯನ್ನು ಚಿತ್ರಿಸಿಕೊಡುವುದಾಗಿದೆ. ಗಮನಾರ್ಹ ಅಂಶವೆಂದರೆ ದೇಹದ ಭೌತಿಕ ಮತ್ತು ಅದರ ಸಂರಚನಾ ವಿಧಾನದ ಸಂಗತಿಯನ್ನು ಎತ್ತಿಹಿಡಿದಿರುವುದು. ದೇಹದ ನಿರ್ಗುಣ ಮತ್ತು ನಿರಾಕರಣೆಯ ಬದಲು ಅದರ ಸುಗುಣ ಸ್ವಭಾವಕ್ಕೆ ಒತ್ತುಬಿದ್ದಿರುವುದು ಇಲ್ಲಿ ಎದ್ದು ಕಾಣುತ್ತದೆ.
ಇಂಥ ರೂಪ ಮತ್ತು ನಿರೂಪದ ಎರಡೂ ಮಾದರಿಗಳನ್ನು ಬಸವ ಮತ್ತು ಅಲ್ಲಮನಲ್ಲೂ ವಿಭಿನ್ನವಾಗಿಯೇ ಕಾಣಬಹುದು. ಬಸವಣ್ಣನಲ್ಲಿ ‘ಬಯಲ ರೂಪ ಮಾಡಬಲ್ಲಾತನೇ ಶರಣ’ ಎನ್ನುವ ತಾತ್ವಿಕತೆ ಇದ್ದರೆ, ಬಯಲನ್ನು ಬರೀ ಬಯಲನ್ನಾಗಿ ನೋಡುವ ಸೈದ್ಧಾಂತಿಕತೆ ಅಲ್ಲಮನಲ್ಲಿದೆ. ಒಂದು ವ್ಯಕ್ತಿತ್ವಕ್ಕೆ ಮತ್ತು ಕ್ರಿಯಾಶೀಲತೆಗೆ ಬೆಲೆ ನೀಡಿದರೆ ಇನ್ನೊಂದು ಇದಕ್ಕಿಂತ ಭಿನ್ನ ಪಾತಳಿಯಲ್ಲಿ ಅನುಭವಕ್ಕೆ ಬರುತ್ತದೆ. ಹಾಗೆ ಬಾಚಿಕಾಯಕದ ಬಸವಯ್ಯನಲ್ಲಿ ವ್ಯಕ್ತಿ ಹಾಗೂ ವ್ಯಕ್ತಿತ್ವವನ್ನು ಅಗತ್ಯಗನುಗುಣವಾಗಿ ವಿವರಿಸಿಕೊಳ್ಳುವ, ವಿಸ್ತರಿಸಿಕೊಳ್ಳುವ, ಬದಲವಣೆಗೆ ಹೊಂದಿಕೊಳ್ಳುವ ಆಲಯವಾಗಿ ಈ ರೂಪ ಅರ್ಥಪಡೆದುಕೊಳ್ಳುತ್ತದೆ. ಕಸುಬುದಾರನಾದ ಬಸವಯ್ಯ ಸಾಮಾಜಿಕಾರ್ಥದಲ್ಲಿ ರೂಪಕ್ಕೆ ಬೆಲೆಕೊಟ್ಟರೆ, ತತ್ವಜ್ಞಾನದ ನೆಲೆಯಲ್ಲಿ ದಾರ್ಶನಿಕತೆಯನ್ನು ನೋಡುವ ಅಲ್ಲಮ ನಿರೂಪಕ್ಕೆ ಅಂದರೆ ಶೂನ್ಯಕ್ಕೆ ಒತ್ತುನೀಡುತ್ತಾನೆ. ಅದೇ ರೀತಿ ಸಿದ್ಧರಾಮನಂಥವರು ಕರ್ಮಮಾರ್ಗಕ್ಕೆ (ವಾಸ್ತವ) ಒತ್ತುನೀಡುತ್ತಾರೆ.
ಬಾಚಿಕಾಯಕದ ಬಸವಯ್ಯನಲ್ಲಿ ಮೂರ್ತದಿಂದ ಅಮೂರ್ತದತ್ತ ಸಾಗುವ ಕ್ರಿಯೆ ಪ್ರಧಾನವಾದದ್ದು. ಆದರೂ ಅಮೂರ್ತವೂ ಮೂರ್ತದಲ್ಲೇ ಸಾರ್ಥಕತೆಯನ್ನು ಪಡೆದುಕೊಳ್ಳುವ ಗುಣ ವಿಶೇಷವಾದದ್ದು. ಅಲ್ಲಮನು ಪರಂಪರೆಯೊಂದು ನಂಬಿಕೊಂಡು ಬಂದಿರುವ ‘ಚರಿತ್ರೆ’, ‘ಪುರಾಣ’. ‘ಸಮಾಜ’, ‘ಊರು’, ‘ಮನುಷ್ಯ’ ಇಂಥರೂಪಸಾಮ್ಯವನ್ನು ಮುರಿದು ಹೊಸತೊಂದು ನೆಲೆಯನ್ನು ಪರಿಶೋಧಿಸುವತ್ತ ಆಸಕ್ತನಾದರೆ ಬಸವಯ್ಯ ವಾಸ್ತವದ ಜಡತೆಯಲ್ಲೇ ಚಲನಶೀಲತೆಯನ್ನು ಅರಸುತ್ತಾನೆ. ಆಲಯ ಅಂಥ ಕಡೆಗಳಲ್ಲಿ ಪ್ರಮುಖ ರುಪಕವಾದರೆ ರಥ ಅಥವಾ ಚಕ್ರದ ಪ್ರತಿಮೆಗಳು ಆ ಜಡತೆಯ ವಿಕಸನ ಕ್ರಮದ ಪರಿಕರಗಳಾಗುತ್ತವೆ.
ಘಟಸ್ಥಾವರದೊಳಗನೊಡೆದು ಕಿಚ್ಚಿನ ಹೊರೆಯಂ ಕಂಡೆ
ಕಾಣಿಸಿ ಮಿಕ್ಕಾದ ಹೊರಗಣ ಹೊರೆಯ ತಿಗುಡಂ ಕೆತ್ತಿ
ಕಂಬವ ಶುದ್ಧೈಸಿ ನೆಲವಟ್ಟಕ್ಕೆ ಚದುರಸವನಿಂಬುಗೊಳಿಸಿ
ಮೇಲಣ ವಟ್ಟಕ್ಕೆ ಎಂಟು ಧಾರೆಯ ಏಣಂ ಮುರಿದು
ಕಡಿಗೆ ವಟ್ಟ ವರ್ತುಳಾಕಾರದಿಂ ಶುದ್ಧವ ಮಾಡಿ
ಏಕೋತ್ತರ ಶತಸ್ಥಲವನೇಕೀಕರಿಸಿ
ಒಂದು ದ್ವಾರದ ಬೋದಿಗೆಯಲ್ಲಿ ಕಂಬವ ಶುದ್ಧೈಸಿ
ಕಂಬ ಎರವಿಲ್ಲದೆನಿಂದ ಮತ್ತೇ ಚದುರಸಭೇದ
ಅಷ್ಟದಿಕ್ಕಿನ ಬಟ್ಟೆ ಕೆಟ್ಟು ನವರಸ ಬಾಗಿಲು ಮುಚ್ಚಿ
ತ್ರಿಕೋಣೆಯನುಲುಹುಗೆಟ್ಟು ಮುಂದಣ ಬಾಗಿಲು ಮುಚ್ಚಿ
ಹಿಂದಣ ಬಾಗಿಲು ಕೆಟ್ಟು ನಿಜವೊಂದೇ ಬಾಗಿಲಾಯಿತ್ತು
ಈ ಕೆಲಸವ ಆ ಕಂಬದ ನಡುವೆ ನಿಂದು ನೋಡಲಾಗಿ
ಮಂಗಳ ಮಯವಾಗಿ, ಇದು ಯೋಗಸ್ಥಲವಲ್ಲ
ಇದು ಘನಲಿಂಗ ಯೋಗಸ್ಥಲ ಇಂತೀ ಭೇದವ ತಿಳಿದಡೆ
ಬಸವಣ್ಣ ಪ್ರಿಯ ವಿಶ್ವಕರ್ಮಟಕ್ಕೆ
ಕಾಳಿಕಾ ವಿಮಲ ರಾಜೇಶ್ವರ ಲಿಂಗವಲ್ಲದಿಲ್ಲಾ ಎಂದೆ.[2]
ಇಡೀ ವಚನ ವಾಸ್ತುಪುರುಷನ ತಾತ್ವಿಕತೆಯಲ್ಲೇ ವಿಕಸಿತಗೊಂಡಿದೆ. ದೈಹಿಕ ಸಂರಚನೆಯೇ ವಾಸ್ತುವಿನ ಮೂಲ ಎನ್ನುವ ಅಂಶ ಹೀಗೆ ಮತ್ತೆ ಮತ್ತೆ ಬಸವಯ್ಯನಲ್ಲಿ ಕಂಡುಬರುತ್ತದೆ.
ತಾರ್ಕಿಕವಾದ ಕಟ್ಟುವಿಕೆಯನ್ನು ಮೇಲಿನ ವಚನದಲ್ಲಿ ಕಾಣಬಹುದಾಗಿದೆ. ಅಲ್ಲಮ ನಂತವರಲ್ಲಿ ಇಂಥ ಕಟ್ಟುವ ಆಸೆಯನ್ನು ಕಾಣಲಾಗುವುದಿಲ್ಲ. ತಾನೇ ತಾನಾಗಿ ಇರುವ ಬಗೆ ಆತನದು. ರೂಪ ಮತ್ತು ನಿರೂಪದ (ಇರುವ ಮತ್ತು ಇಲ್ಲದಿರುವ) ವ್ಯತ್ಯಾಸ ಅವನಲ್ಲಿ ಇಲ್ಲ. ದೇಹದ ಲೌಕಿಕತೆಯನ್ನು ಮೀರಲು ಬೇಕಾಗುವ ತಪಸ್ಸು,ನೇಮ ಶೀಲಗಳಂತಹ ಅಂಗೀಕೃತ ಪರಿಕಲ್ಪನೆಗಳನ್ನು ಧಿಕ್ಕರಿಸುತ್ತಾನೆ.
ಬಾಚಿಕಾಯಕದ ಬಸವಯ್ಯನಲ್ಲಿ ರೂಪವನ್ನು ಧಿಕ್ಕರಿಸದೆ ಸಂಸ್ಕರಿಸಿ ಬಳಕೆಗೆ ಸಾಧ್ಯಗೊಳಿಸುವ ಸೃಷ್ಟ್ಯಾತ್ಮಕತೆಯನ್ನು ಕಾಣುತ್ತೇವೆ. ವೃತ್ತಿ ಸಹಜ ಪರಿಕರಗಳು ಮತ್ತು ಪರಿಭಾಷೆಗಳಾದ ಉಳಿ, ಬಾಚಿ, ಕೊಡತಿ, ಏಣು, ಕಂಬ, ಚೌಷಪ್ಪಿ, ಬೋದಿಗೆ, ಮಡಿಗೆ ಇವೆಲ್ಲ ಆತನ ರೂಪಕಾಕೃತಿಯ ಸರಂಜಾಮುಗಳು. ಕಸುಬುದಾರ ಕವಿ ಅಥವಾ ದಾರ್ಶನಿಕನೊಬ್ಬ ಅಲೌಕಿಕವಾದ ಅಯೋಮಯತೆಯನ್ನು ನಂಬಿ ಏನನ್ನೂ ಸೃಷ್ಟಿಸಲಾರ. ಮತ್ತು ಅಂಥ ಅತಿಮಾನುಷವಾದ ಬದುಕನ್ನು ಆತ ಪ್ರೀತಿಸಲಾರ. ಆತನ ದಾರ್ಶನಿಕ ವೇದಿಕೆ ಎಂದರೆ ಪ್ರಕೃತಿ. ಸಾಧನಾ ಪರಿಕರಗಳೆಂದರೆ ವೃತ್ತಿ ಮತ್ತು ಪರಿಕರಗಳು. ಮೌನೇಶ್ವರರ ವಚನವೊಂದರಲ್ಲಿ ಇದರ ಸ್ಪಷ್ಟತೆಯನ್ನು ಕಾಣಬಹುದು. ‘ಏಳೇಳು ಲೋಕದ ದೇವತೆಗಳುಉಳಿಯಿಂದಲಾದಾರು’ ‘ನಾನಾ ದೇವರು ಚಾಣಿನ ಮಕ್ಕಳು’ ಅಲ್ಲದೆ ‘ಹಲವು ಮೂರುತಿ ಮಾಡಿದ ಉಳಿಯೊಂದೆ ಕೊಡತೊಂದೆ ಶಿಲೆಯಲ್ಲವೊಂದೆ ಶಿಲ್ಪಿಯೊಂದೆ ನೋಡಿದ ಮೇಲೆ’ ಎನ್ನುವಲ್ಲಿ ವೃತ್ತಿಕಾರನೊಬ್ಬನ ವೃತ್ತಿಬದ್ಧತೆ ಮತ್ತು ಲೋಕೋಪಕಾರದ ಮಹತ್ವ ಅರಿವಾಗುತ್ತದೆ. ಬಸವಯ್ಯನಲ್ಲಿ ಪ್ರಕೃತಿ ಸತ್ಯ. ಈ ಸತ್ಯದ ಅನ್ವೇಷಣೆಗೆ ಉಳಿ, ಬಾಚಿ, ಕೊಡತಿ, ಎನ್ನುವ ಪರಿಕರಗಳು ಅವಶ್ಯ. ಅಂದರೆ ಅರಿವಿನ ದಾರಿ ಇಂಥ ನಿದರ್ಶನಗಳಲ್ಲಿ ಪ್ರಮುಖವಾದ ಅಂಶ. ಮನೆಯು ಹೊಂದಿರುವ ವಿವಿಧ ವಿನ್ಯಾಸ ಒಪ್ಪುವ ಸಾಮಗ್ರಿ ಶೂನ್ಯದ ಸೃಷ್ಟಿಗಳಲ್ಲ. ಈ ಸಾಮಗ್ರಿಗಳನ್ನು ವಿನ್ಯಾಸಗೊಳಿಸಿ ಒಂದು ಏಕಸೂತ್ರಕ್ಕೆ ಹೊಂದಿಸಿದ ರೀತಿ ಇಲ್ಲಿ ಗಮನಾರ್ಹ. ದಾರ್ಶನಿಕ ಪರಿಭಾಷೆಯಲ್ಲಿ ಗುರುತಿಸುವುದಾದರೆ ದೇಹ ಮತ್ತು ಮನಸ್ಸಿನ ವಿಕಾರಗಳನ್ನು ನಿಯಂತ್ರಿಸಿಅಖಂಡ ಪರಿಪೂರ್ಣತೆಯನ್ನು ಕಾಣಬಹುದು. ನಿರ್ಭೇದ ಸ್ಥಿತಿ ತಲುಪುವುದು. ‘ನೆಲವ ಬಿಟ್ಟು ಆಕಾಶದಲ್ಲಿ ನಿಂದು ಮುಗಿಲೊಳಗೆ ಮಿಂಚಿದಲ್ಲದೆ ಅರಿವು ಆಗದು’ ಎನ್ನುವ ಅಲ್ಲಮನ ಮಾತಿನಂತೆ ಇಂಥ ತರ್ಕ ವಿಚಾರವನ್ನು ಮೀರಿದ್ದು ಅರಿವು. ‘ಮೇಲಣ ವಟ್ಟಕ್ಕೆ ಎಂಟು ಧಾರೆಯ ಏಣಂ ಮುರಿದು ಗಡಿಗೆ ವಟ್ಟವ ವರ್ತುಳಾಕಾರದಿಂ ಶುದ್ಧವ ಮಾಡಿ’ ಎನ್ನುವ ಮಾತಿಗೆ ಷಟಸ್ಥಲ ಪರಿಕಲ್ಪನೇಯಲ್ಲಿ ಚತುರ್ವಿಧ ಭಕ್ತಿಸಂಪಣ್ಣನಾದ ಶರಣರು ಅಷ್ಟವಿದ ಭಕ್ತಿಯಲ್ಲಿ ನಿರ್ಧಾರವಾಗಿ ಕಾರಣವೆಂಬ ದೇಹದಲ್ಲಿ ಭಾವಲಿಂಗ ಸಂಬಂಧವ ಮಾಡಿದನೆಂದು ಅರ್ಥವಿದೆ. ವೃತ್ತಿ ಪರಿಭಾಷೆಯಲ್ಲಿ ಈ ವಚನಕ್ಕೆ ಇದಕ್ಕಿಂತ ಭಿನ್ನವಾದ ಅರ್ಥದ ನೆಲೆಗಳು ಗ್ರಾಸವಾಗುತ್ತವೆ. ‘ಏಣು’ ಎನ್ನುವ ಪದ ವಿಶೇಷವಾದದ್ದು. ಕಟ್ಟಿಗೆ ಯಾವ ಆಕಾರದಲ್ಲಿದ್ದರೂ ಅದಕ್ಕೊಂದು ಏಣು (ಅಂಚು) ಇರುತ್ತದೆ. ವಚನದ ಹಿಂದಿನ ಸಾಲುಗಳನ್ನು ಪರಿಭಾವಿಸಿದರೆ ಇದರ ಅರ್ಥ ಸ್ಪಷ್ಟವಾಗುತ್ತದೆ. ‘ನೆಲವಟ್ಟಕ್ಕೆ ಚತುರಸವ ನಿಂಬುಗೊಳಿಸಿ’ ಎನ್ನುವಲ್ಲಿ ಚೌಕಾಕಾರವಾದ ವಸ್ತುವಿಗೆ ಹರಿತವಾದ ‘ಏಣು’ ಗಳಿರುತ್ತವೆ. ಇದು ಯಥಾವತ್ತಾಗಿ ಮನೆಯ ಕಂಬ ಅಥವಾ ತೊಲೆ ಬೋದಿಗೆಗಳಲ್ಲಿ ಉಳಿದರೆ ವಾಸಸ್ಥರಿಗೆ ಅಪಾಯ ತಪ್ಪಿದ್ದಲ್ಲ. ಈ ಅಪಾಯಕ್ಕೆ ಅಂಜಿ ಇಡೀ ಇಮಾರತಿಯನ್ನೇ ತೊರೆದು ಹೋಗಬೇಕಾದ್ದಿಲ್ಲ. ಅದನ್ನು ಹಾಳು ಮಾಡಬೇಕಾದ ಪ್ರವೃತ್ತಿಯೂ ಸಾಧು ಅಲ್ಲ. ಈ ಹರಿತತೆಯ ಪ್ರಖರತೆಯನ್ನು ನಿಯಂತ್ರಿಸಿ ಅಂದರೆ ಏಣು ಮುರಿದು (ಸವರಿ) ಇಮಾರತಿಗೆ ಒಪ್ಪವಾಗಿಸುವುದು ಇಲ್ಲಿನ ಪ್ರಮುಖ ಸಂಗತಿ. ಅಂದರೆ ದೇಹ ಗುಣಗಳನ್ನು ದೇಹದ ಸಹಜತೆಗೆ ವ್ಯತಿರಿಕ್ತವಾಗಿ ತಿದ್ದದೆ ದೇಹಕ್ಕೆ ಲಕ್ಷಣವಾಗುವ ಹಾಗೆ ದುಡಿಸಿಕೊಳ್ಳಬೇಕೆನ್ನುವ ಅರ್ಥದಲ್ಲೂ ಮೇಲಿನ ಸಂಗತಿಯನ್ನು ಗ್ರಹಿಸಬಹುದಾಗಿದೆ.
‘ಎಂಟು ಧಾರೆಯ ಏಣು’ ಎಂದರೆ ಮನೆಗೆ ನಿಲ್ಲಿಸುವ ಕಂಬಗಳನ್ನು ‘ಅಷ್ಟಫೈಲ್’, ‘ಚದುರಸ’, ‘ಷಟ್ ಕೋನ’ ಹೀಗೆ ವಿವಿಧ ವಿನ್ಯಾಸಗಳಲ್ಲಿ ರೂಪಿಸಿ ನಿಲ್ಲಿಸುವುದುಂಟು. ಅಷ್ಟ ವಿಧದ ಆಕೃತಿ ನಿರ್ಮಾಣಕ್ಕೆ ವಿಶೇಷ ಪರಿಣತಿ ಮತ್ತು ಅನುಭವ ಅಗತ್ಯವಾಗಿರಬೇಕು. ಇಂಥ ಆಲಯವೂ ಕೂಡ ತುಂಬಾ ಕುಸುರಿಯಿಂದ ಕೂಡಿರುತ್ತದೆ. ಹೀಗೆ ವಸ್ತುವಿನ ವಿಷಮ ಗುಣಗಳಿಗಾಗಿ ಅದನ್ನು ಧಿಕ್ಕರಿಸದೆ ಅದರ ಸುಳಿವು ಹಿಡಿದು ಪಳಗಿಸಿ ಸೃಷ್ಟಿಶೀಲವಾಗಿಸುವುದು ಕಸುಬುದಾರನ ಮುಖ್ಯ ಗುಣ. ಇವುಗಳ ಸದ್ಭಳಕೆಯೆ ಅರಿವು. ಈ ಅರಿವು ಅಮೂರ್ತವಾದದ್ದು. ಇದು ಬೇರೆಲ್ಲಿಯೂ ಇರದೆ ಮೂರ್ತದೊಳಗೆ ಅಡಗಿರುವಂಥದ್ದು ಬಡಿಗ ವೃತ್ತಿ ಪ್ರಧಾನವಾದ ಒಂದು ಸರಳ ನಿದರ್ಶನದಿಂದ ಈ ಸಂಗತಿಯನ್ನು ಸ್ಪಷ್ಟಪಡಿಸಿಕೊಳ್ಳಬಹುದು.
ಬಡಿಗನ ಮುಖ್ಯ ಗುಣವೇ ರೂಪದೊಳಗಣ ನಿರೂಪವನ್ನು ಹುಡುಕುವುದು. ಯಾವುದೇ ಘನಾಕೃತಿಯನ್ನು ಆತ ನೋಡುವುದು (ಕಲ್ಲು, ಕಟ್ಟಿಗೆ,ಇತ್ಯಾದಿ) ಈ ನಿರೂಪ ಪ್ರಜ್ಞೆಯಿಂದಲೇ. ಆಕೃತಿಯ ಹೆಸರು ಎತ್ತಿದರೆ ಆತನ ಪ್ರಜ್ಞೆಯೊಳಗಡೆ ಅವಶ್ಯಕ ಆಕೃತಿಯೊಂದು ರೂಪಧಾರಣೆ ಮಾಡುತ್ತದೆ ಎಂಬುದನ್ನು ಮರೆಯಬಾರದು. ರೈತನೊಬ್ಬ ತನಗೊಂದು ಮಡಿಕೆ (ನೇಗಿಲು) ಬೇಕೆಂದು ಬಡಿಗನ ಅಡಿಕಟ್ಟಿಗೆ ಬಂದಾಗ ಬಡಿಗನಾದವ ಸಿಕ್ಕ ಸಿಕ್ಕ ಕೊರಡುಗಳಲ್ಲಿ ಮಡಿಕೆಯನ್ನು ಹುಡುಕುವುದಿಲ್ಲ. ಮಡಿಕೆಯ ಲಕ್ಷಣವನ್ನು ಹೊಂದಿದ ಕೊರಡೊಂದನ್ನು ಆಯುತ್ತಾನೆ. ಈ ಆಯ್ಕೆ ಆತನ ಚಿತ್ತ ಭಿತ್ತಿಯಲ್ಲಿ ಮೂಡಿದ ಚಿತ್ರಣದಿಂದ ಸಾಧ್ಯವಾಗುವಂಥದ್ದು. ಅಳಿದು ಸುರುಯದೆ ಕಣ್ಣಲ್ಲೇ ಇದರ ಸ್ವರೂಪವನ್ನು ನಿರ್ಣಯಿಸಿ ಅದಕ್ಕೆ ಅಂಟಿದ ಹೆಚ್ಚಿನ ತಿಗೂಡನ್ನು ಬಾಚಿಯಿಂದ ಕೆತ್ತಿ ತೆಗೆಯುತ್ತಾನೆ. ಈ ರೂಪದ ಸ್ವರೂಪಿಕರಣ ಸರಳವಾದದ್ದಲ್ಲ. ವಚನದೊಳಗಡೆಯೇ ಬರುವಂತೆ ‘ಮಿಕ್ಕಾದ ಹೊರಗಣ ಹೊರೆಯ ತಿಗೂಡ ಕೆತ್ತಿ’ ಎನ್ನುವಲ್ಲಿ ಬಹಿರಂಗದ ಅವಘಡಗಳನ್ನು ದಾಟಿ ಅಂತರಂಗದ ಅರಿವಿಗೆ ಹಾತೊರೆಯುವ ಕ್ರಮವನ್ನು ಕಾಣುತ್ತೇವೆ. ಲೌಕಿಕದ ಇರುವಿಕೆಯೊಂದಿಗೆ ಅಲೌಕಿಕದ ವಾಸ್ತವವನ್ನು ಕಂಡುಕೊಳ್ಳುವುದು. ಮೂಲವಸ್ತುವಿನ ಇರುವ ಸ್ಥಿತಿ ಮತ್ತು ಅರಿಯುವ ಪ್ರಜ್ಞೆ ಎರಡೂ ಮುಖ್ಯ. ಇಲ್ಲಿಂದಲೇ ದೇಹ ಮತ್ತು ಅದರ ಆಚೇ ನಡೆಯುತ್ತಿರುವುದೇನು ಎನ್ನುವ ಹುಡುಕಾಟ ಪ್ರಾರಂಭವಾಗುತ್ತದೆ. ಇದು ನಾನು ಎನ್ನುವ ಪ್ರತ್ಯೇಕತೆ ಮತ್ತು ಅದರಿಂದ ಹುಟ್ಟುವ ತಲ್ಲಣಗಳಿಂದ ಆರಂಭವಾಗುತ್ತದೆ. ‘ಎನ್ನ ನಾನರಿಯದಂದು ಮುನ್ನ ನೀನೇನಾಗಿದ್ದೆ ಹೇಳಾ’ ಎನ್ನುವ ಅಲ್ಲಮನ ಮಾತು ಇಲ್ಲಿ ಮುಖ್ಯವೆನಿಸುತ್ತದೆ. ಮೂಲವಸ್ತುವಿನಿಂದ ಸ್ವಲ್ಪ ದೂರ ನಿಂತು ನಾನು, ನೀನು ನಮ್ಮಿಬ್ಬರಲ್ಲಿ ಸಂವಾದ ಸಾಧ್ಯ ಎನ್ನುವ ಬೆರಗುಗಮ್ಯವಾದ ನಡವಳಿಕೆಯನ್ನು ಬಸವಯ್ಯನಲ್ಲಿ ಕಾಣುತ್ತೇವೆ. ನೋಟ, ವ್ಯಕ್ತಿ ಇವೆರಡಕ್ಕೂ ತಳಹದಿಯಾಗಿ ನಾನು ಮತ್ತು ನೀನು ಎನ್ನುವ ಭೇದವನ್ನು ಎಲ್ಲ ವಚನಕಾರರಲ್ಲೂ ಕಾಣುತ್ತೇವೆ. ಹಾವಿನಹಾಳ ಕಲ್ಲಯ್ಯನ ಒಂದು ವಚನ ಇಲ್ಲಿ ಪ್ರಸ್ತುತವೆನಿಸುತ್ತದೆ.
ಬಯಲು ಮೊಳಗಿ,ಮಳೆ ಸೃಜಿಸಿ, ಆ ಬಯಲು ಆ ಮಳೆಯನೊಡಗೂಡಿ
ದೃಷ್ಟವಪ್ಪ ವಾರಿಕಲ್ಲಾಗಿ ತೋರಿದಂತೆ
ನಿನ್ನ ನೆನಹೆ ನಿನಗೆ ಶಕ್ತಿಯಾಯಿತ್ತಲ್ಲಾ
ಆ ನಮ್ಮಿಬ್ಬರ ಸಮರತಿಯೆ
ನಿಮಗೆ ಅಖಂಡವೆಂಬ ನಾಮ ಸೂಚನೆಯಾಯಿತ್ತಲ್ಲಾ
ಮಹಾಲಿಂಗ ಕಲ್ಲೇಶ್ವರಾ
ನಿಮ್ಮ ಆದಿಗೆ ಇದೇ ಪ್ರತಮವಾಯಿತ್ತಲ್ಲಾ[3]
ನಾನು ಎನ್ನುವುದು ನಿರ್ದಿಷ್ಟ ದೇಹ, ನಿರ್ದಿಷ್ಟ ಮನಸ್ಸುಗಳನ್ನು ಒಳಗೊಂಡಿದ್ದು. ಇತರವೆಂದರೆ ನೀನು, ಅವರು, ಸಮಾಜ ನನ್ನಿಂದ ಭಿನ್ನವಾಗಿರುವ ಎಲ್ಲವನ್ನು ಒಳಗೊಂಡಿದ್ದು. ನಾನು ಎನ್ನುವ ಅಂತರಂಗದಲ್ಲಿ ಒಂದು ನೀತಿ ಇರುತ್ತದೆ. ನೀನು ಎಂಬ ಬಹಿರಂಗದಲ್ಲಿ ಒಂದು ವ್ಯವಸ್ಥೆಯಿರುತ್ತದೆ. ಇಲ್ಲಿ ಯಾವುದು ಯಾವುದಕ್ಕೆ ಪ್ರೇರಣೆ ನೀಡುತ್ತದೆನ್ನುವುದು ಬೇರೆ ಮಾತು. ಬಾಚಿಕಾಯಕದ ಬಸವಯ್ಯನಲ್ಲಿ ಅಂತರಂಗದ ವೈಶಿಷ್ಟ ಮತ್ತು ಬಹಿರಂಗದ ವಾಸ್ತವ ಎರಡನ್ನೂ ಒಪ್ಪಿತ ನೆಲೆಯಲ್ಲಿ ಕಾಣುತ್ತೇವೆ. ಒಮ್ಮೊಮ್ಮೆ ಎರಡಕ್ಕೂ ಕುಸ್ತಿ ಕಣದಲ್ಲಿ ಪರಸ್ಪರ ಸೆಡ್ಡು ಹೊಡೆದು ಮಸೆದಾಡುವ ಕುಸ್ತಿಗಡಿಗಳಂತೆ ಘರ್ಷಣೆ ನಡೆದರೂ ಕ್ರಿಯೆ ಮತ್ತು ಜ್ಞಾನದ (ಅಂತರಂಗ-ಬಹಿರಂಗ, ರೂಪ-ನಿರೂಪ) ಆತ್ಮಸಂಗವೇ ಎದ್ದು ಕಾಣುತ್ತದೆ.
ಆಚಾರ ಮತ್ತು ಅರಿವಿನ ಪ್ರಶ್ನೆಯಾಗಿಯೂ ಇದನ್ನು ಗುರುತಿಸಬಹುದು. ವಚನದಲ್ಲಿ ಕಾಣುವುದು ವಿಚಾರಕ್ಕೆ ಮೂಲವಾದ ಆಚಾರ ಮತ್ತು ಅರಿವಿನ ಸಮಸ್ಯೆ. ‘ಆಚಾರವನೆ ಕಂಡರು ವಿಚಾರವನೆ ಕಾಣರು’,‘ರೂಪನೆ ಕಂಡರು ನಿರೂಪಣೆ ಕಾಣರು’,‘ತನುವನು ಕಂಡರು ಅಣುವನೆ ಕಾಣರು’ ಎನ್ನುವ ಅಲ್ಲಮನ ಮಾತಿನಂತೆ ಆಚಾರಕ್ಕೆ ವಿಚಾರದ ಬಲವಿಲ್ಲದಿದ್ದರೆ ಅದೊಂದು ಜಡ ಸಂಗತಿ ಮಾತ್ರ ಆಗುವುದು. ಆಚಾರ ವಿಚಾರಗಳ ದ್ವಂದ್ವತೆಯನ್ನು ಮೀರಿದ್ದು ಅರಿವು. ಆಚಾರವೇ ಸ್ವರ್ಗ ಅನಾಚಾರವೇ ನರಕ ಎನ್ನುವ ಬಸವಣ್ಣನ ಮಾತಿನಲ್ಲಿ ವಿಚಾರದ ಮೂರ್ತಿರೂಪವಾದ ಆಚಾರದ ಪ್ರಾಮುಖ್ಯತೆಯನ್ನು ಕಾಣುತ್ತೇವೆ. ಒಂದು ಧಾರ್ಮಿಕ ವ್ಯವಸ್ಥೆಯೊಳಗೆ ಆಚಾರಕ್ಕೆ ಒಂದು ಒಪ್ಪಿತ ನೆಲೆ ಇರುತ್ತದೆ. ಅಂತಹ ಆಚಾರವನ್ನು ಅನುಸರಿಸುವುದರಿಂದಲೂ ವಿಚಾರದ ಬೆಳವಣಿಗೆ ಹಾಗೂ ಅರಿವು ಸಾಧ್ಯ ಎನ್ನುವ ನಿಲುವು ಕಾಣುತ್ತದೆ. ಅವ್ಯಕ್ತವು ಅರಿವಿಗೆ ಬರುವುದು ವ್ಯಕ್ತದ ಮುಖಾಂತರವೇ. ಅದೇ ರೂಪ ಸ್ವರೂಪದ ಸ್ಥಿತಿ. ಬಾಚಿಕಾಯಕದ ಬಸವಯ್ಯನಲ್ಲಿ ಇದೇ ತಾತ್ವಿಕತೆ ಪ್ರಧಾನವಾಗಿ ಕಾಣುತ್ತದೆ. ‘ಕಂಡುದ ಹಿಡಿಯಲೊಲ್ಲದೆ ಕಾನದುದನರಸಿ ಹಿಡಿದಿಹೆನೆಂದರೆ ಸಿಕ್ಕಿದೆಂಬ ಬಳಲಿಕೆ ನೋಡಾ’ ಎನ್ನುವಲ್ಲಿ ಸಾದೃಶ್ಯದಿಂದ ಅಸಾದೃಶ್ಯದ ಕಡೆಗೆ ಸಾಗಿ ಮತ್ತೇ ಸಾದೃಶ್ಯವನ್ನೇ ಕೂಡುವ ನಿಲುವು ಎದ್ದುಕಾಣುತ್ತದೆ. ಇದನ್ನು ಬೇಕಾದರೆ ರೂಪ-ನಿರೂಪ-ಸ್ವರೂಪವೆಂದು ಗ್ರಹಿಸಬಹುದೆನಿಸುತ್ತದೆ. ಹೀಗೆ ವೈಯಕ್ತಿಕ ನೆಲೆಯಲ್ಲಿ ಅನುಭಾವದ ಸಾಧನೆ ಮತ್ತು ಅದು ಲೋಕ ವ್ಯವಹಾರದಲ್ಲಿ ಲೌಕಿಕ ತರ್ಕದ ಎದುರಿನಲ್ಲಿ ಸಮರ್ಥನೆಗೊಳ್ಳಬೇಕಾದ ಕಷ್ಟವನ್ನು ಕಾಣುತ್ತವೆ.
[1]ಸಂಕೀರ್ಣ ವಚನ ಸಂಪುಟ-೨, ಪು. ೧೩೧,ವಚನ ೩೮೪,೧೯೯೩
[2]ಸಂಕೀರ್ಣ ವಚನ ಸಂಪುಟ-೩, ಪು. ೮೫ ವಚನ ೨೧೧, ೧೯೯೩
[3]ಸಂಕೀರ್ಣ ವಚನ ಸಂಪುಟ-೪, ಪು. ೩೬೪, ವಚನ ೧೧೫೮, ೧೯೯೩
ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೩. ಬಸವಯ್ಯನ ವೃತ್ತಿ ಹಾಗೂ ತತ್ತ್ವ ಮೀಮಾಂಸೆ (೨)
೨
ಬಸವಯ್ಯನಲ್ಲಿ ದೇಹ ಮೂಲವಾದ ಕಾಮ ಸಾಧನೆಯ ಹಾದಿಯಲ್ಲಿ ಅಡ್ಡ ಬಂದಾಗ ಅದು ನಿರಾಕರಣೆ, ದೂಷಣೆಗೆ ಒಳಗಾಗುವುದಿಲ್ಲ. ಬದಲಾಗಿ ಸ್ವೀಕರಣೆ ಮತ್ತು ಸೃಷ್ಟಿಶೀಲ ಕ್ರಿಯೆಯಲ್ಲಿ ಪರಿವರ್ತನೆಗೊಳ್ಳುತ್ತದೆ. ಇಂದ್ರಿಯ ಸುಖಕ್ಕೆ ಕಾರಣವಾಗುವ ಕಾಮವನ್ನು ಅರಿವಿನ ಮುಖ್ಯ ಪ್ರಮೇಯವನ್ನಾಗಿ ಮಂಡಿಸುವ ತಾತ್ವಿಕ ದೃಷ್ಟಿಯನ್ನು ಕಾಣುತ್ತೇವೆ.
ಆರು ದರುಶನವೆಲ್ಲ ಎನ್ನ ಬಾಚಿಯ ಕಲೆ
ಮಿಕ್ಕಾದ ಮೀರಿದ ಅವಧೂತರುಗಳೆಲ್ಲ
ಎನ್ನ ಉಳಿಯೊಳಗಣ ಒಡಪು
ಇಂತಿಹ ಮೀರಿ ವೇಧಿಸಿ ಭೇದಿಸಿಹೆನೆಂಬವರೆಲ್ಲ
ಎನ್ನ ಕೊಡತಿಯಲ್ಲಿ ಬಡೆಯಿಸಿ ಕೊಂಬುವ ಬಡಿಹೋರಿಗಳು
ಇಂತೀ ವಿಶ್ವಗೋಧರೆಲ್ಲರೂ
ಕರ್ತಾರನ ಕಮ್ಮಟದ ನಕ್ಕು ಬಚ್ಚನೆಯ ಚಿಕ್ಕಮಕ್ಕಳು
ಇಂತಿವನರಿದು ಕಾಮದಲಿ ಕರಗದೆ
ಕ್ರೋಧದ ದಳ್ಳುರಿಯಲ್ಲಿ ಬೇಯದೆ
ನಾನಾ ವ್ಯಾಮೋಹ ಋತುಕಾಲಂಗಳ
ಕಾಹಿನ ಬಲೆಗೊಳಗಾಗುತ್ತ
ಮತ್ತೆ ಸಾವಧಾನವೆ ಮತ್ತೆಯೂ ಜ್ಞಾನಾತೀತವೆ?
ಮತ್ತೆ ಧ್ಯಾನ ಮೂರ್ತಿಯೆ ಮತ್ತೆ ನಾನಾಶ್ರೀಯಲ್ಲಿ ಭಾವ ವ್ಯವಧಾನವೇ
ಮತ್ತೆ ಗುರುಚರ ಪರವೆ, ಒಕ್ಕುಡಿತೆ ನೀರಿನಲ್ಲಿ ತಾ ಸತ್ತ
ಮತ್ತೆ ಸಮುದ್ರವೆಷ್ಟಾಳವಾದರೇನು?
ಕಿಂಚಿತ್ತು ಸುಖದಲ್ಲಿ ಲಿಂಗವ ಬಿಟ್ಟು
ಅಂಗನೆಯರುಸ್ಥಲದಲ್ಲಿ ಅಂಗೀಕರಿಸಿ
ಅವರಧರ ಪಾನಂಗಳಮಾಡಿ ನಾ ಲಿಂಗಾಂಗಿಯೆಂದಡೆ
ಸರ್ವಸಂಗ ಪರಿತ್ಯಾಗವ ಮಾಡಿದ ಲಿಂಗಾಂಗಿಗಳೊಪ್ಪರು
ಬಸವಣ್ಣ ಪ್ರಿಯ ವಿಶ್ವಕರ್ಮಟಕ್ಕೆ ಕಾಳಿಕಾ ವಿಮಲ ರಾಜೇಶ್ವರ ಲಿಂಗವು
ಸ್ವಪ್ನದಲ್ಲಿ ಕುರುಹುಗಾಣಿಸಿಕೊಳ್ಳಾ[1]
ನಡೆ ಜಾರಿದ ನುಡಿಕಾರರನ್ನು ವಚನ ಬೊಟ್ಟು ಮಾಡಿ ತೋರಿಸುತ್ತದೆ. ಅಂದರೆ ಕ್ರಿಯೆ ಮತ್ತು ಜ್ಞಾನದ ಸಾತತ್ಯದ ಕುಸಿತವನ್ನು ಇಲ್ಲಿ ಕಾಣುತ್ತೇವೆ. ‘ನುಡಿಯಲ್ಲಿ ಎಚ್ಚರವಿದ್ದು ನಡೆಯಲ್ಲಿ ತಪ್ಪಿದರೆ ಹಿಡಿದಿದ್ದ ಲಿಂಗ ಘಟಸರ್ಪ’ ಎನ್ನುವ ಬಸವಣ್ಣನ ಮಾತಿನಲ್ಲೂ ದೇಹ ಮತ್ತು ಮನಸ್ಸುಗಳ ಸಾತತ್ಯದ ಶಕ್ತಿಯ ಹಂಬಲವನ್ನು ಕಾಣುತ್ತೇವೆ.
ಮೇಲೆ ಉಲ್ಲೇಖಿತ ಬಾಚಿಕಾಯಕದ ಬಸವಯ್ಯನ ವಚನದಲ್ಲಿ ಷಡುದರುಶನಗಳನ್ನು ಮತ್ತು ಅವಧೂತರುಗಳನ್ನು ಬಾಚಿ ಮತ್ತು ಉಳಿಯ ರೂಪಕದೊಂದಿಗೆ ಹಿಡಿದಿಟ್ಟಿರುವುದು ಅರ್ಥಪೂರ್ಣವೆನಿಸುತ್ತದೆ. ಅಪೌರುಷೇಯ ಎಂದು ಹೇಳಿಕೊಳ್ಳುವ ವೇದ, ಪುರಾಣ, ದರ್ಶನಗಳನ್ನೆಲ್ಲ ಸಾಮಾನ್ನೀಕರಿಸುವ, ಅದನ್ನು ‘ಬಾಚಿಯೊಳಗಿನ ಕಲೆ’ ಎಂದು ಗುರುತಿಸುವ ರೀತಿ ಮೌಲಿಕವಾದದು. ಇಲ್ಲಿ ‘ಬಾಚಿಯೊಳಗಿನ ಕಲೆ’ ಎನ್ನುವ ಮಾತು ಮತ್ತೇ ನಮ್ಮನ್ನು ರೂಪ ಸ್ವರೂಪದ ಚರ್ಚೆಗೆ ಒಯ್ಯುತ್ತದೆ. ಬಾಚಿಯ ಕಲಾತ್ಮಕ ಬಳಕೆಯಿಂದ ಕಾಡು ಕಟ್ಟಿಗೆ ಕಲಾಕೃತಿಯಾಗಿ ರೂಪಗೊಳ್ಳುವಾಗ ಕಲೆ ಮುಂದೆ ಬಂದು ಕಟ್ಟಿಗೆಯ ಅಂಶ ಹಿಂದೆ ಸರಿಯುತ್ತದೆ. ಆದರೆ ಕಲಾಕೃತಿಗೆ ಮೂಲವಾದ ಕಟ್ಟಿಗೆಯನ್ನು ಸುಳ್ಳೆಂದು ಹೇಳಲಾಗುವುದಿಲ್ಲ. ಅಂದರೆ ಅದನ್ನು ನಿರೂಪವೆಂದು ಭಾವಿಸಲು ಸಾಧ್ಯವಾಗುವುದಿಲ್ಲ. ಯಾಕೆಂದರೆ ಒಂದೊಂದು ಕಟ್ಟಿಗೆಯ ಗುಣಧರ್ಮದ ಮೇಲೆ ಒಂದೊಂದು ಕಲಾಕೃತಿಯ ಭವಿಷ್ಯ ಅಡಗಿರುತ್ತದೆ. ಹೀಗಾಗಿ ನಾವು ಕಲಾಕೃತಿಯೊಂದಿಗೆ, ಕಲಾಕೃತಿಗೆ ಮಾಧ್ಯಮವಾದ, ನಿರೂಪಕ್ಕೆ ರೂಪವಾದ ಕಟ್ಟಿಗೆಯನ್ನು (ದೇಹ) ಉಪೇಕ್ಷಿಸಲಾಗದು. ಇಂಥಲ್ಲಿಯೇ ಬಾಚಿ ಕಾಯಕದ ಬಸವಯ್ಯ ನನಗೆ ಮುಖ್ಯವಾಗುವುದು. ಕಾರಣ ತನ್ನ ದಾರ್ಶನಿಕತೆಯ ಸತ್ಯದೊಂದಿಗೆ ವೃತ್ತಿ ನಿರತ ಸೃಷ್ಟಿ ಕ್ರಿಯೆಯ ಸಂಬಂಧಾತ್ಮಕ ಸತ್ಯವನ್ನು ಉಳಿಸಿಕೊಂಡು ಬಸವಯ್ಯ ಬದುಕುತ್ತಾನೆ. ತಿಂಥಿಣಿ ಮೌನೇಶ್ವರರ ಒಂದು ವಚನ ಇಲ್ಲಿ ಪ್ರಸ್ತುತವೆನಿಸುತ್ತದೆ. ‘ಬಡಿಗ ಕಮ್ಮಾರರು ಪೊಡವಿಗಧಿಕರ್ತರು ಬಡಿದು ಬತ್ತೀಸ ಆಯುಧವ ಮಾಡಿ ಸರ್ವರಿಗೆ ಕೊಡುವರಯ್ಯಾ ಬಸವಣ್ಣ’[2],‘ಏಳೇಳು ಲೋಕದ ದೇವತೆಗಳು ಉಳಿಯಿಂದಲಾದಾವು’ ಎನ್ನುವಲ್ಲಿ ತಮ್ಮ ಕಸುಬಿನ ಕಲಾತ್ಮಕ ಪರಂಪರೆಯನ್ನು ಸೃಷ್ಟಿ ಗುಣದ ಸಾಮರ್ಥ್ಯವನ್ನು ಕಟ್ಟಿಕೊಡುತ್ತಾರೆ. ಮರ, ಕಲ್ಲು, ಲೋಹ ಹೀಗೆ ಎಲ್ಲ ವಿಧದ ಮಾಧ್ಯಮದಲ್ಲೂ ಜಗತ್ತಿಗೆ ಬೇಕಾದ ದೇವಸಂಕುಲವನ್ನು ಈ ಪಾಂಚಾಳರು ಸೃಷ್ಟಿಸಿಕೊಡುತ್ತಾರೆ. ರೂಪ-ನಿರೂಪದ ಚರ್ಚೆಗೆ ಇವು ಮತ್ತಷ್ಟು ಹೊಳಪು ನೀಡುತ್ತವೆ. ಜಡವಸ್ತು ದೈವೀ ಸ್ವರೂಪದಲ್ಲಿಚಲನಶೀಲವಾಗುವ ನಿರೂಪಗೊಳ್ಳುವ ಕ್ರಿಯೆಯೊಳಗೆ ರೂಪದ ಸಾಕ್ಷಾತ್ಕಾರ ಎದ್ದು ಕಾಣುತ್ತದೆ. ಕಾರಣ ಕಣ್ಣೆದುರಿಗೆ ಕಾನುವ ಸ್ಥಾಪಿತ ದೈವಾಕೃತಿಯನ್ನು ಮುಟ್ಟಿ ಭಜಿಸುವ ಮಾಯೆ ಸತ್ಯವಾದದ್ದು. ಕ್ರಿಯೆ ರೂಪದಲ್ಲಿದ್ದರು ಭಕ್ತಿಯ ಕಾವು ನಿರೂಪವಾಗಿ ಮತ್ತೇ ದೈವೀ ಸಾಕ್ಷಾತ್ಕಾರದಲ್ಲಿ ಸ್ವರೂಪೀಕರಣಗೊಳ್ಳುವ ಸಾತತ್ಯವನ್ನು ಇಲ್ಲಿ ಕಾಣುತ್ತೇವೆ.
ಬಾಚಿ ಎನ್ನುವುದು ಜನಪದ ಬದುಕಲ್ಲಿ ವಿಶೇಷವಾಗಿ ಕೃಷಿ ಬದುಕಿನಲ್ಲಿ ವಿಶೇಷವಾಗಿ ಕೃಷಿ ಬದುಕಿನಲ್ಲಿ ಸೃಷ್ಟಿಯ ಸಂಕೇತ. ಇದನ್ನು ಬಳಸಿ ರೂಪವನ್ನು ಸ್ವರೂಪದ ನೆಲೆಯಲ್ಲಿ ಪಡೆಯುವುದು ಇನ್ನೊಂದು ಕಲೆ. ಈ ಬಳಕೆಯ ಜಾಣ್ಮೆ ಎಲ್ಲರಿಗೂ ಬರುವಂಥದಲ್ಲ.
ಆಶೆಯರಿತ ಬಾಚಿಯಲಿ ಭವಪಾಶವಿಲ್ಲದ ಜಂಗಮಕೆ ತೆತ್ತ
ರೋಷವಿಲ್ಲದ ಉಳಿಯಲಿ ನಿಜ ವಾಸವ ನೋಡಿ ಹುಗಿಲುದೆಗೆವುತ್ತ
ಭಾಷೆಗೆ ಊಣವಿಲ್ಲದ ಸದ್ಭಕ್ತರ ಆಶ್ರಯಕೆ
ನಿಜ ವಾಸವ ಮಾಡುವ ಕಾಯಕ
ಈ ಗುಣ ಬಾಚಿಯ ಬಸವಣ್ಣನ ನೇಮ[3]
………………………………………
ವಚನದ ಮೊದಲ ಸಾಲು ‘ಆಶೆಯರಿತ ಬಾಚಿಯಲಿ ಭವಪಾಶವಿಲ್ಲದ ಜಂಗಮಕೆ ತೆತ್ತ’ ಎಂದು ಇದೆ. ವಚನದ ಮುಂದಿನ ಸಾಲುಗಳ ಆಶಯವನ್ನು ಗಮನಿಸಿದರೆ ‘ಜಂಗಮಕೆ ತೆತ್ತ’ ಎನ್ನುವುದರ ಬದಲಾಗಿ ‘ಜಂಗಮ ಕೆತ್ತಿ’ ಎಂದಿರಬಹುದು. ಹಾಗಿದ್ದರೆ ಮಾತ್ರ ವಚನಕ್ಕೆ ಒಂದು ಪೂರ್ಣಾರ್ಥ ಪ್ರಾಪ್ತಿಯಾಗುತ್ತದೆ. ಬಾಚಿಯಲ್ಲಿ ಕೆತ್ತಿ ಉಳಿಯಿಂದ ಹುಗಿಲು (ತೂತು) ತೆಗೆದು ಸದ್ಭಕ್ತರಿಗೆ ಮನೆ ನಿರ್ಮಾಣ ಮಾಡುವ ಒಂದು ಕ್ರಿಯಾ ಸರಣಿ ವಚನದಲ್ಲಿದೆ. ಹೀಗಾಗಿ ‘ಜಂಗಮ ಕೆತ್ತಿ’ (ಸ್ವರೂಪಿಕರಿಸುವ ಕ್ರಿಯೆ) ಎನ್ನುವ ಪಾಠವೇ ಸರಿಯೆಂಬುದು ನನ್ನ ಅಭಿಪ್ರಾಯ. ಇದೂ ಅಲ್ಲದೆ ಹೊಸಪೇಟೆಯ ಕೊಟ್ಟೂರು ಸ್ವಾಮಿ ಮಠದ ಹಸ್ತಪ್ರತಿ ಭಂಡಾರದಲ್ಲಿರುವ ಕಟ್ಟಿನಲ್ಲಿ ‘ಆಸೆಯರಿತ ಬಾಇಯಲಿ ಭವ ಪಾಶವಿಲ್ಲದ ‘ಜಂತೆಯ ಕೆತ್ತಿ’ ಎನ್ನುವ ಪಾಠವಿರುವುದು ಗಮನಾರ್ಹ.
ಬಾಚಿಯ ಬಳಕೆ ಶಕ್ತಿ ಪ್ರಧಾನವಾದಂತೆ ಯುಕ್ತಿ ಪ್ರಧಾನವೂ ಅಹುದು. ಪುಣ್ಯಸ್ತ್ರೀ ಕಾಳವ್ವೆ ಹೇಳುವಂತೆ ‘ಕೈ ತಪ್ಪಿ ಕೆತ್ತಲು ಕಾಲಿಂಗೆ ಮೂಲ’. ಯುಕ್ತಿ ಶಕ್ತಿಗಿಂತ ಕ್ರಿಯೆಗೆ ಅರಿವು, ಏಕಾಗ್ರತೆ ಬಹುಮುಖ್ಯ ‘ಆಶೆಯರಿತ ಬಾಚಿ’ ಎನ್ನುವಲ್ಲಿ ಅದರ ಸ್ವಭಾವ ಜನ್ಯ ಬಳಕೆ ಎಂಬುದರ್ಥ.ಕಟ್ಟಿಗೆಯೊಳಗೆ ಮೂರ್ತಿಯನ್ನು ಚಿತ್ತದಲ್ಲಿ ಕಂಡು ಅದಕ್ಕೆ ಮುಕ್ಕುರಿಬಿದ್ದ ಹೊಲಸನ್ನು ನಯವಾಗಿ ತೆಗೆದು ಸ್ವರೂಪಿಕರಿಸಿಕೊಳ್ಳುವುದು. ವಚನದಲ್ಲಿ ಹೇಳುವಂತೆ ಮಿಕ್ಕಾದ ಹೊರಗಣ ತಿಗುಡಂ ಕೆತ್ತಿ, ‘ಹೊರಗೆ ಬಾಚಿಯಲಿ ಸವೆದೆ’ ‘ಒಳಗೆ ಉಳಿಯಲಿ ಸವೆದೆ’ ಎನ್ನುವ ಸಾಲುಗಳು ಕೃತಿ ಮೂಲಕ ಆಕೃತಿಯನ್ನು ಪಡೆದುಕೊಳ್ಳುವ ನೆಲೆಗಳನ್ನು ಗ್ರಹಿಕೆಗೆ ತರುತ್ತವೆ.
ಸ್ವಾಭಾವಿಕವಾಗಿ ಬಾಚಿಯ ಗುಣವೆಂದರೆ ದೊಡ್ಡ ದೊಡ್ಡ ದಿಮ್ಮೆಗಳನ್ನು ಹೊಳವು ಮಾಡಲು ಬಳಕೆಯಾಗುವುದು. ಅಂದರೆ ವಸ್ತುವಿನ ಹೊರಾವರಣದ ಸ್ವಚ್ಛತೆಗೆ ಉಪಯೋಗವಾಗುವಂಥದ್ದು. ಮುಂದಿನ ಹಂತ ಉಳಿಯ ಕೆಲಸ. ಇದು ವಸ್ತುವಿನ ಒಳಹೊರಗನ್ನು ನಯವಾಗಿಸುವ ಹುಗಿಲುದೆಗೆದು ಸೂಕ್ಷ್ಮೀಕರಿಸುವ ನಿರೂಪವನ್ನು ಸ್ವರೂಪೀಕರಿಸುವ ಕೆಲಸಕ್ಕೆ ಬಳಕೆಯಾಗುತ್ತದೆ. ಶಕ್ತಿ ಯುಕ್ತಿಗಳ ಸಮ್ಮಿಲನ ಸುಂದರಾಕೃತಿಗಳ ನಿರ್ಮಾಣ. ತನು ವಿಕಾರಗಳ ಸ್ವಚ್ಛತೆಗೆ ಬಾಚಿ ಉಪಯೋಗವಾದರೆಮನವಿಕಾರಗಳ ಸ್ವಚ್ಛತೆಗೆ ಉಳಿ ಉಪಯೋಗವಾಗುತ್ತದೆ.ತನು ಮನಗಳ ಸಾತತ್ಯತೆ ಶ್ರಮದ ಮುಖ್ಯಗುಣ. ‘ಭಾಷೆಗೆ ಊಣವಿಲ್ಲದ ಸದ್ಭಕ್ತರ ಆಶ್ರಯಕೆ’ ಅನ್ನುವ ವಚನದ ಸಾಲು ಇಂಥಲ್ಲಿ ವಿಶೇಷಾರ್ಥ ಪಡೆದುಕೊಳ್ಳುತ್ತದೆ. ಬಾಚಿ ಕಾಯಕದ ಬಸವಯ್ಯನ ನೇಮವೆಂದರೆ ‘ಗಳಿಕೆ’ ಅಲ್ಲ. ಅದು ಪರೋಪಕಾರದ ನೆಲೆಯದ್ದು. ಸತ್ಕರ್ಮ ಮಾರ್ಗದ್ದು. ಸತ್ಕರ್ಮಾನುಷ್ಠಾನ ಮಾರ್ಗದಿಂದಲೇ ಸಕಲ ಸಿದ್ಧಿ ಎಂಬುದು ವಿಶ್ವಕರ್ಮ ತಿಳುವಳಿಕೆ. ನೈಷ್ಕರ್ಮ ವಿಶ್ವಕರ್ಮದ ಗುರಿಯಲ್ಲ. ಸತ್ಕರ್ಮವೇ ಅದರ ಗುರಿ. ‘ಕರ್ಮಮಾರ್ಗ’ದಲ್ಲಿರುವ ತನುಮನಗಳಿಗೆ ‘ಕರ್ಮದ’ ಲೇಪವಿಲ್ಲ. ಹೀಗಾಗಿ ಸಮುದಾಯ ನಿಷ್ಠ ಜೀವನ ಪ್ರೀತಿಯನ್ನು ಅದು ಎತ್ತಿ ಹಿಡಿಯುತ್ತದೆ.ಬಸವಯ್ಯನ ವಚನಗಳುದ್ದಕ್ಕೂ ಇದೇ ತಾತ್ವಿಕತೆ ವಿಸ್ತರಿತವಾಗುತ್ತ ಹೋಗುತ್ತದೆ.
೧.ಕ್ರಿಯೆ ಜಡ,ಜ್ಞಾನ ಅಜಡ
ಈ ಸಂದರ್ಭದಲ್ಲಿ ಸಿದ್ಧರಾಮನ ಕರ್ಮಮಾರ್ಗ ನನಗೆ ಔಚಿತ್ಯಪೂರ್ಣವಾಗಿ ಕಾಣುತ್ತದೆ. ಪಾರಮಾರ್ಥ ಸಾಧನೆ ನೇಮವ್ರತ ಪೂಜೆಗಳಿಂದೇಕೆ ನಡೆಯಬೇಕು ಕರ್ತವ್ಯ ಕರ್ಮದ ಮೂಲಕ ಏಕೆ ನಡೆಯಬಾರದು ಎನ್ನುವ ಮನೋಧರ್ಮ ಸಿದ್ಧರಾಮನದು. ದುಡಿಮೆ ಮತ್ತು ಐಹಿಕ ವೃತ್ತಿಗಳು ಆತ್ಮೋದ್ಧಾರದ ದಾರಿಗಳಲ್ಲ ಎನ್ನುವ ಪಾರಂಪರಿಕ ತಿಳುವಳಿಕೆಗೆ ಬಸವಯ್ಯ ಮತ್ತು ಸಿದ್ಧರಾಮರು ಕಾಯಕದ ಮೂಲಕವೇ ಎದಿರೇಟು ಕೊಡುತ್ತಾರೆ. ಬಾಚಿಕಾಯಕದ ಬಸವಯ್ಯನಿಗೆ ಬಾಚಿ, ಉಳಿ, ಕೊಡತಿ, ಇಮಾರತಿಗಳು ಮುಖ್ಯವಾದರೆ ಸಿದ್ಧರಾಮನಿಗೆ ಹಾರಿ,ಗುದ್ದಲಿ, ಸಲಿಕೆ, ಕೆರೆಕಟ್ಟೆಗಳು ಮುಖ್ಯವಾಗುತ್ತವೆ. ಇವು ಇಚ್ಛಾಶಕ್ತಿ, ಜ್ಞಾನಶಕ್ತಿ,ಕ್ರಿಯಾಶಕ್ತಿಗಳ ಪ್ರತೀಕಗಳು.
ಈ ರೀತಿ ಸಿದ್ಧರಾಮ ಹಾರೆ, ಗುದ್ದಲಿ, ಸಲಿಕೆ ಹಿಡಿದು ಸೊನ್ನಲಿಗೆಯಲ್ಲಿ ಕೆರೆ, ಬಾವಿ, ಗುಡಿಗುಂಡಾರದ ನಿರ್ಮಾಣದಲ್ಲಿ ನಿರತನಾದ ‘ಒಡ್ಡನಾಗಿದ್ದ’. ಅಲ್ಲಮನ ಸಂಸರ್ಗದಿಂದಾಗಿ ಸಿದ್ಧರಾಮ ಕರ್ಮಮಾರ್ಗ ತೊರೆದು ಇಷ್ಟಲಿಂಗ ಧಾರಿಯಾಗಿ ಶಿವಯೋಗದಲ್ಲಿ ತೊಡಗಿದನೆಂದು ಸಿದಧರಾಮನ ಕುರಿತು ಬಂದ ಬರಹಗಳು ಹೇಳುತ್ತವೆ.
ಸಿದ್ಧರಾಮನ ಒಟ್ಟು ಮನೋಧರ್ಮವೇ ಶರೀರ ಕ್ರಿಯಾಶೀಲವಗಿರಬೇಕು ಪರೋಪಕಾರಿಯಾಗಿರಬೇಕು ಎನ್ನುವಂಥದ್ದು.‘ಶಿವಯೋಗಿಯ ಶರೀರಂ ವೃಥಾ ಸವೆಯಲಾಗದನು ಗೊಂಬನಿತು ಕಾಯಕಂ ನಡೆಯುತಿರಬೇಕು’ ಇಂಥ ಸಿದ್ಧರಾಮನನ್ನು ಅಲ್ಲಮ ‘ಲೋಹ ಸಂಗದಿ ಕಿಚ್ಚು ಬಡಿಹಡೆದುದೆಂಬಂತೆ ದೇಹ ಸಂಗದೊಳಾತ್ಮನಾಯಸಂಬಡುವಂತೆ’ ಎಂದು ತಿವಿಯುತ್ತಾನೆ. ಇದಕ್ಕೆ ಸಿದ್ಧರಾಮನು ಗಾಳಿಯ ಹುಡಿ ಹಿಡಿವುದೆ? ಎಂದು ಕೇಳುತ್ತಾನೆ. ಆಗ ಪ್ರಭು ಚದುರ ನಿನ್ನ ಸೃಷ್ಟಿಯೇ ಬೇರೆ ಅದಕೆ ಮೆಚ್ಚಿದೆನು ಎಂದು ಹೇಳಿ ಶ್ರೀಶೈಲದತ್ತ ಹೋಗುತ್ತಾನೆ. ಇವು ರಾಘವಾಂಕನ ಸಿದ್ಧರಾಮ ಚರಿತೆಯಲ್ಲಿ ಸಿಗುವ ಸಂಗತಿಗಳು. ಅಂದರೆ ಅಲ್ಲಮ ಇಲ್ಲಿ ಸಿದ್ಧರಾಮನ ಕರ್ಮಮಾರ್ಗವನ್ನು ಒಪ್ಪಿ ಮನ್ನಿಸಿ ಹೋಗುತ್ತಾನೆ.
ಆದರೆ ೧೫ನೇ ಶತಮಾನದ ನಂತರ ಬಂದ ವೀರಶೈವ ಪುನರುಜ್ಜೀವನ ಸಂದರ್ಭದ ಬರಹಗಳು ಸಿದ್ಧನ ಕರ್ಮಮಾರ್ಗವನ್ನು ನಿರಾಕರಿಸಿ, ಲಿಂಗದೀಕ್ಷೆ ತೊಡಿಸಿ ಆತ್ಮಮಾರ್ಗಿಯನ್ನಾಗಿ ಚಿತ್ರಿಸಿಕೊಡುತ್ತವೆ. ಪ್ರವೃತ್ತಿ ಪರ ವಿಚಾರಕ್ಕಿಂತ ನಿವೃತಿ ಪರ ವಿಚಾರಧಾರೆಯನ್ನು ಇವು ಬೆಳೆಸುತ್ತವೆ. ಸಾಂಸ್ಥೀಕರಣಗೊಂಡ ವೀರಶೈವವು ಮತ್ತೇ ವೈದಿಕ ಪ್ರಧಾನವಾದ ಆಲೋಚನೆ ಮತ್ತು ಆತ್ಮಮಾರ್ಗದ ಕ್ರಮಗಳನ್ನು ಅನುಸರಿಸಿದ್ದು ಇದಕ್ಕೆ ಬಹುಮುಖ್ಯ ಕಾರಣ ಎಂದು ಹೇಳಬಹುದು.
ಇಲ್ಲಿ ಕುತೂಹಲದಾಯಕ ಸಂಗತಿ ಎಂದರೆ ಶೈವ ಮೂಲಕ್ಷೇತ್ರವಾದ ಶ್ರೀಶೈಲದಿಂದ ಪ್ರೇರಣೆ ಪಡೆದು ಲೋಕಕಲ್ಯಾಣಾರ್ಥವಾಗಿ ಕರ್ಮಯೋಗದ ದೀಕ್ಷೆಯನ್ನು ತೊಟ್ಟ ಸಿದ್ಧರಾಮನನ್ನು ಆತ್ಮಮಾರ್ಗಿಯಾಗಿಸುವ ಒತ್ತಾಯದ ಪ್ರಸಂಗಗಳು. ಶೈವ ಮೂಲವಾದ ಮತಗಳಿಗೆ ರೂಪ-ಸ್ವರೂಪ ಬಹುಮುಖ್ಯವಾದ ವಿಚಾರ. ಜಡರ ನಡುವೆ ಇರಬೇಡವೆಂದು ಹೇಳಿದ ಅಲ್ಲಮ ಪಯಣಿಸುವುದು ಶ್ರೀಶೈಲಕ್ಕೆ. ಶ್ರೀಶೈಲ ಇಂದಿಗೂ ಶೈವ ಮೂಲದ ಪಂಚಾಚಾರ್ಯಪೀಠಗಳಲ್ಲೊಂದು (ವಿಶ್ವಕರ್ಮರ ಪಂಚಪೀಠಗಳಲ್ಲಿ ಇದೂ ಒಂದು). ಇಂಥ ಶೈವ ಮೂಲವಾದ ವಿವರಗಳು ಚರ್ಚೆಗೆ ಗ್ರಾಸವಾದಂಥವು. ಪ್ರಭುವಿನ ಶೈವ ಮೂಲದ ಬಗೆಗೆ ಡಾ. ಡಿ. ಆರ್. ನಾಗರಾಜ ಅವರು ಈಗಾಗಲೇ ಅಲ್ಲಮ ಪ್ರಭು ಮತ್ತು ಶೈವ ಪ್ರತಿಭೆ ಪುಸ್ತಕದಲ್ಲಿ ವಿಶೇಷ ಚರ್ಚೆ ನಡೆಸಿದ್ದು ಇಲ್ಲಿ ಗಮನಾರ್ಹ. ಹೀಗೆ ಶೈವ ಮೂಲವಾದ ಪರಂಪರೆಯೊಂದರ ನಾಯಕರನ್ನು ವೀರಶೈವ ಮೂಲವಾದ ಆತ್ಮಮಾರ್ಗಿಗಳನ್ನಾಗಿ ಗ್ರಹಿಸುವ ನೆಲೆಗಳ ಹಿಂದಿರುವ ಮನೋಧರ್ಮಗಳನ್ನು ಸೂಕ್ಷ್ಮವಾಗಿ ನೋಡುವುದು ಅಗತ್ಯವಿದೆ.
ಕೃಷಿ ಮಾಡಿ ಉಣ್ಣದೆ ಹಸಿವು ಪರಿಹರಿವಪರಿ ಇನ್ನೆಂತು ಕರ್ಮಯೋಗವ ಮಾಡದೆ ನಿರ್ಮಲ ಸುಚಿತ್ತವನರಿವ ಪರಿ ಇನ್ನೆಂತೋ ಬೇಯದ ಅಶನವನುಂಬ ಠಾವುವಾವದು ಹೇಳಾ ಕಪಿಲಸಿದ್ಧ ಮಲ್ಲಿಕಾರ್ಜುನ[4]
ನಿರ್ಮಲ ಕರ್ಮವದು ಸದ್ಗತಿಗೆ ಸಾಧನ ನೋಡಾ
ನಿರ್ಮಲ ಕರ್ಮವದು ಜ್ಞಾನಕ್ಕೆ ವರ್ಧನ ನೋಡಾ
ನಿರ್ಮಲ ಕರ್ಮವದು ಕಪಿಲಸಿದ್ಧ ಮಲ್ಲಿಕಾರ್ಜುನನ
ಕೂಡುವ ಕೂಟ ನೋಡಾ[5]
ಈ ಮೇಲಿನ ಎರಡೂ ವಚನಗಳು ಜ್ಞಾನದಿಂದಲೇ ಮುಕ್ತಿ ಜ್ಞಾನಕ್ಕೆ ಕರ್ಮದ ಅವಶ್ಯಕತೆ ಇಲ್ಲ ಎನ್ನುವ ಪಾರಂಪಾರಿಕ ತಿಳುವಳಿಕೆಯನ್ನು ಪ್ರಶ್ನಿಸುತ್ತವೆ. ಆದರೆ ಪ್ರಭುವಿನ ಮೂಲಕ ಸಿದ್ಧರಾಮನ ಈ ಕರ್ಮಮಾರ್ಗವನ್ನು ಖಂಡಿಸಿ ಜ್ಞಾನಮಾರ್ಗವನ್ನು ಆತ್ಮೋನ್ನತಿಯ ಮಾರ್ಗವನ್ನು ಎತ್ತಿಹಿಡಿವ ಚಿಂತನೆಗಳು ಸಿದ್ಧರಾಮನನ್ನು ಆತ್ಮಮಾರ್ಗಿಯನ್ನಾಗಿ ಸಾದರ ಪಡಿಸುತ್ತವೆ. ಸಿದ್ಧರಾಮನ ಸಮುದಾಯಮುಖಿ ಬದುಕನ್ನು ವ್ಯಕ್ತಿಮುಖಿ ಬದುಕನ್ನಾಗಿ ಚಿತ್ರಿಸುತ್ತವೆ. ಅಲ್ಲಮನ ಮೂಲಕ ಸಿದ್ಧರಾಮನನ್ನು ‘ಒಡ್ಡ’ ಎಂದು ಕರೆಯಿಸಿ ಆತನ ವೃತ್ತಿ ಬದುಕನ್ನು ಹಂಗಿಸುತ್ತವೆ.
‘ಆತು ಬಂದ ಸಮಸ್ತಭೋಗವ ನೋತುಭೋಗಿಸುತಿರ್ಪರಲ್ಲದೆ ಮಾತು ಮಾತಿಗೆ ವ್ಯಕ್ತಿಯುಂಟೆ ರಾಮ ಕೇಳೆಂದ’ ಎನ್ನುವ ಚಾಮರಸನ ಪ್ರಭುವಿನ ಮಾತುಗಳು ದಾನ ಧರ್ಮ ಮಾಡಿದರೆ ದೇವರು ಇಹದಲ್ಲಿ ಸುಖಸಂಪತ್ತನ್ನು ಕೊಡಬಹುದು. ಆದರೆ “ಮುಕ್ತಿ ದೊರೆಯದು” ಮುಕ್ತಿಬೇಕಾದರೆ ಏಕಾಂತದಲ್ಲಿ ಕಾರ್ಯ ಕಾರಣದ ಸಂಬಂಧವನ್ನು ಸೂಚಿಸಿ ಜೀವಪರಮರನು ಒಂದು ಮಾಡಬೇಕು ಎಂದು ಬೋಧಿಸುತ್ತಾನೆ. ರಾಘವಾಂಕ ಚಿತ್ರಿಸಿದ ಸಿದ್ಧರಾಮ ಕರ್ಮಮಾರ್ಗವೇ ಸರಿಯೆಂದು ವಾದಿಸಿದರೆ ಚಾಮರಸನ ಪ್ರಭು ಜ್ಞಾನಮಾರ್ಗದಿಂದಲೇ ಮುಕ್ತಿ ಎಂದು ಬೋಧಿಸುತ್ತಾನೆ. ಮಾನವರ ಉದ್ಧರಕ್ಕಾಗಿ ಹುಟ್ಟಿದ ಸಿದ್ಧರಾಮ ಮೋಕ್ಷ ಅಥವಾ ಆತ್ಮೋದ್ಧಾರವಷ್ಟೇ ತನ್ನ ಜೀವನದ ಗುರಿಯೆಂದು ಭಾವಿಸದೆ ಜನಹಿತಕ್ಕಾಗಿ ಕಾಯ ಸವೆಸಬೇಕೆಂಬ ಮನಸಿನವನೆಂಬುದು ಸ್ಪಷ್ಟ.
ಒಟ್ಟಿನಲ್ಲಿ ಬಾಚಿಕಾಯಕದ ಬಸವಯ್ಯ ಮತ್ತು ಸಿದ್ಧರಾಮನಂತಹ ಶ್ರಮ ಪ್ರಧಾನ ವಚನಕಾರರು ‘ಕ್ರಿಯೆ ಜಡ ಜ್ಞಾನ ಅಜಡ’ ಎನ್ನುವ ಪರಿಕಲ್ಪನೆಯನ್ನು ಮೀರುವುದು ಮತ್ತು ಮುರಿದು ಕಟ್ಟುವುದು ಪ್ರಮುಖ ವಿಚಾರ. ಇಲ್ಲೆಲ್ಲ ರೂಪ ನಿರೂಪ ಸ್ವರೂಪದ ಸಾತತ್ಯವೇ ಮುಖ್ಯವಾಗಿ ಕಾಣುತ್ತದೆ ಹೊರತು ರೂಪವಿಲ್ಲದ ನಿರೂಪವಲ್ಲ. ಬಾಚಿ ಕಾಯಕದ ಬಸವಯ್ಯಗೆ ಉಳಿ, ಬಾಚಿ, ಕೊಡತಿ, ಪ್ರಧಾನವಾದರೆ ಸಿದ್ಧರಾಮನಿಗೆ ಗುದ್ದಲಿ, ಹಾರೆ, ಸಲಿಕೆಗಳು ಮುಖ್ಯವಾಗುತ್ತವೆ. ಈ ಆಯುಧಗಳು ಪಾರಮಾರ್ಥಿಕಾರ್ಥದಲ್ಲಿ ಹಲವು ಅರ್ಥಸಾಧ್ಯತೆಗಳನ್ನು ಕಟ್ಟಿಕೊಟ್ಟರೂ ಅವುಗಳ ಮೂಲ ರೂಪವನ್ನು ನಿರೂಪಗೊಳಿಸಲು ಸಾಧ್ಯವಿಲ್ಲ. ಇಂಥ ಕಸುಬು ಪ್ರಧಾನ ಸಂಸ್ಕೃತಿಯಿಂದ ಬಂದ ವಚನಕಾರರ ವಚನಗಳನ್ನು ಗಮನಿಸಿದಾಗ ಆತ್ಮಮಾರ್ಗಕ್ಕಿಂತ ಕರ್ಮಮಾರ್ಗಕ್ಕೆ ಹೆಚ್ಚು ಒತ್ತಿರುವುದು ಕಾಣುತ್ತದೆ. ಅಲ್ಲದೆ ಸಾಧಕನ ಹಾದಿಯಲ್ಲಿರುವ ಶ್ರೇಣೀಕರಣವನ್ನು ಕಟುವಾಗಿ ಟೀಕಿಸುವ ಸಂದರ್ಭಗಳು ಸಿಗುತ್ತವೆ.

ಕಪಿಲಸಿದ್ಧ ಮಲ್ಲಿಕಾರ್ಜುನ[6]
ಭಕ್ತರಲ್ಲಿ ಅವರ ಸಾಧನಾ ಮಾರ್ಗದಲ್ಲಿದ್ದ ಶ್ರೇಣೀಕರಣವನ್ನು ಈ ವಚನ ಸೂಕ್ಷ್ಮವಾಗ ಟೀಕಿಸುತ್ತದೆ. ಭಕ್ತನೊಬ್ಬನ ಸಾಧನೆ ಸಿದ್ಧಿಗಳನ್ನು ಷಟಸ್ಥಲ ಮಾನದಂಡದ ಮೂಲಕ ಅಳೆಯುವ ರೀತಿಯನ್ನು ಪ್ರಶ್ನಿಸುತ್ತದೆ. ಇಂಥ ಸಾಂಸ್ಥಿಕ ಸ್ವರೂಪದ ಧಾರ್ಮಿಕ ಆಕೃತಿಗಳನ್ನು ದುಂಡಾಗಿ ಗ್ರಹಿಸದೆ ವೀರಶೈವದ ತಾತ್ವಿಕ ಚೌಕಟ್ಟಿನ ಹೊರಗಿಟ್ಟು ಗ್ರಹಿಸಿದಾಗ ಶ್ರಮಿಕ ವರ್ಗದ ವಚನಕಾರರ ತಾತ್ವಿಕಾಕೃತಿಗಳು ನಮಗೆ ಭಿನ್ನ ರೀತಿಯಲ್ಲಿ ಮುಖಾಮುಖಿಯಾಗುತ್ತವೆಂಬುದು ಗಮನಾರ್ಹ.
೩
ರಸಸಿದ್ಧಾಂತದ ಹಿನ್ನೆಲೆಯಲ್ಲಿ ರೂಪ ಮತ್ತು ನಿರೂಪದ ಜೋಡಿ ಪರಿಕಲ್ಪನೆಗಳನ್ನು ಬಿಡಿಸಿದರೆ ಬಸವಯ್ಯನ ತಾತ್ವಿಕ ಭಿತ್ತಿಯನ್ನು ಇನ್ನಷ್ಟು ಅರ್ಥಮಾಡಿಕೊಳ್ಳಬಹುದೆನಿಸುತ್ತದೆ. ಭಾರತೀಯ ಕಾವ್ಯ ಮೀಮಾಂಸೆಯಲ್ಲಿ ರಸಕ್ಕೆ ಬಹುಮುಖ್ಯವಾದ ಸ್ಥಾನವಿದೆ. ಹಾಗೆ ರಸ ಸಿದ್ಧಾಂತಗಳಿಗೂ, ಶೃಂಗಾರ ರಸಕ್ಕೂ ಅಂತರ್ಗತ ಸಂಬಂಧವಿದೆ. ಶೃಂಗಾರವೇ ಭಕ್ತಿ ರಸಕ್ಕೆ ಮೂಲ ಎನ್ನುವ ಮಾಹಿತಿಯನ್ನು ಮುಂದಿಟ್ಟುಕೊಂಡಾಗ ಈ ದ್ವಂದ್ವಗಳು ಸ್ಪಷ್ಟವಾಗುತ್ತವೆ. ಇಲ್ಲಿ ಶರೀರ ಅಥವಾ ಮನೆ ಅಥವಾ ಹೆಣ್ಣು ಇಂಥ ಭೌತಿಕ ಸಂರಚನೆಗಳು ದಿವ್ಯವನ್ನು ಸ್ವೀಕರಿಸುವ ಮಾಧ್ಯಮಗಳು. ದೇಹದ ರಸಸ್ಥಿತಿ, ಕಾವ್ಯದ ರಸಾನುಭವ, ದೈವದ ಆನಂದಾನುಭವ ಇವೆಲ್ಲ ಒಂದೇ ಪಾತಳಿಯವು. ಸಂಭೋಗದ ಉತ್ಕಟ ಸ್ಥಿತಿಯಲ್ಲಿ ದೇಹ ಎರಡಿದ್ದರೂ ಒಂದೇಯಾಗಿ ಕಾಣುವ ಪರಿಯಂತೆ ಐಹಿಕ ವಾಸ್ತವಸ್ಥಿತಿಯಾಗಿಯೂ ಸಾಂಕೇತಿಕಗೊಳ್ಳುತ್ತದೆ. ನಿಜಕ್ಕೂ ಸಂಕೇತಕ್ಕೂ ಬಸವಯ್ಯನಲ್ಲಿ ವ್ಯತ್ಯಾಸವಿಲ್ಲ. ಪರಸ್ಪರ ಮಿಲನದಿಂದುಂಟಾಗುವ ರಸದ ಪರಿಯಂತೆ ಈ ಸಂಕೇತ-ವಾಸ್ತವಗಳು ಒಂದರೊಳಗೊಂದು ಇಂಬಿಲ್ಲದಂತೆ ಬೆರೆತು ಹೋದಾಗ ರಸ ಹುಟ್ಟುತ್ತದೆ. ಅದಕ್ಕಾಗಿಯೇ ಬಸವಯ್ಯನಂತಹ ಭಕ್ತಕವಿಗಳಲ್ಲಿ ದೇಹಾನುಭವದ ವಾಸ್ತವ ದೈವಾನುಭವದ ಜೊತೆಗೆ ಕರಗಿದ್ದು ಕಾಣುತ್ತದೆ. ದೈವಾನುಭವವೆಂಬುದು ಒಂದು ಅತಿಮಾನುಷ ಅಥವಾ ಅಗಮ್ಯ ಕಲ್ಪನೆಯಲ್ಲ. ಅದೊಂದು ವಾಸ್ತವ ಕಲ್ಪನೆ. ಅದೊಂದು ಸ್ವಾನುಭವ. ಅದೊಂದು ರಸಾನುಭವ. ಶೃಂಗಾರ ಪ್ರಣೀತ ಭಕ್ತಿಕಾವ್ಯದ ಅಂತರಾತ್ಮವೇ ರಸ. ಹೀಗಾಗಿ ಭಕ್ತನಲ್ಲಿ ಹಾಗೂ ಭಕ್ತಿಕಾವ್ಯದಲ್ಲಿ ನಾದಮಯತೆ, ನಾಟ್ಯಮಯತೆ, ವಿಲಾಸ, ವಿಜೃಂಭಣೆಗಳು ಕಾಣಿಸಿಕೊಳ್ಳುತ್ತವೆ. ಭಕ್ತ ಸತಿಯಾಗುವ ದೇವ ಪತಿಯಾಗುವ ಸಂಗತಿಗಳೂ ಬೇರೂರುತ್ತವೆ. ವಿಚಿತ್ರವೆಂದರೆ ಬಸವಯ್ಯನಂತಹ ಕಸುಬುದಾರ ವಚನಕಾರರಲ್ಲಿ ಈ ಹೆಣ್ತನದ ಭಾವ ಪ್ರಶ್ನಾರ್ಥವಾಗುತ್ತದೆ. ಲಿಂಗ ಗಂಡಾದ ಪರಿ ಭಕ್ತ ಹೆಣ್ಣಾದ ಪರಿ ಎಂತೋ ಎನ್ನುವ ಉದ್ಗಾರಗಳು ಕಾಣಿಸಿಕೊಳ್ಳುತ್ತವೆ. ಕಾರಣ ಅದ್ವಯ ಸ್ಥಿತಿ ಇಂಥ ಶರಣರ ತಾತ್ವಿಕ ಭಿತ್ತಿಯಾಗಿರುತ್ತದೆ. ಶೃಂಗಾರ ಪ್ರಣೀತ ಭಕ್ತಿ ಕಾವ್ಯದ ಈ ಪ್ರೇಯಸಿ ಭಾವ ವೈಷ್ಣವ ಭಕ್ತಿ ಕಾವ್ಯಗಳಲ್ಲಿ ಉತ್ತುಂಗಕ್ಕೇರಿದ್ದನ್ನು ಕಾಣುತ್ತೇವೆ. ಶೃಂಗಾರ ದೇಹದ ಉನ್ಮತ ಸ್ಥಿತಿಯನ್ನು ಪ್ರತಿಮಿಸಿದರೆ ಭಕ್ತಿ ಮನಸ್ಸಿನ ಉನ್ಮತ್ತತೆಯನ್ನು ಆರಾಧಿಸುತ್ತದೆ. ಒಂದು ಹಂತದಲ್ಲಿ ಇವೆರಡೂ ಒಂದಾಗುತ್ತವೆ ಕೂಡಾ.
ದೇವ ವಿಶ್ವನಿಯಂತ್ರಕ ಎನ್ನುವ ಪಾರಂಪರಿಕ ಪರಿಕಲ್ಪನೆಯನ್ನು ಮುರಿದು ದೇವ ಮನುಷ್ಯನ ಖಾಸಗಿ ವಾಸ್ತವ ಎಂಬ ನಿಲುವನ್ನು ಬಸವಯ್ಯನಂತಹ ಶರಣರಲ್ಲಿ ಕಾಣುತ್ತೇವೆ. ಇಷ್ಟದೈವದ ಈ ರೂಪೀಕರಣ ದೈವದ ಶೃಂಗಾರೀಕರಣಕ್ಕೆ ದಾರಿ ಮಾಡಿತು. ಈ ಶೃಂಗಾರಕ್ಕೆ ಮೂಲಸ್ಥಾಯಿ ವಿರಹ. ವಿರಹದ ಭಯವಿರದಿದ್ದರೆ ಸಂಯೋಗಕ್ಕೆ ಸಂಭ್ರಮಬಾರದು. ಭಕ್ತಿ ಕಾವ್ಯದ ಮೂಲ ಬೇರು ಈ ತಲ್ಲಣ. ದೇವರ ಈ ಮಾನವೀಕರಣ (ಸ್ವರೂಪೀಕರಣ) ನೆಲೆ ಮಾನುಷ ಪ್ರೇಮದ ಎಲ್ಲ ವ್ಯವಹಾರಗಳನ್ನು ಮೈಗೂಡಿಸಿಕೊಂಡಂಥದ್ದು ಈ ಮಾನವೀಕರಣ ನೆಲೆ ಭಕ್ತಿಕಾವ್ಯದ ಮಹತ್ವದ ಸಾಧನೆಯೂ ಹೌದು.

ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೪. ಬಸವಯ್ಯನ ವಚನಗಳಲ್ಲಿ ಶರೀರ ಮೀಮಾಂಸೆ
೧. ಶೈವ ತಾಂತ್ರಿಕ ಪಂಥಗಳ ಹಿನ್ನೆಲೆ
ದೇಹದ ಬಗ್ಗೆ ದಾರ್ಶನಿಕ ಮಾರ್ಗಗಳಲ್ಲಿ ಹಲವಾರು ರೀತಿಯ ಚರ್ಚೆಗಳು ನಡೆದಿವೆ. ಶರೀರ ಸಂದೇಹಿ ಅಥವಾ ವ್ಯಾಮೋಹಿ ನೆಲೆಗಳಲ್ಲಿ ಈ ಚರ್ಚೆ ವಿಸ್ತೃತಗೊಂಡಿದೆ. ಈ ಶರೀರದ ಮೀಮಾಂಸೆ ಸಮಾಜ ಮೀಮಾಂಸೆ ಆದಂತೆ ಸೌಂದರ್ಯ ಮೀಮಾಂಸೆಯೂ ಹೌದು. ಬಾಚಿಕಾಯಕದ ಬಸವಯ್ಯನಲ್ಲಿ ಶೈವ ತಾಂತ್ರಿಕ ಪರಿಭಾಷೆಗಳು ಹೇರಳವಾಗಿ ಬಳಕೆಯಾಗುತ್ತವೆ. ದೇಹವನ್ನು ಮನೆ, ರಥ, ಕುಂಡಲಿನಿ ಚಕ್ರ, ಕಮಲ, ಪದ್ಮಗಳಿಗೆ ಹೋಲಿಸಿ, ದೇಹಚಕ್ರಗಳ ವಿಷಯ ಸುಖಗಳಲ್ಲಿ ವ್ಯಕ್ತಿಯು ಬಳಸಿ ಬ್ರಹ್ಮಚಾರಿಯಂತಿರಬೇಕೆನ್ನುವ ತಾತ್ವಿಕತೆಯನ್ನು ಕಟ್ಟಿಕೊಡುತ್ತಾನೆ. ಮೇಲಿಂದ ಮೇಲೆ ಬರುವ ಕಮಲದ ಹೂವಿನ ಬಳಕೆ,ದಳಗಳ ವಿಕಾಸ, ಸೃಷ್ಟಿ ಮತ್ತು ಅದರ ವಿಕಸನಶೀಲ ಪ್ರವೃತ್ತಿಗಳು ಉನ್ನತ ದಾರ್ಶನಿಕ ಪ್ರತಿಮೆಗಳಾಗಿ ಬೆಳೆಯುತ್ತವೆ. ಅಭಿನವಗುಪ್ತನಂಥ ಶೈವ ತಂತ್ರ ಪಿತಾಮಹನಲ್ಲಿ ಕಾಣುವ ಈ ಪರಿಕಲ್ಪನೆಗಳು ಶರೀರವು ನಿಜ ಮತ್ತು ನಿಗೂಢಗಳ ಅಡಗುತಾಣ ಎನ್ನುವ ಜೀವನಾದರ್ಶಗಳಿಂದ ಬಂದಂಥವು.
ಈ ತಾತ್ವಿಕತೆ ಬೆಳೆಯುವುದೇ ಜಗತ್ತು ಸತ್ಯ ಎನ್ನುವ ಪರಿಕಲ್ಪನೆಯೊಂದಿಗೆ. ಭೌತವಾದಿಗಳು, ಸಾಂಖ್ಯರು, ತಾಂತ್ರಿಕರು, ಇದೇ ತತ್ವದ ಪ್ರತಿಪಾದಕರು. ಈ ಜಗತ್ ಸತ್ಯವೇ ಅವ್ಯಕ್ತವಾದುದಕ್ಕೆಲ್ಲಾ ಮೂಲ. ಈ ಪ್ರಕೃತಿ ನಿತ್ಯ ಮತ್ತು ಪರಿವರ್ತನಶೀಲವಾದುದು. ಪ್ರತ್ಯಕ್ಷ ಪ್ರಮಾಣದಿಂದ ಮಾತ್ರ ಏನನ್ನಾದರೂ ಉಮಟು ಮಾಡಲು ಸಾದ್ಯ. ಇಲ್ಲದಿರುವುದರಿಂದ (ನಿರೂಪ) ಏನೂ ಹುಟ್ಟಲು ಸಾಧ್ಯವಿಲ್ಲ. ಭಾವ ಸ್ಥಿರವಾದರೆ ಅದಕ್ಕೆ ಕಾರಣವಾಗುವ ಭೌತಿಕವೂ ಸ್ಥಿರ. ಭೌತಿಕ ವಸ್ತುಗಳು ಭೌತಿಕ ಪದಾರ್ಥಗಳಿಂದಲೇ ಸೃಜಿಸುತ್ತವೆ. ಬಸವಯ್ಯನು ಬಾಚಿ ಮತ್ತು ಕಟ್ಟಿಗೆಗಳಂಥ ‘ಘನ’ವಸ್ತುಗಳಿಂದ ಮೂರ್ತ ಅರಿವಿನ ಆವರಣವನ್ನು ಸೃಷ್ಟಿಸಿದಂತೆ. ವ್ಯವಸಾಯ ಮತ್ತು ಮಾತೃಪ್ರಧಾನ ಸಂಸ್ಕೃತಿಗಳ ಮೂಲವಾದ ತಂತ್ರವಾದದಲ್ಲಿ ಪ್ರಕೃತಿಯೇ ಪ್ರಧಾನ. ಪುರುಷನಿಗೆ ಅಲ್ಲಿ ಎರಡನೆಯ ಸ್ಥಾನ. ಸ್ತ್ರೀ ಪುರುಷರ ಸಂಯೋಗದಿಂದ ಮಾತ್ರ ಸೃಷ್ಟಿ ಕ್ರಿಯೆ ಸಾಧ್ಯ ಎನ್ನುವ ತತ್ವ ಇಲ್ಲಿ ಪ್ರಮುಖ.
೨. ಶಿವ-ಶಿವೆಯರ ಸಂಬಂಧ
ಸೃಷ್ಟಿ-ಸೃಷ್ಟಿಕರ್ತನ ಸ್ವರೂಪ, ಜೀವ ಶಿವರ ಸಂಬಂಧ ಕುರಿತು ಹಲವಾರು ವಚನಕಾರರು ಮಾತನಾಡಿದ್ದಾರೆ. ಶಿವಶರಣರಲ್ಲೂ ಈ ಶಿವ-ಶಕ್ತಿಯರ ಸಂಬಂಧವೇ ಸೃಷ್ಟಿಗೆ ಮೂಲವಾಗಿ ಕಾಣುತ್ತದೆ. ನಾಥ ಪಂಥಗಳಂಥ ಪ್ರಮುಖ ಶೈವತಾಂತ್ರಿಕ ಪಂಥಗಳಲ್ಲೂ ಇದು ಎದ್ದುಕಾಣುತ್ತದೆ. ಈ ಪಂಥದವರು ದ್ವೈತಾದ್ವೈತದ ವಿಲಕ್ಷಣವಾದಿಗಳೆಂದು ತಮ್ಮನ್ನು ಗುರುತಿಸಿಕೊಳ್ಳುತ್ತಾರೆ. ಅದೊಂದು ಸಮತತ್ವ. ಶಿವಶಕ್ತಿಯರ ಅವಿನಾಭಾವ ಸಂಬಂಧದಲ್ಲಿ ಶಕ್ತಿ ಜಗತ್ಕರ್ತೃವೆ ಎಂಬುದು ವಿಶೇಷವಾಗಿ ನಾಥ ಪಂಥದ ನಂಬಿಕೆ. ಇಂಥ ಅವಿಚ್ಛಿನ್ನತೆಯನ್ನು ಕುರಿತು ಕಾಡಸಿದ್ದೇಶ್ವರನ ವಚನವೊಂದು ಹೀಗೆ ಹೇಳುತ್ತದೆ. ‘ಆದಿ ಅನಾದಿಯಿಂದತ್ತತ್ತವಾದ ನಿರಾಕಾರ ಪರವಸ್ತು ತನ್ನ ಸ್ವರೂಪವ ತಾನರಿಯದೆ ಅನಂತ ಕಲ್ಪಾಂತರವಿರ್ದು ತನ್ನ ಸ್ವಲೀಲೆಯಿಂದ ತಾನೇ ಜಗತ್ಸೃಷ್ಟಿ ನಿಮಿತ್ತವಾಗಿ ನೆನಹು ದೋರಲು ನೆನಹೇ ನಿರ್ಧಾರವಾಗಿ ಚಿತ್ತೆನಿಸಿತ್ತು. ಆ ಚಿತ್ತಿನಿಂದ ಚಿನ್ನಾದ ಚಿದ್ಬಿಂದು ಚಿತ್ಕಳೆಗಳೊಗೆದವು, ಎನ್ನುವಲ್ಲಿ ಶಕ್ತಿ ಮತ್ತು ಅವಳ ಸೃಷ್ಟಿ ಕ್ರಿಯೆಯ ವಿವರಗಳನ್ನು ಕಾಣಬಹುದು.
ತಂತ್ರಶಾಸ್ತ್ರ ಹಾಗೂ ಕಾವ್ಯಮಾರ್ಗಗಳೊಂದಿಗೆ ಸಂವಾದ ನಡೆಸುವ ಎಲ್ಲ ಅನುಭಾವಿ ಕವಿಗಳೂ ತಾಂತ್ರಿಕ ನಿಗೂಢತೆಯ ಪ್ರತಿಮೆಗಳನ್ನು ಲೌಕಿಕದ ವಾಸ್ತವಕ್ಕೆ ಸಾಧಾರಣೀಕರಿಸುತ್ತಾರೆ. ಭಕ್ತಿ ಕಾವ್ಯದ ಮುಖ್ಯನೆಲೆಯಲ್ಲಿಯೇ ತಳಮಳ. ಬೇಧ ಸ್ಥಿತಿಯ ಅರ್ಹತೆಯಲ್ಲೆ ಭಕ್ತಿಕಾವ್ಯದ ಹುಟ್ಟು ಕಂಡುಬರುತ್ತದೆ. ತನಗಿಂತ ಭಿನ್ನವಾದ ವಿಶಿಷ್ಟವಾದ ಇನ್ನೊಂದು ವಾಸ್ತವದ ಕಡೆಗೆ ಹೋಗಿ ಅದರೊಳಗೇ ಲೀನವಾಗುವ ಪರಿಯಲ್ಲೇ ಭಕ್ತಿಕಾವ್ಯದ ಗುಣಾತ್ಮಕತೆ ಇರುವುದು. ಬಸವಯ್ಯನಲ್ಲಿ ಈ ಗುಣ ಪ್ರಧಾನವಾಗಿ ಕಂಡುಬರುತ್ತದೆ. ದೇಹ, ರಥ, ಮನೆಯ ಕಲ್ಪನೆಗಳ ಮೂಲಕ ಮಹಾಮನೆ ಮಹಾಘನಗಳಲ್ಲಿ ಲೀನವಾಗುವ ಅಂದರೆ ವಿಶ್ವಾತ್ಮಕವಾಗುವ ಹಂಬಲವನ್ನು ಕಾಣುತ್ತೇವೆ. ‘ನೆನಹು ನೆಲೆಗೊಂಡಾತ’ ‘ಮೂಲದ ಕೀಲ ಸಂಹರಿಸಿದ ನಿಂದ ನಿಸ್ಸೀಮ ಶರಣರೇ ಬಲ್ಲರು’ ‘ಅನುವಾಗಿ ನಿಂದು ನೋಡುವ ಸುಳುಹು ಬೆಳಗು ತಾನೆ’ ಬಸವಯ್ಯನ ವಚನದ ಈ ತುಣುಕುಗಳು ದೇಹದ ಇರುವಿಕೆಯ ಮೂಲಕವೇ ದಿವ್ಯಜ್ಞಾನವನ್ನು ಪಡೆಯಬೇಕೆನ್ನುವ ಭೌತವಾದಿ ತತ್ವಗಳನ್ನೇ ಪ್ರತಿಪಾದಿಸುತ್ತವೆ ಎನಿಸುತ್ತದೆ.
೩.ವಿಶ್ವಕರ್ಮ ದಾರ್ಶನಿಕತೆ
ಬಾಚಿಕಾಯಕದ ಬಸವಯ್ಯನ ಸಮಕಾಲೀನನೂ ಮತ್ತು ವಿಶ್ವಕರ್ಮ ಕುಲದವನೂ ಅಕ್ಕಸಾಲಿಗ ವೃತ್ತಿಯವನೂ ಆದ ಹಾವಿನಹಾಳ ಕಲ್ಲಯ್ಯನಲ್ಲೂ ಶಕ್ತಿಯ ಸ್ವರುಪವನ್ನೇ ಪ್ರಧಾನವಾಗಿ ಕಾಣುತ್ತೇವೆ.
ಬಯಲು ಮೊಳಗಿ ಮಳೆ ಸೃಜಿಸಿ ಆ
ಬಯಲು ಮಳೆಯನೊಡಗೂಡಿ
ದೃಷ್ಟವಾಗಿಪ್ಪ ವಾಲಿಗಲ್ಲಾಗಿ ತೋರಿದಂತೆ
ನಿಮ್ಮ ನೆನೆಹೇ ನಿಮಗೆ ಶಕ್ತಿಯಾಯಿತ್ತಲ್ಲಾ
ಆ ನಿಮ್ಮಿಬ್ಬರ ಸಮರತಿಯೇ ನಿಮಗೆ ಅಖಂಡವೆಂಬ
ನಾಮ ಸೂಚನೆಯಾಯಿತ್ತಲ್ಲಾ
ಮಹಾಲಿಂಗ ಕಲ್ಲೇಶ್ವರಾ ನಿಮ್ಮ ಆದಿಗೆ
ಇದೇ ಪ್ರಥಮವಾಯಿತ್ತಲ್ಲಾ[1]
ಇಡೀ ವಚನವೂ ಒಂದು ಮೂರ್ತಾಕೃತಿಯನ್ನು ಕಟ್ಟಿಕೊಡುತ್ತದೆ.ರೂಪದೊಂದಿಗೆ ಸೇರುವ ನಿರೂಪ ಸ್ವರೂಪೀಕರಣಗೊಳ್ಳುವ ಪ್ರಕ್ರಿಯೆಯನ್ನು ವಚನದಲ್ಲಿ ಕಾಣುತ್ತೇವೆ. ಸಣ್ಣ ಸಣ್ಣ ನೀರಿನ ಹನಿಗಳು ಸೇರಿ ಅಲಿಕಲ್ಲಾಗುವಂತೆ ಶಿವನ ನೆನಹೇ ಶಕ್ತಿರೂಪವನ್ನು ಧರಿಸಿ ಅದೇ ಸೃಷ್ಟಿರಚನೆಯಲ್ಲಿ ಮುಂದಾಯಿತು. ‘ಬೀಜ ವೃಕ್ಷದಂತೆ ನೀನಿಪ್ಪೆಯಯ್ಯ ನಿರಾಕಾರವೇ ಮೂರ್ತಿಯಾಗಿ, ಮೂರ್ತಿಯೇ ಸಾಕಾರವಾಗಿ ಎನ್ನುವ ಸಿದ್ಧರಾಮನ ಮಾತಿನಂತೆ ನಿರಾಕಾರ ಸಾಕಾರಗಳ ಈ ಸಲ್ಲೀಲೆಯನ್ನು ಶಿವ ಅನಾದಿ ಕಾಲದಿಂದಲೂ ನಡೆಸಿಕೊಂಡು ಬಂದಿದ್ದಾನೆ. ಲೀಲೆಯಾದೊಡನೆ ಉಮಾಪತಿ ಲೀಲೆ ತಪ್ಪಿದೊಡನೆ ಸ್ವಯಂಭೂ ಎನ್ನುವ ಮಾತಿನಂತೆ ಶಿವ ಮತ್ತು ಸೃಷ್ಟಿಯರ ಸಂಬಂಧವನ್ನು ಕಾಣಬಹುದು. ಇಂಥ ನಿರಂಜನ ಬ್ರಹ್ಮದಿಂದ ಓಂಕಾರ ಚಿನ್ನಾದ ಚಿದ್ಬಿಂದು ಚಿತ್ಕಳೆಗಳು ಹುಟ್ಟಿ ಸೃಷ್ಟಿ ವಿಸ್ತಾರವಾಗುತ್ತವೆ. ಶಿವ ಸಮಷ್ಟಿ ವಸ್ತುಗಳ ವಿಸ್ತಾರಕನಾದರೂ ಕೊನೆಗೆ ಅವೆಲ್ಲ ಶಿವಮಯವಾಗೇ ಉಳಿಯುತ್ತವೆ. ಶರಣರ ಸೃಷ್ಟಿಯಲ್ಲಿ ಶಿವನಲ್ಲದೇ ಬೇರೇನೂ ಕಾಣಲಾರದು. ಹೀಗಾಗಿ ಎಲ್ಲ ಜೀವರುಗಳೂ ಕೂಡ ಶಿವನ ಅಂಶದಿಂದ ಹುಟ್ಟಿದವರು. ಇದನ್ನೇ ‘ಅಂಗ’ ಎಂದು ಗುರುತಿಸಬಹುದು. ಅಂಗವು ಅವಿದ್ಯೆಯ ಪ್ರಭಾವದಿಂದ ತನ್ನ ಸ್ವರೂಪವನ್ನು ಮರೆತು ಜೀವರುಗಳಾಗಿ ಪರಿಣಮಿಸುತ್ತದೆ. ಈ ಅಂಗ ದೀಕ್ಷೆ ಪಡೆದು ತನ್ನ ಸಾಧನೆಯಿಂದ ಅಪೂರ್ನತ್ವವನ್ನು ಕಳಕೊಂಡು ಲಿಂಗಾಂಗ ಪಡೆಯುತ್ತದೆ. ಇದೇ ಲಿಂಗಾಂಗ ಸಾಮರಸ್ಯ.
‘ಚಿನ್ನದಿಂದಲಾದ ಹಲವು ಬಂಗಾರವಳಿದು ಕರಗಿದರೆ ಮುನ್ನಿನ ಚಿನ್ನವೇ ಆದಂತೆ’ ‘ಉದಕದಿಂದಾದ ವಾರಿದಿಕಲ್ಲು ಕರಗಿ ಮುನ್ನಿನ ಉದಕವೇ ಆದಂತೆ’ ಎನ್ನವ ಮಾತಿನಲ್ಲಿ ರುಪಭೇದವಿದೆಯೇ ಹೊರತು ಸ್ವರೂಪ ಭೇದವಿಲ್ಲ.
ಕರ್ಪೂರದ ಕಳ್ಳನ ಹುಲ್ಲಿನಲ್ಲಿ ಕಟ್ಟಿಸಲು
ಅಗ್ನಿಯೆಂಬ ಹಿತವು ಬಂದು ಬಿಡಿಸಲು
ಪಾಶಬೆಂದು ಕಳ್ಳ ತನ್ನಲ್ಲಿಯೇ ಅಡಗಿದನು
ಬಯಲ ಶರಣಂಗೆ ಬಯಲಪಾಶ ಬಂದು ಕಟ್ಟಿರಲು
ಬಯಲ ಲಿಂಗ ಬಂದು ಬಿಡಿಸಲು
ಬಯಲು ಬಯಲೇಕವಾಯಿತ್ತು
ಮಹಾಲಿಂಗ ಕಲ್ಲೇಶ್ವರನೆಂಬ ಸಂಪತ್ತು
ಸದಾ ಶೂನ್ಯವಾಯಿತ್ತು[2]
ಹಾವಿನಹಾಳ ಕಲ್ಲಯ್ಯನ ಈ ವಚನ ಹುಲ್ಲಿನಲ್ಲಿ ಬಂದಿತವಾದ ಕರ್ಪೂರದ ಪುತ್ಥಳಿಗಳನ್ನು ಅರಿವೆಂಬ ಅಗ್ನಿ ಸ್ಪರ್ಷಿಸಿದ ತಕ್ಷಣ ಮಲತ್ರಯಗಳೆಂಬ ಹುಲ್ಲ ಬಂಧನ ಸುಟ್ಟು ಹೋಗುತ್ತದೆ. ಆಗ ಸಾಧಕ ಕರ್ಪೂರದ ರೂಪದಿಂದ ನಿರೂಪಗೊಂಡು ಶರಣ ಸ್ವರೂಪವನ್ನು ಹೊಂದುತ್ತಾನೆ. ಕರ್ಮ (ರೂಪ) ಭಕ್ತಿ (ನಿರೂಪ) ಜ್ಞಾನ (ಸ್ವರೂಪ) ಇವುಗಳ ಸಮನ್ವಯದ ಮಾರ್ಗವೇ ನಿಜಾನಂದ ಸ್ಥಿತಿ.
ನಿಜಾನಂದ ನಿರ್ಭಿನ್ನವೆಂಬುವ ನಿತ್ಯನಾತನ ಪಿಂಡದೊಳಗೆ
ನಿಶ್ಚಿಂತಾಮೃತವೆಂಬ ದಿವ್ಯಾಮೃತ ಕುಂಭವುಂಟು
ನಾಭಿ ಸ್ಥಾನದೊಳಗೆ ಇದ್ದಂಥಾ ಮಹಾಕುಂಬದೊಳಗೆ
ಮಹಾನುಭಾವವೆಂಬುದೊಂದು ಸುವರ್ಣ ಮಂಟಪವುಂಟು
ಆ ಸುವರ್ಣ ಮಂಟಪದೊಳಗೆ ರತ್ನಸಿಂಹಾಸನವೆಂಬ ಮಹಾಪೀಠಿಕೆಯುಂಟು
ಆ ಪೀಠಿಕೆಯ ಮೇಲೆ ಸಾಸಿರ ಅನಂತಕೋಟಿ ಪ್ರಭೆಯೊಳಗಣ
ಕಳಾ ಸ್ವರೂಪವಪ್ಪುದೊಂದು ಪ್ರಾಣಲಿಂಗ
ಆ ರತ್ನ ಪೀಠಿಕೆಯ ಮೇಲೆ ಪ್ರಕಾಶಿಸುತ್ತಿರ್ಪ ಲಿಂಗ
ಆ ಲಿಂಗವೇ ತನ್ನ ಸ್ವಯಾನಂದದಿಂದ
ಊರ್ಧ್ವವೆಂಬ ಚಕ್ರಸ್ಥಾನದೊಳಗೆ ನಿಂದು ನೋಡುತ್ತಿರಲು
ಒಂದು ಕಮಲ ವಿಕಸಿತವಾಯಿತು
ಅ ಕಮಲದೊಳಗೊಂದು ದಿವ್ಯಜ್ಞಾನವೆಂಬುದೊಂದು ಲಿಂಗ
ತನ್ನಲ್ಲಿ ತೊಲಗಿ ಬೆಳಗಿ ಪ್ರಕಾಶಿಸಿತ್ತು
ನೋಡುತಿರಲು ತಾನೆ ಪರಂಜ್ಯೋತಿ ದಿವ್ಯವಸ್ತು ಎಂದೆ ಕಾಣಾ
ಬಸವಪ್ರಿಯ ವಿಶ್ವಕರ್ಮಟಕ್ಕೆ ಕಾಲಿಕಾ ವಿಮಲ ರಾಜೇಶ್ವರಲಿಂಗದರಿಕೆಯಾಗಿ[3]
ಬಾಚಿಕಾಯಕದ ಬಸವಯ್ಯ ಇಂಥಲ್ಲಿಯೇ ಉಳಿದ ವಚನಕಾರರಿಗಿಂತ ತಾತ್ವಿಕವಾಗಿ ಭಿನ್ನವಾಗಿ ನಿಲ್ಲುತ್ತಾನೆ. ಶಿವ ಶಿವೆಯರ ಸಂಬಂಧ ಕುರಿತು ಎಲ್ಲ ವಚನಕಾರರು ಮಾತನಾಡಿದರು ಬಸವಯ್ಯನ ಶರೀರ ಮೀಮಾಂಸೆಯ ತತ್ವವೇ ಬೇರೆ ಸ್ವರೂಪದ್ದು. ಈತನಲ್ಲಿ ಶರೀರ ಸ್ವರೂಪವು ಹೋರಾಟ ಮೂಲವಾದದ್ದು. ಸೃಷ್ಟ್ಯಾತ್ಮಕ ಅಭಿಧಾನವುಳ್ಳದ್ದು. ದೇಹ ಪೀಠದ ಮೇಲೆ ಊರ್ಧ್ವಚಕ್ರಸ್ಥಾನದ ಮೂಲಕ ಒಂದು ಕಮಲ ವಿಕಸಿತವಾಗುವ ಪರಿಯೇ ವಿಕಸನಶೀಲ ಮಾದರಿಯೊಂದನ್ನು ತತ್ವೀಕರಿಸುತ್ತದೆ.ಇದನ್ನೇ ದೇಹವೇ ದೇಗುಲಾಗುವ, ಇಮಾರತಿಯಾಗುವ,ಪ್ರತಿಮೆಗಳಲ್ಲಿ ಗುರುತಿಸಬಹುದು. ‘ಚಕ್ರಸ್ಥಾನ’ ಎನ್ನುವ ಪರಿಕಲ್ಪನೆಯೇ ಅದರ ಚಲನಶೀಲ ವೃತ್ತಿಯನ್ನು ಹೇಳುತ್ತದೆ.
ಅನುರಕ್ತ ಪರಂಪರೆಯ ಮುಖ್ಯ ಸ್ಥಾಯಿಯೇ ಶರೀರದ ಮುಖ್ಯಗುಣಗಳ ಶಕ್ತಿ ವಿಸ್ತರಣೆ. ದೇಹ ಯಾವುದನ್ನು ಉತ್ಕಟವಾಗಿ ಅನುಭವಿಸುತ್ತದೋ ಅದನ್ನೇ ಮತ್ತಷ್ಟು ಉತ್ತೇಜಿಸಿ ಆಧ್ಯಾತ್ಮಿಕಮಾರ್ಗವನ್ನಾಗಿ ಪರಿವರ್ತಿಸುವುದು. ಇದನ್ನು ಬೇಕಾದರೆ ಸುರತ ಸುಖದ ಅಥವಾ ವೀರ‍್ಯಸ್ಫೋಟದ ಸ್ಥಿತಿಯೆಂದು ಗುರುತಿಸಬಹುದು. ಶೈವತಾಂತ್ರಿಕತೆಯಲ್ಲಿ ಈ ಕ್ಷಣ ಬಹುಮುಖ್ಯವಾದುದು. ಇದೇ ಪರಮಾನಂದ ಪರತತ್ವದ ಸಾಕ್ಷಾತ್ಕಾರದ ಮೆಟ್ಟಿಲು. ಕಾಶ್ಮೀರಿ ಶೈವದಲ್ಲಿ ಕಾಮವೇ ವಿಶಾಲಾರ್ಥದಲ್ಲಿ ಅಂತಿಮ ಜ್ಞಾನ. ಮಿಲನದ ಸಮಸ್ಥಿತಿಯೇ ಅದ್ವಯಾನುಭವ.
ವ್ಯವಸ್ಥೆಯಲ್ಲಿ ಯಾವುದು ಭೀತಿಗೆ ಮೂಲವೋ ಬಂಧನಕ್ಕೆ ಮಾರ್ಗವೋ ಬಸವಯ್ಯನಲ್ಲಿ ಅದು ಬೆರಗಿನ ಮೂಲವಾಗಿ ಬಿಡುಗಡೆಯ ಆಶಯವಾಗಿ ವಿಕಾಸವಾಗುತ್ತದೆ. ಸಾಂಪ್ರದಾಯಿಕ ಸ್ಮೃತಿಗಳಿಗೆ ವ್ಯರ್ಜವಾದದ್ದು,ಅವಗಣನೆಗೆ ಒಳಗಾದದ್ದು ಬಸವಯ್ಯನಲ್ಲಿ ಅರಿವಿನ ಮೂಲವಾಗಿ ಕಾಣಿಸಿಕೊಳ್ಳುತ್ತದೆ. ಅಂಚಿಗೆ ತಳ್ಳಲ್ಪಟ್ಟ ವಿದ್ಯಮಾನಗಳನ್ನು ಸಾರ್ವತ್ರಿಕ ರೂಪಗಳಾಗಿ ಆಧ್ಯಾತ್ಮಿಕ ಎತ್ತರಕ್ಕೆ ಪರಿವರ್ತಿಸುವುದು ಬಸವಯ್ಯನಲ್ಲಿ ಮುಖ್ಯವಾಗಿ ಕಾಣುತ್ತದೆ. ಈ ರೂಪಕಾತ್ಮಕತೆ ಬಸವಣ್ಣನಲ್ಲಿ ಸಾಮಾಜಿಕ ವಿವರಗಳಿಂದ ಸಂಕಲಿತವಾದರೆ ಅಕ್ಕಮಹಾದೇವಿಯಲ್ಲಿ ನಿಸರ್ಗದಿಂದ ರೂಪಗೊಳ್ಳುತ್ತದೆ. ಪ್ರಭುವಿನಲ್ಲಿ ಈ ಎರಡೂಸ್ಥಿತಿಗಳಿಂದ ಭಿನ್ನವಾದ ಅಸಾಮಾನ್ಯ ಸಂಬಂಧಗಳಿಂದ ರೂಪಗೊಳ್ಳುತ್ತದೆ. ಬಾಚಿಕಾಯಕದ ಬಸವಯ್ಯನಲ್ಲಿ ವೃತ್ತಿಮೂಲ ಸಿದ್ಧಾಂತದಿಂದ ಈ ಗುಣ ಸಂಕಲಿತಗೊಳ್ಳುತ್ತದೆ. ತಾಂತ್ರಿಕ ದಾರ್ಶನಿಕನೊಬ್ಬನಿಗೆ ಪ್ರತಿ ಬಿಡಿ ಅಕ್ಷರ ಅಥವಾ ವಸ್ತು ಪರಿಕರಗಳು ಒಂದು ವಿರಾಟ್ ವ್ಯವಸ್ಥೆಯ ನಿರ್ಮಾಣಕ್ಕೆ ಕಾರಣವಾದರೆ ಬಸವಯ್ಯನಲ್ಲಿ ಪ್ರತಿಯೊಂದು ವಸ್ತುರೂಪಗಳು ಮತ್ತು ಅದರ ಉತ್ಪಾದನಾ ನೆಲೆಗಳು ದೇಹಮೀಮಾಂಸೆಯ ಮತ್ತು ಅದ್ವಯದ ಐಕ್ಯತೆಯ ವಿಶ್ಲೇಷಣಾ ನೆಲೆಗಳಾಗಿ ಬಳಕೆಯಾಗುತ್ತವೆ.
ಸಾಮಾನ್ಯವಾಗಿ ಶಬ್ದ ಅರ್ಥಗಳನ್ನು ಶಿವ ಶಕ್ತಿಯರ ಸಂಬಂಧದಲ್ಲಿ ವಿಶ್ಲೇಷಿಸಿಕೊಳ್ಳಲಾಗುತ್ತದೆ. ಇದು ಪರಂಪರೆಯೊಂದರ ಬಳುವಳಿಯೂ ಹೌದು. ಕಾಳಿ ಅಂದರೆ ಪರಾಶಕ್ತಿಯ ಆರಾಧಕನಾದ ಬಸವಯ್ಯ ಬಿಡಿ ಪದಗಳಿಗೂ ತಾರ್ಕಿಕ ಅರ್ಥವನ್ನು ಕಲ್ಪಿಸಿಕೊಡುತ್ತಾನೆ. ಉಳಿ, ಬಾಚಿ, ಕೊಡತಿ, ಮನೆ, ರಥ, ಏಣು, ಇವು ಲೋಕದ ಸಾಮಾನ್ಯತೆಗೆ ಬಿಡಿ ಪದಗಳು ಮತ್ತು ವಸ್ತುಪರಿಕರಗಳ ಸಮುಚ್ಛಯ ಮಾತ್ರ. ಆದರೆ ಇವೆಲ್ಲವೂಗಳಿಗೂ ತಾರ್ಕಿಕವಾದಂಥ ಅಂತಃಸಂಬಂಧ ಸಾಧ್ಯವಾಗುವುದು ಕಸುಬುದಾರ ಕಲಾವಿದನಲ್ಲಿ. ಆತನಿಗೆ ಇವು ಪರಿಕರಗಳಾಗದೆ ಅರಿವಿನ ಸ್ಫುರಣೆಗಳಾಗಿ ಸಾಧನೆಯ ಮಾಧ್ಯಮಗಳಾಗಿ ನೆಲೆಗೊಳ್ಳುತ್ತವೆ. ಬಸವಯ್ಯನಲ್ಲೂ ಈ ಪದಗಳಿಗೆ ಲೌಕಿಕಾರ್ಥವೂ ಇದ್ದಂತೆ ವಿಶೇಷಾರ್ಥವೂ ಇದೆ ಎನ್ನುವುದು ಸಾಧಿತವಾಗುತ್ತದೆ. ಬಸವಯ್ಯನಿಗೆ ಈ ಪರಿಕರಗಳು ಶಕ್ತಿಯ ಪ್ರತೀಕ (ಕಾಳಿಯ ಸಮನ್ವಯೀಕರಣ). ಕಾಳಿ ಆತನ ಕುಲದೇವತೆಯಾದಂತೆ ಕರ್ತೃತ್ವ ಶಕ್ತಿಯುಳ್ಳವಳೂ ಹೌದು. ಆತನ ಸೃಷ್ಟಿ ಪ್ರಜ್ಞೆಯ ಮತಿಯೂ ಕಾಳಿಯೇ. ಕುಂಡಲಿನೀ ಚಕ್ರದ ಅಧಿದೇವತೆಯಾದ ಕಾಳಿ ಬಸವಯ್ಯನ ಕುಲದೇವತೆ. ತಾಂತ್ರಿಕ ದರ್ಶನಗಳ ಪ್ರಕಾರ ಈ ಶಕ್ತಿಯಾ ಕಾಳಿಯು ಪ್ರಪಂಚದ ಎಲ್ಲ ವಿದ್ಯಮಾನಗಳನ್ನೂ ಕೇಳಿಸಿಕೊಳ್ಳುವ ಶಕ್ತಿಯನ್ನು ಪಡೆದುಕೊಂಡವಳು. ಈ ಕೇಳಿಸಿಕೊಳ್ಳುವ ಶಕ್ತಿಯೇ ಆಕೆಗೆ ಸೃಷ್ಟಿಶಕ್ತಿಯ ತಾಕತ್ತನ್ನು ನೀಡಿದೆ. ಲೌಕಿಕತೆಯನ್ನು ಮೀರಿದ ಸಂಕಲನಾಮ ಸಂಧಾನದಲ್ಲಿ ಈ ಪರಾಶಕ್ತಿ ಇಂಥ ಬಿಡಿಪದಗಳಿಗೆ ಕ್ರಿಯಾತ್ಮಕ ಗುಣವನ್ನು ಸಾಧ್ಯವಾಗಿಸುತ್ತಾಳೆ. ಮರ್ತ್ಯದ ಮಿತಿ ಈ ಬಗೆಯ ಸ್ವಾತಂತ್ರ‍್ಯ ಹೀನತೆಯಲ್ಲಿದ್ದರೆ ಪರಾಶಕ್ತಿಯ ಪ್ರತಿಭಾವಿಲಾಸ ಅದನ್ನು ದಾಟುವುದರಲ್ಲಿದೆ. ಹೀಗಾಗಿ ಈ ಪರಾಶಕ್ತಿಯ ಹಲವು ಚಲನಶೀಲ ಪ್ರವೃತ್ತಿಗಳು ಬಸವಯ್ಯನಲ್ಲಿ ಒಂದು ತಾರ್ಕಿಕವಾದ ಮೂರ್ತಸ್ವರೂಪವನ್ನು ಪಡೆದುಕೊಳ್ಳುತ್ತವೆ.
ರಥದ ರೂಪಕದ ಮೂಲಕ ದೇಹ ಮೀಮಾಂಸೆಯ ಪರಿಕಲ್ಪನೆಯನ್ನು ಬೆಳೆಸುವ ಬಸವಯ್ಯನ ಒಂದು ಮಹತ್ವದ ವಚನವನ್ನು ಇಲ್ಲಿ ನಿದರ್ಶನವನ್ನಾಗಿಸಬಹುದೆನಿಸುತ್ತದೆ.
ಅಪ್ಪು ಬಲಿದು ಪೃಥ್ವಿಯ ಮೇಲೆ
ಶತಕೋಟಿ ಸಹಸ್ರಕೋಟಿ ಬಯಲಿಂದತ್ತ ಭರಿತವಪ್ಪುದೊಂದು ರಥ
ಆ ರಥಕ್ಕೆ ಬ್ರಹ್ಮ, ವಿಷ್ಣು, ಸೂರ್ಯ, ಚಂದ್ರ
ವೇದಶಾಸ್ತ್ರ ಪುರಾಣ ಸಕಲಾಗಮ ಪ್ರಮಾಣಗೂಡಿದ ಷಟ್ಕಲೆ
ಮೇರುಮಂದಿರವೆಂಬ ಅಚ್ಚುಗಂಬವ ನೆಟ್ಟಿದೆ
ಆ ರಥದ ಸುತ್ತಲು ದೇವಾದಿ ದೇವರ್ಕಳೆಲ್ಲರ ತಂದು ಸಾರಥಿಯನಿಕ್ಕಿ
ಆ ರಥದ ನಡುಮಧ್ಯಸ್ಥಾನದಲ್ಲಿ ಅಷ್ಟದಳ ಕಮಲವಾಯಾಗಿ
ಅನಂತ ಸಹಸ್ರಕೋಟಿ ಕಮಲ ಪದ್ಮಾಸನವ ರಚಿಸಿದೆ
ಈ ಪದ್ಮಾಸನದ ಮೇಲೆ ಶಂಭು ಸದಾಶಿವನೆಂಬ
ಮಹಾದೇವನ ತಂದು ನೆಲೆಗೊಳಿಸಿದೆ
ಆ ರಥದ ಪೂರ್ವಬಾಗಿಲಲ್ಲಿ ಆದಿಶಕ್ತಿಯ ನಿಲಿಸಿದೆ
ಉತ್ತರ ಬಾಗಿಲಲ್ಲಿ ಓಂ ಪ್ರಮಾಣಸ್ವರೂಪಿಣಿಯೆಂಬ ಶಕ್ತಿಯ ನಿಲಿಸಿದೆ
ಆ ಪಶ್ಚಿಮ ಬಾಗಿಲಿನಲ್ಲಿ ಕ್ರಿಯಾಶಕ್ತಿಯ ನಿಲಿಸಿದೆ
ದಕ್ಷಿಣ ಬಾಗಿಲಲ್ಲಿ ಚಿಚ್ಛಕ್ತಿಯ ನಿಲಿಸಿದೆ
ಭೈರವ ವಿಘ್ನೇಶ್ವರ ಷಣ್ಮುಖ ವೀರಭದ್ರರೆಂಬ ನಾಲ್ಕು ಧ್ವಜಪಟಗಳನ್ನೆತ್ತಿ
ಆ ರಥದ ಅಷ್ಟದಿಕ್ಕುಗಳಲ್ಲಿ ನಾನಾ ಚಿತ್ರ ವಿಚಿತ್ರ ವೈಭವಂಗಳೆಂಬ ಕೆಲಸವ
ತುಂಬಿ
ಅದರ ಗಾಲಿಯ ಕೀಲುಗಳಲ್ಲಿ
ಈರೇಳು ಭುವನವೆಂಬ ಹದಿನಾಲ್ಕು ಲೋಕಂಗಳ ಧರಿಸಿ ಆಡುತ್ತಿರ್ಪವು
ಅನಾದಿಶೂನ್ಯವೆಂಬ ಮಹಾರಥದೊಳಗಿಪ್ಪ
ನಮ್ಮ ಬಸವಣ್ಣ ಪ್ರಿಯ ವಿಶ್ವಕರ್ಮಟಕ್ಕೆ ಕಾಳಿಕಾವಿಮಲ
ರಾಜೇಶ್ವರ ಲಿಂಗವು ನಿರಾಳ ನಿಶ್ಚಿಂತ ನಿರ್ಲೇಪನು[4]
ವಚನದ ಬಹುಭಾಗವು ತಾಂತ್ರಿಕ ದರ್ಶನಗಳ ಪರಿಕಲ್ಪನೆಗಳನ್ನು ಮೈಗೂಡಿಸಿಕೊಂಡಿದೆ. ಅಲ್ಲದೆ ವಿಶ್ವಕರ್ಮ ದಾರ್ಶನಿಕತೆಯ ಮೇಲೆಯೇ ನಿರ್ಮಾಣಗೊಂಡಿದೆ. ಬಹುಮುಖ್ಯವಾಗಿ ರಥ ಮತ್ತು ಅದರ ವಿಭಾಗಗಳೊಂದಿಗೆ ದೇಹ ಮೀಮಾಂಸೆಯ ಮತ್ತು ಅದರ ವಿಕಸನಶೀಲ ಪ್ರವೃತ್ತಿಯನ್ನು ವಿಶ್ಲೇಷಿಸುತ್ತದೆ. ಅಲ್ಲದೆ ಅದರ ಗಾಲಿಯ ಕೀಲುಗಳಲ್ಲಿ ಈರೇಳು ಭುವನವೆಂಬ ಹದಿನಾಲ್ಕು ಲೋಕಂಗಳ ಧರಿಸಿ ಆಡುತಿರ್ಪವು ಎನ್ನುವ ಮಾತು ವಿಶ್ವಾತ್ಮಕ ಗುಣವನ್ನು ಪ್ರತೀಕಿಸುತ್ತದೆ. ಲೋಕಾತೀತವಾದ ಅಂದರೆ ಲೋಕಗಳ ಮಧ್ಯ ಭೇದವನ್ನು ಕಾಣದ ಅಭೇದ ಪ್ರವೃತ್ತಿಯನ್ನೂ ಕಾಲಾತೀತ ಪರಿಕಲ್ಪನೆಯನ್ನೂ ಕಾಣುತ್ತೇವೆ. ಅಖಂಡತೆ ಮತ್ತು ಅದ್ವಯವಾದದ ತಾರ್ಕಿಕತೆಯನ್ನು ವಚನ ಪೋಷಿಸುತ್ತದೆ.
ವಚನದಲ್ಲಿ ಕಾಣುವ ಬ್ರಹ್ಮ (ತ್ವಷ್ಟೃ) ವಿಷ್ಣು (ಮಯ) ಸೂರ್ಯ (ವಿಶ್ವಜ್ಞ) ಇವರೆಲ್ಲ ವಿಶ್ವಕರ್ಮನಲ್ಲಿ ನಿಹಿತರಾದವರು. ಪಂಚಶಕ್ತಿಗಳ (ಮನು-ಶಿವ, ಶಿಲ್ಪಿ-ಇಂದ್ರ) ಸಾಕಾರ ಮೂರ್ತಿಯೇ ವಿಶ್ವಕರ್ಮ. ಈತ ಸೃಷ್ಟಿ ಮತ್ತು ಅದರ ವಿಕಸನ ಹಾಗೂ ಪಾಲನೆಗೆ ಅಧಿಕಾರಸ್ಥ ಎಂಬುದು ವಿಶ್ವಕರ್ಮ ಧರ್ಮದ ಸಿದ್ಧಾಂತ. ಈತ ದೇವಾದಿ ದೇವತೆಗಳ ಸಹಾಯದಿಂದ ಈ ಸೃಷ್ಟಿಯನ್ನು ಸಲಹುತ್ತಾನೆ. ಈತನಲ್ಲಿ ನಿಹಿತರಾದ ಪಂಚಬ್ರಹ್ಮರಿಗೆ ಆದಿಶಕ್ತಿ,ಪರಾಶಕ್ತಿ,ಇಚ್ಛಾಶಕ್ತಿ,ಜ್ಞಾನಶಕ್ತಿ,ಕ್ರಿಯಾಶಕ್ತಿ ಎಂಬ ಪಂಚಶಕ್ತಿಗಳಿರುತ್ತವೆ. ಈ ಪಂಚಶಕ್ತಿಗಳೂ ಮೇಲೆ ಉಲ್ಲೇಖಿತವಾದ ಬಾಚಿಕಾಯಕದ ಬಸವಯ್ಯನ ವಚನದಲ್ಲಿನ ದೇಹಮೀಮಾಂಸೆಯ ಒಂದೊಂದು ಅಂಗದ ಕ್ರಿಯಾರೂಪಗಳಾಗಿ, ಕಾವಲು ದೇವತೆಗಳಾಗಿ ನಿಯುಕ್ತರಾಗಿದ್ದಾರೆ. ಈ ಕಾವಲು ನಿಲಿಸುವ ಕ್ರಮವೇ ಜಾಗೃತಾವಸ್ಥೆಯ, ಕ್ರಿಯಾತ್ಮಕ ಪ್ರವೃತ್ತಿಯ ಪ್ರತೀಕವಾಗಿದೆ. ಕಸುಬುದಾರನಲ್ಲಿ ಸುಪ್ತಕ್ಕಿಂತ ಜಾಗೃತಾವಸ್ಥೆಯೇ ಬಹು ಮುಖ್ಯ. ‘ರಥದ ನಡುಮಧ್ಯಸ್ಥಾನದಲ್ಲಿ ಅಷ್ಟದಳ ಕಮಲ’, ‘ಕಮಲ ಪದ್ಮಾಸನ’, ‘ಚಕ್ರಸ್ಥಾನ’, ‘ಮಹಾಹೃತ್ಕಮಲದೊಳಗೆ ಉನ್ಮನೀಯ ಸ್ಥಾನ’, ‘ಕಮಲಪೀಠದ ಮೇಲೆ ಶಂಭು ಸದಾಶಿವನಾದ ಮಹಾದೇವನ ನೆಲೆಗೊಳಿಸುವಿಕೆ’ ಇಂಥ ತಾಂತ್ರಿಕ ಪರಿಭಾಷೆ ಮತ್ತು ಪರಿಕಲ್ಪನೆಗಳು ಬಸವಯ್ಯನನ್ನು ವಿಶಿಷ್ಟವಾಗಿ ಅಭ್ಯಾಸ ಮಾಡಲು ಪ್ರಚೋಧಿಸುತ್ತವೆ.
ಬಸವಯ್ಯನ ಇಡೀ ವಚನ ಹಠಯೋಗದ ತಳಹದಿಯ ಮೇಲೆ ನಿಂತಿದೆ ಎಂಬುದು ಬಹುಮುಖ್ಯ ವಿಚಾರ. ನಾಥ ಪಂಥದಂತಹ ಪ್ರಮುಖ ಪಂಥಗಳು ಈ ತಳಹದಿಯನ್ನೇ ಅವಲಂಬಿಸಿರುವಂಥವು ಹಾಗೂ ಉಗ್ರವಾದ ಇಂದ್ರಿಯ ನಿಗ್ರಹದ ಮೂಲಕ ಭೌತಿಕ ವಿಜಯವನ್ನು ಸಂಪಾದಿಸಿದವರು. ನಾಥಸಿದ್ಧರಂಥ ಯೋಗಿಗಳು ರಸವಿದ್ಯೆಯಲ್ಲಿ ಪ್ರವೀಣರು. ‘ಚಿನ್ನ’ ತಯಾರಿಸುವ ಕಲೆಯಲ್ಲಿ ಸಿದ್ಧಹಸ್ತರು. ಅಷ್ಟೇ ಅಲ್ಲ ಯಂತ್ರ-ಮಂತ್ರ ಹಾಗೂ ರಹಸ್ಯ ವಿದ್ಯೆಯಲ್ಲಿ ಇವರ ಸಾಧನೆ ಬಲು ದೊಡ್ಡದು. ಸಕಲ ವಿದ್ಯಾ ಕುಶಲರೂ ಹಾಗೂ ಯಂತ್ರವಿದ್ಯಾ ಸಾಧಕರೆಂದು ಕರೆಸಿಕೊಳ್ಳುವ ವಿಶ್ವಕರ್ಮರೂ ಅಗ್ನಿ, ಜಲ, ವಾಯು, ಆಕಾಶ ಸಂಬಂಧಿಯಾದ ಹಲವಾರು ಯಂತ್ರಗಳನ್ನು ಶೋಧಿಸಿ ಸಾಧಿಸಿಕೊಂಡವರು. ಅಲ್ಲದೇ ‘ಕದಳೀಗರ್ಭವಿದ್ಯಾ’ ‘ಪರ್ಣಲಘುವಿದ್ಯಾ’ ಎನ್ನುವ ಕಲ್ಲು ಕಬ್ಬಿಣ ಮತ್ತು ಕಟ್ಟಿಗೆಯಂತಹ ಘನವಸ್ತುಗಳನ್ನು ಮೃದುಮಾಡುವ, ಕರಗಿಸುವ ಮತ್ತು ತಕ್ಕ ಅಳತೆಗೆ ಸೀಳುವ, ಭಾರವಾದ ವಸ್ತುಗಳನ್ನು ಹಗುರವಾಗಿ ಎತ್ತುವ (ಪರ್ಣಲಘವಿದ್ಯಾ) ವಿಶೇಷ ವಿದ್ಯೆಗಳನ್ನು ಸಿದ್ಧಪಡಿಸಿಕೊಂಡಂಥವರು. ಅಂದರೆ ಔಪಯೋಗಿಕ ಘನವಸ್ತುಗಳನ್ನು ಅದರ ಗುಣಸ್ವಭಾವದನ್ವಯ ಬಳಕೆಗೆ ಅಣಿಗೊಳಿಸುತ್ತಿದ್ದರು. ಅದರಲ್ಲಡಗಿದ ಸೃಷ್ಟ್ಯಾತ್ಮಕತೆಯನ್ನು ಲೋಕೋಪಕಾರಕ್ಕಾಗಿ ಹರಿಯಬಿಡುತ್ತಿದ್ದರು. ಹಾವಿನಹಾಳ ಕಲ್ಲಯ್ಯನಂಥವರು ಇಂಥ ತಾತ್ರಿಕ ವಿದ್ಯೆಗಳಲ್ಲಿ ಪರಿಣಿತರಾಗಿದ್ದದು ಕಾಣುತ್ತದೆ.[5]ಇಂದಿಗೂ ಹಲವು ವಿಶ್ವಕರ್ಮ ಮಠಗಳು ಮತ್ತು ಮಂದಿ ಇಂಥ ತಾಂತ್ರಿಕ (ಮೋಡಿ ಆಟ, ಯಂತ್ರ ಮಂತ್ರ) ವಿದ್ಯೆಗಳನ್ನು ಪೋಷಿಸುತ್ತಿರುವುದು ಇದಕ್ಕೆ ಸಾಕ್ಷಿ.[6]ಗ್ರಂಥಜ್ಞಾನ,ಶಾಸ್ತ್ರಜ್ಞಾನಗಳಿಗೆ ನಾಥ ಪಂಥದಂಥ ಶೈವ ತಾಂತ್ರಿಕರಲ್ಲಿ ಪ್ರಾಮುಖ್ಯತೆ ಕಡಿಮೆ. ಹಠಯೋಗಕ್ಕೆ ಅಲ್ಲಿ ಪ್ರಮುಖಸ್ಥಾನ. ವಿಶ್ವಕರ್ಮದಲ್ಲೂ ಕೂಡ ಕ್ರಿಯಾಜ್ಞಾನಕ್ಕೆ ಪ್ರಮುಖ ಸ್ಥಾನ. ಕೌಲ,ತಾಂತ್ರಿಕ,ಕಾಪಾಲಿಕ ಮತದ ಬಹಳಷ್ಟು ಚಹರೆಗಳು ವಿಶ್ವಕರ್ಮದಲ್ಲಿ ಮತ್ತು ಬಸವಯ್ಯನ ವಚನದಲ್ಲಿ ಎದ್ದುಕಾಣುತ್ತವೆ. ವಿಶ್ವಕರ್ಮ ಮಠಗಳಲ್ಲಿ ಮಳಿಸ್ವಾಮಿ ಮಠಗಳು ಇಂಥ ತಾಂತ್ರಿಕ ಚಹರೆಗಳಿಗೆ ಬಹಳ ಹತ್ತಿರವಾದಂಥವು. ಇವರು ಅಗ್ನಿ ಮತ್ತು ಜಲವನ್ನು ವಶಪಡಿಸಿಕೊಂಡವರು. ಇವು ‘ವಾಕ್‌ಸಿದ್ಧಿ’ ಮಠಗಳು. ಇನ್ನೂ ಕೆಲವು ಮಂತ್ರ ಸಿದ್ಧಿ ಮಠಗಳೂ ಆಧ್ಯಾತ್ಮಸಿದ್ಧಿ ಮಠಗಳೂ ಇರುವುದು ಕಂಡುಬರುತ್ತವೆ. ಶರೀರವನ್ನು ಶುದ್ಧೀಕರಿಸುವ ಮತ್ತು ಪರಿವರ್ತನೆಗೆ ಒಳಪಡಿಸುವ ತಂತ್ರವನ್ನು ಪಂಚಾಳರು ಬಲ್ಲವರಾಗಿದ್ದರು ಎಂಬುದು ಚರಿತ್ರೆಯಿಂದ ತಿಳಿದುಬರುತ್ತದೆ.
೪.ಮಾಯೆ ಮತ್ತು ತಾಯಿ
[bookmark: _ftnref7]ಬಹಳಷ್ಟು ಅನುಭಾವಿಗಳು ಈ ಶರೀರವನ್ನು ಮಾಯೆ, ಮಿಥ್ಯ ಎಂದು ಕರೆದದ್ದಿದೆ. ಅದರೆ ಬಾಚಿಕಾಯಕದ ಬಸವಯ್ಯ ಈ ಮಾಯೆಯನ್ನು ತಾಯಿಯಾಗಿ, ಸೃಷ್ಟಿ ಕ್ರಿಯೆಯ ಮೂಲವಾಗಿ ತನ್ನ ವಚನಗಳಲ್ಲಿ ವಿಸ್ತರಿಸಿಕೊಳ್ಳುತ್ತಾನೆ. ಕಾರಣ ಮೇಲೆ ವಿವರಿಸಿದಂತೆ ‘ಕಾಳಿ’ ಆತನ ಕುಲದೇವತೆಯಾಗಿರುವುದು. ವಿಶ್ವಕರ್ಮಧರ್ಮವೂ ಪ್ರಮುಖವಾಗಿ ಶಕ್ತಿಯ ಆರಾಧನಾ ಪಂಥ. ಈ ವಿಶ್ವಕ್ಕೆ ನಾಭಿರೂಪವಾದ ಯಜ್ಞಕ್ಕೆ ವಿಶ್ವಕರ್ಮ ರೂಪವಾದ ಪ್ರಜಾಪತಿಯೇ ಆಶ್ರಯ.[7]ಈತ ಸ್ವಯಂ ಪ್ರಕಾಶ. ಜೀವಣ್ಣ ಮಸಳಿಯವರಂಥ ವಿಶ್ವಕರ್ಮ ಸಂಶೋಧಕರು ವಿಶ್ವಕರ್ಮರ ಮೂಲವನ್ನು ಅಗ್ನಿಯಲ್ಲಿ ಗುರುತಿಸುತ್ತಾರೆ. ಇದು ವಿಶ್ವಕರ್ಮ ಧರ್ಮದಲ್ಲಿ ಸೃಷ್ಟಿಯಸಂಕೇತ (ಕುಲುಮೆ)ವಾಗಿ ದಿವ್ಯದ ಬೆಳಕಾಗಿ ಕಾಣುತ್ತದೆ. ಅಗ್ನಿ ಮತ್ತು ಜಲವನ್ನು ಏಕೀಕರಿಸಿ ಶಕ್ತಿಯ ವಿಶಿಷ್ಟತೆ ಮತ್ತು ಸರ್ವಶಕ್ತಿಯ ಪ್ರತೀಕವಾಗಿ ಸ್ವೀಕರಿಸುತ್ತಾರೆ. ಜಲ ಸಂಸ್ಕೃತಿಗೆ ಸಂಬಂಧಿಸಿದಂತೆ ಮಳೀಸ್ವಾಮಿಮಠ ವಿಶ್ವಕರ್ಮರಲ್ಲಿವೆ ಎಂಬುದು ಇಲ್ಲಿ ಗಮನಾರ್ಹ. ಬಾಚಿಕಾಯಕದ ಬಸವಯ್ಯ ಹೇಳುವಂತೆ
[bookmark: _ftnref8]ಮಾತೆಯ ಆತ್ಮದಲಿ ರೇತ ರಕ್ತವು ಕೂಡಿ
ಕೆನ್ನೀರ ಮುತ್ತಿನಂತಾಯಿತ್ತಯ್ಯ
ಆ ಕೆನ್ನೀರ ಮುತ್ತು ವಿದ್ರುಮದಾಕಾರವಾಯಿತ್ತಯ್ಯ
ಆ ವಿದ್ರುಮದಾಕಾರ ಒಂದು ಹಿಡಿಯಾಯಿತ್ತಯ್ಯಾ
ಆ ಹಿಡಿಯಾದುದಕ್ಕೆ ಆಕಾರ ಅಂದವಾಗಿ ಓಂಕಾರ ಸ್ವರೂಪವಾಯಿತ್ತಯ್ಯ
ಆ ಓಂಕಾರ ಸ್ವರೂಪವಾದ ಪಿಂಡಕ್ಕೆ ನವಮಾಸ ತುಂಬಿ
ತೆರಪಾದ ಬಾಗಿಲಲ್ಲಿ ಬಂದ ಆತ್ಮನ ಅಂಗವೆ ಅನುವಾಗಿ ಆಯತವಾಯಿತ್ತಯ್ಯಾ
ಆ ಆಯತವಾದ ಅತ್ಮನು ತನ್ನ ಅಂಗದೊಳಗೆ ಹೊರಗೆ ನೋಡುತ್ತಿರಲು
ಅಂಗವೇ ಪಾಣಿವಟ್ಟವಾಯಿತು ಲಿಂಗವೇ ಶಿರಸ್ಸು ಆಯಿತು
ಆ ಶಿರಸ್ಸಿನೊಳಗೆ ಎರಡು ಜ್ಯೋತಿಯುಂಟು
ಆ ಎರಡು ಜ್ಯೋತಿಯ ನಡುಮಧ್ಯ ಸ್ಥಾನದಲ್ಲಿ
ಒಂದು ಅಮೃತದ ಕಮಲವುಂಟು
ಆ ಕಮಲದೊಳಗಣ ಅಮೃತವನುಣ ಬಲ್ಲಡೆ
ಆತನೆ ಪಿಂಡಾಂಡ ಜ್ಞಾನಿಯೆಂದಾತ
ನಮ್ಮ ಬಸವಪ್ರಿಯ ವಿಶ್ವಕರ್ಮಟಕ್ಕೆ
ಕಾಳಿಕಾ ವಿಮಲ ರಾಜೇಶ್ವರ ಲಿಂಗವೆಂಬೆ[8]
ಅದ್ವಯವಾದಿ ನೆಲೆಯಲ್ಲಿ ಮತ್ತೇ ಮತ್ತೇ ಸೃಷ್ಟಿಯ ಗತಿಶೀಲತೆಯನ್ನು ಗುರುತಿಸುವ ನೆಲೆಗಳನ್ನು ಬಸವಯ್ಯನಲ್ಲಿ ಕಾಣುತ್ತೇವೆ. ಆತನ ಕಟ್ಟುವ ಮತ್ತು ವಿಸ್ತೃತಶೀಲ ಮನೋಭೂಮಿಕೆಯನ್ನು ಇವು ವಿಭಿನ್ನ ನೆಲೆಗಳಲ್ಲಿ ಗಟ್ಟಿಗೊಳಿಸುತ್ತಾ ಹೋಗುತ್ತವೆ. ವಚನದಲ್ಲಿ ಸೂಚಿತವಾದ ‘ಕೆನ್ನೀರ ಮುತ್ತು’ ಪ್ರತಿಮೆಯು ಪಿಂಡಾಂಡದ ಅಗಾಧತೆಯನ್ನು ವಾಸ್ತವದ ನೆಲೆಗಟ್ಟಿನ ಮೇಲೆ ಬೆಳೆಸುತ್ತ ಹೋಗುತ್ತದೆ. ವಚನ ವಿಕಸನಶೀಲ ಪ್ರಕ್ರಿಯೆಗೆ ಹೆಚ್ಚಿನ ಒತ್ತು ನೀಡುತ್ತದೆ.
[bookmark: _ftnref9]ಅಥರ್ವಣ ವೇದವು ಕೆಂಪು ಬಣ್ಣದ ಸೂರ‍್ಯಪ್ರತಿಭೆಯನ್ನು ವಿಶ್ವೋತ್ಪತ್ತಿಯ ಶಕ್ತಿಯೆಂದು ಉನ್ನತೀಕರಿಸುತ್ತದೆ. ಸೂರ್ಯ, ಅಗ್ಮಿ, ನಾಭಿರೂಪ ಮುಂತಾದ ಪರಿಭಾಷೆಗಳನ್ನು ವಿಶ್ವಕರ್ಮವು ಸೃಷ್ಟಿ,ಜ್ಞಾನ, ಬೆಳಕುಗಳ ಹಿನ್ನೆಲೆಯಲ್ಲಿ ಪರಿಭಾವಿಸುತ್ತದೆ. ಸೂರ‍್ಯನಲ್ಲಿ ಬೆಳಕಾಗಿ ತುಂಬಿರುವುದು ಅಗ್ನಿ. “ಪೃಥ್ವಿಯ ಪ್ರತೀಕವಾಗಿರುವ ಕಮಲವು ಸೂರ್ಯನ ವಿಶೇಷ ಅನುರಾಗದ ವಿಷಯವಾಗಿರುವುದು ಸ್ವಾಭಾವಿಕವೆ. ಕಾರಣ ಸೂರ್ಯನು ದ್ಯುಲೋಕದ (ಆಕಾಶ-ನಿಸರ್ಗ) ಪ್ರತಿನಿಧಿಯಾಗಿದ್ದಾನೆ. ಅದಕ್ಕಿಂತಲೂ ಹೆಚ್ಚಾಗಿ ಆತ ಸಾಕ್ಷಾತ್ ಪುರುಷ. ಈ ಪರಮ ಪುರುಷನ ಪ್ರೇಯಸಿಯಾಗಿರುವಕಮಲರೂಪಿಯಾದ ಪೃಥ್ವಿ ಅವನ ದರ್ಶನದಿಂದ ಶತದಳವಾಗಿ ಅರಳುತ್ತಾಳೆ. ಕೊನೆಗೆ ಈ ದ್ಯಾವಾ ಪೃಥ್ವಿಯರ ಮಧುರಮಿಲನದಿಂದ ವಿಶ್ವದ ಗರ್ಭವು ರೂಪಗೊಳ್ಳುತ್ತದೆ.[9]ವಿಶ್ವಕರ್ಮ ತತ್ವದ ಪ್ರಕಾರ ವಿಕಸನಕ್ಕೆ ದಾರಿಯಾದ ಅಗ್ನಿಯ ಜನ್ಮಸ್ಥಾನ ಕಮಲವೆಂದು ಋಗ್ವೇದ ಹೇಳುತ್ತದೆ.ತ್ವಮಾಗ್ನೇಪುಷ್ಕರಾವ್ ಆದೃರ್ಥರ್ವಾಂಗಿರಮಂಧತ್ ಮೂರ್ಥ್ನೋವಿಶ್ವಸ್ಯವಾಘತಃ (ಋ. ೬-೧೬-೧೩) ವಿಶ್ವಕರ್ಮರ ಮೂಲಪುರುಷನಾದ ಪ್ರಜಾಪತಿ ವಿಶ್ವದ ಅಧಿಕಾರಣವಾಗಿರುವ ಜಲದೊಳಗಿಂದ, ಕಮಲದೊಳಗಿಂದ ಮಂಥನಮಾಡಿ ಪೃಥ್ವಿಯನ್ನು ಹೊರತೆಗೆಯುತ್ತಾನೆ. ಜಲ ಕಮಲದ ಏಕತ್ವವನ್ನು ಇಲ್ಲಿ ತತ್ವೀಕರಿಸಲಾಗಿದೆ. ಸೃಷ್ಟ್ಯಾತ್ಮಕವಾದ ಈ ಅದ್ವೈತ ಪರಿಕಲ್ಪನೆಯನ್ನು ಜೀವಣ್ಣ ಮಸಳಿಯವರ ಒಂದು ಉಲ್ಲೇಖದಿಂದ ವಿವರಿಸಿಕೊಳ್ಳಬಹುದೆನಿಸುತ್ತದೆ.
[bookmark: _ftnref10]ವೈಶ್ಯಕರ್ಮಣ ಸಿದ್ಧಾಂತವು ಶುದ್ಧ ಅದ್ವೈತವನ್ನು ಪ್ರತಿಪಾದಿಸುತ್ತದೆ. ವಿಶ್ವಕರ್ಮನು ಸಂಕಲ್ಪ ಮಾತ್ರದಿಂದ ಜಗತ್ತನ್ನು ಸೃಜಿಸಿದನು. ಅಂದರೆ ಶಕ್ತಿಃ ಕೃಃ ಪ್ರಕೃತಿಯನ್ನು ತನ್ನಿಂದ ಹೊರಗೆ ಬಿಟ್ಟನು. ಈ ಎರಡಾದ ಶಕ್ತಿಗಳಿಗೆ ವಿಶ್ವಕರ್ಮ ಗಾಯತ್ರಿ ಎಂದೂ ಹೇಳುತ್ತಾರೆ. ಎರಡೂ ತದ್ರೂಪಗಳಾಗಿವೆ. ಏಕೆಂದರೆ ಒಂದೇ ಎರಡಾಗಿವೆ ತಾನೆ? ಆರ‍್ಯರು ಭಾರತಕ್ಕೆ ಆಗಮಿಸುವುದಕ್ಕಿಂತ ಪೂರ್ವದಲ್ಲಿಯೇ ಪಂಜಾಬದಲ್ಲಿನೆಲೆಸಿದ್ದ ಪಂಚಾಣ್ಡು ಜನಾಂಗವು ವಿಶ್ವಕರ್ಮ ಗಾಯತ್ರಿ, ಶಿವ (ವಿಶ್ವಕರ್ಮಾಂತರ್ಗತವಾದ) ಶಕ್ತಿಗಳ ಸಂಕಲ್ಪನೆ ಆಗಲೇ ಆದದ್ದು. ಆಂಡಿಭೂತವು ಶಕ್ತಿಗೆ ಇನ್ನೊಂದು ಹೆಸರಾಯಿತು. ಅಣ್ಣು+ಆಂಡಿ (ಭೂತ) ಅಣ್ಣಾಂಡಿ=ಅಣ್ಣಾಂದ>ಅಣ್ಣಂದ>ಅನಂತ……ಅನಂತ ಪದವು ಮೊಟ್ಟಮೊದಲು ಹುಟ್ಟಿದ್ದು ಪಂಚಾಣ್ಣು >ಪಂಚಾಂಡ>ಪಂಚಾಳ.ವೈಶ್ವಕರ್ಮಣರಿಂದಲೇ ಎಂಬುದನ್ನು ಗಮನಿಸಲೇಬೇಕು. ಅನಂತ-ನಾಗ ಅದಕ್ಕಾಗಿ ವಿಷ್ಣುವನ್ನು ಅನಂತಶಯನ ಮತ್ತು ಶಿವನನ್ನು ನಾಗಾಭರಣ ಎಂದು ಕರೆದರು. ‘ನಾಗ’ ವ್ಯಕ್ತಿಗತವಾದ ಪದವು ‘ನಾಗಿ’ ಅದು ಸಾಧಕನ ಬೆನ್ನಮಣಿಯ ಬುಡದಲ್ಲಿ ಇರುವುದು. ಅಂದರೆ ಮೂಲಾಧಾರೆ ಚಕ್ರದ ಹತ್ತಿರಇರುವುದು. ಕುಂಡಲಿನೀ ಎಂದರ್ಥ. ಅವಳೇ ‘ನಾಗಿ’. ಅವಳು ಸುಪ್ತವಾಗಿರುವಂಥವಳು. ಅವಳ ಜಾಗೃತಿಗಾಗಿ ಸಾಧಕ ಕಠೋರ ಸಾಧನೆಯನ್ನು ಮಾಡಬೇಕಾಗುತ್ತದೆ. ‘ಅದಕ್ಕೆ ಕುಂಡಲಿನೀ ಶಕ್ತಿ’ ಎಂದು ಕರೆಯುವರು. ಅದು ಸಹಸ್ರ ದಳಗಳಲ್ಲಿ ಪ್ರವೇಶಿಸಿದರೆ ಮಹಾಜ್ಞಾನವಾಗುವುದು.[10]
ಮೇಲಿನ ವಿವರ ಬಸವಯ್ಯನನ್ನು ಅಧ್ಯಯನಿಸುವ ಸಂದರ್ಭದಲ್ಲಿ ತುಂಬಾ ಮುಖ್ಯವೆನಿಸುತ್ತದೆ. ವಿಶ್ವಕರ್ಮ ಕುಲದಿಂದ ಬಂದ ಬಸವಯ್ಯ, ಹಾವಿನಹಾಳ ಕಲ್ಲಯ್ಯರಲ್ಲಿ ಕುಲಸಹಜವಾದ ತತ್ವಗಳಾದ ಶಕ್ತಿ, ಕ್ರಿಯೆ, ಯಂತ್ರ, ಮಂತ್ರದ ತಾಂತ್ರಿಕ ಪರಿಭಾಷೆಗಳು ಹೇರಳವಾಗಿ ಸೀಗುತ್ತವೆ. ಅರಿವಿನ ಮಾರ್ಗಕ್ಕೆ ಈ ಕುಂಡಲಿನೀ ಶಕ್ತಿಯ ಜಾಗೃತಿ ಅನಿವಾರ‍್ಯ. ಅಂದರೆ ಸರಳವಾಗಿ ಹೇಳುವುದಾದರೆ ಇಡೀ ಶರೀರ ಯಾವಾಗಲೂ ಜಾಗೃತವಾಗಿರಬೇಕು. ಕ್ರಿಯಾಶೀಲವಾಗಿರಬೇಕು ಎನ್ನುವುದು ಅರ್ಥ. ಬಾಚಿಕಾಯಕದ ಬಸವಯ್ಯನ ಪುಣ್ಯಸ್ತ್ರೀ ಕಾಳವ್ವೆ ಹೇಳುವಂತೆ.
[bookmark: _ftnref11]ಕೈತಪ್ಪಿ ಕೆತ್ತಲು ಕಾಲಿಂಗೆ ಮೂಲ
ಮಾತು ತಪ್ಪಿ ನಡೆಯಲು ಬಾಯಿಗೆ ಮೂಲ
ವ್ರತಹೀನನ ನೆರೆಯಲು ನರಕಕ್ಕೆ ಮೂಲ
ಕರ್ಮಹರ ಕಾಳೇಶ್ವರಾ[11]
ಇಲ್ಲಿ ಶರೀರದ ಅಜಾಗರೂಕತೆಯಿಂದಾಗುವ ಅನಾಹುತಗಳನ್ನು ಕಾಣಬಹುದಾಗಿದೆ. ಅಂದರೆ ಕ್ರಿಯೆ-ಅರಿವು(ಶಿವ-ಶಕ್ತಿ) ಇವುಗಳ ಮಾಹಿತಿಯನ್ನು ಹೇಳುತ್ತದೆ. ವಿಶ್ವಕರ್ಮದಲ್ಲಿ ಅಗ್ನಿ-ಜಲದ ಸಾತತ್ಯ ಇರುವಂತೆ ಕ್ರಿಯೆ ಅರಿವುಗಳು ಸಾತತ್ಯವಾಗಿರಬೇಕೆನ್ನುವುದು ಬಸವಯ್ಯನ ವಚನಗಳ ಆಶಯವಾಗಿದೆ. ಶಕ್ತಿ ಪ್ರಧಾನವಾದರೂ ಶಿವನ ಭಾವನೆಗಳೂ ಅದರಲ್ಲಿ ನಿಹಿತಗೊಂಡಿವೆ.
[bookmark: _ftnref12]ಕಾಯವೇ ಕಾಳಮ್ಮ ಜೀವವೇ ಪರಬ್ರಹ್ಮ
ದೇವಿ ದೇವನು ಒಡಗೂಡಿ ನಾನಾ
ಜೀವ ಜಂತುಗಳಾದವು[12]
[bookmark: _ftnref13]ಬಾಚಿಕಾಯಕದ ಬಸವಯ್ಯನ ನಂತರ ಬಂದ ತಿಂಥಿಣಿ ಮೌನೇಶ್ವರರ ಈ ವಚನ (೧೬೦೦) ಸೃಷ್ಟಿಕ್ರಿಯೆಯ ನಿರಂತರತೆಯನ್ನು ಶಿವ-ಶಕ್ತಿಯರ ಅದ್ವೈತ ಸಂಬಂಧದ ಮೂಲಕ ಗ್ರಹಿಕೆಗೆ ತರುತ್ತದೆ. ‘ವಿಶ’ (ಪುರುಷ) ‘ಕರ್ಮ’ (ಕ್ರಿಯೆ-ಶಕ್ತಿ) ವಿಶಿಷ್ಟವಾದ ಈ ಶಕ್ತಿಗಳಿಂದ ವಿಸ್ತೃತಗೊಳ್ಳುವ ಕ್ರಿಯೆ ಕಾಶ್ಮೀರಿ ವೈಶ್ವಕರ್ಮಣ ಸಿದ್ಧಾಂತವೆಂದು ವಿದ್ವಾಂಸರು ಗುರುತಿಸುತ್ತಾರೆ. ಲಕುಲೀಶಪಂಡಿತ, ಕಾಳಾಮುಖರು, ನಾಗಬ್ರಾಹ್ಮಣರೆಂದು (ವಿಶ್ವಕರ್ಮರು) ಜೀವಣ್ಣ ಮಸಳಿಯವರು ಗುರುತಿಸುತ್ತಾರೆ.[13]೧೦,೧೨ನೇಯಶತಮಾನದವರೆಗೂ ಈ ಕಾಳಾಮುಖರಂಥ ತಾಂತ್ರಿಕ ಪಂಥಗಳ ಭರಾಟೆಯನ್ನು ಕಾಣುತ್ತೇವೆ.
‘ಒಳಗೆ ಶೋಧಿಸಿ, ಹೊರಗಳವಡಿಸಿ ಭಾವದಿಂ ಗುಡಿ ತೋರಣವ ಕಟ್ಟುವೆನಯ್ಯಾ, ಎನ್ನುವ ಹಾವಿನಹಾಳ ಕಲ್ಲಯ್ಯನ ಮಾತುಗಳಾಗಲೀ’, ’ಹೊರಗೆ ಬಾಚಿಯಲಿ ಸವೆದು ಒಳಗೆ ಉಳಿಯಲಿ ನವೆದು ಬೆಳಗು ಬೆಳಗ ಕೂಡಿದಂತೆ ಆಕಾಶ ಮಹಾದಾಕಾಶ ಕೂಡಿದಂತೆ’ ಎನ್ನುವ ಬಾಚಿಕಾಯಕದ ಬಸವಯ್ಯಗಳ ಶರೀರ ಮೀಮಾಂಸಾ ಸಂಗತಿಗಳು ಅದ್ವೈಯವಾದಿ ಸಿದ್ಧಾಂತವನ್ನೇ ಬಲಗೊಳಿಸುತ್ತವೆ. ರೂಪ-ನಿರೂಪ-ಸ್ವರೂಪ ಸಾತತ್ಯವನ್ನೇ ಗಟ್ಟಿಗೊಳಿಸುತ್ತವೆ.
ಬಹುಮುಖ್ಯವಾಗಿ ಬಸವಯ್ಯ ಇಲ್ಲಿ ಸ್ಥಳೀಯತೆಯ ಪ್ರತಿಪಾದಕನಾಗಿ ಕಾಣುತ್ತಾನೆ. ಅಂದರೆ ವೃತ್ತಿ ಸಹಜ ಪರಿಭಾಷೆ ಮತ್ತು ಅನನ್ಯತೆಯ ಮೂಲಕ ಒಂದು ಪರ‍್ಯಾಯ ಚಿಂತನಾಕ್ರಮವನ್ನು ಕಟ್ಟಿಕೊಡುತ್ತಾನೆ. ದೇಹ-ಆತ್ಮಗಳ, ಅರಿವು ಕ್ರಿಯೆಗಳ ಬಗೆಗಿನ ಸಾಂಪ್ರದಾಯಿಕ ನಿಲುವುಗಳನ್ನು ಮೀರಿ ಯೋಚಿಸುತ್ತಾನೆ. ಕನ್ನಡ ಭಾಷೆ ಸಂಸ್ಕೃತಿಗಳ ಮೂಲಕ ವೈದಿಕ ಮತ್ತು ಶೈವ ತಾತ್ವಿಕತೆಗಳಿಗೆ ಮುಖಾಮುಖಿಯಾಗುತ್ತಾನೆ. ಈ ಕಾರಣಗಳಿಗಾಗಿಯೇ ಬಸವಯ್ಯ ಸ್ಥಳೀಯತೆಯ ಪ್ರತಿಪಾದಕನಾಗಿ ಕಾಣುತ್ತಾನೆ. ಇಂದು ಇಂತಹ ಸ್ಥಳೀಯತೆಯು ನಾಶವಾಗುತ್ತಿದೆ. ಬಹುಕೇಂದ್ರಿತ ಪ್ರಜ್ಞೆಯನ್ನು ಹಾಳುಗೆಡವಿ ಏಕಾಕೃತೀಯವಾದ ಪ್ರಜ್ಞೆಯನ್ನು ಅನಿವಾರ್ಯ ಹಾಗೂ ಅಪೇಕ್ಷಣೀಯ ಎನ್ನುವಂಥ ಹಂತಕ್ಕೆ ನಿಯುಕ್ತಗೊಳಿಸಲಾಗುತ್ತಿದೆ. ಇಂಥ ಸಂದರ್ಭದಲ್ಲಿ ಕನ್ನಡದ ಪ್ರತಿಭೆ ಈ ರೀತಿಯ ಮಿಥ್ಯೆವನ್ನು ಒಡೆದು ಮತ್ತೇ ತನ್ನ ಬಹುಮುಖಿ ನೆಲೆಯ ಸಂವೇದನೆಗಳ ಮೂಲಕ ಮರುಹುಟ್ಟು ಪಡೆಯಬೇಕಾಗುತ್ತದೆ. ಬಾಚಿಕಾಯಕದ ಬಸವಯ್ಯನಂಥ ಅದ್ವೈಯವಾದಿಗಳ ತತ್ವಗಳ ಮೂಲಕ ಅಂತಹ ಸಾಧ್ಯತೆಗಳನ್ನು ಹುಡುಕಿ ಸಶಕ್ತಗೊಳಿಸಿಕೊಳ್ಳಬೇಕಾದ ಜರೂರು ನಮ್ಮ ಮುಂದಿದೆ. ಅಂಥ ಹಲವು ಕಿಟಕಿಗಳಿಗೆ ಮೇಲಿನ ವಿವರಣೆ ದಾರಿಯೂ ಆಗಿದೆ.
೫.ಹೃದಯ ಕಮಲದ ರೂಪಕ
ವಚನದ ಇನ್ನೂ ಕೆಲವು ರೂಪಕಗಳನ್ನು ವಿವರವಾಗಿ ನೋಡಬಹುದೆನಿಸುತ್ತದೆ. ಹೃದಯ ಕಮಲದ ರೂಪಕ ಪಂಚಾಳ ವಚನಕಾರರಾದ ಬಾಚಿಕಾಯಕದ ಬಸವಯ್ಯನಲ್ಲಿ ಹಾವಿನಹಾಳ ಕಲ್ಲಯ್ಯನಲ್ಲಿ ಕಾಮಾಟದ ಭೀಮಯ್ಯನಲ್ಲಿ ವ್ಯಾಪಕವಾಗಿ ಬಳಕೆಯಾಗುತ್ತದೆ. ಕಾಶ್ಮೀರಿ ಶೈವ ತಾಂತ್ರಿಕ ಪರಂಪರೆಯಲ್ಲಿ ಈ ಹೃದಯ ಕಮಲ ಮುಖ್ಯ ತಾತ್ವಿಕ ರೂಪಕವಾಗಿ ಕಂಡುಬರುವುದು ಗಮನಾರ್ಹ.
ಅಭಿನವಗುಪ್ತನ ಪ್ರಕಾರ ಹೃದಯ ಎನ್ನುವುದು ‘ಯೋನಿರೂಪ’. ಅದು ಭೈರವನ ಕೇಂದ್ರಸ್ಥಾನ (ಪೀಠ-ಲಿಂಗ) ಗಂಡು ಮತ್ತು ಹೆಣ್ಣಿನ ಮರ್ಮಾಂಗಗಳನ್ನು ಹೃದಯ ಕಮಲವೆಂದೇ ಧ್ಯಾನಿಸಬೇಕೆಂದು ಹೇಳುತ್ತಾನೆ. ಕಾರಣ ಇವೆರಡಕ್ಕೂ ಸಂಕೋಚ ಮತ್ತು ವಿಕಾಸದಗುಣಗಳಿವೆ ಎನ್ನುವ ಮೂಲಕ ಅದನ್ನೊಂದು ಬಹುಮುಖ್ಯ ಪ್ರಮೇಯವನ್ನಾಗಿಸುತ್ತಾನೆ. ಬಸವಯ್ಯನ ವಚನಗಳ ಸ್ಥಾಯಿತ್ವವೇ ಈ ಸಂಕೋಚನ ಮತ್ತು ವಿಕಸನ ಕ್ರಮಗಳು. ರಥದ ನಡುಮಧ್ಯಸ್ಥಾನದಲ್ಲಿ ಅಷ್ಟದಳ ಕಮಲ ಎನ್ನುವುದು ಯೋನಿಯನ್ನೇ ಪ್ರತೀಕಿಸುತ್ತದೆ. ‘ನಾಭಿಕಮಲ’ ‘ಕಮಲನಾಭಿ’ ಎನ್ನುವ ವಿಶೇಷಣಗಳೂ ಇದನ್ನೇ ಹೇಳುತ್ತವೆ ಎಂದೆನಿಸುತ್ತದೆ.
[bookmark: _ftnref14]ಸ್ತ್ರೀ ಸೂಕ್ತದ ಪ್ರಕಾರ ಮಳೆ ಅಥವಾ ಜಲಕಾರಣದಿಂದಲೇ ಒದ್ದೆಗೊಂಡು ಬೀಜಧಾರಣೆ ಸಾಮರ್ಥ್ಯ ಪಡೆಯುವುದು ಭೂಗುಣದ ವಿಶೇಷ ಅಂಶ. ಇಲ್ಲಿ ಭೂಮಿ ಮತ್ತು ಕಮಲವನ್ನು ಸಾದೃಶ್ಯ ಲಕ್ಷ್ಮಿಯೊಂದಿಗೆ ನಿಕಟ ಸಂಬಂಧ ಹೊಂದಿದ ಪದ್ಮ (ಪದ್ಮಜಲಕ್ಷ್ಮಿ, ಪದ್ಮನಾಭ) ಸಮೃದ್ಧಿಯ ಪ್ರತೀಕ ವಾಯು ಪುರಾಣ ಪೃಥ್ವಿಯನ್ನು ಸರ್ವಧಾರಣಿ ಸರ್ವಶಕ್ತಿ ಸರ್ವಪ್ರತಿಷ್ಠಾ ಎಂದು ವರ್ಣಿಸುವುದಲ್ಲದೇ ಅವಳು ಉತ್ಪತ್ತಿಸ್ಥಾನವಾಗಿದ್ದಾಳೆ (ಯೋನಿ) ಎಂದು ವರ್ಣಿಸುತ್ತದೆ. ‘ಚರಾಚರಸ್ಯ ಲೋಕಸ್ಯ ಯೋಗಿಃ’ ಪೃಥ್ವಿಯನ್ನು ಸಕಲಮಾತೆಯಂತಲೂ ಕಮಲರೂಪ(ಪುಷ್ಪದಾಕಾರ) ದಲ್ಲಿ ಒಪ್ಪಿಕೊಂಡಿರುವುದರಿಂದ ಕಮಲವು ‘ಚರಾಚರಗಳಯೋನಿ’ (ವಿಶ್ವದ ಉತ್ಪತ್ತಿ) ಸ್ಥಾನ ಎಂದು ಗುರುತಿಸಲಾಗುತ್ತದೆ.[14]
ಕಮಲಪದ್ಮಾಸನದ ಮೇಲೆ ಶಂಭು ಸದಾಶಿವನ ನೆಲೆಗೊಳಿಸುವ ಪರಿ ಶಿವ-ಶಕ್ತಿಯರ (ಯೋನಿ-ಶಿಶ್ನ) ಸಂಯೋಗದ ಕ್ರಮವನ್ನೇ ತೋರಿಸುತ್ತದೆ. ಈ ಸಂಯೋಗದ ಫಲ ಸಂಕೋಚನಗೊಂಡ ಕಮಲದ ವಿಕಸನ. ವಿಕಸನದ ತುರ್ಯಾವಸ್ಥೆಯೇ ಅರಿವಿನ ಸಾಧನ ಆಧ್ಯಾತ್ಮಿಕ ತತ್ವಶಾಸ್ತ್ರದಲ್ಲಿ ಪ್ರಮುಖ ಪರಿಕಲ್ಪನೆಯಾದ ‘ಸುಷುಮ್ನಾ’ ದಲ್ಲಿರುವ ‘ಮೂಲಾಧಾರ ಚಕ್ರ’ ದಲ್ಲಿ (ಊರ್ಧ್ವವೆಂಬ ಚಕ್ರಸ್ಥಾನದೊಳಗೆ) ಕಡೆಯ ರಚನೆಯಾಗಿ ಮುಖ, ಮುದ್ರಾ ಅಥವಾ ‘ಹೃತಾ-ಕರ್ಣಿಕಾ’ ಇರುತ್ತದೆ. ಇವೆಲ್ಲ ಸೇರಿ ಹೃತಿ-ಪದ್ಮವಾಗುತ್ತದೆ. ಅಷ್ಟದಳಕಮಲವೆಂಬ ಕಲ್ಪನೆಯೂ ಇಲ್ಲಿ ವಿಶಿಷ್ಟಾರ್ಥವನ್ನು ಪಡೆದುಕೊಳ್ಳುತ್ತದೆ. ಈ ಅಷ್ಟದಳ ಕಮಲಗಳೇ ಆರು ಚಕ್ರಗಳು. ಯೋಗಶಾಸ್ತ್ರದ ಪ್ರಕಾರ ಶರೀರ ವಿವಿಧ ಭಾಗಗಳಲ್ಲಿ ಇವು ಕಂಡುಬರುತ್ತದವೆ. ೧.ಮೂಲಾಧಾರ ಚಕ್ರವು ಬೆನ್ನು ಹುರಿಯ ತಳಭಾಗದಲ್ಲೂ ೨. ಸ್ವಾದಿಷ್ಠಾನ ಚಕ್ರವು ಜನನೇಂದ್ರಿಯ ಮಟ್ಟದಲ್ಲೂ ೩. ಮಣಿಪೂರ ಚಕ್ರವು ನಾಭಿ ಪ್ರದೇಶದಲ್ಲಿಯೂ ೪. ಅನಾಹತ ಚಕ್ರವೂ ಹೃದಯಭಾಗದಲ್ಲೂ ೫. ವಿಶುದ್ಧ ಚಕ್ರವು ಕಂಠಪ್ರದೇಶದಲ್ಲೂ ೬. ಆಜ್ಞಾ ಚಕ್ರವು ಭ್ರೂಮಧ್ಯ (ಹಣೆ) ಪ್ರದೇಶದಲ್ಲೂ ಇರುತ್ತವೆ. ‘ಕುಂಡಲಿನಿ’ ಎಂಬ ಶಕ್ತಿಯು ಸರ್ಪಾಕಾರದಲ್ಲಿ ಸುರುಳಿಯಾಕಾರದಲ್ಲಿ ಈ ಷಟ್‌ಚಕ್ರಗಳ ಮೂಲಾಧಾರದಲ್ಲಿರುತ್ತದೆ. ಷಟ್‌ಚಕ್ರಗಳ ಮೂಲಕ ಕುಂಡಲಿನೀ ಶಕ್ತಿಯನ್ನು ಜಾಗೃತಗೊಳಿಸಿ ಹಠಯೋಗದಲ್ಲಿ ಸಿದ್ಧಿಪಡೆಯುತ್ತಾರೆ. ಮೇಲೆ ತಿಳಿಸಿದ ಅಷ್ಟದಳಗಳ ವ್ಯವಹಾರದಂತೆ ಮನಸ್ಸಿನ ಚಂಚಲತೆ ಹರಿದಾಡುತ್ತಿರುತ್ತದೆ. ಅಂದರೆ ವಿವಿಧ ಸಂಚಾರಿ ಭಾವಗಳು ಉತ್ಪತ್ತಿಯಾಗುತ್ತವೆ. ಇಂಥ ಸಂಚಾರಿ ಭಾವಗಳಿಗೆ ಸಾಧನಗಳಾದ ನಯನ,ಮನ,ಪ್ರಾಣಗಳ ಸಂಯಮಕ್ಕಾಗಿ ಸಾಧಿಸಿಕೊಳ್ಳುವ ಬಾಹ್ಯಕ್ರಿಯೆಗಳನ್ನು ‘ಮುದ್ರೆ’ಗಳೆಂದೂ ಕರೆಯುತ್ತಾರೆ. ಬಸವಯ್ಯನಲ್ಲಿ ಈ ರೀತಿಯ ಸಂಗತಿಗಳೆ ಶರೀರ ಸಮೃದ್ಧಿಯ ದಾರ್ಶನಿಕ ತತ್ವಗಳಾಗಿ ರೂಪಗೊಳ್ಳುವ ವಿಸ್ಮಯ ಅದ್ಭತವಾದದ್ದು.

‘ಕಮಲದ ನೆನೆಯ ಹತ್ತಿ ಇನಿದಾಗಿ ಉಂಡುಂಡು ಅನುವಾಗಿ ನಿಂದು ನೋಡುವ ಸುಳುಹು ಬೆಳಗುತಾನೆ,ಎನ್ನುವ ಸಾಲು ಇಡೀ ವಚನಕ್ಕೆ ಸಂಭೋಗ ಶೃಂಗಾರದ ಆಪ್ತತೆಯನ್ನು ತಂದುಕೊಡುತ್ತದೆ. ‘ಕುಂಭ’ ‘ಸವಿಯುವ ಸವಿ’ ‘ಪಿಂಡ’ ಈ ಪದಗಳು ಶರೀರ ಸಮೃದ್ಧತೆಗೆ ವ್ಯಾಪಕತೆಯನ್ನು ತಂದುಕೊಡುತ್ತವೆ. ಬಸವಯ್ಯ ಬಳಸುವ ‘ಅಂಗನೆಯರುರ ಸ್ಥಲದಲ್ಲಿ ಅಂಗೀಕರಿಸಿ ಅವರಧರಪಾನಂಗಳ ಮಾಡಿ ನಾ ಲಿಂಗಾಂಗಿಯೆಂದೆಡೆ’ ಎನ್ನುವ ಸಾಲು ಇಂದ್ರಿಯ ವಿಕಾರತೆಯನ್ನು ಹೇಳುತ್ತವೆ. ‘ಅದರಪಾನ’ ಎನ್ನುವುದು ತಂತ್ರಮಾರ್ಗದ ಶಕ್ತಿಸ್ವರೂಪಿ ಹೆಣ್ಣನ್ನು ತೋರಿಸುತ್ತದೆ. ಹೆಣ್ಣನ್ನು ‘ಮಹಾಮುದ್ರಾ’ ಎಂದೂ ‘ದೂತಿ’ ಎಂದೂ ತಂತ್ರಮಾರ್ಗದಲ್ಲಿ ಗುರುತಿಸಲಾಗುತ್ತದೆ. ‘ಅದರಪಾನ’ ಎನ್ನುವುದು ಉತ್ಕಟಾವಸ್ಥೆಯ ಪ್ರತೀಕ.
ಶರೀರ ಸುಖದ ಇಂಥ ಕಲ್ಪನೆಯನ್ನು ಅಪ್ರತಿಮ ಶೈವ ಅದ್ವೈತಿಯಾದ ಅಲ್ಲಮನಲ್ಲೂ ಸಕಾರಾತ್ಮಕ ನೆಲೆಯಲ್ಲಿ ಕಾಣಬಹುದು. ‘ಒಡಲಿಚ್ಛೆ ಸಲಿಸದೆ ನಿಮಿಷವಿರಬಾರದು’ ಎನ್ನುವ ಪ್ರಭು ನಿಷ್ಠುರವಾದ ದೇಹ ದಂಡನೆಯನ್ನು ಅಲ್ಲಗಳೆಯುತ್ತಾನೆ. ದೇಹಕ್ಕಿರುವ ವಿಶಿಷ್ಟ ಸೆಳವುಗಳನ್ನು ಆತ ಗೌರವಿಸುತ್ತಾನೆ. ಹಾವಿನಹಾಳ ಕಲ್ಲಯ್ಯನು ಕೂಡ ‘ತೃಪ್ತಿಯ ವೇದಿಸಿದ ಇಷ್ಟಲಿಂಗ ಇಷ್ಟಲಿಂಗವ ವೇದಿಸಿದ ಜ್ಞಾನ ಲಿಂಗಚೈತನ್ಯ ನೆಲೆಗೊಂಡಿಪ್ಪಲ್ಲಿ ಪ್ರಾಣಲಿಂಗಿ ಪ್ರಸನ್ನಲಿಂಗದ ಪರಮಸುಖಕೆ ರತಿಭೋಗದಲ್ಲಿ ಸತಿಯಾಗಿರಲು ಶರಣ ಕಾಯಜೀವಿ ಪುಣ್ಯ-ಪಾಪ ಇಹ-ಪರವೆಂಬ ಭ್ರಮೆಯಳಿದು’ ಎನ್ನುವ ಮೂಲಕ ಶರೀರ ಸೆಳೆತಗಳನ್ನು ನಿರಾಕರಿಸುವ ನೆಲೆಗಳನ್ನು ಮೀರಿನಿಲ್ಲುತ್ತಾನೆ.
ಶರೀರದ ಆಕರ್ಷಣೆ ವಿಕರ್ಷಣೆ ಅದರ ಮೇಲೆ ಅವಲಂಬಿತವಾದ ಸಾಧನೆ ಸಿದ್ಧಿಯ ವಚನಕಾರರ ನೆಲೆಗಳು ಒಮ್ಮೊಮ್ಮೆ ವಿಚಿತ್ರವಾಗಿ ಕಾಣಿಸುತ್ತವೆ. ಬಹುಪಾಲು ವಿರಕ್ತರಿಗೆ ಶರೀರವೆಂದರೆ ಭೀತಿಮೂಲವಾದದ್ದು.ಶರೀರದ ನಿರಾಕರಣೆಯೇ ಅವರ ಸೈದ್ಧಾಂತಿಕ ನಿಲುವಾದ್ದರಿಂದ ಶರೀರದ ಅಸ್ತಿತ್ವೀಯ ನೆಲೆಯ ಜೊತೆ ಅವರು ಮುಖಾಮುಖಿಯಾಗುವುದಿಲ್ಲ. ಶರೀರ ಎನ್ನುವುದು ಅವರ ಮಟ್ಟಿಗೆ ಸಂಕಟಮೂಲವಾದದ್ದು. ‘ಅಮೇಧ್ಯದ ಮಡಕೆ ಮೂತ್ರದ ಕುಡಿಕೆ ಎಲುಬಿನ ತಡಿಕೆ ಕೀವದ ಹಡಿಕೆ, ಸುಡಲೀ ದೇಹವ’ ಎನ್ನುವ ಅಕ್ಕಮಹಾದೇವಿ, ಏಕೆ ಹುಟ್ಟಿಸಿದಿ ಇಹಲೋಕ ದುಃಖಿಯ ಪರಲೋಕ ದೂರನ ಏಕೆ ಹುಟ್ಟಿಸಿದಿ ಎನ್ನುವ ಬಸವಣ್ಣನವರ ವಚನದ ಸಾಲುಗಳುಮೇಲಿನ ಮಾತನ್ನು ಸಮರ್ಥಿಸುತ್ತವೆ. ಒಂದು ವೇಳೆ ಶರೀರ ಬರೀ ನೋವು ಸಂಕಟಗಳ ಕೂಪವಾಗಿದ್ದರೆ ಗಂಡು-ಹೆಣ್ಣಿನ ಉತ್ಕಟ ವ್ಯಾಮೋಹವೂ ಇರುತ್ತಿರಲಿಲ್ಲ. ಶರೀರ ನಿಜವಾಗಿಯೂ ಸುಖದ ಪರಾಕಾಷ್ಟ ಸ್ಥಿತಿಗೆ ಮನುಷ್ಯನನ್ನು ಒಯ್ಯುತ್ತದೆ ಎನ್ನುವ ಆಧ್ಯಾತ್ಮವಾದಿಯ ಉಡಾಫೆತನವನ್ನು ಅಲ್ಲಮ ಧಿಕ್ಕರಿಸುತ್ತಾನೆ. ಅಲ್ಲಮನಂಥವರಲ್ಲಿ ಶರೀರ ನಿರಾಕರಣೆಗಿಂತ ಅದರ ವಿಸ್ಮಯ ಸ್ಥಿತಿಗೆ ಹೆಚ್ಚು ಬೆಲೆಯಿದೆ. ಆತನ ಪ್ರಕಾರ ಶರೀರ ಹುಲಿ-ಹುಲ್ಲೆಗಳ ಸಂಗಮ. ಚಲನಶೀಲತೆ ಮತ್ತು ಸ್ಫೋಟಕಗಳ ಅಗರ.
ಅಕ್ಕಮಹಾದೇವಿ ವಚನಗಳಲ್ಲಿ ಪ್ರಜ್ಞೆಯ ಮಟ್ಟದಲ್ಲಿ ಮಾತ್ರ ಈ ಲೋಕದ ನಿರಾಕರಣೆ ಇದೆ. ತನಗರಿಯದಂತೆ ತನ್ನ ಜೀವನ ಪ್ರೀತಿಯನ್ನು ತನ್ನ ವಚನದಲ್ಲಿ ಪ್ರಕಟಿಸಿದ್ದಾಳೆ ಎನಿಸುತ್ತದೆ. ಅನುಭಾವ ಕಾವ್ಯಗಳಲ್ಲಿ ಇಂತ ದ್ವಂದ್ವ ಸಹಜವೂ ಅಹುದು. ಪರಲೋಕದೊಂದಿಗೆ ತನ್ನನ್ನು ಎಷ್ಟೇ ಗುರುತಿಸಿಕೊಂಡವರು (ಮನುಜ ಲೋಕವ ತಿರಸ್ಕರಿಸಿ) ಅವಳ ಜೀವನ ಪ್ರೀತಿ ಇಹಲೋಕದೊಂದಿಗೆ ನಿಕಟತೆಯನ್ನು ಸಾಧಿಸುತ್ತದೆ. ಈ ಲೋಕದ ಗಂಡನನ್ನು ತಿರಸ್ಕರಿಸಿದರೂ ಆ ಲೋಕದ ಗಂಡನನ್ನು ಈ ಲೋಕದ ಪರೀಧಿಯೊಳಗೆ ಹುಡುಕಿ ಹೊರಟವಳು. ಮಲ್ಲಿಕಾರ್ಜುನ ಎಷ್ಟೇ ನಿರಾಕಾರನಾದರೂ ಚಿಕ್ಕ ಚಿಕ್ಕ ಜಡೆಯ ಸುಲಿಪಲ್ಲ ಗೊರವನಾಗಿ ಮೂರ್ತನಾಗುತ್ತಾನೆ. ಲೋಕದ ಗಂಡರ ಸಿಟ್ಟು ಸೆಡವು ಅವನಲ್ಲಿ ಇದೆ. ಅಕ್ಕ ಅತ್ಮ ಸಂಗಾತಕ್ಕಾಗಿ ಮಲ್ಲಿಕಾರ್ಜುನನನ್ನು ಬಯಸಿದರೂ ಅದು ರೂಪಕಗೊಳ್ಳುವುದು ಲೌಕಿಕದ ಅನುಭವದೊಂದಿಗೆ. ‘ಅಪ್ಪಿದರೆ ಅಸ್ಥಿಗಳು ನುಗ್ಗುನುರಿಯಾಗಬೇಕು ಬೆಚ್ಚರೆ ಬೆಸುಗೆಯರಿಯದಂತಿರಬೇಕು’ ಎನ್ನುವ ವಚನದ ಸಾಲುಗಳು ಅನುಭಾವದ ಅಲೌಕಿಕ ಅನುಭವವನ್ನು ಲೌಕಿಕ ಸಂಭೋಗದ ತುರಿಯಾವಸ್ಥೆಯ ರೂಪಕದೊಂದಿಗೆ ಹೇಳುತ್ತಿರುವುದು ಗಮನಾರ್ಹ. ಮಲ್ಲಿಕಾರ್ಜುನನನ್ನು ಶಬ್ದ, ಸ್ಪರ್ಷ, ರೂಪ ರಸಗಳಿಂದ ಹಿಡಿಯಬಲ್ಲೆ ನೆನ್ನುವ ಅಕ್ಕ ಆತನಿಗಾಗಿ ಹುಡುಕಿ ಬಳಲಿ,ಬೆಂಡಾಗಿ ಆತ ಸಿಕ್ಕ ಮೇಲೆ ಅವನ ಕೈಗಳನ್ನು ಕುಂಬ ಕುಚಗಳಮೇಲೆ ಒತ್ತಿಕೊಳ್ಳುವ ಹಂಬಲಗಳನ್ನು, ಮೂಳೆ ಪುಡಿಯಾಗುವಂತೆ ಅಪ್ಪಿಕೊಳ್ಳಬೇಕೆನ್ನುವ ಸಂಗತಿಗಳನ್ನು ಗ್ರಹಿಸುವ ನೆಲೆಗಳಾವುವು? ಪಂಚೇಂದ್ರಿಯಗಳ ಉನ್ಮತ್ತತೆಗೆ ಪರವಶವಾದಾಗ ಮಾತ್ರ ರಾಸಲೀಲೆಗೆ ಅನುವಾಗುವಂಥ ಮಾನಸಿಕ ಸ್ಥಿತಿ ಸಾಧ್ಯವಾಗುತ್ತದೆ.. ಇಂದ್ರಿಯಗಳ ತೀವ್ರತೆ ಮನಸಿನ ತೀವ್ರತೆಯೂ ಹೌದು. ಈ ತೀವ್ರತೆ ಒಂದಾಗುವಿಕೆಯಿಂದ ಸಮಚಿತ್ತಕ್ಕೆ ಬರುತ್ತದೆಇದೇ ಸಂಭೋಗದ ಸಮಾದಿ ಸ್ಥಿತಿ. ಸಂಭೋಗ ಎನ್ನುವುದು ಸಾವಿನ ಪೂರ್ವಸ್ಥಿತಿಯೂ ಆದಂತೆ ಸೃಷ್ಟಿಯ ಪ್ರತೀಕವು ಆಗಿದೆ. ಶಬ್ದದಾಚೆಗಿನ ನಿಶ್ಯಬ್ದದ ಬಗೆಗಿನ ಈ ಎಲ್ಲ ಪರಿಕಲ್ಪನೆಗಳು ಲೌಕಿಕ ಜಗತ್ತಿನವೇ ಎನ್ನುವುದು ಗಮನಾರ್ಹ. ಶರೀರಕ್ಕಿರುವ ಇಂಥ ಸ್ಪೋಟಕತೆಯನ್ನು ಮತ್ತು ಅದರ ಸಂಚಾರಿತನವನ್ನು ಅದರ ಸಮೃದ್ಧ ಲೌಕಿಕತೆಯನ್ನು ಆಧ್ಯಾತ್ಮಿಕ ಲಾಲಿತ್ಯದೊಂದಿಗೆ ಸೃಜನಶೀಲಗೊಳಿಸುವ ಬಾಚಿಕಾಯಕದ ಬಸವಯ್ಯನಂತವರ ಈ ಕ್ರಮ ಚಿಂತನಾರ್ಹವಾದದ್ದು. ಕಾಮದಂಥ ತೀರ ಪರಿಚಿತ ವಿಷಯವನ್ನು ಅಲೌಕಿಕತೆಯ ಗಾಢತೆಯಲ್ಲಿ ಕಾಣಿಸುವ ಬಸವಯ್ಯನ ರೀತಿ ಆಧುನಿಕರನ್ನು ಓದುವಂತೆ ಮಾಡುತ್ತದೆ.
ಯಾಕೆಂದರೆ ಆಧುನಿಕತೆ ಶರೀರದ ಭೌತಿಕ ಪ್ರಜ್ಞೆಗೆ ಬದ್ಧವಾದುದು. ಪ್ರತಿಯೊಂದು ಕ್ರಿಯೆಯು ಶಾರೀರಿಕ ಅನುಭವದ ಚೌಕಟ್ಟಿನೊಳಗೆ ನಡೆಯುವಂಥದ್ದು. ಆಧುನಿಕ ಸಂದರ್ಭದಲ್ಲಿ ದೇಹವು ತಾನು ಅನುಭವಿಸುವ ನೋವಿಗೊಂದು ಮೂಲಭಿತ್ತಿ. ಅದು ನೋವಿನ ಮಾಪನ ಕೂಡ. ಯಾಂತ್ರೀಕೃತವಾದ ಮನುಷ್ಯ ತನ್ನ ಅನಿಯಮಿತ ವ್ಯಕ್ತಿತ್ವದಿಂದಾಗಿ ಕಳೆದುಕೊಂಡಿದ್ದನ್ನು ಈ ಹೊಸ ದೇಹದ ಪರಿಕಲ್ಪನೆಯಿಂದ ಮರಳಿ ಗಳಿಸಲು ಹಾತೊರೆಯುತ್ತಾನೆ. ಹೀಗೆ ಪುನರಾವಿಷ್ಕೃತಗೊಂಡ ದೇಹವು ಪ್ರಕೃತಿ ಮತ್ತು ಸಂಸ್ಕೃತಿ ನಡುವೆ ವಾಹಕವಾಗಿ ಸ್ಫೂರ್ತಿಯ ಮೂಲಸೆಲೆಯಾಗಿ ಅಂತರಂಗ ಬಹಿರಂಗಗಳ ನಡುವಿನ ವ್ಯಾಪಾರಗಳ ಮಾಧ್ಯಮವೂ ಆಗಿ ಕಾರ್ಯನಿರ್ವಹಿಸುತ್ತದೆ. ಹಾಗೆ ತಾನು ಪ್ರತಿನಿಧಿಸುವ ಸತ್ಯದ ಪ್ರತೀಕವೂ ಆಗುತ್ತದೆ. ಉದಾಹರಣೆಗೆ ಒಬ್ಬ ಚಳುವಳಿಗಾರ ಉಪವಾಸ ಸತ್ಯಾಗ್ರಹ ಕುಳಿತಾಗ ಆತನ/ಆಕೆಯ ದೇಹವು ಪ್ರತಿಭಟನೆಯ ನೋವುಗಳನ್ನು ತಾಳಿಕೊಳ್ಳುತ್ತದೆ. ಆ ಮೂಲಕ ತಾನು ಪ್ರತಿನಿಧಿಸುವ ಸತ್ಯವನ್ನು ತನ್ನೊಳಗೆ ಅಂತರ್ಗತಗೊಳಿಸಿಕೊಳ್ಳುತ್ತದೆ. ಅಂಥಾ ಒಂದು ತ್ಯಾಗದಿಂದ ಮಾತ್ರವೇ ಜೀವಚ್ಛೇದದಿಂದ ಛಿದ್ರಗೊಂಡ ದೇಹವು ಮರಳಿ ಏಕತ್ವವನ್ನು ರೂಢಿಸಿಕೊಳ್ಳಲು ಸಾಧ್ಯ. ಇಂಥ ಪುನರ್ನಿರ್ಮಿತದೇಹವು ಬಯಕೆಗಳನ್ನು ನಿಯಂತ್ರಿಸಿಕೊಳ್ಳಬೇಕೆಂದೂ ಬಳಕೆ ಸಂಸ್ಕೃತಿಗಿಂತ ಬೇರೆಯಾಗಿ ಮನುಷ್ಯನ ಪ್ರಾಥಮಿಕ ಅಗತ್ಯಗಳಿಗನುಸಾರವಾಗಿ ಸಂಪನ್ಮೂಲದ ಕ್ರೋಢಿಕರಣ ಮಾಡಬೇಕೆಂದು ಹೇಳುವ ಮೂಲಕ ಪ್ರಾಕೃತಿಕವಾದದ್ದನ್ನು ಕಾಪಾಡುವ ಪ್ರಯತ್ನ ಮಾಡುತ್ತದೆ. ಪುನರ್‌ನಿರ್ಮಿತ ಈ ದೇಹ ದರ್ಶನಗಳ ಸಾಂಸ್ಕೃತಿಕ ಸ್ವರೂಪದಲ್ಲಿ ಕರುಣೆ ಕೌಟುಂಬಿಕತೆ, ಸಮುದಾಯ ಪ್ರಜ್ಞೆಗೆ ಮಹತ್ವದ ಸ್ಥಾನವಿದೆ. ದೇಹದ ಅಸ್ತಿತ್ವದ ಈ ನೆಲೆ ಸತತ ಹೋರಾಟ ಸ್ವರೂಪದ್ದು.
ಇಂದು ದೇಹ ಆತ್ಮಗಳೆರಡು ತೀರ ಖಾಸಗಿಯಾದ ಹಾಗೂ ಛಿದ್ರಗೊಂಡ ನೆಲೆಯ ಎರಡು ಸಂಗತಿಗಳಾಗಿ ಉಳಿದಿವೆ. ಹೀಗಿರುವಾಗ ಅದರ ಪುನರ್‌ನಿರ್ಮಿತ ಪ್ರಜ್ಞೆ ಇಂದು ಅತಿ ಅವಶ್ಯ. ಈ ಪುನರ್‌ನಿರ್ಮಿತ ಸಾಧ್ಯತೆ ಮತ್ತು ಅದರ ವಿಕಸನಶೀಲ ಪ್ರವೃತ್ತಿ ಬಗ್ಗೆ ಬಸವಯ್ಯನಲ್ಲಿ ಸಾಕಷ್ಟು ನಿದರ್ಶನಗಳು ದೊರಕುತ್ತವೆ. ಬಸವಯ್ಯನ ಈ ರೂಪಕ ಪ್ರಜ್ಞೆ ವಿಭಿನ್ನ ದಾರ್ಶನಿಕ ನೆಲೆಗಳನ್ನು ಜಾಗೃತಗೊಳಿಸುತ್ತದೆ. ಜೀವನದ ವಿವಿಧಾನುಭವಗಳು ಪ್ರತಿಮೆಗಳಾಗಿ ಸಂರಚನೆಗೊಳ್ಳುವುದು ಭಾರತೀಯ ಕಾವ್ಯ ಮೀಮಾಂಸೆಯಲ್ಲಿ ಹೊಸದೇನಲ್ಲ. ಇನ್ನೊಂದು ಕಡೆ ತತ್ವಗಳೇ ಸ್ವತಂತ್ರ ಜಗತ್ತಾಗಿ ರೂಪುಪಡೆಯುವ ಸ್ಥಿತಿಯಲ್ಲಿ ಅವು ಒಳಗೆ ಸ್ನೇಹ ಜಗಳಾಟದೊಂದಿಗೆ ಬದುಕುತ್ತಿರುತ್ತವೆ. ಒಂದು ರೂಪಕ ಪರಂಪರೆ ಎಂದರೆ ಅದೊಂದು ದಾರ್ಶನಿಕ ಪರಂಪರೆ ಎಂದೇ ಅರ್ಥ. ಹೀಗೆ ರೂಪಗೊಳ್ಳುವ ಪ್ರತಿಮೆಗಳು ಸ್ವತಂತ್ರ ಮತ್ತು ಶಕ್ತಿದಾಯಕವಾದವುಗಳು. ಅವು ಒಬ್ಬ ಕವಿಯನ್ನು ರೂಪಿಸುವುದಲ್ಲದೆ ಜಾತಿ ಪದ್ಧತಿಯಂಥ ಸಂಪ್ರದಾಯಗಳೂ ಆಗಬಲ್ಲವು. ಸ್ಥೂಲರೂಪದಲ್ಲಿ ಎಲ್ಲಾ ಅನುಭಾವಿಗಳು ಮೇಲುನೋಟಕ್ಕೆ ಒಂದೇಯಾಗಿ ಕಂಡರೂ ದಾರ್ಶನಿಕನ ಸೂಕ್ಷ್ಮಭಾವ ಸ್ಥಿತಿಯ ಮೇಲೆ ಅದು ಭಿನ್ನವಾಗುತ್ತದೆ. ಇದನ್ನೇ ಬೇಕಾದರೆ ಪರಂಪರೆ ಮತ್ತ ಪ್ರಯೋಗ ಎಂದು ಗುರುತಿಸಬಹುದು. ಪರಂಪರೆ ಅಚಲ, ಪ್ರಯೋಗ ಪರಿವರ್ತನಶೀಲವಾದುದು. ಬಾಚಿಕಾಯಕದ ಬಸವಯ್ಯನ ಮಹತ್ವತೆಯಿರುವುದು ಪರಂಪರೆಯ ಸ್ಥುಲ ಮತ್ತು ಸುಕ್ಷ್ಮ ರೂಪಗಳಲ್ಲಿ ಭಿನ್ನವಾಗುಳಿಯುವುದರಲ್ಲಿ. ಪರಂಪರೆಯ ಒಳಗಿದ್ದು ಬಸವಯ್ಯ ತನ್ನ ಕೃತಿ ನಿಮಾಣ ಸ್ವಾತಂತ್ರ‍್ಯವನ್ನು ಬಿಟ್ಟುಕೊಡುವುದಿಲ್ಲ. ಈ ನಿರ್ಮಾಣ ಪ್ರವೃತ್ತಿಯಲ್ಲಿ ಆತ ಹಿಂದೆ ಹೇಳಿದಂತೆ ಸಂಕೋಚ ಮತ್ತು ವಿಕಸನ ಮಾದರಿಗಳನ್ನು ದುಡಿಸಿಕೊಳ್ಳುತ್ತಾನೆ. ಸಂಕೋಚ ಗುಣವನ್ನು ತನುವಿನ ವಿಚಾರದಲ್ಲೂ ವಿಕಾಸ ಪ್ರವೃತ್ತಿಯನ್ನು ತನುಮನದ ತನ್ಮಯತೆಯ ಸಮಾಧಿ ಸ್ಥಿತಿಯಲ್ಲಿ ಬಳಸುತ್ತಾನೆ. ವ್ಯಕ್ತಿ ವ್ಯಕ್ತಿತ್ವ ತತ್ವಗಳಾಗುವುದು ತತ್ವಗಳು ವ್ಯಕ್ತಿ ವ್ಯಕ್ತಿತ್ವವಾಗಿ ಪರಿವರ್ತಿತವಾಗುವುದು ಒಂದು ಸೂತ್ರೀಕೃತ ಜೀವನದ ಸಂಗಾತವನ್ನು ಸೂಚಿಸುತ್ತವೆ. ಅ ಮೂಲಕ ಬಸವಯ್ಯ ಸಮಕಾಲೀನವಾಗುವ ಸಾಧ್ಯತೆಗಳತ್ತ ಚಲಿಸುತ್ತಾನೆ. ಕಾಲಾತೀತ ಕಲ್ಪನೆಯನ್ನು ತಳೆಯುವ ಮೂಲಕ ಬಸವಯ್ಯ ದಾರ್ಶನಿಕತೆ ಮತ್ತು ಅಭಿವ್ಯಕ್ತಿ ಎರಡನ್ನು ಅಭಿನ್ನವಾಗಿಸುತ್ತಾನೆ.

೧. ಬಡಿಗ ಮತ್ತು ಬ್ರಹ್ಮಜ್ಞಾನ
ಭೌತವಾದದ ಒಂದು ಕ್ರಾಂತಿ ತತ್ವವೆಂದರೆ ಸಕಲರಿಗೂ ಲೇಸ ಬಯಸುವುದು. ವಾಸ್ತವ ಪ್ರಜ್ಞೆ,ಪ್ರತ್ಯಕ್ಷ ಸ್ವೀಕರಣೆ, ಇಹದ ಬದುಕಿಗೆ ಮಹತ್ವ, ಪ್ರಗತಿಪರತೆ ಮುಂತಾದ ಜೀವಪರ ಕ್ರಿಯೆಗಳು ಅದರ ಪ್ರಣಾಳಿಕೆಗಳು. ಇಂಥ ಗುಣಾತ್ಮಕ ಅಂಶಗಳನ್ನೊಳಗೊಂಡ ವಚನ ಚಳುವಳಿ ಮುಖ್ಯವಾಗಿ ಕಸುಬುದಾರ ವರ್ಗಗಳನ್ನು ಆಕರ್ಷಿಸಿತು. ಜಾತಿಜನ್ಯವಾದ ಸಂಗತಿಗಳನ್ನು ನಿರಾಕರಿಸಿ ವೃತ್ತಿಗೌರವ ಮತ್ತು ಆತ್ಮಾಭಿಮಾನವನ್ನು ಎತ್ತಿ ಹಿಡಿಯಿತು. ಅದುವರೆಗೂ ಅಸ್ಪೃಷ್ಯವಾಗಿದ್ದ ಅವಮಾನಕ್ಕೊಳಗಾದ ಸಂಗತಿಗಳು ಆತ್ಮಗೌರವದ ಸಂಕೇತಗಳಾಗಿ ರೂಪಗೊಂಡವು. ಪಾರಂಪರಿಕವಾಗಿದ್ದ ಪವಿತ್ರ ಮಾದರಿಯ ಕಳೆ ಕಿತ್ತು ಜನ ಸಂಸ್ಕೃತಿಯ ಆಶಯ ವೈವಿಧ್ಯತೆಯನ್ನು ಆಧ್ಯಾತ್ಮದೊಡನೆ ಕಸಿಗೊಳಿಸಿತು. ಕ್ರಿಯೆ ಮತ್ತು ಅರಿವುಅವರ ಸಾಧನೆಗಳ ಮೆಟ್ಟಿಲಾದವು.
ಇಂಥ ಪರಿಸರದಲ್ಲಿ ರೂಪಗೊಂಡ ಬಾಚಿಕಾಯಕದ ಬಸವಯ್ಯ ಪಾರಂಪರಿಕ ಕಸುಬೊಂದರ ಆತ್ಮಾಭಿಮಾನದ ಸಂಕೇತವಾಗಿದ್ದಾನೆ. ಬಸವಯ್ಯನಲ್ಲಿ ವೃತ್ತಿ ಎನ್ನುವುದು ಅದರ ವಾಚಿಕಾರ್ಥಕ್ಕೆ ಸೀಮಿತವಾಗಿಲ್ಲ. ಅದೊಂದು ಆತ್ಮಜ್ಞಾನದ ಸಾಧನವಾಗಿ, ಅರಿವಿನವಿಸ್ತಾರವಾಗಿ, ದಾರ್ಶನಿಕ ವಿಚಾರವಾಗಿ ಬೆಳೆಯುತ್ತದೆ. ಬುದ್ಧಿಭಾವಗಳ ಸಾತತ್ಯವನ್ನು ಅದು ಕಟ್ಟಿಕೊಡುತ್ತದೆ. ಇಂದು ಆಧುನಿಕತೆಯಿಂದಾಗಿ ಬುದ್ಧಿ ಭಾವ ದೇಹ ಆತ್ಮಗಳಲ್ಲಿ ಛಿದ್ರತೆಯುಂಟಾಗಿ ಮನುಷ್ಯನ ಅಸ್ತಿತ್ವವೇ ಇಲ್ಲವಾಗುತ್ತಿದೆ. ನಮ್ಮಲ್ಲಿನ ಬುದ್ಧಿವಂತರೆಲ್ಲ ಇಂದು ಮೆಡಿಸಿನ್, ಇಂಜಿನಿಯರಿಂಗ್, ಕಂಪ್ಯೂಟರ್‌ಸೈನ್ಸ್‌ಗಳಂತಹ ಆಧುನಿಕ ವೃತ್ತಿಕ್ಷೇತ್ರಗಳತ್ತ ಮುಗಿಬೀಳುತ್ತಿದ್ದಾರೆ. ಇಂಥ ವರ್ಗಕ್ಕೆ ತನ್ನ ಮೂಲವೃತ್ತಿ ಮತ್ತು ಭಾಷೆಯ ಬಳಕೆಯ ಯಾವ ತುರ್ತುಗಳೂ ಕಾಣಿಸುವುದಿಲ್ಲ. ಇಂಗ್ಲೀಶ್ ಕಲಿಕೆಯೇ ಅವರಿಗೆ ಲಾಭದಾಯಕವಾಗಿ ಕಾಣಿಸುತ್ತದೆ. ಕನ್ನಡದಂತಹ ಸಂವೇದನೆಗಳು ಅವರಿಗೆ ಯಾವ ರೀತಿಯಿಂದಲೂ ಜೀವನೋಪಾಯದ ಮತ್ತು ಗಳಿಕೆಯ ಮಾಧ್ಯಮಗಳಾಗಿ ಕಾಣಲಾರವು.
ಬಾಚಿಕಾಯಕದ ಬಸವಯ್ಯನಂಥ ವಚನಕಾರರು ಸಮಕಾಲೀನ ಅಥವಾ ಆಪ್ತರೆನಿಸುವ ಬಗೆಗಳೇ ಇದಕ್ಕಿಂಥ ಭಿನ್ನವಾದಂಥವು. ವೃತ್ತಿಗೌರವದೊಟ್ಟಿಗೆ ಆತ್ಮಗೌರವವನ್ನು ಭಾಷೆಯೊಂದಿಗೆ ಸಂಸ್ಕೃತಿಗಳನ್ನು ಜಾಗತಿಕ ಮಟ್ಟಕ್ಕೆ ಬೆಳೆಸಿದರೂ ಬಸವಯ್ಯನ ಪರಿಸರವೂ ಏಕೀಕೃತ ಮತ್ತು ಪ್ರಭುತ್ವ ನಿರ್ಮಿತ ಪ್ರತಿಷ್ಠಿತ ಸಾಮಾಜಿಕ ಸಂದರ್ಭವೇ ಆಗಿತ್ತು. ಸ್ಥಳೀಯ ಅಸಮಾನತೆಯ ನೆಲೆಗಳನ್ನು ಪ್ರತಿಭಟಿಸುವುದರೊಂದಿಗೆ ಸಮಾನತೆಯ ನೆಲೆಯ ಸಾಂಸ್ಕೃತಿಕ ಅಸ್ತಿತ್ವವನ್ನು ಹುಟ್ಟುಹಾಕುವುದಾಗಿತ್ತು. ಹಾಗೆ ತನ್ನೆಲ್ಲ ಸಾಂಸ್ಕೃತಿಕ ಐಡೆಂಟಿಟಿಗಳೊಂದಿಗೆ ಸಾಮೂಹಿಕಾಂದೋಲನಕ್ಕೆ ನುಗ್ಗಿ ಸಾರ್ವತ್ರಿಕ ಸಮಾನತೆಯನ್ನು ಗಳಿಸುವುದಾಗಿತ್ತು. ಈ ತಾತ್ವಿಕತೆಯನ್ನು ಬಸವಯ್ಯನ ‘ಮನೆ’ ಎನ್ನುವ ಘನವನ್ನು ಮಹಾಘನದೊಂದಿಗೆ ವಿಸ್ತರಿಸುವ ನೆಲೆಗಳಲ್ಲಿ ಗುರುತಿಸಬಹುದು. ಬಸವಯ್ಯನ ಒಟ್ಟು ತಾತ್ವಿಕತೆಯೇ ವಿಶ್ವವಾಚಿಕೆಯತ್ತ ಚಲಿಸುವಂಥದ್ದು ಮತ್ತು ಪ್ರತ್ಯೇಕ ಪ್ರವೃತ್ತಿಯನ್ನು ಉಳಿಸಿಕೊಳ್ಳುವ ಹಂಬಲದ್ದು.ಇಂತಹ ಸ್ವಂತಿಕೆಯ ಹಂಬಲವುಳ್ಳ ಸಮುದಾಯಗಳ ಹೋರಾಟದಲ್ಲಿ ಸಂಪ್ರದಾಯವಾದಿಗಳು ಪ್ರವೇಶಿಸಿದಾಗ ಆ ಹೋರಾಟ ಹೆಚ್ಚುಕಾಲ ತನ್ನ ಸತ್ವವನ್ನು ಉಳಿಸಿಕೊಳ್ಳಲಾರದು ವಚನ ಚಳುವಳಿಯಲ್ಲಿ ಇದಕ್ಕೆ ಉತ್ತರ ಸಿಗುತ್ತದೆ.
ಬಸವಯ್ಯನ ವಚನದಲ್ಲಿ ವಿಸ್ತೃತಗೊಂಡಿರುವ ಪ್ರಮುಖ ಆಶಯ ಸೃಷ್ಟಿ ಮತ್ತು ಅದರ ವಿಕಾಸಶೀಲ ಪರಿಕಲ್ಪನೆ. ಭಾರತೀಯ ದಾರ್ಶನಿಕ ಕೃತಿಗಳಲ್ಲಿ ಸೃಷ್ಟಿಕರ್ತೃ ಮಯನ ವಿವರಗಳು ಸಿಗುತ್ತವೆ. ಅಲ್ಲೆಲ್ಲ ಆತ ಮನೆ, ಆಲಯ, ವಿಮಾನ, ಇಂಥ ವಸ್ತುಸಂಗತಿಗಳ ನಿರ್ಮಾತೃವಾಗಿ ಕಾಣುತ್ತಾನೆ. ಮಯ ನಿರ್ಮಾತೃ ಪರಂಪರೆಯ ಅಧಿದೇವತೆ. ಅಂದರೆ ಮಯನಲ್ಲಿ ಬಡಿಗ ನಿಹಿತವಾಗಿದ್ದಾನೆ. ಕಟ್ಟುವಿಕೆ ಮತ್ತು ಅದರ ರಚನಾತ್ಮಕವಾದ ವಿಕಸನಶೀಲ ಪ್ರವೃತ್ತಿಯನ್ನು ಈ ಮಯನಲ್ಲಿ ಕಾಣುತ್ತೇವೆ.
ಬಡಿಗೆ ಕಮ್ಮಾರರು ಪೊಡವಿಗಧಿಕರ್ತರು
ಬಡಿದು ಬತ್ತೀಸ ಆಯುಧವ ಮಾಡಿ
ಸರ್ವರಿಗೆ ಕೊಡುವರಯ್ಯಾ ಬಸವಣ್ಣ[1]
ತಿಂಥಿಣಿ ಮೌನೇಶ್ವರರ ಈ ವಚನ ವೃತ್ತಿ ಪ್ರಧಾನವಾದ ಉದ್ಯೋಗಗಳ ಲೋಕ ಪ್ರಾಧಾನ್ಯತೆಯನ್ನು ಅವರ ಸೃಜನಶೀಲ ಮನೋಭಾವವನ್ನು ಗ್ರಹಿಕೆಗೆ ತರುತ್ತದೆ. ವಿಶ್ವಕರ್ಮ ಪರಂಪರೆಯಲ್ಲಿ ಆಗಿಹೋದ ಮಹಾ ಬಂಡಾಯಗಾರ ಈ ಮೌನೇಶ್ವರ. ವೈದಿಕ ಪ್ರಣೀತ ಕರ್ಮಸಿದ್ದಾಂತಗಳನ್ನುವರ್ಣಾಶ್ರಮಗಳನ್ನು ಮತ್ತು ಇಂಥವುಗಳ ಗುಂಗಿನಲ್ಲಿ ಹಾಳಾಗುತ್ತಿದ್ದ, ಜಡಗೊಳ್ಳುತ್ತಿದ್ದ ವಿಶ್ವಕರ್ಮ ಧರ್ಮವನ್ನು ಅವರ ಅನುಯಾಯಿಗಳನ್ನು ಖಂಡಿಸಿ ಎಚ್ಚರಿಸಿದನು. ಸೃಷ್ಟಿ-ಸ್ಥಿತಿ-ಲಯ ಪರಿಕಲ್ಪನೆಯಲ್ಲಿ ‘ಹರನೇ ಕಮ್ಮಾರ ವಿಷ್ಣುವೇ ಬಡಿಗ ಬಸವಣ್ಣನೇ ಎತ್ತು’ ಎನ್ನುವ ಮೌನಯ್ಯ ಶ್ರಮ ಬದುಕಿನ ಕ್ರಿಯಾ ಪ್ರಪಂಚವನ್ನು ಉದಾತ್ತೀಕರಿಸದೇ ವಾಸ್ತವ ಪ್ರಜ್ಞೆಯಲ್ಲಿಯೇ ಪರಿಭಾವಿಸಿದು ಎದ್ದು ಕಾಣುತ್ತದೆ.
ಜ್ಞಾನವೆನ್ನುವುದು ಮನುಷ್ಯನಿಗೆ ಧ್ಯಾನಮೂಲವಾಗಿ ಬರಲಿಲ್ಲ ಕ್ರಿಯಾಮೂಲವಾಗಿ ಬಂದದ್ದು. ಇಂಥ ಕ್ರಿಯಾಮೂಲ ಜ್ಞಾನದ ‘ಬಡಿಗಿ’ ಯನ್ನು ಋಗ್ವೇದವು ‘ಜ್ಞಾನಿ’ ಎಂದು ಕರೆಯುತ್ತದೆ. ಉಪನಿಷತ್ತುಗಳ ಕಾಲಕ್ಕೆ ಈ ಕ್ರಿಯಾಮೂಲ ಜ್ಞಾನ ಬಿದ್ದುಹೋಗಿ ಬ್ರಹ್ಮಜ್ಞಾನಕ್ಕೆ ಮಹತ್ವ ಬರುತ್ತದೆ. ಅಂದರೆ ದೈಹಿಕ ಶ್ರಮ ಮತ್ತು ಅದರ ಅರಿವಿನ ಆಕರಗಳು ತುಚ್ಚವಾಗಿ, ಬ್ರಹ್ಮಜ್ಞಾನವು ಶ್ರೇಷ್ಟವಾಗಿ ಪರಿಣಮಿಸಿತು. ಇದನ್ನು ಬೇಕಾದರೆ ಜ್ಞಾನದ ಖಾಸಗೀಕರಣವೆಂದೂ ಗುರುತಿಸಬಹುದು. ಇಲ್ಲಿ ಕ್ರಿಯೆಗಿಂತ ಧ್ಯಾನ ಅದರಲ್ಲೂ ಬೌದ್ಧಿಕ ಕಸರತ್ತು ಮುಖ್ಯವಾಯಿತು. ದೇಹ ಮತ್ತು ಮನಸ್ಸುಗಳಲ್ಲಿನ ಛಿದ್ರತೆಯೇ ಸಿದ್ಧಾಂತಗಳಾಗಿ ರೂಪುಪಡೆದವು. ಸಾಂಖ್ಯರ ಒಂದು ವಿವರದಿಂದ ಈ ಪರಿಕಲ್ಪನೆಯನ್ನು ಇನ್ನಷ್ಟು ಸ್ಪಷ್ಟಪಡಿಸಿಕೊಳ್ಳಬಹುದೆನಿಸುತ್ತದೆ. “ಪ್ರಕೃತಿ ನೇಮದ ಪ್ರಕಾರ ಇಪ್ಪತ್ನಾಲ್ಕು ತಾಸಿನ ತಪಸ್ಸಿಗಿಂತ ಒಂದು ತಾಸಿನ ಕಾಯಕದಿಂದ ಏನನ್ನಾದರೂ ಸಾಧಿಸಬಹುದು. ಆದರೆ ಯೋಗಿ ಮಾಡುವ ಇಪತ್ನಾಲ್ಕು ತಾಸಿನ ಧ್ಯಾನದಿಂದ ಏನು ಸಾಧ್ಯವಿಲ್ಲ. ಆತ ಮಾಡುವುದು ಬರೀ ಶೂನ್ಯ ಸಂಪಾದನೆ…..” ಪ್ರೊ. ಹೆಕ್ಸಲಿಯವರು ಹೇಳುವಂತೆ ‘ಭಾರತೀಯ ಯೋಗಿ ತನ್ನ ಮಾಂಸದ ಮುದ್ದೆಯಾದ ಶರೀರವನ್ನು ಶಾಸ್ತ್ರೋಕ್ತವಾಗಿ ನಿಷ್ಕ್ರಿಯೆಗೆ ಇಳಿಸುವಷ್ಟು ಮತ್ತಾರೂ ಪ್ರಯತ್ನ ಮಾಡಿಲ್ಲ. ಇದರಿಂದಾಗಿ ಅವನ ಮೆದುಳಿಗೆ ಅತೀಸ್ವಲ್ಪ ಪ್ರಮಾಣದಲ್ಲಿ ಶುದ್ಧರಕ್ತ ಸಿಗುವುದರಿಂದ ಆ ಯೋಗಿಯು ಕೊನೆಗೆ ಮಂಕುತನದ ಸ್ಥಿತಿಗೆ ಹೋಗುತ್ತಾನೆ. ಯೋಗದಿಂದ ನಿಯಂತ್ರಿಸುವ ಶ್ವಾಸೋಚ್ಛಾಸದಿಂದಾಗಿ ನರಮಂಡಲಗಳ ಮೇಲೆ ಪರಿಣಾಮವಾಗುತ್ತದೆ. ಸಮಾಧಿ ಸ್ಥಿತಿಯಲ್ಲಿರುವ ಸಾಧಕನಿಗೆ ಪ್ರಾಣವಾಯು ಸೇವನೆ ಅತಿಕಡಿಮೆಯಾಗಿ ಶರೀರದಲ್ಲಿ ಅಂಗಾರಾಮ್ಲ ವಾಯು ಹೆಚ್ಚಾಗಿ ಮೆದುಳಿನ ಕ್ರಿಯೆ ಕುಂಠಿತವಾಗುತ್ತದೆ. ತತ್ಪರಿಣಾಮವಾಗಿ ಈ ಸ್ಥಿತಿಯಲ್ಲಿ ಪಂಚಜ್ಞಾನೇಂದ್ರಿಯಗಳು, ಪಂಚಕರ್ಮೆಂದ್ರಿಯಗಳು ನಿಷ್ಕೃಯೆಯಾಗಿ ಸಾಧಕನ ಉದ್ದೇಶಿತ ಅವಿರ್ಭಾವ ಮಾತ್ರ ಉಳಿಯುವುದು. ಇದಕ್ಕೆ ಈ ಜನಗಳು ಪರಮಾನಂದ , ಬ್ರಹ್ಮಾನಂದ, ಕೇವಲಾನಂದ, ಸಾಕ್ಷಾತ್ಕಾರ ಎನ್ನುವರು’.[2]
ಮೇಲಿನ ಒಟ್ಟು ವಿವರ ಕ್ರಿಯಾರಹಿತ ಬದುಕಿನ ನಿಸ್ತೇಜತೆಯನ್ನು ಅರ್ಥಹೀನತೆಯನ್ನು ಒತ್ತಿಹೇಳುತ್ತದೆ. ದೇಹದಂಡನೆಯ ಕ್ರಮಗಳನ್ನು ನಿರಾಕರಿಸಿ ಅದರ ಸೃಷ್ಟ್ಯಾತ್ಮಕತೆಯನ್ನು ಸ್ವೀಕರಿಸುವತ್ತ ಆಸಕ್ತಿವಹಿಸುತ್ತವೆ. ಹಾವಿನಹಾಳ ಕಲ್ಲಯ್ಯನ ವಚನವೊಂದು ಈ ಸಂಬಂಧವನ್ನು ತಾರ್ಕಿಕವಾಗಿ ಮಂಡಿಸುತ್ತದೆ.
ಕ್ರಿಯೆಯಿಲ್ಲದ ಜ್ಞಾನ ಪ್ರಯೋಜನವಿಲ್ಲಯ್ಯ
ಅದು ಹೇಗೆಂದೊಡೆ
ದೇಹವಿಲ್ಲದ ಪ್ರಾಣಕ್ಕೆ ಆಶ್ರಯವುಂಟೇ ಅಯ್ಯಾ
ಪ್ರಾಣವಿಲ್ಲದ ಕಾಯಕ್ಕೆ ಚೈತನ್ಯವುಂಟೇ ಅಯ್ಯಾ
ಅದು ಕ್ರಿಯೆಯಿಲ್ಲದ ಜ್ಞಾನಕ್ಕೆ ಆಶ್ರಯವಿಲ್ಲ
ಜ್ಞಾನವಿಲ್ಲದ ಕ್ರಿಯೆಗೆ ಆಶ್ರಯವಿಲ್ಲ[3]
ಕ್ರಿಯೆ ಮತ್ತು ಅರಿವಿನ ಈ ಸಾತತ್ಯ ಕಸುಬುದಾರ ಬದುಕಿನ ಮೂಲಗುಣ. ಇದು ದೇಹಸತ್ಯ ಪ್ರಕೃತಿ ನಿತ್ಯ ಎನ್ನುವ ಪ್ರಜ್ಞೆಯಿಂದ ಬಂದಿದ್ದು. ಕಾಯಕವೇ ಕೈಲಾಸವಾಗುವ ಪರಿ ಇದು.
ಬಾಚಿಕಾಯಕದ ಬಸವಯ್ಯನ ವಚನಗಳನ್ನು ಓದುವಾಗ, ಬಾಚಿ,ಉಳಿ,ಕೊಡತಿ,ಕಂಬ,ಬೋದಿಗೆ ಮುಂತಾದ ಪರಿಕರಗಳು ನಮ್ಮ ಅನುಭವಕ್ಕೆ ಸೇರಿಕೊಳ್ಳುತ್ತವೆ. ಉಳಿ-ಬಾಚಿ ಬಸವಯ್ಯನಲ್ಲಿ ಒಳ-ಹೊರಗಣ ಶುದ್ಧೀಕರಣಕ್ಕೆ ಬಳಕೆಯಾಗುತ್ತದೆ. ‘ಹೊರಗೆ ಬಾಚಿಯಲಿ ಸವೆದ ಒಳಗೆ ಉಳಿಯಲಿ ಸವೆದೆ’ ಎನ್ನುವಲ್ಲಿ ಅವುಗಳ ಸಾಹಚರ್ಯವನರಿತ ಬಳಕೆ ಕಾಣುತ್ತದೆ. ಬಾಚಿಯ ಸ್ವಭಾವ ದಪ್ಪವಾದ ಹೊರಗಿನ ತಿಗುಡನ್ನು ಕೆತ್ತುವುದು. ಉಳಿಯ ಸ್ವಭಾವದ ಸ್ಥೂಲತೆಯನ್ನು ಸೂಕ್ಷ್ಮವಾಗಿ ಕತ್ತರಿಸಿ ಮೂರ್ತಿಗೊಳಿಸುವುದು. ಇವೆರಡರ ಸದ್ಬಳಕೆಯ ಕುಸುರಿ ಕೆಲಸವೇ ಅರಿವು. ಹೀಗೆ ಲೌಕಿಕಾರ್ಥಗಳನ್ನು ಮೀರಿದ ಅರ್ಥವಿಸ್ತಾರವನ್ನು ಇವು ಪಡೆದುಕೊಳ್ಳುತ್ತವೆ. ಇನ್ನೊಂದೆಡೆ ಕುಲದ ದೃಷ್ಟಿಯಿಂದ ಈ ಉಳಿ, ಬಾಚಿ, ಕೊಡತಿಗಳು ಕಾಳಿಯ ಪ್ರತೀಕ. ಕಾಳಿ ವಿಶ್ವಕರ್ಮರ ಕುಲದೇವತೆ. ಕರ್ತೃತ್ವವೇ ಅವಳ ಗುಣ. ಈ ಗುಣವೇ ಉದ್ಯೋಗಸ್ಥ ಪಾಂಚಾಳರ ಮೂಲಜೀವಾಳ. ಉಳಿ-ಬಾಚಿಯ ಗುಣ ಹರಿತತೆ. ಇದರ ಸನ್ನೆಯನರಿತು ಕೆತ್ತದಿದ್ದರೆ ಅದು ಅನಾಹುತಕ್ಕೆ ಮೂಲವಾಗುತ್ತದೆ. ಮನೆ ಮತ್ತು ಅದರ ವಿವಿಧ ಹಂತಗಳು ಒಂದು ಬಗೆಯಾದರೆ ಅದರ ಅಳತೆಗಳು ಇನ್ನೊಂದು ಬಗೆಯ ಸಾಹಿತ್ಯಿಕ ಮೀಮಾಂಸೆಯತ್ತ ಗಮನಹರಿಸುತ್ತವೆ. ಅಲ್ಲದೆ ಕೊರೆಯುವ, ಕೆತ್ತುವ, ಏಣುಮುರಿಯುವ, ತೂತು ಕಡಿಯುವ, ಕಳಾಸ ಮಾಡುವ ಈ ವೃತ್ತಿ ಸಂಬಂಧಿ ಕ್ರಿಯೆಗಳು ಕೃತಿ ಪ್ರಧಾನ ವೃತ್ತಿಯ ಪರಿಕಲ್ಪನೆಯೊಂದನ್ನು ಆಕೃತಿಗೊಳಿಸುತ್ತವೆ.
೨. ಪರಿಕರ ಮತ್ತು ಪರಿಮಾಣ
ವಚನಗಳಲ್ಲಿ ನಿರ್ವಚಿತಗೊಂಡಿರುವ ವೃತ್ತಿ ಸಹಜ ಕ್ರಿಯೆಗಳಲ್ಲಿ ಅಳತೆ, ಮಾಪನಗಳ ವಿವರವು ಒಂದು ಸಾಸ್ಕೃತಿಕ ಮೀಮಾಂಸೆಯನ್ನು ನೆಲೆಗೊಳಿಸುತ್ತದೆ. ಇಂದು ಪ್ರತಿಯೊಂದನ್ನು ಕಾಲದ ಪರಿಕಲ್ಪನೆಯಲ್ಲಿಯೇ ಗ್ರಹಿಸಲಾಗುತ್ತದೆ. ಈ ಕಾಲ ಅಥವಾ ಪರಿಮಾಣ ಎನ್ನುವುದೇ ಕೃತಕವಾದಂಥದ್ದು. ಇದೊಂದು ಸಿದ್ಧಾಂತವಲ್ಲ ಮನೋಧರ್ಮ. ಯುಗಪಲ್ಲಟದ ಪ್ರಕ್ರಿಯೆಯನ್ನೇ ಈ ಕಾಲಗರ್ಭದಲ್ಲಿ ನಾಟಕೀಕೃತಗೊಳಿಸಲಾಗಿದೆ. ಇದು ಪಾಶ್ಚಾತ್ಯರಿಂದ ಬಂದ ಬಳುವಳಿ.
ಭಾರತೀಯ ಪರಂಪರೆಯಲ್ಲಿ ಕಾಲದ ಹರವನ್ನು ಅಳೆಯಲು ಬಳಸುವ ಮಾನಗಳೇ ಬೇರೆ. ಈಗಿನ ಆಧುನಿಕ ಸಂದರ್ಭದ ಕ್ರೈಸ್ತ ಕ್ಯಾಲೆಂಡರಿಗಿಂತ ಭಿನ್ನವಾದ ಮಾನಕ ಪದ್ಧತಿ ಪರಂಪರೆಯಲ್ಲಿ ಬಳಕೆಯಾಗುತ್ತ ಬಂದಿದೆ. ಪ್ರತಿಯೊಂದನ್ನು ಕಾಲ ಮತ್ತು ಪರಿಮಾಣದ ಚೌಕಟ್ಟಿನಲ್ಲಿ ನೋಡುವ ಕೇಂದ್ರಿಕೃತ ಯೋಚನೆ ಕಾಲಾತೀತವಾಗಿ ಬದುಕುವ ಎಷ್ಟೋ ಸಂವೇದನೆಗಳನ್ನು ದೂರ ಉಳಿಸಿ ಬಿಡುತ್ತದೆ. ಯಾಕೆಂದರೆ ಈ ಚಾರಿತ್ರಿಕ ಮಾಪನ ಪದ್ಧತಿ ಬರವಣಿಗೆಯನ್ನು ಅಧಿಕೃತವಾಗಿ ಒಪ್ಪಿಕೊಳ್ಳುತ್ತದೆ. ಬರವಣಿಗೆಯಿಂದ ಹೊರಗಿದ್ದದ್ದು ಅಧಿಕೃತವೆನಿಸುವುದಿಲ್ಲ. ಮುದ್ರಿತ ಮಾಪನಗಳಿಗಿಂತ ಮನಸಿನ ಮಾಪನಗಳಿಗೆ ಹಿಂದಿನ ಕಾಲದಲ್ಲಿ ಮಹತ್ವವಿದ್ದ ಬಗ್ಗೆ ತಿಳಿದುಬರುತ್ತದೆ.
ತೀರದೂರ ಯಾಕೆ? ನನಗೆ ತಿಳಿದ ಹಾಗೆ ನನ್ನ ತಂದೆ ಎಷ್ಟೋ ವರ್ಷಗಳಿಂದ ಬಡಿಗಿತನ ಕೆಲಸ ಮಾಡಿಕೊಂಡು ಬಂದರೂ ಒಂದು ದಿನವೂ ಅವರು ಟೇಪ (ಅಳತೆಪಟ್ಟಿ) ಹಿಡಿದು ಅಳೆದು ಕೆಲಸ ಮಾಡಿದ ಉದಾಹರಣೆಗಳಿಲ್ಲ. ಏನಿದ್ದರೂ ಕಣ್ಣಂಚಿನಲ್ಲಿಯೇ ವಸ್ತುವಿನ ಆಯ-ವ್ಯಯಗಳನ್ನು ತೂಗಿ ಹೇಳುತ್ತಿದ್ದರು. ಗೇಣು, ಬೊಟ್ಟು, ಚೋಟು, ಮೊಳ, ಮಾರು ಇವರ ಪ್ರಮಾಣಗಳಾಗಿದ್ದವು. ಇಲ್ಲಿ ಬಹಳ ಮುಖ್ಯವೆನಿಸುವುದು ಬಾಹ್ಯಪರಿಕರಗಳನ್ನು ಅಳತೆಗೆ ಅವಲಂಬಿಸದೇ ದೇಹದ ಅವಯವಗಳನ್ನೇ ಸಕ್ರಿಯವಾಗಿ ಬಳಸಿಕೊಳ್ಳುವುದು. ಅಂತರಂಗದಿಂದಲೇ ಅಳತೆಗಳನ್ನು ನಿರೂಪಿಸುವುದು. ದೇಹ ಮತ್ತು ಮನಸ್ಸಿನ ಕ್ರಿಯಾಶೀಲತೆಯನ್ನು ಪ್ರಾಯೋಗಿಕವಾಗಿಸುವ ಮೂಲಕ ನನ್ನ ತಂದೆ ಪಡೆಯುತ್ತಿದ್ದ ಫಲ ಫರಂಗಿ ಶಿಕ್ಷಣದಿಂದ ಪ್ರೇರಿತನಾದ ನನಗೆ ಆಶ್ಚರ್ಯವಾಗುತ್ತಿತ್ತು.
ಬಸವಯ್ಯ ಮತ್ತು ಅವನಂತಹ ವೃತ್ತಿನಿರತ ವಚನಕಾರರಲ್ಲಿ ಇಂಥ ಮಾಪನ ಪದ್ಧತಿಗಳ ವಿವರಗಳನ್ನು ಕಾಣಬಹುದು. ಕಾಮಾಟದ ಭೀಮಣ್ಣನ ಒಂದು ವಚನದಲ್ಲಿನ ಅಳತೆಯ ವಿವರಗಳನ್ನು ನೋಡಬಹುದು.
ಮೂರುಕೋಲ ಬ್ರಹ್ಮಂಗೆ ಅಳೆದು ಕೊಟ್ಟೆ
ನಾಲ್ಕುಕೋಲ ವಿಷ್ಣುವಿಗೆ ಅಳೆದು ಕೊಟ್ಟೆ
ಐದುಕೋಲ ರುದ್ರಂಗೆ ಅಳೆದು ಕೊಟ್ಟೆ
ಆರುಕೋಲ ಈಶ್ವರಂಗೆ ಅಳೆದು ಕೊಟ್ಟೆ
ಒಂದುಕೋಲ ಸದಾಶಿವಂಗೆ ಅಳೆದು ಕೊಟ್ಟೆ
ಇಂತಿ ಐವರು ಕೋಲಿನ ಒಳಹೊರಗಿನಲ್ಲಿ
ಅಳಲುತ್ತಬಳಲುತ್ತಒಳಗಾದರು
ಇಂತಿ ಒಳಹೊರಗ ಶೋಧಿಸಿಕೊಂಡು
ಅಳಿವುಳಿವಿನ ವಿವರವನಱೆಯಬೇಕು
ಧಾರೇಶ್ವರ ಲಿಂಗವನಱೆವುದಕ್ಕೆ[4]
ಶಿಲ್ಪಶಾಸ್ತ್ರದಲ್ಲಿ ಶಿಲ್ಪಿಯ ಅಳತೆಗೋಲನ್ನು “ಕೋಲು” ಎನ್ನುತ್ತಾರೆ. ಹಳ್ಳಿಗಳಲ್ಲಿ ‘ಕಟಗಿ’ ಎನ್ನುತ್ತಾರೆ. ಟೈಲರುಗಳು ಬಟ್ಟೆಯನ್ನು ‘ಕಟಗಿ’ ಮಾಪನದಲ್ಲಿಯೇ ಅಳೆಯುತ್ತಾರೆ. ಈ ಅಳತೆಕೋಲು ಕ್ರಿಸ್ತ ಶಕೆಯ ಆರಂಭದ ಮೂರುಸಾವಿರ ವರ್ಷ ಮೊದಲೇ ಭಾರತೀಯ ಶಿಲ್ಪಿ ರೂಪಿಸಿಕೊಂಡ ಬಗ್ಗೆ ಶಿಲ್ಪಿಶಾಸ್ತ್ರ ಗ್ರಂಥಗಳಲ್ಲಿ ಉಲ್ಲೇಖಗಳಿವೆ. ‘ದಂಡ’ವನ್ನು ರೂಢಿಯಲ್ಲಿ ‘ಕೋಲು’ ಎಂದು ಕರೆಯುತ್ತಾರೆ. ‘ದಂಡ’ವೆಂದರೆ ನಾಲ್ಕುಹಸ್ತಗಳ ಒಟ್ಟು ಮೊತ್ತ. ಅಂದರೆ ೨೪ ಅಂಗುಳವೆಂದಿಟ್ಟುಕೊಳ್ಳಬಹುದು. ಕೋಲಿನ ಉದ್ದವು ೨೪ ಅಂಗುಳವಿರುತ್ತದೆ. ಇದು ನಾಲ್ಕು ಮುಖಗಳುಳ್ಳ ಚೌಕದಲ್ಲಿರುತ್ತದೆ. ಇದರಲ್ಲಿ ನಾಲ್ಕು ‘ಹಸ್ತ’ಗಳನ್ನು (ನಾಲ್ಕುಭಾಗ) ಗುರುತಿಸುತ್ತಾರೆ. ಇದರಲ್ಲಿ ಅಂಗುಳ, ಯವಗಳಿಂದ ಗುರುತು ಹಾಕಿರುತ್ತಾರೆ. ಅಂಗುಳವೆಂದರೆ ಬಲಹಸ್ತದ ಮಧ್ಯಮ ಪರ್ವದ (ಗೆಣ್ಣಿನ) ಉದ್ದ ಅಥವಾ ಅಗಲ ಎಂದರ್ಥ. ಅಂದರೆ ಇಂದಿನ ಆಂಗ್ಲಮಾಪನದ ಒಂದು ಇಂಚು, ಕಾಲು ಸೆಂಟಿ ಮೀಟರ್. ಇಂಚಿಗೆ ತೀರ ಹತ್ತಿರವಾಗಿರುತ್ತದೆ. ಇಂಗ್ಲೀಷಿನ ಅಂಗುಲದ ೧,೨,೩,೪,೫,೬ ಇತ್ಯಾದಿಗಳು. ನಾಜುಕಾದ ಕೆಲಸಕ್ಕೆ ಸೂಕ್ತವಾದುದಲ್ಲ ಎನ್ನುವ ಕಾರಣಕ್ಕಾಗಿ ಅಂತ್ಯವೇ ಕಾಣದ ೧,೩೩೩೩ನ್ನು ಶಿಲ್ಪಿಗಳು ಬಳಸುವುದು ಸಾಮಾನ್ಯ. ಇಂಥ ಅಂಗುಳವನ್ನು ಎರಡು ಭಾಗ ಮಾಡಿದರೆ ಒಂದು ಯವ (೧/೨) ಅಥವಾ ‘ಯವ’ವನ್ನು ಒಂದು ಬಾರ್ಲಿ ಕಾಳಿಗೂ ಹೋಲಿಸಬಹುದು. ಶ್ರೇಷ್ಠತೆಯ ಹಂಗಿಗಾಗಿ ಬಾರ್ಲಿಕಾಳಿಗೆ ಬದಲಾಗಿ ಶಾಲಿ (ಭತ್ತ)ಯನ್ನು ‘ಯವ’ ದ ಪ್ರಮಾಣಕ್ಕೆ ತಂದುಕೊಳ್ಳುತ್ತಾರೆ. ಶಾಲಿಗಳಲ್ಲು ‘ರಕ್ತಶಾಲಿ’ (ಕೆಂಪು ಭತ್ತ) ಶ್ರೇಷ್ಠವೆಂದು ಪರಿಗಣಿತವಾಗಿದೆ. ಇನ್ನುಳಿದಂತೆ ‘ಶ್ವೇತಶಾಲಿ’ (ಬಿಳಿಭತ್ತ) ‘ಮಹಾಶಾಲೀ’ (ದಪ್ಪ ಭತ್ತ) ‘ಹೇಮಶಾಲಿ’ (ಬಂಗಾರ ವರ್ಣದ ಸಣ್ಣ ಭತ್ತ) ‘ಸೌಗಂಧಿ ಶಾಲಿ’ (ಸುಗಂಧ ಭತ್ತ) ಈ ನಾಲ್ಕು ಸಾಧಾರಣ ಎಂದು ಪರಿಗಣಿತವಾಗಿದವೆ. ಇದನ್ನುಸ್ವಲ್ಪ ಸರಳೀಕರಿಸುವುದಾದರೆ ರಕ್ತಶಾಲಿಯನ್ನು ಪರಮಾನ್ನಕ್ಕೂ ಇನ್ನುಳಿದವುಗಳನ್ನು ಶೂದ್ರಾನ್ನಕ್ಕೂ ಹೋಲಿಸಿ ಅಳತೆಗಳಲ್ಲಿನ ಅಸಮಾನ ನೆಲೆಗಳನ್ನು ಪರಿಗ್ರಹಿಸಬಹುದಾಗಿದೆ. ಇಂಥ ಕೆಂಪು ಭತ್ತದ ಕಾಳುಗಳನ್ನು ಒಂದರ ಪಕ್ಕದಲ್ಲಿ ಒಂದೊಂದರಂತೆ ಎಂಟು ಕಾಳುಗಳನ್ನು ಜೋಡಿಸಿದಾಗ ಸಿಗುವ ಸಂಖ್ಯೆ ಒಂದು ಶ್ರೇಷ್ಟ ‘ಮಾನಾಂಗುಳ’ ಎನಿಸುತ್ತದೆ.
ದೇವಾಲಯ, ವಾಸದ ಮನೆ, ಅರಮನೆ, ಇತ್ಯಾದಿಗಳನ್ನು ಮಾನಾಂಗುಳವನ್ನು ಬಳಸಿ ನಿರ್ಮಿಸುವುದು ವಾಡಿಕೆ. ಯಜಮಾನನ ಕಾಮ್ಯಾರ್ಥ ಸಿದ್ಧಿಗಾಗಿ ನಡೆಸುವ ಮಂಡಲ, ಯಜ್ಞಕುಂಡಲ ಮುಂತಾದವನ್ನು ಮಾತ್ರಾಂಗುಳದಲ್ಲಿ ನಿರ್ಮಿಸುತ್ತಾರೆ. ಮಾತ್ರಾಂಗುಳವೆಂದರೆ ಬಲಹಸ್ತದ ಮಧ್ಯಬೆರಳಿನ ಮಧ್ಯದ ಕಂಡಿಕೆಯ ಉದ್ದ ಅಥವಾ ಅಗಲ ಯಾವುದಾದರೂ ಆಗಬಹುದು. ಇಂಥ ಅಂಗುಳದ ಅಳತೆಯನ್ನು ಬಾಚಿಕಾಯಕದ ಬಸವಯ್ಯನ ಒಂದು ವಚನ ತುಂಬ ಅರ್ಥಪೂರ್ಣವಾಗಿ ವಿವರಿಸುತ್ತದೆ.
ಮೂರಂಗುಲದಲ್ಲಿ ಅಳೆದು
ಐದಂಗುಲದಲ್ಲಿ ಪ್ರಮಾಣಿಸಿ
ಆರಂಗುಲದಲ್ಲಿ ವಟ್ಟಕ್ಕೆ ಶುದ್ಧವಾಯಿತು
ಎಂಟರಳತೆ, ಹದಿನಾರರ ಚದುರಸ
ಮೂವತ್ತೆರಡರ ಮಧ್ಯದಲ್ಲಿ ಹಸ್ತಕಂಬಿಯನಿಕ್ಕಿ
ಮೂರರಲ್ಲಿ ಭಾಗಿಸಲಾಗಿ, ಎರಡು ಒಳಗು ನಿಂದಿತ್ತು
ಒಂದು ಹೊರಗಾದ ಕೈಸಾಲೆಯಾಯಿತ್ತು.
ಈ ಕೆಲಸವೇ ಹೊರಗೆ ಬಾಚಿಯಲ್ಲಿ ಸವೆದೆ
ಒಳಗೆ ಉಳಿಯಲ್ಲಿ ಸವೆದೆ
ಇಂತೀ ತೆರನ ತಿಳಿದಡೆ
ಬಸವಣ್ಣ ಪ್ರಿಯ ವಿಶ್ವಕರ್ಮಟಕ್ಕೆ
ಕಾಳಿಕಾ ವಿಮಲ ರಾಜೇಶ್ವರ ಲಿಂಗವಲ್ಲದಿಲ್ಲಾ ಎಂದೆ[5]
ಮೇಲಿನ ವಚನದಲ್ಲಿ ಅಂಗುಳದ ಜೊತೆಗೆ ಹೆಚ್ಚಿನ ಅಳತೆಗಳಾದ ‘ಹಸ್ತ’, ಎಂಟರಳತೆ ಎನ್ನುವ ಮಾಪನ ಪರಿಭಾಷೆಗಳು ಕಾಣಿಸಿಕೊಂಡಿವೆ. ರೂಢಿಯಲ್ಲಿ ‘ಹಸ್ತ’ ಎನ್ನುವುದನ್ನು ‘ಮೊಳ’ ಎಂದು ಕರೆಯುತ್ತಾರೆ. ಇದರಲ್ಲಿ ೨೪ ಅಂಗುಳಗಳಿರುತ್ತವೆ. ‘ಮೊಳ’ ಪ್ರತಿನಿತ್ಯ ಉಪಯೋಗವಾಗುವ ಮಾಪನ. ಇಂಥ ನಾಲ್ಕು ಮೊಳಗಳ ಒಂದು ಅಳತೆಯನ್ನೇ ಕೋಲು ಅಥವಾ ದಂಡ ಎಂದು ಕರೆಯಲಾಗುತ್ತದೆ. ಇದನ್ನು ‘ಮಾರು’ ಎಂದು ಬೇಕಾದರೂ ಗುರುತಿಸಿಕೊಳ್ಳಬಹುದು. ಮೇಲಿನ ವಚನವು ಎಂಟು, ಹದಿನಾರು ಮತ್ತು ಮೂವತ್ತೆರಡರ ಗುಣಿತದಲ್ಲಿ ಮುಂದುವರಿಯುತ್ತದೆ. ಇದನ್ನು ವಾಸ್ತುಶಾಸ್ತ್ರದಲ್ಲಿ ಆಯ-ವ್ಯಯ ಎಂದು ಕರೆಯಲಾಗುತ್ತದೆ.
ಬಾಚಿರುವ ಹಸ್ತದಲ್ಲಿನ ಮೊಣಕೈ ಗಂಟಿನಿಂದ ಹಸ್ತದ ಮಧ್ಯ ಬೆರಳಿನ ತುದಿಯ ಮಧ್ಯದ ದೂರವನ್ನು ಆರತ್ನಿಹಸ್ತವೆಂದು ಕರೆಯುತ್ತಾರೆ. ಇದೇ ಮೊಳ. ಬಾಚಿರುವ ಹಸ್ತದ ನಾಲ್ಕು ಬೆರಳುಗಳನ್ನು ಮಡಚಿಕೊಂಡು (ಮುಷ್ಟಿಮಾಡಿ) ಅಳತೆ ಪಡೆದರೆ ಅದಕ್ಕೆ ರತ್ನಿಹಸ್ತವೆಂತಲೂ ಕರೆಯುತ್ತಾರೆ. ಇದನ್ನು ಆಡುಭಾಷೆಯಲ್ಲಿ ‘ಗುದಮೊಳ’ ಎಂದು ಕರೆಯುತ್ತಾರೆ. ಎಂಟರಳತೆ ಹದಿನಾರರ ಚದುರಸ ಮೂವತ್ತೆರಡರ ಮಧ್ಯದಲ್ಲಿ ಹಸ್ತಕಂಬಿಯನಿಕ್ಕಿ ಎನ್ನುವಲ್ಲಿ ೪X೮X೧೨X೧೬X೨೦X೨೪X೨೮X೩೨ ಹೀಗೆ ಆಯವನ್ನು ಚದುರಸದಲ್ಲಿ ಅಳೆಯುವ ಪದ್ಧತಿಯನ್ನು ಕಾಣುತ್ತೇವೆ. ಅಳತೆ ಮೊಳ(ಹಸ್ತ)ದಿಂದ ಆರಂಭವಾಗಿ ಮಾರುಗಳ ಮೂಲಕ ವಿಸ್ತಾರವಾಗುತ್ತದೆ. ಅಂದರೆ ನಾಲ್ಕು ಮೊಳ ಸೇರಿ ಒಂದು ದಂಡ (ಕೋಲು) ಎಂಟು ದಂಡ(ಮಾರು)ಗಳು ಸೇರಿ ಒಂದು ರಜ್ಜು (ಹಗ್ಗ). ಒಂದು ರಜ್ಜಿನಲ್ಲಿ ಮೂವತ್ತೆರಡು ಹಸ್ತಗಳಿರುತ್ತವೆ. ಯಾನ,ವಾಹನ, ಶಯನಗಳಿಗೆ ಬಳಕೆಯಾಗುವ ಮಂಚ,ಕುರ್ಚಿ, ಮೇಜುಗಳನ್ನು ಹಸ್ತಮಾನದಲ್ಲಿಯೂ ಗ್ರಾಮ, ನಿವೇಶನ ಮುಂತಾದವುಗಳನ್ನು ದಂಡಮಾನದಲ್ಲಿಯೂ ಅಳೆಯಬೇಕೆಂದು ಶಿಲ್ಪಶಾಸ್ತ್ರದಲ್ಲಿ ಹೇಳಲಾಗಿದೆ.
ಬಹಳ ಸ್ಪಷ್ಟವಾಗಿ ಇಲ್ಲಿ ಕಾಣುವುದೇನೆಂದರೆ ಶ್ರೇಣೀಕರಣದ ಆಶಯಗಳು. ವೈದಿಕ ಪ್ರಣೀತ ಶಿಲ್ಪಶಾಸ್ತ್ರ ಗ್ರಂಥಗಳು ಸಹಜವಾದ ಅಳತೆಗಳನ್ನು ಸಂಸ್ಕೃತೀಕರಣಗೊಳಿಸಿ ಅವುಗಳಲ್ಲಿ ತರತಮತೆಯನ್ನು ಹುಟ್ಟುಹಾಕಿರುವುದು ಎದ್ದುಕಾಣುವ ಅಂಶ.
ಪ್ರಾದೇಶಕ ತಾಲ ಗೋಕರ್ಣ ವಿತಸ್ತುಸ್ಯು ಸ್ಯುರ್ಯಥಾಕ್ರಮ್
ತರ್ಜನ್ಯಾದಿ ಕನಿಷ್ಠಾಂತ ಮಂಗುಷ್ಟಾಶ್ರಾತ್ ಪ್ರಸರಿತಾಃ[6]
ಹೆಬ್ಬೆರಳು ಮತ್ತು ತೋರುಬೆರಳು ಮುಂತಾದ ನಾಲ್ಕು ಬೆರಳುಗಳನ್ನುವಿರುದ್ಧ ದಿಕ್ಕುಗಳಲ್ಲಿ ಪರಸ್ಪರ ಬಿಗಿಯಾಗಿ ಚಾಚಿದಾಗ ಹೆಬ್ಬೆರಳಿನ ಕೊನೆಯಿಂದ ತೋರುಬೆರಳಿನ ಕೊನೆಯ ಮಧ್ಯ ಇರುವ ದೂರವನ್ನು ಪ್ರದೇಶ (ಚೋಟು) ಎಂದು ಕರೆಯುತ್ತಾರೆ. ಹೆಬ್ಬೆರಳಿನ ಕೊನೆಯಿಂದ ಮಧ್ಯ ಬೆರಳಿನ ಕೊನೆಯ ಮಧ್ಯ ಇರುವ ದೂರವನ್ನು ‘ತಾಳ’ ಎಂದು ಕರೆಯುತ್ತಾರೆ. ಉಂಗುರ ಬೆರಳಿನ (ಅನಾಮಿಕ) ಕೊನೆಯಿಂದ ಹೆಬ್ಬೆರಳಿನ ಕೊನೆಯ ತನಕ ಇರುವ ದೂರವನ್ನು ‘ವಿತಸ್ತಿ’ ಎಂದು ಕರೆಯುತ್ತಾರೆ. ಹೆಬ್ಬೆರಳು ಮತ್ತು ಕೊನೆಯ ಕಿರುಬೆರಳಿನ ಮಧ್ಯ ಇರುವ ದೂರವನ್ನು ಗೋಕರ್ಣ (ಗೇಣು) ಎಂದು ಕರೆಯುತ್ತಾರೆ.
ಡಾ. ಜಿ. ಜ್ಞಾನಾನಂದ ಅವರು ನೀಡುವ ಮೇಲಿನ ವಿವರವು ಬಹಳ ಸ್ಪಷ್ಟವಾಗಿ ದೇಸೀ ಅಳತೆಗಳನ್ನು ಸಂಸ್ಕೃತೀಕರಣಗೊಳಿಸಿದ ಶಾಸ್ತ್ರೀಕರಿಸಿದ ನಿಲುವುಗಳನ್ನು ಕಟ್ಟಿಕೊಡುತ್ತವೆ. ‘ಮೊಳ’ ಮತ್ತು ‘ಮಾರು’ ಗಳಿಗೆ ಮೂಲವಾದ ಬೊಟ್ಟು, ಚೋಟು, ಗೇಣು,ಇವು ವಿತಸ್ತಿ,ಪ್ರಾದೇಶ, ಗೋಕರ್ಣ ಎಂದು ಕರೆಸಿಕೊಂಡಿವೆ. ನಾಲ್ಕು ಬೊಟ್ಟು ಅಥವಾ ಚಾಪ (ಹಸ್ತ) ಇವನ್ನು ಇಂಗ್ಲಿಷಿನ ೪” (ನಾಲ್ಕು ಇಂಚು)ಗೆ ಪರಿಗಣಿಸಬಹುದು. ಹಾಗೆ ಚೋಟು (೮”) ಗೇಣು (೯”) ಮೊಳ (೧೬”) ಮಾರು (೩೨”) ಗಳನ್ನು ಅರ್ಥಮಾಡಿಕೊಳ್ಳಬಹುದಾಗಿದೆ. ಆಯಾದಿ ಅಂಶಗಳನ್ನು ಹೀಗೆ ಉದ್ದ ಮತ್ತು ಅಗಲಗಳನ್ನು ಪ್ರಧಾನವಾಗಿ ಕಾಣುತ್ತವೆ.
ಆಯಾದಿ ಗಣಿತದಲ್ಲಿ ಸ್ವೀಕೃತವಾಗುವ ಮಾನವು ಯಾವಾಗಲೂ ವ್ಯಯಕ್ಕಿಂತಲೂ ಜಾಸ್ತಿಯಿರಬೇಕು. ಇದರಿಂದಾಗಿ ಅದನ್ನು ‘ಲಾಭ’ ಎಂದು ಕರೆಯುತ್ತಾರೆ. ಲಾಭವನ್ನು ಸಾಮಾನ್ಯವಾಗಿ ಜನಪದ ಸಂಪ್ರದಾಯದಲ್ಲಿ ‘ಅಂಕಿ’ ಗಳಲ್ಲಿ ಅಳೆಯುವುದಿಲ್ಲ. ವಸ್ತು ಅಥವಾ ಕಾಳು ಕಡಿಗಳನ್ನು ಅಳೆಯುವಾಗ ಮೊದಲನೇ ಸೇರನ್ನು (ಎಣಿಕೆ) ‘ಲಾಭ’ ಎಂದೇ ಕರೆದು ನಂತರ ಎರಡರಿಂದ ಎಣಿಸಲು ಆರಂಭಿಸುತ್ತಾರೆ. ನಿರ್ಮಾಣಕ್ಕೆ ಪರಿಶೀಲಿಸುವ ಮಾನವನ್ನು ವಚನದಲ್ಲಿ ಹೇಳಿದಂತೆ ಎಂಟರಳತೆ ಅಂದರೆ ಎಂಟರಿಂದ ಗುಣಿಸಿ ೧೨ರಿಂದ ಭಾಗಿಸಿದಾಗ ಬರುವ ಶೇಷವನ್ನು “ಆಯ” (ಲಾಭ) ಎಂದು ಪರಿಗಣಿಸುತ್ತಾರೆ. ಈ ಆಯ ಕಡಿಮೆ ಬಂದರೆ ಅಂಥ ನಿವೇಶನ ಅಶುಭ ಎನ್ನುವುದು ವಾಸ್ತುಶಾಸ್ತ್ರದ ನಿಯಮ. ‘ಆಯ’ವನ್ನು ‘ಯೋನಿ’ ಎಂದೂ ಗುರುತಿಸುತ್ತಾರೆ. ಸೂಚಿತ ಮಾನವನ್ನು ಒಂಭತ್ತರಿಂದ ಗುಣಿಸಿ ಎಂಟರಿಂದ ಭಾಗಿಸಿದರೆ ಬರುವ ಶೇಷವು ‘ಯೋನಿ’. ಇದರಲ್ಲಿ ಧ್ವಜ (ಪೂರ್ವ ದಿಕ್ಕು), ಧೂಮ (ಆಗ್ನೇಯ), ಸಿಂಹ (ದಕ್ಷಿಣ), ಸಾರಮೇಯ (ನಾಯಿ), ನೈಋತ್ಯ ವೃಷಭ(ಪಶ್ಚಿಮ), ಖರ (ವಾಯುವ್ಯ), ಗಜ(ಹಸ್ತಿ,ನಾಗ), ಉತ್ತರಕಾಯ(ವಾಯಸ), ಈಶಾನ್ಯ,ಎಂದು ಎಂಟು ಬಗೆಗಳನ್ನು ಆಯಾದಿಗಣಿತದಲ್ಲಿ ಸೂಚಿಸುತ್ತಾರೆ.
ಬಸವಯ್ಯನ ವಚನಗಳಲ್ಲಿ ಸಿಗುವ ಗಜ (ಯಾರ್ಡ್), ಯೋನಿ (೬”) ಕನ್ನ, ಪಾದ ಎನ್ನುವ ಅಳತೆಗಳು ಇಮಾರತಿ ನಿರ್ಮಾಣದ ಪ್ರಮುಖ ಪರಿಮಾಣಗಳಾಗಿವೆ. ಇಂಗ್ಲಿಷ್‌ ಶಿಲ್ಪಿಯು ‘ಗಜ’ವನ್ನು ಮೂರುಭಾಗ ಮಾಡಿ ಅದನ್ನು ಅಡಿ (೧೨”) ಎಂದು ಕರೆದ. ಹಿಂದೂ ಶಿಲ್ಪಿಯೂ ತನ್ನ ಕೋಲನ್ನು ಮೂರು ಭಾಗ ಮಾಡಿ ಪ್ರತಿ ಭಾಗವನ್ನು ‘ಯೋನಿ’ ಎಂದು ಕರೆದ. ಹೀಗೆ ಹಿಂದೂಗಳಲ್ಲಿ ‘ಕೈ’ ಯಿಂದ ಆರಂಭವಾದ ಅಳತೆ ವಸಾಹತುಶಾಹಿ ಆಳ್ವಿಕೆಯಲ್ಲಿ ಅಡಿಯಿಂದ ಮುಕ್ತಾಯಗೊಂಡದ್ದು ಕಾಣುತ್ತದೆ.
ಬಸವಯ್ಯನ ವಚನದ ಒಟ್ಟು ಪರಿಕರ ಮತ್ತು ಪರಿಮಾಣಗಳು ಕ್ರಿಯಾಶೀಲಗೊಳ್ಳುವುದು ದೇಹಮೂಲ ಮತ್ತು ವೃತ್ತಿಪ್ರಧಾನವಾದ ನೆಲೆಗಳಿಂದಲೇ ಎನ್ನುವುದು ಸ್ಪಷ್ಟ. ಯಾಕೆಂದರೆ ವಚನಕಾರರಲ್ಲಿ ಮಾತು ಅಥವಾ ಬರಹ ಎನ್ನುವುದು ಬದುಕಿನ ರಂಗುರಂಗಿನ ಹೊದಿಕೆಯಾಗಿದೆ ಅದು ಬದುಕಿನ ಅವಿಭಾಜ್ಯ ಅಂಗವಾಗಿ ಅವಿಚ್ಛಿನ್ನತೆಯನ್ನು ಪಡೆದುಕೊಂಡಿದೆ. ಬರಹಗಾರನೊಬ್ಬನ ಖಾಸಗಿಯಾದ ಮತ್ತು ಸಾಮಾಜಿಕವಾದ ಚಹರೆಗಳು ಅವನ ಕ್ರಿಯೆಗಳಲ್ಲೂ ಜೀವಂತವಾಗಿ ಮೂಡಿದರೆ ಆಗ ಅಂಥ ಕೃತಿಗೆ ಹೆಚ್ಚಿನ ಮಹತ್ವ ಬರುತ್ತದೆ. ಆತ ತನ್ನ ಕುಲ, ಜಾತಿ, ವೃತ್ತಿ, ಪ್ರವೃತ್ತಿಗಳಿಂದ ಅತಿಯಾದ ನಿರಸನಹೊಂದಲು ಸಾಧ್ಯವಿಲ್ಲ. ಬದುಕಿನ ಸೆಳಕುಗಳು ಆತನ ಬರವಣಿಗೆಯಲ್ಲಿ ವಿನ್ಯಾಸಗೊಳ್ಳುತ್ತವೆ.
ಪ್ರೊ. ಎಚ್. ಎಸ್. ರಾಘವೇಂದ್ರರಾವ್ ಅವರ ಒಂದು ಮಾತು ಇಲ್ಲಿ ಬಹಳ ಉಪಯುಕ್ತವೆನಿಸುತ್ತದೆ. ಸಾಮಾಜಿಕ ಪ್ರಜ್ಞೆಯ ಸ್ವರೂಪವು ಅನಿವಾರ್ಯವಾಗಿಯೇ ಬರೆಯುತ್ತಿರುವ ಕವಿಯ ವರ್ಗ ವರ್ಣ ಹಾಗೂ ಜೀವನ ವಿಧಾನಗಳಿಂದ ಸೀಮಿತವಾಗಿರುತ್ತದೆ. ಅದರೊಂದಿಗೆ ತನ್ನ ಸಮುದಾಯದ ಹಾಗೂ ಕಲಾ ಮಾಧ್ಯಮದ ಐತಿಹಾಸಿಕವಾದ ಬೆಳವಣಿಗೆಯ ಯಾವ ಖಚಿತವಾದ ಹಂತದಲ್ಲಿ ಅವನು ಬರೆಯುತ್ತಿರುವನೆಂಬ ಅಂಶವು ಸ್ವಲ್ಪಮಟ್ಟಿಗಾದರೂ ಅವನ ಬರವಣಿಗೆಯ ಸ್ವರೂಪವನ್ನು ತೀರ್ಮಾನಿಸುತ್ತದೆ. ಅಲ್ಲೊಮ್ಮೆ ಇಲ್ಲೊಮ್ಮೆ ಕವಿಯ ವೈಯಕ್ತಿಕ ಪ್ರತಿಭೆಯು ಮೇಲೆ ಹೇಳಿದ ಸೀಮಿತತೆಗಳನ್ನು ದಾಟಬಹುದು. ಆದರೆ ಆ ದಾಟುವಿಕೆಯ ಸ್ವರೂಪ ಕೂಡ ಮತ್ತೇ ಆ ವರ್ಗ ವರ್ಣಗಳನ್ನೇ ಅವಲಂಬಿಸಿರುತ್ತದೆ.[7]ಬಸವಯ್ಯನಲ್ಲೂ ವೃತ್ತಿಸಹಜವಾದ ಇಂಥ ಬದ್ಧತೆಯನ್ನು ಕಾಣಬಹುದಾಗಿದೆ. ಅಪವರ್ಗೀಕೃತ ನೆಲೆಯ ಮಾಪನಗಳಾದ ಗೇಣು, ಚೋಟು, ಮೊಳ ಮಾರು, ದಾರ, ಕಂಬ, ಹಗ್ಗ ಇತ್ಯಾದಿಗಳು ದುಡಿವ ಸಂಸ್ಕೃತಿಯ ಸಂಕೇತಗಳಾಗಿ ಸೈದ್ಧಾಂತಿಕವಾಗಿಯೇ ಬಸವಯ್ಯನ ವಚನದಲ್ಲಿ ಘನತೆ ಪಡೆದಿವೆ. ಸಣ್ಣ ಅಳತೆಗಳಿಂದ ಹಿಡಿದು ದೊಡ್ಡ ಅಳತೆಯವರೆಗಿನ ಮಾಪನ ಸಂಗತಿಗಳನ್ನು ಬಸವಯ್ಯನಲ್ಲಿ ಕಾಣುತ್ತೇವೆ. ಈ ಎಲ್ಲ ಅಳತೆಗಳೂ ದೇಹಪ್ರಧಾನವಾದ ಕ್ರಿಯೆ ಮತ್ತು ಅರಿವಿನಿಂದ ಹುಟ್ಟಿದವು ಎನ್ನುವುದು ಇಲ್ಲಿ ವಿಶೇಷ. ದೇಹ ಮೀರಿದ ಅಳತೆಗಳನ್ನು ‘ಹಗ್ಗ’ ದಿಂದ ಗುರುತಿಸುವುದು ಇಲ್ಲಿನ ಬಹುಮುಖ್ಯ ವಿಚಾರ. ಬಡಿಗನ ಮಟ್ಟಲಗಿ, ನೂಲುದಾರ ಇವೆಲ್ಲವೂ ಮನೆ ಮತ್ತು ಕೆಲಸದ ವಿಕಾಸದ ವಿವಿಧ ಹಂತಗಳಲ್ಲಿ ಪೂಜೆಗೊಳ್ಳುವುದನ್ನು ಕಾಣಬಹುದು. ‘ದಾರ’ದ ಅಧಿದೇವತೆಯನ್ನು ‘ವಾಸುಕಿ’ ಎಂದೂ ಉಳಿದೆಲ್ಲ ಅಳತೆಗಳ ಅಧಿದೇವತೆಯನ್ನು ಬ್ರಹ್ಮನೆಂದು ಗುರುತಿಸಿದ್ದು ಇದಕ್ಕೆ ಕಾರಣ.
ಬಾಚಿಕಾಯಕದ ಬಸವಯ್ಯನಲ್ಲಿ ಕಾಣುವ ಎಂಟರಳತೆ, ಹದಿನಾರರ ಚದುರಸ ಈ ಮಾನದಂಡಗಳು ಎಂಟೆತ್ತಿನ ಗ್ವಾದಾಲಿ(ಎಂಟಂಕಣ) ಹದಿನಾರೆತ್ತಿನ ಗ್ವಾದಾಲಿ (ಹದಿನಾರು ಅಂಕಣ) ಎನ್ನುವ ಪರಿಕಲ್ಪನೆಗಳ ಅನುಕೂಲತೆ ಮತ್ತು ಅವಶ್ಯಕತೆಗಳನ್ನು ಆಧರಿಸಿ ಹುಟ್ಟಿದಂಥವು. ಇಂದಿಗೂ ಕೃಷಿ ಬದುಕಲ್ಲಿ ಇಂಥ ಅಳತೆಗಳು ಪ್ರಚಲಿತ ಇವೆ. ಹೀಗೆ ಸಂಸ್ಕೃತಿನಿಷ್ಟ ವಿಚಾರಧಾರೆಯೊಂದನ್ನು ಕಟ್ಟಿಕೊಡುವ ಬಸವಯ್ಯನ ಒಟ್ಟು ತಾತ್ವಿಕತೆ ಸೃಷ್ಟಿ ಮತ್ತು ವಿಕಸನಶೀಲ ಮಾದರಿಯದ್ದು. ವೃತ್ತಿ ಸಹಜ ಪರಿಕರ ಮತ್ತು ಪರಿಭಾಷೆಗಳನ್ನು ಆತ್ಮೋನ್ನತಿಯ ಮಾರ್ಗಗಳನ್ನಾಗಿ ಬಳಸಿಕೊಳ್ಳುವ ಮೂಲಕ ಉಳಿದ ಕಸುಬುದಾರ ವಚನಕಾರರಿಗಿಂತ ಭಿನ್ನವಾಗಿ ಉಳಿಯುತ್ತಾನೆ. ಹೀಗಾಗಿ ಪಾರಂಪರಿಕ ಅಧ್ಯಯನ ಕ್ರಮದ ಹೊರೆತಾದ ಹೊಸರೀತಿಯ ಅಧ್ಯಯನ ಮಾದರಿಯೊಂದನ್ನು ಬಸವಯ್ಯನ ದಾರ್ಶನಿಕ ಬದುಕು ಅಪೇಕ್ಷೆ ಪಡುತ್ತದೆ. ಈ ಅಪೇಕ್ಷೆ ಬಸವಯ್ಯನ ವೃತ್ತಿ ಮತ್ತು ಅಭಿವ್ಯಕ್ತಿಗಳನ್ನು ಬಹುಮುಖಿ ಪ್ರಜ್ಞಾಸ್ಥರದಲ್ಲಿ ವಿಶ್ಲೇಷಿಸಲು ಒತ್ತಾಯಿಸುತ್ತವೆ.
೩.ಸಂಸ್ಕೃತಿ ಸಂಬಂಧಿ ಸಂಕಥನಗಳು
ಬಾಚಿಕಾಯಕದ ಬಸವಯ್ಯ ವೃತ್ತಿಸಂಬಂಧಿ ಹಾಗೂ ಶರೀರ ಸಂಬಂಧಿ ಮೀಮಾಂಸೆಗಳ ಮೂಲಕ ನಮ್ಮ ಅಧ್ಯಯನದ ಕುತೂಹಲಗಳನ್ನು ಕೆರಳಿಸಿದರೆ, ಸಂಸ್ಕೃತಿ ಸಂಬಂಧಿ ವಿವರಗಳ ಮೂಲಕ ಮತ್ತೊಂದು ರೀತಿಯಲ್ಲಿ ಅಂಥ ಕುತೂಹಲಗಳನ್ನು ಇಮ್ಮಡಿಗೊಳಿಸುತ್ತಾನೆ. ಸಂಸ್ಕೃತಿಯ ಸಹಜ ಸಾಹಚರ್ಯದಿಂದ ಆಕಾರ ಪಡೆಯುವ ವಚನಗಳು ಪಾರಮಾರ್ಥಿಕವನ್ನೂ ಮೀರಿದ ಸಾಂಸ್ಕೃತಿಕ ಜಗತ್ತೊಂದನ್ನು ಅನಾವರಣಗೊಳಿಸುತ್ತವೆ. ಬಾಚಿಕಾಯಕದ ಬಸವಯ್ಯನ ಪುಣ್ಯಸ್ತ್ರೀ ಕಾಳವ್ವೆಯ ಒಂದು ವಚನ ನನಗಿಲ್ಲಿ ಮುಖ್ಯವೆನಿಸುತ್ತದೆ. ’ಕೈತಪ್ಪಿ ಕೆತ್ತಲು ಕಾಲಿಂಗೆ ಮೂಲ ಮಾತು ತಪ್ಪಿ ನುಡಿಯಲು ಬಾಯಿಗೆ ಮೂಲ’ ಈ ವಚನವು ಕ್ರಿಯೆ ಮತ್ತು ಅರಿವಿನ ಮಧ್ಯದ ಗಾಢ ಸಂಬಂಧದ ನೆಲೆಗಳನ್ನು ಗ್ರಹಿಕೆಗೆ ತರುತ್ತದೆ. ವಚನದ ಸಾಮಾಜಿಕಾರ್ಥವು ಬಡಿಗ ವೃತ್ತಿಯ ರಚನಾತ್ಮಕ ಸ್ವರೂಪವನ್ನು ಬಿಚ್ಚಿತೋರುತ್ತದೆ. ಒಂದು ದೊಡ್ಡ ಕೊರಡನ್ನು ಕೆತ್ತಿ ಮೂರ್ತಿಗೊಳಿಸುವ ಸಂದರ್ಭದಲ್ಲಿ ಕೊರಡನ್ನು ಕಾಲುಗಳ ಮಧ್ಯ ಇಟ್ಟುಕೊಂಡು ಎದ್ದುನಿಂತು ಬಾಚಿಯಿಂದ ಎತ್ತಿ ಕೆತ್ತಬೇಕಾಗುತ್ತದೆ.ಎತ್ತಿದ ಬಾಚಿ ಅಳೆತ್ತರದಿಂದ ಕಟ್ಟಿಗೆ ಮೇಲೆ ಬಂದು ಬೀಳುತ್ತದೆ. ಕೊರಡು ಅಲ್ಲಾಡದಂತೆ ಮುಂದೊಬ್ಬ ಕುಳಿತು ಅದನ್ನು ಅಡಿಕಟ್ಟೆಗೆ ಒತ್ತಿ ಹಿಡಿದಿರುತ್ತಾನೆ. ಇಂಥ ಸಂದರ್ಭದಲ್ಲಿ ಹರಿತವಾದ ಬಾಚಿಯನ್ನು ಹಿಡಿದು ಕೊರಡು ಕೆತ್ತುವ ಬಡಿಗನ ಮನಸ್ಸು ಚಂಚಲವಾದರೆ ಮುಂದೆ ಕುಳಿತವನ ಕೈ ಅಥವಾ ತಲೆ ಕೊಚ್ಚಿಹೋಗುವ ಸಾಧ್ಯತೆ ಒಂದಾದರೆ ಸ್ವತಃ ಬಡಿಗನ ಕಾಲೇ ಕತ್ತರಿಸಿ ಹೋಗುವ ಅಪಾಯ ಇನ್ನೊಂದು ಸ್ವರೂಪದ್ದು. ಬಸವಯ್ಯನೆ ಹೇಳುವಂತೆ ‘ಹೊರಗಿನ ತಿಗುಡಂ ಬಾಚಿಯಿಂದ ಸವೆದೆ ಒಳಗಿನ ತಿಗುಡ ಉಳಿಯಿಂದ ಸವೆದೆ’ ಎನ್ನುವ ಮಾತಗಳು ಈ ಎರಡೂ ಆಯುಧಗಳ ಬಳಕೆಯ ರೀತಿಗಳನ್ನು ಅರಿವಿಗೆ ತರುತ್ತವೆ.
ಬಸವಯ್ಯನ ವಚನಗಳಲ್ಲಿ ದೊರೆಯುವ ಇನ್ನೂ ಕೆಲವು ಸಂಗತಿಗಳು ವಿಶೇಷಾರ್ಥವನ್ನು ಹೊಂದಿದಂಥವು. ‘ಎನ್ನ ಕೊಡತಿಯಲ್ಲಿ ಬಡೆಯಿಸಿಕೊಂಬುವ ಬಡಿ ಹೋರಿಗಳು’ ಎನ್ನುವಲ್ಲಿ ‘ಬಡಿಹೋರಿ’ ಎನ್ನುವ ರೂಪಕ ವ್ಯಾಪಕ ಅರ್ಥಾವರಣ ಉಳ್ಳಂಥದ್ದು. ‘ಬಡಿಹೋರಿ’ ಎಂದರೆ ಸಾಮಾಜಿಕಾರ್ಥದಲ್ಲಿ ತಾರುಣ್ಯ ತುಂಬಿದ, ಯೌವ್ವನದ ಮದವೇರಿದ ಗೂಳಿ(ಎತ್ತು). ವಿಶ್ವಕರ್ಮ ತಾತ್ವಿಕತೆಯಲ್ಲಿ ಅದಕ್ಕೊಂದು ಚಾರಿತ್ರಿಕ ಪರಿಕಲ್ಪನೆಯಿರುವುದು ಗಮನೀಯ. ಸಿಂಧೂಕೊಳ್ಳದಲ್ಲಿ ದೊರೆತ ತ್ರಿಶೀರ್ಷಮೂರ‍್ತಿ ಮುದ್ರಿಕೆಯನ್ನು ವಿಶ್ವರೂಪ ತ್ವಷ್ಟ್ರಾರನೆಂದು ಪರಿಗಣಿಸಲಾಗುತ್ತದೆ. ಈ ಸಂಸ್ಕೃತಿಯನ್ನು ವಿಶ್ವಕರ್ಮಮೂಲ ಸಂಸ್ಕೃತಿಯೆಂದು ಹೇಳಲಾಗುತ್ತದೆ. ಡಾ. ಬುದ್ಧ ಪ್ರಕಾಶ ಅವರು ಸಾಕಷ್ಟು ಆಧಾರಗಳ ಮೂಲಕ ಈ ಸಂಗತಿಯನ್ನು ಚರ್ಚಿಸಿ ಸಿದ್ಧಮಾಡಿದ್ದಾರೆ(ಆಚಾರಾಭಿನಂದನೆ, ಪು. ೧೧೮-೧೩೩). ಸಿಂಧೂ ಕಣಿವೆಯ ಈ ತ್ರಿಶೀರ್ಷಮೂರ‍್ತಿ ಮತ್ತು ವೃಷಭ ಚಿತ್ರಗಳನ್ನು ವಿಶ್ವರೂಪ ಮತ್ತು ವಿಶ್ವಸೃಷ್ಟಿಯ ಸಂಕೇತಗಳೆಂದು ಗುರುತಿಸಲಾಗುತ್ತದೆ. ಸೃಷ್ಟಿ ಮತ್ತು ಅದರ ವಿಕಾಸನ ಕ್ರಿಯೆಗಾಗಿ ತನ್ನ ಶಾಶ್ವತ ತೇಜಸ್ಸನ್ನು ದಾನ ಮಾಡಿ ಗರ್ಭಕ್ಕೆ ಕಾರಣೀಭೂತವಾಗುವ ಹೋರಿ (ವೃಷಭ) ತನ್ನ ತ್ರಿಮೂರ್ತಿ ರೂಪದಿಂದ ಸರ್ವವನ್ನು ನಿಯಂತ್ರಿಸುತ್ತದೆ. ಬಸವಯ್ಯನಲ್ಲಿ ಬಳಕೆಯಾಗುವ ‘ಬಡಿಹೋರಿ’ ಕೂಡ ಸೃಷ್ಟಿಶೀಲತೆಯ ಪ್ರತಿಮೆಯಾಗಿದೆ. ಬಡಿ ಹೋರಿ ಎನ್ನುವುದು ಉದ್ದೀಪನಗೊಂಡ ಲಿಂಗದ ಸಂಕೇತ. ಬಡಿ ಅಂದರೆ ಜನಭಾಷೆಯಲ್ಲಿ ಶಿಶ್ನ ಎಂದು ಅರ್ಥ. ಪ್ರೌಢತೆಯ ಸ್ಥಿತಿಯನ್ನು ಇದು ಹೇಳುತ್ತದೆ.
ಇಂಥ ಯೌವನಾವಸ್ಥೆಯಿಂದ ತುಂಬಿ ತುಳುಕಾಡುವ ಹೋರಿಗಳನ್ನು ಪಳಗಿಸಿ ಕೃಷಿ ಚಟುವಟಿಕೆಗೆ ಸಾಲುಗಾಣಿಸುವ ಮನುಷ್ಯನ ಪರಿ ಅದ್ಭುತವಾದದ್ದು. ಹದಕ್ಕೆ ಬಂದ ಹಾಲಲ್ಲಿ ಹೋರಿಗಳನ್ನು ದಸರಾ, ದೀಪಾವಳಿಗಳಂಥ ಶುದ್ಧ ಪಾಡ್ಯ ತಿಥಿಗಳಲ್ಲಿ ನಿರ್ಭೀಜೀಕರಣಕ್ಕೆ ಈಡುಮಾಡಲಾಗುತ್ತದೆ. ಹೋರಿಯನ್ನು ನೆಲದ ಮೇಲೆ ಅಂಗಾತ ಕೆಡವಿ ಅದರ ನಿಗುರಿದ ತರಡುಗಳನ್ನು ಎರಡು ಬಿದಿರು ಕೋಲಿನ ಸಂದಿಯಲ್ಲಿ ಸಿಕ್ಕಿಸಿ ಬಿರಿಹಾಕಿ ಹಿಚುಕುತ್ತಾ ಹೋಗುತ್ತಾರೆ. ಹೋರಿಯ ವೃಷಣವು ಮೃದುವಾಗಿದ್ದರೆ ಬಿದಿರಿನ ಬಿರಿಗೆ ಸಿಕ್ಕು ನೀರಾಗುತ್ತದೆ. ಬಿರುಸಾಗಿದ್ದರೆ ಅದು ಕೋಲಿನ ಮೇಲೆ ಬಂದು ಗಟ್ಟಿಯಾಗಿ ಕುಳಿತುಕೊಳ್ಳುತ್ತದೆ. ಆಗ ತಜ್ಞನೆನಸಿಕೊಂಡವ ಕೈಯಿಂದ ಕೋಲಿನ ಸಂದಿಯಲ್ಲಿ ವೃಷಣವನ್ನು ಹಿಚುಕಿ ಒತ್ತುತ್ತಾನೆ. ಮಣಿಯದಿದ್ದರೆ ಕೊಡತಿಯಿಂದ ಬಡಿಯುತ್ತಾನೆ. ಬಡಿದು ನೀರು ನೀರು ಮಾಡುತ್ತಾನೆ. ಇದನ್ನು ಬಸವಯ್ಯನ ‘ಎನ್ನ ಕೊಡತಿಯಿಂದ ಬಡೆಯಿಸಿ ಕೊಂಬ ಬಡಿಹೋರಿಗಳು’ ಎನ್ನುವ ಮಾತಿನಲ್ಲಿ ಕಾಣುತ್ತೇವೆ.
ಹೀಗೆ ನಿರ್ಭೀಜೀಕರಣಗೊಳಿಸಿದ ನಿರ್ವೀರ್ಯಗೊಳಿಸಿದ ಗೂಳಿಯನ್ನು ಒಕ್ಕುಲುತನಕ್ಕೆ ಬಳಸಿಕೊಳ್ಳಲಾಗುತ್ತದೆ. ಈ ನಿರ್ಬೀಜೀಕರಣದ ಅರ್ಥ ವ್ಯಕ್ತಿಗತವಾದ ತಾರುಣ್ಯದ ತುರ್ತುಗಳನ್ನು ನಿಯಂತ್ರಿಸಿ ಸಮೂಹದತ್ತವಾದ ಸೃಜನಾತ್ಮಕ ಕ್ರಿಯೆಗೆ ಬಳಸಿಕೊಳ್ಳುವುದು. ನಿರ್ವೀರ‍್ಯಗೊಂಡ ಹೋರಿಯನ್ನು ಕೃಷಿಭೂಮಿಗೆ ಬಳಸಿ ಬೆಳೆ ತೆಗೆಯುವುದು. ಸಾಮಾನ್ಯವಾಗಿ ಜನಪದ ಬದುಕಲ್ಲಿ ನಿರರ್ಥಕವೆಂಬುದು ಯಾವುದೂ ಇಲ್ಲ. ಅನುಪಯೋಗಿ ಎನಿಸುವ ವಸ್ತುಗಳನ್ನು ಉಪಯುಕ್ತತೆಯತ್ತ ಹೊರಳಿಸುವುದು ಕೃಷಿ ಬದುಕಿನ ವಿಶೇಷ. ಹಾಗೆ ಕೃಷಿಗೂ ಮತ್ತು ಬಡಿಗತನ ವೃತ್ತಿಗೂ ಅಭೇದವಾದ ಆತ್ಮಸಂಗಾತವಿರುವುದು ಗಮನಾರ್ಹ. ಹೀಗಾಗಿ ಬಾಚಿಕಾಯಕದ ಬಸವಯ್ಯನ ಈ ರೂಪಕ ಸಹಜವಾಗೇ ಸಾಂಸ್ಕೃತಿಕ ಸನ್ನಿವೇಶವೊಂದರ ಮಹತ್ವದ ಮಾಹಿತಿಯನ್ನು ದಕ್ಕಿಸಿಕೊಡುತ್ತದೆ. ಇಡೀ ವಚನದ ಆಶಯ ಕೂಡ ಕಾಮದ ನಿಯಂತ್ರಣ ಮತ್ತು ಅದರ ಸದ್ಭಳಕೆ. ಕೊಡತಿಯ ಗುಣ ಬಡಿಯುವುದು. ಈ ಬಡಿತ ಒಳಾವರಣದ ರೂಪೀಕರಣಕ್ಕೆ ಮೀಸಲಾದುದು. ಉಳಿಗೆ ಕೊಡತಿಯ ಸಹಾಯ ಬೇಕು. ಬಾಚಿ ಹೊರಾವರಣದ ತಿಗುಡ ತೆಗೆದರೆ ಉಳಿ ಕೊಡತಿಗಳು ಒಳಾವರಣದ ವಿಕಾರಗಳನ್ನು ಶುದ್ಧೈಸುತ್ತವೆ.
ಹೀಗೆ ವಸ್ತು ಮತ್ತು ಪ್ರಾಣಿರೂಪಕಗಳ ಮೂಲಕ ಮನೋವಿಕಾರದ ನಿಯಂತ್ರಣ ಮತ್ತು ಅದರ ಸೃಜನಶೀಲ ನೆಲೆಗಳನ್ನು ಕುರಿತು ಬಸವಯ್ಯ ಪ್ರತಿಪಾದಿಸುತ್ತಾನೆ. ಸಾಮಾನ್ಯವಾಗಿ ನಮ್ಮ ಶರೀರದೊಳಗೆ ಪಶು, ಮೃಗ ಸಂಬಂಧಿ ವರ್ತನೆಗಳು ಸ್ಥಾಯಿಯಾಗಿರುತ್ತವೆ. ಪ್ರಕೃತಿ ಸಹಜ ಸ್ಥಿತಿ ದೇಹದೊಳಗೆ ಅಂತರ್ಗತವಾಗಿರುತ್ತದೆಂದು ಯೋಗಾಶಾಸ್ತ್ರವು ಹೇಳುತ್ತದೆ. ಗಲಭಾಸನ, ಮಯೂರಾಸನ, ಬಕಾಸನ,ವ್ಯಾಘ್ರಾಸನ, ಕುಕ್ಕಟಾಸನಗಳು ಈ ಎಲ್ಲ ಸ್ಥಿತಿಗಳನ್ನು ಎಚ್ಚರಿಸಿ ನಿಯಂತ್ರಿಸುತ್ತವೆ. ಯಾಕೆಂದರೆ ವಚನಕಾರರಲ್ಲಿ ಬರುವ ಇಲಿ, ಬೆಕ್ಕು, ಹುಲಿ, ಹುಲ್ಲೆ, ಕೋತಿ,ಹಾವು,ಹೋರಿ ಇಂಥ ಎಲ್ಲ ಸ್ವಭಾವಗಳು ಮಾನವನ ದೇಹದಲ್ಲಿ ಅಂತರ್ಗತಗೊಂಡಿವೆ. ಈ ಬಗೆಯ ರೂಪಪ್ರಜ್ಞೆ ಜಾಗ್ರತವಾದಾಗ ಕಾಮ ವಿಕಾರವಾಗುತ್ತದೆ. ಇಲ್ಲಿ ಕಾಮವು ಅಂತರಂಗದಲ್ಲಿ ಸದಾ ಕ್ರಿಯಾಶೀಲವಾಗಿರುವುದು ಮನದಟ್ಟಾಗುತ್ತದೆ. ಚಂಚಲ ಸ್ವಭಾವದ ಮನಸ್ಸು ಹರಿದಂತೆ ಶರೀರವೆಂಬ ಕಾಡಲ್ಲಿ ಅಡಗಿರುವ ವ್ಯಾಘ್ರ ಅದರ ಬೆಂಬತ್ತಿ ಓಡುತ್ತದೆ. ‘ಕರಿಘನ ಅಂಕುಶ ಕಿರಿದೆನ್ನಬಹುದೆ, ಕರಿ ಅಂಜುವುದು ಅಂಕುಶಕ್ಕೆ’ ಬಸವಣ್ಣನವರ ಈ ಮಾತುಗಳು ಅಂಕುಶ ಚಿಕ್ಕದಾದರೂ ಅದು ಘನವಾದ ಆನೆಯನ್ನು ನಿಯಂತ್ರಿಸುವಂತೆ ಪಶುಪ್ರಾಯವನ್ನು ಕಿರಿದಾದ ಕೊಡತಿಯಿಂದ ನಿಯಂತ್ರಿಸಬಹುದು. ಶರೀರದ ಈ ಅಖಂಡ ಸ್ಥಿತಿಗಳ ಭಾವ ತೀವ್ರತೆಯನ್ನು ಮೀರಿಯೂ ಮೀರದಂತೆ ನಿಯಂತ್ರಿಸಬೇಕು. ಮಿತಿ ಮೀರುವಿಕೆಯಲ್ಲಿಯೇ ಸಾಧನೆಯ ಹಾದಿಗಳು ಅಡಗಿರುವುದು ಎನ್ನುವ ಸತ್ಯವನ್ನು ಒತ್ತಿಹೇಳುತ್ತದೆ. ಇಂಥ ಹಲವು ಸಂಸ್ಕೃತಿ ನಿಷ್ಟವಾದ ಸಂಕಥನಗಳನ್ನು ಬಸವಯ್ಯನ ವಚನಗಳು ಕಟ್ಟಿಕೊಡುವುದು ವಿಶೇಷ.

೧. ಅಭೇದ್ಯದ ನಡೆ
ಉಳಿ, ಬಾಚಿ,ಕೊಡತಿ,ಕೆಲಸ ಮಾಡುವ ಅಡಿಗಟ್ಟೆ ಇವು ಬಡಿಗ ವೃತ್ತಿಯಲ್ಲಿ ಕಾಳಿಯ ಪ್ರತೀಕ. ವೃತ್ತಿನಿರತ ಪಾಂಚಾಳರ ಅಧಿದೇವತೆಯಾಗಿ ಕಾಳಿ ಪೂಜೆಗೊಳ್ಳುತ್ತಾಳೆ. ವಿಶ್ವಕರ್ಮ ಸಂತ ಪರಂಪರೆಯ ಮುರನಾಳ ಮಳಿಸ್ವಾಮಿ ಮಠಗಳು ಕಾಳಿಯನ್ನೇ ತಮ್ಮ ಶಕ್ತಿಯ ಸಂಕೇತವನ್ನಾಗಿ ಸ್ವೀಕರಿಸಿವೆ.ಅಲ್ಲದೆ ಗುರುಪರಂಪರೆಯವರೂ ಕೂಡ ಗಾಯತ್ರಿ, ಸರಸ್ವತಿ ಇವರ ಜೊತೆಗೆ ಕಾಳಿಯನ್ನು ಆರಾಧಿಸುತ್ತಾರೆ. ನವಲಗುಂದ ನಾಗಲಿಂಗ, ತಿಂಥಿಣಿ ಮೌನೇಶ್ವರರಂತಹ ಸಾಧು ಸಂತರೂ ಕೂಡ ಕಾಳಿಯನ್ನು ತಾಯಿಯಾಗಿ ಶಕ್ತಿಯಾಗಿ ಆರಾಧಿಸುತ್ತಾರೆ.
ಕಾಪಾಲಿಕ ಕಾಳಾಮುಖರೂ ಸೇರಿದಂತೆ ಎಡಪಂಥೀಯ ಶೈವ ತಾಂತ್ರಿಕ ಪಂಥಗಳು ಸ್ತ್ರೀಶಕ್ತಿಯನ್ನು ತನ್ನ ಆರಾಧನೆಯ ಕೇದ್ರದಲ್ಲಿರಿಸಿಕೊಂಡಿದ್ದು ಚರಿತ್ರೆಯಿಂದ ತಿಳಿದು ಬರುತ್ತದೆ. ಉತ್ತರಾಪಥದ ಶೈವ ತಾಂತ್ರಿಕತೆಯ ಒಡಲೊಳಗಿಂದ ಹುಟ್ಟಿದ ವೀರಶೈವ ಚಳುವಳಿಯಲ್ಲಿ ಬಂದ ಬಸವಯ್ಯ ಸಹಜವಾಗಿಯೇ ಸ್ತ್ರೀ ಪ್ರಾಧಾನ್ಯತೆ ಹೊಂದಿದ ತನ್ನ ಮೂಲಕಸುಬನ್ನು ಅದರ ಅಧೀದೇವತೆಯನ್ನು ತನ್ನ ವಚನಾಂಕಿತವಾಗಿಟ್ಟುಕೊಂಡಿದ್ದು ಮಹತ್ವದ ಅಂಶ. ಇದಕ್ಕೆ ಕಾರಣ ಪರಂಪರೆಯಲ್ಲಿ ದೊರೆತ ವೃತ್ತಿಗೌರವ ಮತ್ತು ಆತ್ಮೋದ್ಧಾರದಂತಹ ಪರಿಕಲ್ಪನೆಗಳು ಬಹುಮುಖ್ಯ ಕೊಡುಗೆಗಳು.
ಬಸವಯ್ಯನಲ್ಲಿ ಬಳಕೆಯಾಗುವ ಸ್ತ್ರೀಪರವಾದ ಪ್ರತಿಮೆಗಳು ಬರೀ ಮಾಯೆ ಅಥವಾ ಕಾಯಶಕ್ತಿಯ ಉದ್ವಿಗ್ನ ಸ್ಥಿತಿಗಳಾಗಿ ಬರದೇ ಮಾತೃಸದ್ಭಾವದ ನೆಲೆಯಲ್ಲಿ ಅನಾವರಣಗೊಳ್ಳುತ್ತವೆ. ಮಾಯೆಯನ್ನು ಮಾತೆಯನ್ನಾಗಿ ನೋಡುವ ವಿಶ್ವಕರ್ಮ ತತ್ವದ ವಿಶೇಷತೆ ಇದು. ಪ್ರತಿವಚನದ ಕೊನೆಗೆ ‘ಬಸವ ಪ್ರಿಯ ವಿಶ್ವಕರ್ಮಟಕ್ಕೆ ಕಾಳಿಕಾ ವಿಮಲ ರಾಜೇಶ್ವರ ಲಿಂಗವು’ ಎನ್ನುವ ಅಂಕಿತವು ಈ ಕಾರಣಕ್ಕಾಗಿ ತುಂಬ ಧ್ವನಿಪೂರ್ಣವಾದದ್ದೆನಿಸುತ್ತದೆ. ಶಿವ ಶಕ್ತಿಯರ ಸಂಯೋಗ ಕೂಡಾ ಇಲ್ಲಿ ಅರ್ಥಪೂರ್ಣ ನೆಲೆಯಲ್ಲಿಯೇ ಆಗಿದೆ. ಕಾಳಿಯ ಜೊತೆ ರಾಜೇಶ್ವರ ಲಿಂಗವನ್ನು ಉತ್ತರಾರ್ಧವಾಗಿ ಸೇರಿಸುವ ಬಾಚಿಕಾಯಕದ ಬಸವಯ್ಯ ಅದ್ವಯವಾದಿ ತಾತ್ವಿಕತೆಯನ್ನು ಎತ್ತಿಹಿಡಿಯುತ್ತಾನೆ.
ಈ ಶಕ್ತಿ ತತ್ವದ ಪ್ರತಿಮೆಯನ್ನು ಇನ್ನೊಂದು ನಿಟ್ಟಿನಲ್ಲೂ ಹೀಗೆ ಗ್ರಹಿಸಬಹುದು. ತೀರ ಸರಳವೆನಿಸಿದರೂ ಈ ವಿವರ ಇಲ್ಲಿ ಮುಖ್ಯವಾಗುವಂಥದ್ದು. ಶಕ್ತಿಯ ಪ್ರತೀಕಗಳಾದ ಉಳಿ, ಬಾಚಿ, ಸ್ವಭಾವತಃ ತುಂಬಾ ಹರಿತವಾದ ಗುಣವನ್ನು ಹೊಂದಿದಂಥವು. ‘ಕೈತಪ್ಪಿ ಕೆತ್ತಲು ಕಾಲಿಗೆ ಮೂಲ’ ಎನ್ನುವ ಬಸವಯ್ಯಗಳ ಪುಣ್ಯಸ್ತ್ರೀ ಕಾಳವ್ವೆಯ ವಚನದ ಸಾಲು ಇಲ್ಲಿ ತುಂಬ ಮಹತ್ವದ್ದೆನಿಸುತ್ತದೆ. ಅಜಾಗ್ರತೆ ಅಥವಾ ಅತಿಯಾದ ಸಲುಗೆ ಯಾವುದೂ ಇಲ್ಲಿ ತರವಲ್ಲ. ಇಂಥ ಹದನವಾದ ಆಯುಧಗಳನ್ನು ಅವುಗಳ ಗುಣಲಕ್ಷಣಗಳನ್ನು ಕೆಲಸದ ತೀವ್ರತೆಯ ಹಿನ್ನೆಲೆಯಲ್ಲಿ ಬಳಸಿ ರಚನಾತ್ಮಕವಾದ ಕೆಲಸ ತೆಗೆಯುವ ಬಡಿಗ ವೃತ್ತಿ ಹೆಂಗಸರ ವೃತ್ತಿಯಲ್ಲ ಎನ್ನುವುದು ಇಲ್ಲಿ ಮುಖ್ಯ ವಿಷಯ. “ಆಶೆಯರಿತ ಬಾಚಿಯಲ್ಲಿ ಭವಪಾಶವಿಲ್ಲದ ಜಂಗಮಕೆತ್ತಿ ರೋಷವಿಲ್ಲದ ಉಳಿಯಲ್ಲಿ ನಿಜವಾಸವ ನೋಡಿ ಹುಗಿಲುದೆಗೆವುತ್ತ”. ಇಂಥ ಹರಿತ ಆಯುಧಗಳಿಂದ ಭಾಷೆಗೆ ಊಣವಿಲ್ಲದ ಸದ್ಭಕ್ತರ ಆಶ್ರಯಕ್ಕೆ ನಿಜವಾಸವ ಮಾಡುವ ಕಾಯಕ ಅದು ಬಾಚಿ ಬಸವಯ್ಯನ ನೇಮವಾಗಿದೆ.
ಹೀಗೆ ಬಸವಯ್ಯನ ವಚನಗಳಲ್ಲಿ ಮತ್ತೇ ಮತ್ತೇ ಪುನರಾವರ್ತನಗೊಳ್ಳುವ ವೃತ್ತಿಪರ ಆಯುಧಗಳು, ಆಲಯದ ಪರಿಕರಗಳು, ದ್ವಂಧ್ವ ವಿನ್ಯಾಸಗಳು ಬರೀ ಲೌಕಿಕ ರಚನೆಗಳಾಗದೆ ಒಂದು ವಿಕಾಸಶೀಲ ವಿನ್ಯಾಸವನ್ನು ಅನಾವರಣಗೊಳಿಸುವ ಮಾಧ್ಯಮಗಳಾಗಿವೆ. ಮೂರ್ತದಿಂದ ಅಮೂರ್ತವನ್ನು ರೂಪಿಸಿಕೊಳ್ಳುವ ಮೂರ್ತದಲ್ಲಿಯೇ ಎಲ್ಲವನ್ನು ಸಾಧಿಸಬೇಕೆನ್ನುವ ಸ್ವೀಕೃತ ಮನೋಭಾವ ಬಸವಯ್ಯನಲ್ಲಿ ಬಹುಮುಖ್ಯವಾಗಿದೆ.
ಬಹಳ ಮುಖ್ಯವಾಗಿ ಬಸವಯ್ಯನ ಬದುಕೇ ಒಂದು ಅದ್ವಯವಾದಿ ಅನುಭವವನ್ನು ನೀಡುತ್ತದೆ. ವೃತ್ತಿ ಮತ್ತು ಇಷ್ಟದೇವತೆಯೊಂದಿಗೆ ಒಂದು ಸಮನ್ವಯತೆ ಸಾಧಿತವಾದರೆ ಬಸವಯ್ಯ ಮತ್ತು ಕಾಲವ್ವೆ ಎನ್ನುವ ಹೆಸರು ಇನ್ನೊಂದು ಸಮನ್ವಯತೆಯನ್ನು ಅರಿವಿಗೆ ನಿಲುಕಿಸುತ್ತದೆ. ಪರಿಕಲ್ಪನಾತ್ಮಕವಾಗಿಯೂ ಈ ಎರಡೂ ನೆಲೆಗಳು ಬೇರೆಯೇ ಆದರೂ ಅಂತಿಮವಾಗಿ ಒಂದೇಯಾಗಿ ಪರಿಣಮಿಸುತ್ತವೆ. ಕುಲದೇವತೆಯ ಹೆಸರೂ ಕಾಳಮ್ಮ, ಹೆಂಡತಿಯ ಹೆಸರೂ ಕಾಳಮ್ಮ. ಕಾಳಮ್ಮ ರಾಜೇಶ್ವರ ಲಿಂಗ, ಬಸವಯ್ಯ ಕಾಳವ್ವೆ, ಇತ್ಯಾದಿಯಾಗಿ ಹೆಸರಿನಲ್ಲಿ ಭಿನ್ನ ಸಮನ್ವಯತೆಯಲ್ಲಿ ಅಭಿನ್ನವಾಗಿ ಕಾಣುವ ಈ ಸ್ವರೂಪಗಳು ಕುತೂಹಲಕಾರಿಯಾದಂಥವು. ಇವು ಬದುಕಿನ ಪ್ರವೃತ್ತಿ ಮಾರ್ಗವನ್ನು ಪ್ರತಿಪಾದಿಸುವಂಥ ಪರಿಕಲ್ಪನೆಗಳೂ ಅಹುದು ಇದ್ದ ಸ್ಥಿತಿಯಿಂದ ವಿಮುಖನಾಗದೆ, ಸಂಸಾರ ಹೇಯವೆಂದು ತಿಳಿಯದೆ ಹೆಣ್ಣನ್ನು ಕನಿಷ್ಟವೆಂದು ಭಾವಿಸುವ ನೆಲೆಯಿಂದ ತನ್ನ ದಾರ್ಶನಿಕ ಪ್ರಜ್ಞೆಯನ್ನು ವಿಸ್ತರಿಸಿಕೊಳ್ಳದೇ ದೈನ್ಯೀಕರಣ ಮೀರಿದ ಆತ್ಮಗೌರವದ ನೆಲೆಯಿಂದ ಅದನ್ನು ಸಾಧಿಸಿದ್ದು ಬಸವಯ್ಯನ ಹೆಚ್ಚುಗಾರಿಕೆ. ಬಸವಣ್ಣನವರಂತೆ ಎನ್ನ ಹೆಳವನ ಮಾಡಯ್ಯ, ಕುರುಡನ ಮಾಡಯ್ಯ, ಕಿವುಡನ ಮಾಡಯ್ಯ ಎನ್ನುವ ಆರ್ತತೆಯನ್ನು ತೋರದೆ ಆ ಸ್ಥಿತಿಯನ್ನು ಪರಮಶಕ್ತಿಯ ಸ್ಥಿತಿಯನ್ನಾಗಿ ಆತ್ಮಶಕ್ತಿ ಮತ್ತು ಆತ್ಮಗೌರವದ ಸ್ಥಿತಿಯನ್ನಾಗಿ ಮಾರ್ಪಡಿಸಿದ್ದು ಬಸವಯ್ಯನ ವಾಸ್ತವವಾದಿ ನೆಲೆಯ ಸೈದ್ಧಾಂತಿಕತೆಯನ್ನು ತೆರೆದು ತೋರಿಸುತ್ತದೆ. ಹೀಗಾಗಿ ವಚನ ಚಳುವಳಿ ಮತ್ತು ವೃತ್ತಿನಿರತ ವಚನಕಾರರ ಸಂದರ್ಭದ ಪ್ರಮುಖ ತೀರ್ಮಾಣಗಳಲ್ಲಿ ಎಲ್ಲರಿಗಿಂತಲೂ ಭಿನ್ನವಾಗಿ ಬಾಚಿಕಾಯಕದ ಬಸವಯ್ಯ ಕಾಣಿಸಿಕೊಳ್ಳುತ್ತಾನೆ.
ಬಸವಯ್ಯನ ವಚನಾಂಕಿತ ಮತ್ತು ಆ ಮೂಲಕ ಅನಾವರಣಗೊಳ್ಳುವ ಸ್ತ್ರೀಪುರುಷ ಸಂಬಂಧಗಳು ಅನಂತ ಮತ್ತು ಅನನ್ಯತೆಯ ಸ್ವರೂಪವುಳ್ಳವು. ಸೃಷ್ಟ್ಯಾತ್ಮಕ ಹಂಬಲವುಳ್ಳಂಥವು. ಸಂಕುಚೀಕರಣದಿಂದ ವಿಸ್ತಾರದತ್ತ ಕ್ರಿಯಾತ್ಮಕವಾಗುವಂಥವು. ತನ್ನ ಅಂತಃ ಪ್ರಜ್ಞೆ, ಪ್ರತ್ಯಕ್ಷ ಮತ್ತು ಪ್ರತ್ಯೇಕತೆಯಿಂದ ಆರಂಭವಾಗುವ ಬಸವಯ್ಯನ ದಾರ್ಶನಿಕ ನೆಲೆ ಅವೆಲ್ಲವನ್ನೂಮೀರಿದ ವಿಶ್ವಾತ್ಮಕ ನೆಲೆಯಲ್ಲಿ ಸಾರ್ಥಕತೆಯನ್ನು ಪಡೆದುಕೊಳ್ಳುತ್ತದೆ. ನಿಜಕ್ಕೂ ಮತ್ತು ವಾಸ್ತವಕ್ಕೂ ಬಸವಯ್ಯನಲ್ಲಿ ವ್ಯತ್ಯಾಸವಿಲ್ಲ. ಪರಸ್ಪರ ಸಂಪರ್ಕದಿಂದ ಉಂಡಾಗುವ ರಸದ ಪರಿಯಂತೆ ಈ ಸಂಕೇತ ಮತ್ತು ವಾಸ್ತವಗಳು ಒಂದರೊಳಗೊಂದು ಇಂಬಿಲ್ಲದಂತೆ ಬೆರೆತು ಹೋದಾಗ ರಸಸ್ಥಿತಿ, ದಿವ್ಯತೆಯ ಸ್ಥಿತಿ ಪ್ರಾಪ್ತವಾಗುತ್ತದೆ. ಮಾತೆ (ಕಾಳಿ) ಮಗ, ಸತಿ (ಕಾಳವ್ವೆ) ಪತಿ (ಬಸವಯ್ಯ) ಈ ದೈಹಿಕ ಸಂಬಂಧಗಳಲ್ಲಿ ಬಳಕೆಯಾಗುವ ವಚನಾಂಕಿತವೂ ದೇಹದ ಅನುಭಾವವನ್ನು ದೈವದ ಅನುಭಾವದ ಜೊತೆಗೆ ಕಾಣದಷ್ಟು ಕರಗಿಸುವ ಅದ್ವಯತೆಯನ್ನು ದಕ್ಕಿಸಿಕೊಡುತ್ತದೆ. ಇಲ್ಲಿ ದೈವದ ವಿಶ್ವ ನಿಯಂತ್ರಕ ಪಾರಮ್ಯವನ್ನು ಮುರಿದು ಅದನ್ನು ಮನುಷ್ಯನ ಖಾಸಗಿ ವಾಸ್ತವವನ್ನಾಗಿ ನೋಡುವ ಪರಿ ವಿಶಿಷ್ಟವೆನಿಸುತ್ತದೆ. ಅನ್ಯೋಕ್ತಿ ವಿಧಾನದಲ್ಲಿ ಬಳಕೆಯಾಗುವ ಮಾನುಷ ಪ್ರೇಮದ ಎಲ್ಲ ವ್ಯವಹಾರಗಳನ್ನು ಬಸವಯ್ಯನಲ್ಲಿ ಕಾಣುತ್ತೇವೆ. ಕಾರಣ ಭಕ್ತಿಕಾವ್ಯದ ಮುಖ್ಯ ನೆಲೆಯೇ ಶೃಂಗಾರ. ಶೃಂಗಾರ ದೈಹಿಕ ಉನ್ಮತ್ತತೆಯನ್ನು ಪ್ರತಿಮಿಸಿದರೆ ಭಕ್ತಿ ಮನಸ್ಸಿನ ಉನ್ಮತ್ತತೆಯನ್ನು ಆರಾಧಿಸುತ್ತದೆ. ಇವೆರಡರ ಸಮ್ಮಿಲನವೇ ದಿವ್ಯಾನುಭವ.
೨. ಕಥನ ಮಾದರಿ : ಚರಿತ್ರೆಯ ನಿರಾಕರಣೆ
ನಿರ್ವಯಲು ಸಾಮಿಪ್ಯ ಸಾಯುಜ್ಯವೆಂಬ ಒಡ್ಡುಗಲ್ಲ ಮೇಲೆ
ಸಕಲ ಸಾಮ್ರಾಜ್ಯವೆಂಬ ಶಿವಪುರ ಉಂಟು
ಆ ಪುರಕೆ ವಜ್ರಮುತ್ತು ರತ್ನದಿಂದ ತೆತ್ತಿಸಿದ ಕೊತ್ತಳ[1]
…………………………………………..
ಮತ್ತೊಂದು ವಚನ
ಕುಂಬಿನಿ ಚಕ್ರದ ಮೇಲೆ ಪಿಂಡಬ್ರಹ್ಮಾಂಡವೆಂಬುದೊಂದು ಅಂಗ
ಆ ಅಂಗಾಲಯದೊಳಗೆ ಏಕಸಹಸ್ರವೆಂಬುದೊಂದು ದೇವಾಲಯ
ಆ ದೇವಾಲಯಕ್ಕೆ ವೆಜ್ಜವಿಲ್ಲದ ಬಾಗಿಲು…………………[2]
ಹೀಗೆ ಜಾನಪದ ಕಥೆಗಳಂತೆ (ಅಜ್ಜಿ ಕಥೆಗಳು) ಬಸವಯ್ಯನ ವಚನಗಳು ಕಥಾ ನಿರೂಪಣೆಗೆ ಮುಂದಾಗುತ್ತವೆ. ಈ ಕಥನ ಮಾದರಿ ದೇಸೀ ಅದ್ವಯವಾದಿಗಳಲ್ಲಿ ಸಹಜವಾಗಿ ಎದ್ದುಕಾಣುವಂಥದ್ದು. ವಚನ ಚಳುವಳಿಯಲ್ಲಿ ಭಾಗಿಯಾದ ಹೆಚ್ಚಿನ ಶರಣರು ಇಂತಹ ಸಾಂಸ್ಕೃತಿಕ ನೆಲೆಗಟ್ಟಿನಿಂದಲೇ ಬಂದವರು. ಅಲ್ಲದೆ ಬಹುಮಟ್ಟಿಗೆ ತಮ್ಮ ಅನುಭಾವಿಕ ನೆಲೆಗೆ ಸ್ಥಳೀಯ ಸಾಂಸ್ಕೃತಿಕ ಹಿನ್ನೆಲೆ ಮತ್ತು ದಿನ ಬದುಕಿನ ಭಾವನೆಗಳನ್ನೇ ಪರಿಕರಗಳನ್ನಾಗಿಸಿಕೊಂಡವರು. ಹೀಗಾಗಿ ಸ್ಥಳೀಯ ಸಾಂಸ್ಕೃತಿಕ ಪರಿಸರ ಸಹಜವಾಗಿ ವಚನಕಾರರ ಕಾವ್ಯತತ್ವ ನಿರ್ಮಾಣ ರೂಪಕವಾಗಿ ಬರುತ್ತದೆ. ಪಾರಂಪರಿಕವಾದಂತಹ ದಾರ್ಶನಿಕ ಸೂಕ್ಷ್ಮಗಳ ಪೃಥಕ್ಕರಣೆ ಮಾಡದೆ ಇಲ್ಲದ ತಾರ್ಕಿಕ ಗೋಜಿಗೆ ಹೋಗದೆ ನಾಟಕೀಯ ಘಟನೆ, ಪೌರಾಣಿಕ ಕಲ್ಪನೆಗಳನ್ನು ಬೆಸೆದು ಹೊಸದೊಂದು ಮಾರ್ಗವನ್ನು ಕಟ್ಟಲಾಗುತ್ತದೆ. ಇಂಥ ಪರಂಪರೆಯ ಸಾತತ್ಯತೆಯನ್ನು ಮುರಿದು ಕಟ್ಟುವ ದಿಟ್ಟಕ್ರಮವನ್ನು ಬಸವಯ್ಯನಲ್ಲಿ ಕಾಣುತ್ತೇವೆ.
ಈ ರೀತಿಯ ಕಥನಕ್ರಮ ಅಬ್ರಾಹ್ಮಣ ಪರಂಪರೆಗಳಲ್ಲಿ ಮಾತ್ರ ಸಶಕ್ತವಾಗಿ ಕಂಡು ಬರುತ್ತದೆ. ಯಾಕೆಂದರೆ ಸುತ್ತಲಿನ ಭೌಗೋಳಿಕ ಸಾಂಸ್ಕೃತಿಕ ಹಾಗೂ ಕೌಟುಂಬಿಕ ಪರಿಸರವೇ ಇಲ್ಲಿನ ತತ್ವನಿರ್ಮಾಣದ ಆಕರ ಸಾಮಗ್ರಿಗಳು. ಶತಕೋಟಿ ಸಹಸ್ರಕೋಟಿ ಬಯಲಿಂದತ್ತ ಭರಿತವಪ್ಪುದೊಂದು ರಥ, ಆರಥಕ್ಕೆ ಬ್ರಹ್ಮ, ವಿಷ್ಣು, ಸೂರ್ಯ, ಚಂದ್ರ, ವೇದಶಾಸ್ತ್ರ, ಪುರಾಣ, ಸಕಲಾಗಮ ಪ್ರಮಾಣಗೂಡಿದ ಷಟ್ಕಲೆ ಎನ್ನುವ ಬಸವಯ್ಯನ ವಚನಗಳು ಭೂತ ಮತ್ತು ವರ್ತಮಾನವನ್ನು ಒಂದೆಡೆ ತರುವ ಪ್ರಯತ್ನ ಮಾಡುತ್ತವೆ. ಚರಿತ್ರೆಯ ಕಾಲ ಕಲ್ಪನೆಯನ್ನು ಮೀರಿ ಕಾಲಾತೀತವಾಗುವ ಮಹೋನ್ನತ ಆಶಯಗಳನ್ನು ಬಸವಯ್ಯನಲ್ಲಿ ಕಾಣಬಹುದು. ಇದನ್ನು ಬೇಕಾದರೆ ಚರಿತ್ರೆಯ ನಿರಾಕರಣೆ ಎಂದು ಕರೆಯಬಹುದು. ಶಿಷ್ಟಕಾವ್ಯಗಳಲ್ಲಿದ್ದಂಥ ಕಾವ್ಯ ಚೌಕಟ್ಟು, ಬಂಧ ಅಷ್ಟಾದಶ ವರ್ಣನೆಗಳು, ಪೂರ್ವಸೂರಿಗಳ ಸ್ಮರಣೆ ಮುಂತಾದ ಸಿದ್ಧ ಚೌಕಟ್ಟನ್ನು ಮುರಿದು ಭಾಷಿಕವಾಗಿ, ಸಾಹಿತ್ತಿಕವಾಗಿ, ಸಾಂಸ್ಕೃತಿಕವಾಗಿ ಹೊಸ ವಿಶ್ಲೇಷಣಾ ಮಾದರಿಯೊಂದನ್ನು ಕಟ್ಟಿಕೊಡುತ್ತಾನೆ. ವೈದಿಕ ದರ್ಶನ ಮತ್ತು ಬದುಕಿನ ಕ್ರಮಗಳು ಜ್ಞಾನದ ಶುಷ್ಕ ಆಕರಗಳಾಗಿ ಬಸವಯ್ಯನಿಗೆ ಕಾಣುತ್ತವೆ. ಹಾಗಾಗಿ ‘ಆರು ದರುಶನವೆಲ್ಲ ಎನ್ನಬಾಚಿಯ ಕಲೆ’ ‘ಸಕಲವೇದಶಾಸ್ತ್ರ, ಪುರಾಣ, ಆಗಮಂಗಳು ಭಕ್ತನ ಬಾಗಿಲ ನೀರಿಂಗೆ ಸರಿಯಲ್ಲ’ ಎಂದು ಹೇಳುತ್ತಾನೆ. ಬಸವಯ್ಯ ಇಲ್ಲಿ ಎರಡಯ ರೀತಿಯ ಸಂವಾದವನ್ನು ಹುಟ್ಟುಹಾಕುತ್ತಾನೆ. ಒಂದು ಪರಂಪರೆಯ ಶುಷ್ಕತನಗಳೊಂದಿಗಿನ ಸಂವಾದ, ಎರಡು ಶರೀರ ಮೀಮಾಂಸೆಯ ಹಿನ್ನೆಲೆಯಲ್ಲಿ ರೂಪ ನಿರೂಪದೊಂದಿಗಿನ ಸಂವಾದ, ದಿನದ ಬದುಕಿನ ವಿದ್ಯಮಾನಗಳೇ ಬಸವಯ್ಯನ ಸಂವಾದದ ಪರಿಕರಗಳು. ಸಂವಾದರೂಪದ ಇಂಥ ಕಥಾ ನಿರೂಪಣೆಯೇ ದೇಸಿ ಅದ್ವಯವಾದಿಗಳ ಮಹತ್ವದ ಸಂಗತಿಗಳು. ಈ ರೀತಿಯ ಸಂವಾದಗಳು ಏಕಮುಖಿಯಾದ ಕಥಾ ನಿರೂಪಣೆಯನ್ನು ನಿರಾಕರಿಸಿ ಬಹುಮುಖಿ ಮತ್ತು ಅನುಭವಜನ್ಯ ಸಂಕಥನ ಮಾದರಿಗಳನ್ನು ದಕ್ಕಿಸಿಕೊಡುತ್ತವೆ. ಈ ಪರಿಯ ಸಂವಾದ ಬೆಳೆಯುವುದೇ ತನ್ನಿಂದ, ತಾನು ಎನ್ನುವ ಪ್ರಜ್ಞೆಯೊಳಗಿಂದ ಎನ್ನುವುದು ಮುಖ್ಯವಿಚಾರ. ರೂಪ ನಿರೂಪ ಸ್ವರೂಪೀಕರಣ ಮಾದರಿಯೊಂದನ್ನು ಇದು ಕಟ್ಟಿಕೊಳ್ಳುತ್ತದೆ.
ಪ್ರತಿಮೆಗಳ ಮೂಲಕ ವ್ಯಾವಹಾರಿಕ ಸತ್ಯವನ್ನು ಮೂರ್ತವಾಗಿ ಎದುರು ಬದುರಾಗುವ ಕ್ರಮ ಒಂದಾದರೆ, ಅಮೂರ್ತ ತತ್ವಗಳನ್ನು ಪ್ರತಿಮೆಯಾಗಿಸಿ ಜೀವ ತುಂಬಿಸಿ ಸಾರ್ಥಕಪಡಿಸುವ ಪರಿ ಮತ್ತೊಂದು. ಇದು ಬಾಚಿಕಾಯಕದ ಬಸವಯ್ಯನಲ್ಲಿ ವಿಶೇಷವಾಗಿ ಕಂಡುಬರುತ್ತದೆ. ‘ಐಘಟವೆಂಬ ಅಂಗದಲ್ಲಿ ಐದು ಕಂಬವ ಕಂಡೆ, ಆ ಕಂಬದನುವೇನೆಂಬುದು….’ ‘ನಿಜಾನಂದ ಎಂಬುವ ನಿತ್ಯನಾಥನ ಪಿಂಡದೊಳಗೆ ನಿಷ್ಠತಾಮೃತವೆಂಬ ದಿವ್ಯಾಮೃತ ಕುಂಭವುಂಟು’ ‘ಘೋರಾರಣ್ಯದ ಮಧ್ಯದಲ್ಲಿ ಮೇಲುಗಿರಿ ಪರ್ವತವೆಂಬ ಅಗ್ರದ ಕೊನೆಯ ಮೇಲೆ ಭಕ್ತಿ, ಜ್ಞಾನ, ವೈರಾಗ್ಯವೆಂಬ ಅಂಗಮಂಡಲದೊಳಗೆ’ ‘ಆರಾರಿಗೂ ಅಗೋಚರ ಅಸಾಧ್ಯವೆಂಬ ಅಷ್ಟಪುರಿಯೆಂಬ ಬಟ್ಟಬಯಲು ಪಟ್ಟಣದೊಳಗೆ’ ಮೇಲಿನ ಎಲ್ಲ ಸಾಲುಗಳು ಒಂದು ಕಥನ ಮಾದರಿಯನ್ನು ಬೆಳೆಸುವ ಪ್ರಯತ್ನ ಮಾಡುತ್ತವೆ.
ಜನಪದ ಕಥನ ಮಾದರಿಯೇ ಸೃಷ್ಟಿಶೀಲ ಮತ್ತ ವಿಕಾಸಶೀಲ ಪ್ರವೃತ್ತಿಯುಳ್ಳದ್ದು. ಬೇಕಾದ ಹಾಗೆ ಕಟ್ಟುವ ಮುರಿಯುವ, ಬೆಳೆಸುವ, ಸ್ವಾತಂತ್ರ‍್ಯವನ್ನು ಅಲ್ಲಿ ಕಾಣುತ್ತೇವೆ. ಅಲ್ಲಿ ನಿಯಮಕ್ಕಿಂತ ಸ್ವಚ್ಛಂದತೆಯೇ ಪ್ರಧಾನ. ಬಸವಯ್ಯನ ವಚನ ರಚನಾ ಮಾದರಿ ಕೂಡ ಈ ವಿಕಾಸಶೀಲ ಮಾದರಿಯನ್ನು ಅಳವಡಿಸಿಕೊಂಡಂಥದ್ದು. ಪ್ರತಿ ವಚನವು ಬಹಿರಂಗ ವಾಸ್ತವ ಮತ್ತು ಅದರ ಸವಿಸ್ತಾರ ನಿರೂಪಣೆಯೊಂದಿಗೆ ಅಂತರಂಗ ಕೇಂದ್ರಿತ ವಿಶ್ಲೇಷಣೆಯತ್ತ ಗಮನಹರಿಸುತ್ತದೆ.ಲೋಕ ಒಪ್ಪಿಕೊಂಡ ಪರಿಕಲ್ಪನೆಗಳ ಮೂಲಕ ತನ್ನ ವಚನಗಳನ್ನು ನಿರೂಪಿಸುವ ಬಸವಯ್ಯ ನಿರೂಪಕ ಮತ್ತು ವಸ್ತುನಿಷ್ಟ ವಿಶ್ಲೇಷಕನೂ ಆಗುತ್ತಾನೆ. ಈ ನಿರೂಪಕ ಬಸವಯ್ಯನಿಂದ ಪ್ರತ್ಯೇಕಗೊಂಡವನಲ್ಲ. ಆತನೊಳಗೇ ಇರುವಂಥವ. ರೂಪಕ್ಕೂ, ತತ್ವಕ್ಕೂ ನಿರ್ಮಿತವಾಗುವ ಇಲ್ಲಿನ ಅಧೇದ ಕಲ್ಪನೆ ಅನಿಕೇತನ ಗುಣವುಳ್ಳದ್ದು.
ಈ ರೀತಿ ಪಾರಂಪರಿಕ ಕಾವ್ಯಮಾರ್ಗದಲ್ಲಿ ಪೂಜ್ಯವೆನಿಸಿದ್ದ ಮಾದರಿಗಳನ್ನು ಮುರಿದು ಲೌಕಿಕದ ಕ್ಷುದ್ರವಸ್ತುಗಳನ್ನು ಅಲಕ್ಷಿತ ಪರಿಕರಗಳನ್ನು ಕಾವ್ಯದ ಆಕರಗಳನ್ನಾಗಿಸುವ ಪರಿಯನ್ನು ಲಘುವಿನ ಘನೀಕರಣವೆಂದು ಡಾ. ಡಿ. ಆರ್. ನಾಗರಾಜ ಗುರುತಿಸುತ್ತಾರೆ. ಇಂಥ ಪ್ರಕ್ರಿಯೆ ಹಾಗೂ ಪರಿಕಲ್ಪನೆಗಳ ಬಳಕೆಯಿಂದಾಗಿ ಬಸವಯ್ಯನ ವಚನಗಳು ಬಹು ಮುಖಿಯೂ ಹಾಗೂ ಸಂಕೀರ್ಣವೂ ಆಗಿ ಕಾಣಿಸುತ್ತವೆ. ಹಾಗೆ ದೇಸೀ ಲಯ ವಿನ್ಯಾಸಗಳ ವೃತ್ತಿಪರಿಭಾಷೆಗಳ ಹೆಚ್ಚುಗಾರಿಕೆಯಿಂದ ಆಸ್ವಾದಮಯವಾಗಿಯೂ ಬೆಳೆಯುತ್ತವೆ.
[1]ಸಂಕೀರ್ಣ ವಚನ ಸಂಪುಟ ೩, ಪು.೮೬, ವ. ೨೧೬
[2]ಸಂಕೀರ್ಣ ವಚನ ಸಂಪುಟ ೩, ಪು. ೮೨, ವ. ೨೧೦

ಇದು ಕಾರಣ ಮಹಾಲಿಂಗ ಕಲ್ಲೇಶ್ವರಾ
ನಿಮ್ಮ ಶರಣರು ಅಜಾತ ಚರಿತ್ರರಾಗಿ
ಆವ ಜಾತಿಯನೂ ಹೊದ್ದರು[2]
ಮಾದಾರ ಚೆನ್ನಯ್ಯ ಮತ್ತು ಹಾವಿನಹಾಳ ಕಲ್ಲಯ್ಯನ ಈ ಎರಡೂ ವಚನಗಳು ಪರಂಪರೆಯ ಜಡತೆ ಮತ್ತು ಶ್ರೇಷ್ಠತೆಯ ಪರಿಕಲ್ಪನೆಗಳ ಕುರಿತು ಕಟುವಾಗಿ ಮಾತನಾಡುತ್ತವೆ. ರೂಢಿಮೂಲವಾದ ಮಾತೊಂದಿದೆ. ಋಷಿಮೂಲ, ನದಿಮೂಲವನ್ನು ಅರಿಯಬಾರದು ಎಂಬುದು. ವ್ಯವಸ್ಥೆಯೊಂದು ಮೂಲಕುಲದ ಪ್ರತಿಭೆಗಳನ್ನು ಸಾಂಸ್ಕೃತೀಕರಣದ ಮೂಲಕ ತನ್ನ ಅನುಕೂಲಕ್ಕೆ ತಕ್ಕಂತೆ ಬಗ್ಗಿಸಿಕೊಂಡ ಹುನ್ನಾರ ಕುರಿತು ಮೇಲಿನ ವಚನಗಳು ಸ್ಪಷ್ಟವಾಗಿ ಮಾತನಾಡುತ್ತವೆ. ಸ್ವಾರ್ಥಪರ ಹಾಗೂ ಶೋಷಣೆ ಮೂಲದ ಜ್ಞಾನ ಪರಂಪರೆಗೆ ಎದುರಾಗಿ ತನ್ನೊಳಗಿನ ಪ್ರತಿಭೆಯನ್ನು ಎತ್ತಿತೋರಿಸುವ ಕಸುಬುಗಾರ ವರ್ಗದ ಶರಣರ ಈ ದಿಟ್ಟತೆ ಗಮನಾರ್ಹ.
ಕ್ಷೇತ್ರ ವಿಶೇಷವೋ ಬೀಜ ವಿಶೇಷವೋ ಎನ್ನುವ ಮೂಲಕ ಹಾವಿನಹಾಳ ಕಲ್ಲಯ್ಯ ಒಂದು ಚರ್ಚೆಯನ್ನೇ ಬೆಳೆಸುತ್ತಾನೆ. ಬೀಜ ವಿಶೇಷವೆಂದರೆ ಕುಲದಲಧಿಕ ಸದ್ಬ್ರಾಹ್ಮಣನ ಸತಿ ಜಾರೆಯಾಗಿ ಶ್ವಪಚನ ರಮಿಸಲು ಅವರಿಗೆ ಹುಟ್ಟಿದ ಕೂಸಿಗೆ ಬ್ರಾಹ್ಮಣ ಕರ್ಮಗಳು ಯೋಗ್ಯವಾಗಿವೆ? ಕುಲದಲಧಿಕ ಬ್ರಾಹ್ಮಣ ಚಂಡಾಲ ಸತಿಯ ರಮಿಸಲು ಅವರಿಗೆ ಹುಟ್ಟಿದ ಸುತಗೆ ವಿಪ್ರಕರ್ಮಸಲ್ಲದೆ? ಎನ್ನುವ ಮೂಲಕ ಹುಟ್ಟಿನೊಂದಿಗೆ ಅಂಟಿಕೊಂಡು ಬರುವ ಜಾತಿಶ್ರೇಷ್ಠತೆಯನ್ನೇ ನಿರಶನಗೊಳಿಸುತ್ತಾನೆ. ಇದು ಒಂದು ರೀತಿ ಪರಂಪರೆಯ ಪಾವಿತ್ರ‍್ಯನಾಶದ ಕಲ್ಪನೆಯೇ ಆಗಿದೆ. ಇಡೀ ವೈದಿಕ ವ್ಯವಸ್ಥೆಯನ್ನೇ ಮುರಿದು ಕಟ್ಟಿದ ಈ ಸಾಮಾಜಿಕ ಚಳುವಳಿ ಕಸುಬುದಾರ ವರ್ಗಗಳ ಆತ್ಮಸ್ಥೈರ್ಯದ ಪ್ರತೀಕವಾಗಿದೆ. ತಮ್ಮ ವೃತ್ತಿ ಹಾಗೂ ಆಡುಭಾಷೆಯ ಮೂಲಕ ತಮ್ಮ ಆಧ್ಯಾತ್ಮಿಕಾವಿಷ್ಕಾರ ಪಡೆದುಕೊಂಡ ಈ ವರ್ಗಗಳು ಭಿನ್ನ ವೃತ್ತಿ ಭಿನ್ನ ಅಭಿರುಚಿಗಳನ್ನು ಹೊಂದಿದ್ದರೂ ಆಧ್ಯಾತ್ಮಿಕ ಸ್ಥರದಲ್ಲಿ ಐಕ್ಯತೆಯನ್ನು ಸಾಧಿಸಿದ್ದು ಗುರುತಿಸಬಹುದಾದ ಸಂಗತಿಯಾಗಿದೆ.
ಎರಡು ರೀತಿಯ ವರ್ತನೆಗಳನ್ನು ಶ್ರಮಿಕ ವರ್ಗದ ವಚನಕಾರರ ಅಭಿವ್ಯಕ್ತಿಯಲ್ಲಿ ಕಾಣಬಹುದು. ತನ್ನ ವೃತ್ತಿಧರ್ಮಕ್ಕೆ ವ್ಯತಿರಿಕ್ತವಾದ ವರ್ತನೆಯನ್ನು ಪ್ರಕಟಿಸುತ್ತಾ ತನ್ನ ಕಾಯಕವನ್ನೇ ಸಂಕೇತವಾಗಿಟ್ಟುಕೊಂಡು ಆಧ್ಯಾತ್ಮವನ್ನು ನಿರೂಪಿಸುವುದು ಮತ್ತು ತನ್ನ ವೃತ್ತಿಯನ್ನು ಆಧ್ಯಾತ್ಮಿಕ ಅರ್ಥವಲಯಕ್ಕೆ ಹೊರಳಿಸುವುದು ಇನ್ನೊಂದು ಬಗೆ. ಅಂಬಿಗರ ಚೌಡಯ್ಯನ ಪ್ರಕಾರ ಈ ತನುವೆಂಬುದು ಹರಿಗೋಲು ಈ ಜಗತ್ತು ತುಂಬಿದ ಸಾಗರ ಆ ಭವಸಾಗರ ದಾಟಲು ತನುವೆಂಬ ಹರಿಗೋಲು. ಅಂದರೆ ಶರೀರ ಒಂದು ಮಾಧ್ಯಮ. ಸದಾಚಾರ ಅರಿವು ಕ್ರಿಯೆಗಳಿಂದ ಈ ಶರೀರವನ್ನು ಭವಸಾಗರ ದಾಟಿಸಬಹುದು. ಈ ಕಸುಬುದಾರ ಶರಣರಲ್ಲಿ ಶರೀರವೇ ಎಲ್ಲದಕ್ಕೂ ವೇದಿಕೆ. ಹೀಗಾಗಿ ಶರೀರ ಮತ್ತು ಅದರ ವಿವಿಧ ಚಹರೆಗಳ ಮೀಮಾಂಸೆ ಇಲ್ಲಿ ಎದ್ದುಕಾಣುತ್ತದೆ.
ತನುವೆಂಬ ಮೊರದಲ್ಲಿ ಮಾಯಾಗುಣವೆಂಬ ಮಾರಿಯ ಹಿಡಿದು ಊರಾಡುವ ಡಕ್ಕೆಯ ಬೊಮ್ಮಣ್ಣನು, ಪರಂಪರೆಯು ಕ್ಷುದ್ರವೆಂದು ಭಾವಿಸಿದ ಕಾಯಕದವನು. ‘ಮರೆದವರ ಮನದಲ್ಲೆಲ್ಲವೂ ಮಾರಿ….’ ‘ಮನವೆಂಬ ಮಾರಿಯ ಭವಗೆಡಿಸಿ ನಾ ತಂದೆ ಜ್ಞಾನಶಕ್ತಿಯ’ ಲೋಕವನ್ನು ಕಾಡುವ ದುಷ್ಟಶಕ್ತಿಯನ್ನಾಗಿ, ಕಾಲಸೂಚನೆಯಾಗಿ, ಅಹಂಕಾರದ ಸಂಕೇತವಾಗಿ ಮಾರಿಯನ್ನು ಈ ವಚನಕಾರ ನಿರೂಪಿಸುತ್ತಾನೆ. ಹೀಗೆ ಇಹ-ಪರದ ಸಾಧನೆಗೆ ತನ್ನ ವೃತ್ತಿಯನ್ನೇ ಮೂಲವಾಗಿಸಿಕೊಂಡಿದ್ದು ಅದರಲ್ಲಿಯೇ ತತ್ವಜ್ಞಾನವನ್ನು ಹೇಳಿದ್ದು ಬೆರಗು ಮೂಡಿಸುವಂಥದ್ದು. ‘ತನುವ ತೋಂಟವ ಮಾಡಿ ಮನವ ಗುದ್ದಲಿ ಮಾಡಿ ಅಗೆದು ಕಳೆದೆನಯ್ಯಾ ಭ್ರಾಂತಿಯೆಂಬ ಬೇರ’ ಎನ್ನುವ ಒಕ್ಕಲಿಗರ ಮುದ್ದಣ. ‘ಆಶೆಯರಿತ ಬಾಚಿಯಲಿ ಭವಪಾಶವಿಲ್ಲದ ಜಂಗಮಕೆತ್ತಿ, ರೋಷವಿಲ್ಲದ ಉಳಿಯಲಿ ನಿಜವಾಸವ ನೋಡಿ ಹುಗಿಲುದೆಗೆವುತ್ತ’ ಎನ್ನುವ ಬಾಚಿಕಾಯಕದ ಬಸವಯ್ಯನಲ್ಲಿ ಅವರವರ ವೃತ್ತಿ ಸಹಜ ಪರಿಕರಗಳೇ ದೇಹಕ್ಕಂಟಿದ ಜಿಡ್ಡುತನವ ಕಳೆಯುವ ದೇಹವನ್ನು ಕ್ರಿಯಾಶೀಲವಾಗಿಸುವ ನೆಲೆಗಳಾಗಿ ರೂಪಗೊಳ್ಳುತ್ತವೆ. ‘ಹಸುವಿನ ಹಾಗ, ಎತ್ತಿಗೆ ಹಣವಡ್ಡ ಕುರುವಿಗೆ ಮೂರು ಹಣ, ಎಮ್ಮೆ ಕೋಣ ಕುಲವ ನಾ ಕಾಯಲಿಲ್ಲ’ (ತುರುಗಾಹಿ ರಾಮಣ್ಣ) ‘ಅಟ್ಟಿಯ ಚುಚ್ಚುವ ಉಳಿಯ ಮೊನೆಯಲ್ಲಿ ಪ್ರತ್ಯಕ್ಷವಾದ ಪರಮೇಶ್ವರನ ಇತ್ತಲೇಕೆ ಬಂದೆ’ (ಮಾದರ ಚನ್ನಯ್ಯ) ‘ಮುದ್ದಿನ ಸುರೆಯ ತೊಗಲ ತಿತ್ತಿಯಲಿ ತುಂಬಿ ಒಪ್ಪದಲಿ ನಿಲಿಸಲಿಕೆ’ (ಹೆಂಡದ ಮಾರಯ್ಯ) ‘ಹಿಡಿಯಿಲ್ಲದ ಶಾಸ್ತ್ರ ಕೀಲಿಲ್ಲದ ಕತ್ತರಿ ಉಭಯನೊಡಗೊಡದ ಚಿಮ್ಮುಟ ಹಲ್ಲಿಲ್ಲದ ಹಣೀಗೆ’ (ಅಮ್ಮಿದೇವ) ‘ಬತ್ತಲೆಯಿದ್ದವರೆಲ್ಲ ಕತ್ತೆಯ ಮಕ್ಕಳು ತಲೆ ಬೋಳಾದವರೆಲ್ಲ ಮುಂಡೆಯ ಮಕ್ಕಳು’ (ಕಾಮವ್ವೆ) ಎನ್ನುವ ಮೇಲಿನ ಎಲ್ಲ ವಚನಕಾರರ ವಚನದ ಸಾಲುಗಳು ವ್ಯವಸ್ಥೆಯ ವಿಡಂಬಡನೆಯೊಂದಿಗೆ ತಮ್ಮವೃತ್ತಿ ಧರ್ಮದ ಬದ್ಧತೆಯನ್ನು ಸಾಕಾರಗೊಳಿಸುತ್ತವೆ.
ಮಾದಾರ ಚನ್ನಯ್ಯನಂತೂ ಶಿವನಿಗೇ ತಿಳುವಳಿಕೆ ಹೇಳುವ ಮಟ್ಟಿಗೆ ಬೆಳೆದಿದ್ದಾನೆ. ನಿತ್ಯ, ಮುಕ್ತಿ, ಕೈಲಾಸ, ಇಷ್ಟಲಿಂಗ ಎಂದು ಬಡಿದಾಡುವವರ ಬಿಟ್ಟು ‘ಎಕ್ಕಡ ಹೊಲೆಯುವ ನನ್ನ ಮುಂದೇಕೆ ಬಂದೆ’ ಎನ್ನುವ ವ್ಯಂಗ್ಯ ಆತನ ಅಚಲ ಕಾಯಕ ನಿಷ್ಠೆಯನ್ನು ತೋರಿಸುತ್ತದೆ. ಕಾಯಕದ ಮುಂದೆ ಇಷ್ಟಲಿಂಗವೂ ಗೌಣ. ಎಲ್ಲ ಕಾಯಕ ನಿರತ ವಚನಕಾರರೂ ಶಿವನನ್ನು ತಮ್ಮ ತಮ್ಮ ಕೇರಿಗೆ ಬರಮಾಡಿಕೊಳ್ಳುವ ವೃತ್ತಿಸಹಜ ಆಯುಧದ ಮಟ್ಟಿಗೆ ಸರಳೀಕರಿಸುವ ನೆಲೆಯೇ ಈ ಕಸುಬುದಾರ ಭಕ್ತರನ್ನು ವಿಶೇಷವಾಗಿ ಅಧ್ಯಯನ ಮಾಡಲು ಪ್ರೇರೇಪಿಸುತ್ತದೆ. ಪರಂಪರೆಗೆ ಯಾವುದು ಪವಿತ್ರವೋ ಅದು ಇಲ್ಲಿ ಅಪವಿತ್ರ ಅಸಂಬದ್ಧ. ಪರಂಪರೆಗೆ ಯಾವುದು ಉಪೇಕ್ಷಿತವೋ ಇಲ್ಲಿ ಅದೇ ಪ್ರಧಾನ. ಅದೇ ಆತ್ಮೋದ್ಧಾರದ ಸಾಧನ. ಶ್ರಮ ಮತ್ತು ಅನುಭಾವ ಶರಣರಿಗೆ ಬೇರೆ ಬೇರೆ ಅಲ್ಲ. ‘ತನ್ನ ತಾನರಿತಲ್ಲಿ ತನ್ನರಿವೇ ತನಗೆ ಗುರು’. ಪರಂಪರೆಗೆ ಅನಿವಾರ್ಯವಾಗಿದ್ದ ಗುರು ಎನ್ನುವ ಮತ್ತೊಂದು ಭೌತಿಕ ಅಸ್ತಿತ್ವವನ್ನೆ ನಿರಾಕರಿಸುವುದು ಇಲ್ಲಿ ಪ್ರಧಾನ. ಆ ಗುರು ತನ್ನರಿವು ತನ್ನಲ್ಲಿ ಅಂತರ್ಗತವಾದ ಆತ್ಮಶಕ್ತಿ. ಈ ಅರಿವಿನ ಪ್ರಯತ್ನ ಪ್ರತಿಯೊಬ್ಬ ವಚನಕಾರನಲ್ಲೂ ಭಿನ್ನವಾಗಿರುವಂಥದ್ದು. ಆದರೆ ಅದರ ಗುರಿ ಮಾತ್ರ ಅಭಿನ್ನ. ಬಾಚಿಕಾಯಕದ ಬಸವಯ್ಯ, ಹಾವಿನಹಾಳ ಕಲ್ಲಯ್ಯ, ಹುಂಜಿನ ಕಾಳಗದ ದಾಸಯ್ಯ, ಮಾದಾರ ಚನ್ನಯ್ಯರ ಆದಿಯಾಗಿ ಎಲ್ಲ ಶ್ರಮಿಕ ನೆಲೆಯ ವಚನಕಾರರಲ್ಲಿ ಮುಖ್ಯವಾಗಿ ಕಾಣುವುದು ವೈದಿಕ ಜಾತಿವ್ಯವಸ್ಥೆಗೆ ಮೂಲವಾದ ಕರ್ಮಸಿದ್ಧಾಂತ ಹಾಗೂ ವರ್ಣಾಶ್ರಮಗಳ ವಿರೋಧ. ಇಂಥ ಅಸಮಾನತೆ ನೆಲೆಯ ಅಧಿಕೃತ ದಾಖಲೆಗಳಾದ ಶಾಸ್ತ್ರಾದಿಗಳನ್ನು ಶಾಸ್ತ್ರ ಕರ್ತೃಗಳನ್ನು ಶುದ್ಧಾಂಗ ತರ್ಕ ಬದ್ಧವಾಗಿ ಪ್ರಶ್ನಿಸುವ ಛಾತಿಯನ್ನು ಇವರಲ್ಲಿ ಕಾಣುತ್ತೇವೆ.
‘ಅನಂತ ವೇದಶಾಸ್ತ್ರ ಆಗಮ ಪುರಾಣ ತರ್ಕ ತಂತ್ರಗಳನ್ನು ಆತ್ಮಮಾಡುವುದಲ್ಲದೇ ಆತ್ಮನ ಅವು ಮಾಡುವುದಿಲ್ಲ’ (ಉರಿಲಿಂಗ ದೇವ), ‘ಸ್ಮೃತಿಗಳು ಸಮುದ್ರ ಪಾಲಾಗಲಿ ಶ್ರುತಿಗಳು ವೈಕುಂಟ ಸೇರಲಿ ಪುರಾಣಗಳು ಅಗ್ನಿಯ ಸೇರಲಿ’ (ಸಿದ್ಧರಾಮ), ಈ ಶಾಸ್ತ್ರ ನಿರಾಕರಣೆಯ ಈ ಪರಿಯು, ಮಾನವತ್ವದ ಸರ್ವಾಂಗೀಣ ಅಭಿವೃದ್ಧಿಗಾಗಿ ಈ ಧರ್ಮ ಶಾಸ್ತ್ರಗಳೇ ಹೊರತು ಧರ್ಮದ ಸಲುವಾಗಿ ಇವುಗಳಲ್ಲ ಎನ್ನುವ ಆಶಯವನ್ನು ಹುರಿಗೊಳಿಸುತ್ತವೆ. ಹಾವಿನಹಾಳ ಕಲ್ಲಯ್ಯನಂತೂ ಇನ್ನೂ ಮುಂದುವರಿದು ‘ಶಿವನ ಭಕ್ತರ ಮನೆಯ ಶುನಕ ಮುಟ್ಟುವು ನಿಮ್ಮ, ಭವಹರನ ಭಕ್ತರು ಸೋಕಲಹುದೆ ನಿಮ್ಮ’ ಎನ್ನುವ ಮೂಲಕ ಬ್ರಾಹ್ಮಣರು ಬ್ರಾಹ್ಮಣರೆಂಬ ಕಾರಣಕ್ಕಾಗಿ ಹೊಂದಿರುವ ಕುಲಮದವನ್ನು ಉಗ್ರವಾಗಿ ಟೀಕಿಸುತ್ತಾನೆ. ಒಂದು ರೀತಿ ಈ ಎಲ್ಲ ಸಂಗತಿಗಳು ಅಸ್ಪೃಶ್ಯ ಎನಿಸಿಕೊಂಡ ನೆಲೆಗಳ ಮೂಲಕ ಸ್ಪೃಶ್ಯ ಎನಿಸಿಕೊಂಡ ನೆಲೆಗಳನ್ನು ಅಸ್ಪೃಶ್ಯ ವಾಗಿ ಕಾಣುವಂತ ಗುಣವನ್ನು ಹೊಂದಿವೆ. ಹಾವಿನಹಾಳ ಕಲ್ಲಯ್ಯನ ಮಗಳು ಕಲ್ಲವ್ವೆಯು ಶಿವಪೂಜೆಗೆಂದು ಹೊತ್ತೊಯ್ಯುತ್ತಿದ್ದ ನೀರಿನ ಕೊಡವನ್ನು, ಬ್ರಾಹ್ಮಣನಾದ ಸೋಮಯಾಜಿ ಮುಟ್ಟಿದ ಕಾರಣಕ್ಕಾಗಿ ಮೈಲಿಗೆಯಾಯಿತೆಂದು ತುಂಬಿದ ಕೊಡವನ್ನು ಆತನ ಕಾಲಮೇಲೆ ಎತ್ತಿ ಹಾಕಿ ಪ್ರತಿಭಟಿಸುತ್ತಾಳೆ. ಹರಿಹರನ ಹಾವಿನಹಾಳ ಕಲ್ಲಯ್ಯನ ರಗಳೆಯಲ್ಲಿ ಈ ವಿಚಾರ ತುಂಬ ಸ್ವಾರಸ್ಯಕರವಾಗಿ ಬಂದಿದೆ.
ಕರ್ಮ ಮತ್ತು ಕಸುಬಿನ ಆಧಾರದ ಮೇಲೆ ವರ್ಣವನ್ನು ನಿರ್ಣಯಿಸುವ ಅನೈಸರ್ಗಿಕ ಪದ್ಧತಿಯನ್ನು ಕೊಡವಿ ಸಮಾನತೆಗೆ ಮೂಲವಾದ ಕಾಯಕ ಸಿದ್ಧಾಂತವನ್ನು ಕಸುಬುದಾರ ವಚನಕಾರರು ಎತ್ತಿಹಿಡಿದರು. ವ್ರತನೇಮಗಳಿಗಿಂತ ಕಾಯಕನೇಮವನ್ನು ಪ್ರಮುಖವಾಗಿಸಿದರು.
ಹುಂಜ ಸೋತಡೆ ಹಿಡಿವೆ
ವ್ರತ ಹೋದವರ ನೋಡೆನು
ಚಂದ್ರ ಚೂಡೇಶ್ವರ ಲಿಂಗವೆ[3]
ಕಾಯಕ ತಪ್ಪಿದಡೆ ಸೈರಿಸಬಾರದು
ವ್ರತ ತಪ್ಪಿದರೆಂತು ಸೈರಿಸಬಹುದು
ಕರ್ಮಹರ ಕಾಳೇಶ್ವರಾ[4]
ಹುಂಜಿನ ಕಾಳಗದ ದಾಸಯ್ಯ ಮತ್ತು ಬಾಚಿಕಾಯಕದ ಬಸವಯ್ಯರ ಪುಣ್ಯಸ್ತ್ರೀ ಕಾಳವ್ವೆಯರ ಈ ವಚನಗಳು ಕಾಯಕದ ಅನನ್ಯತೆಯನ್ನು ಎತ್ತಿಹಿಡಿದು ಶುಷ್ಕ ವ್ರತನೇಮಗಳನ್ನು ಅಲ್ಲಗಳೆಯುತ್ತವೆ. ಶ್ರಮ ಮತ್ತು ಅರಿವಿನ ಹೊಂದಾಣಿಕೆಯನ್ನು ಎತ್ತಿಹೇಳುತ್ತವೆ. ಬಾಚಿಕಾಯಕದ ಬಸವಯ್ಯನಲ್ಲೂ ಈ ಶ್ರಮ ಮತ್ತು ಅರಿವಿನ ಅವಿಚ್ಛಿನ್ನತೆ ಎದ್ದುಕಾಣುತ್ತದೆ. ಅವೆರಡು ಛಿದ್ರಸ್ಥಿತಿಯ ಪರಿಕಲ್ಪನೆಗಳಲ್ಲ. ಈ ಛಿದ್ರ ಸ್ಥಿತಿಯ ಪರಿಕಲ್ಪನೆ ವೈದಿಕ ಮತ್ತು ವಸಾಹತುಶಾಹಿ ಮನಸ್ಸುಗಳದ್ದು. ಅಲ್ಲಿ ದೈಹಿಕ ಶ್ರಮಕ್ಕಿಂತ ಬೌದ್ಧಿಕ ಶ್ರಮಕ್ಕೇ ಆದ್ಯತೆ. ಎರಡರ ಸರಿಬೆರಕೆ ಮತ್ತು ಸದ್ಭಳಕೆ ಶರಣರಲ್ಲಿ ಗತಿಶೀಲ ಗುಣವನ್ನು ಪಡೆದುಕೊಳ್ಳುತ್ತದೆ. ಮನವೇಕಾರರ್ಥವಾಗಿ ತನುಗುಣ ನಾಸ್ತಿಯಾಗಿ ಬುದ್ಧಿಗೆ ಬುದ್ಧಿ ಔರಣವಾಗಿ, ಭಾವಕ್ಕೆ ಭಾವ ತಾರ್ಕಣೆಯಾಗಿ ಶೀಲಕ್ಕೆ ಶೀಲ ಸಮಾನವಾಗುವ ಒಂದೆರಡಳಿದು ಒಂದೇಯಾಗುವ ರೀತಿಯನ್ನು ಕಸುಬುದಾರ ಶರಣರಲ್ಲಿ ಕಾಣುತ್ತೇವೆ. ರೂಪ ನಿರೂಪ ಸ್ವರೂಪೀಕರಣದ ನೆಲೆಗಳು ಈ ಕಸುಬುದಾರ ವಚನಕಾರರಲ್ಲಿ ಪ್ರಧಾನವಾದಂಥವು.
ಮೆಟ್ಟು ಮಾಡುವವನಾದರಾಗಲೀ
ಕಟ್ಟಿಗೆ ತರುವವನಾದರಾಗಲೀ
ಮುಷ್ಟಿತುಂಬವೇ ಸಾಕು ಬಸವಣ್ಣ [5]
ಕಾಯಕವೇ ಕಮ್ಮಾರ ಕಾಯಕವೇ ಹೊಲೆಮಾದಿಗ
ವಾಯು ಅಗ್ನಿ ಪರಬ್ರಹ್ಮ ಇದರೊಳಗೆ
ಯಾವುದು ಕುಲವೆಂದು ಬೆದಕಲಿ ಬಸವಣ್ಣ [6]
ತಿಂಥಿಣಿ ಮೌನೇಶ್ವರನ ಈ ಎರಡೂ ವಚನಗಳು ಜಾತಿಜನ್ಯವಾದ ಕುಲಮದವನ್ನು ತಿರಸ್ಕರಿಸಿ ಕಾಯ ಮೂಲವಾದ ಆತ್ಮಜೀವಗಳೆರಡೂ ಒಂದಾದ ಜೀವಪರವಾದ ಅನುಭಾವಿಕ ಹಂತವನ್ನು ವಿನ್ಯಾಸಗೊಳಿಸುತ್ತವೆ. ಬಾಚಿಕಾಯಕದ ಬಸವಯ್ಯ ಮತ್ತು ತಿಂಥಿಣಿ ಮೌನೇಶ್ವರ ಕಾಲದಂತರದಲ್ಲಿ ಭಿನ್ನವಾದರೂ ಆಲೋಚನೆಯ ಹಂತದಲ್ಲಿ ಅಭಿನ್ನರು. ಹಾಗೆ ಕುಲದ ದಾರಿಯಲ್ಲಿ ಒಂದೇ ಮೂಲದವರು. ಹೀಗಾಗಿ ಬಹಳಷ್ಟು ತಾತ್ವಿಕ ಚರ್ಚೆಗಳು ಇಬ್ಬರಲ್ಲೂ ಒಂದೇ ರೀತಿಯಾಗಿ ಕಾಣುತ್ತವೆ. ವೃತ್ತಿ ಮತ್ತು ಶರೀರ ಸಂಬಂಧವಾದ ಮೀಮಾಂಸೆಗಳಲ್ಲಿ ಇವರು ಬಳಸುವ ಪರಿಕರ, ಬೆಳೆಸುವ ತಾತ್ವಿಕತೆ ವೃತ್ತಿಮೂಲ ನೆಲೆಯಿಂದಲೇ ಎನ್ನುವುದು ಸ್ಪಷ್ಟ.
ಕಸುಬುದಾರ ವರ್ಗದ ಬಹುತೇಕ ಶರಣರು ವರ್ಣವ್ಯವಸ್ಥೆಯ ಕರ್ಮಮೂಲವಾದ ಜಾತಿ ಶೋಷಣೆಗೆ ಸಿಕ್ಕು ಒದ್ದಾಡಿದವರು. ಹೀಗಾಗಿ ಇವರ ಒಟ್ಟು ತಾತ್ವಿಕ ದರ್ಶನವೇ ಪಾರಂಪರಿಕ ಸಾಮಾಜಿಕ ಬದುಕಿಗಿಂತ ಭಿನ್ನವಾದದ್ದಾಗಿದೆ. ಕಾಯ ಮೂಲವಾದ ಕಾಯಕವನ್ನು ರೂಢಿಮೂಲ ನೆಲೆಗಳಿಗಿಂತ ಭಿನ್ನವಾಗಿ ಕಟ್ಟಿಕೊಟ್ಟರು. ತನುಮನ ಬಳಲಿಸಿ ತಂದು ಗುರುಲಿಂಗ ಜಂಗಮಕೆ ಮೆಚ್ಚಿಸಿ ದಾಸೋಹ ಮಾಡುವೆ (ಸಿದ್ಧರಾಮ) ಎನ್ನುವಲ್ಲಿ ಅಂತಃಶುದ್ಧವಾದ ಪ್ರಾಮಾಣಿಕ ದುಡಿಮೆಗೆ ಒತ್ತುಕೊಟ್ಟರು. ಆತ್ಮದ ಉತ್ಕರ್ಷಕ್ಕೆ ತನುಪ್ರಧಾನ ಅನುಭವವನ್ನು ಮುಖ್ಯವಾಗಿಸಿಕೊಂಡರು. ‘ನೇಮದ ಕೂಲಿ ಅಂದಿನ ನಿತ್ಯಕಾಯಕದಲ್ಲಿ ಸಂದಿರಬೇಕು’ ‘ಅಂಗಕ್ಕೆ ತನುತ್ರಯವ ಜ್ಯೋತಿಯ ಮಾಡಿ ನಿಮ್ಮಶರಣರ ಕಾಯವೇ ಕೈಲಾಸ’ ಎನ್ನುವ ಬಾಚಿಕಾಯಕದ ಬಸವಯ್ಯನ ಮಾತುಗಳಲ್ಲಿ ಕಾಯದ ಪ್ರವೃತ್ತಿ ಮಾರ್ಗ ಕುರಿತ ಧನಾತ್ಮಕ ಸಂಗತಿಗಳು ಗೋಚರವಾಗುತ್ತವೆ.
ಪ್ರತಿಯೊಂದನ್ನು ಮಾರುಕಟ್ಟೆಯ ಸರಕನ್ನಾಗಿ ಉಪಭೋಗದ ಸರಕನ್ನಾಗಿ ಸಾದರಪಡಿಸುತ್ತಿರುವ ಜಾಗತೀಕರಣದ ಫಲಿತಗಳು ಅನ್ನದ ಅಭಾವವನ್ನು ಪರಾವಲಂಬಿ ಬದುಕನ್ನು ಸೃಷ್ಟಿ ಮಾಡುತ್ತಿವೆ. ಉತ್ಪಾದನೆಗಿಂತ ಉಪಭೋಗಕ್ಕೆ ಆದ್ಯತೆ ನೀಡುತ್ತಿವೆ. ಪ್ರಾಕೃತಿಕ ಸಂಪನ್ಮೂಲಗಳು ನಾಶವಾಗಿ ಕೃರ್ತಿಮ ಸಂಪನ್ಮೂಲಗಳ ಮೇಲೆ ಬದುಕನ್ನು ಅವಲಂಬಿತವಾಗುವಂತೆ ಮಾಡುತ್ತಿವೆ. ನೆಲದ ಉತ್ಪಾದನೆಗಿಂತ ಬಹುರಾಷ್ಟ್ರೀಯ ಕಂಪನಿಗಳ ಬರಡು ಉತ್ಪಾದನೆಗಳಿಗೆ ಹೆಚ್ಚಿನ ಬೆಲೆ ಬರುತ್ತಿದೆ. ಇಂಥ ಸಂಕೀರ್ಣ ಸ್ಥಿತಿಯಲ್ಲಿ ಬದುಕುತ್ತಿರುವ ಮನುಷ್ಯನಿಗೆ ಶರಣರ ಕಾಯಕ ದಾಸೋಹದ ಪರಿಕಲ್ಪನೆಗಳು ಅದ್ಭುತ ಕೊಡುಗೆಗಳೂ ಆಶಾದಾಯಕ ಮಾದರಿಗಳೂ ಆಗಿವೆ. ಅನ್ನ ನೀರಿಗೆ ಹೆಸರಾದ ನಾಡಲ್ಲಿ ಅದನ್ನು ಸಾರ್ವತ್ರಿಕಗೊಳಿಸಿದ ದಾರ್ಶನಿಕರ ಕ್ಷೇತ್ರದಲ್ಲಿ ಅದೇ ಅನ್ನ-ನೀರು ಮಾರುಕಟ್ಟೆಯ ಸರಕಾಗಿ ಗಳಿಕೆಯ ಮಾಧ್ಯಮವಾಗಿ ಪ್ರಚಾರ ಪಡೆಯುತ್ತಿದೆ. ಇಂಥ ಹೊತ್ತಲ್ಲಿ ಕಸುಬುದಾರ ಶರಣರ ಈ ತತ್ವಗಳು ಬಹುಮುಖ್ಯವೆನಿಸುತ್ತವೆ.

ಬಾಚಿಕಾಯಕದ ಬಸವಯ್ಯ: ವೃತ್ತಿ ಹಾಗೂ ತತ್ತ್ವಮೀಮಾಂಸೆ: ೮. ಸಮಾರೋಪ
ಬಾಚಿಕಾಯಕದ ಬಸವಯ್ಯನ ಕುರಿತಾದ ಈ ಅಧ್ಯಯನವು ವೃತ್ತಿನಿರತ ಶರಣನೊಬ್ಬನ ತತ್ಪಾದರ್ಶದ ಅಧ್ಯಯನವಾಗಿದೆ. ವೃತ್ತಿಗಳು ಮೂಲೆಗುಂಪಾಗುತ್ತಿರುವ ಈ ಹೊತ್ತಿನಲ್ಲಿ ಇಂಥ ಸಂಸ್ಕೃತಿ ಸಂಬಂಧಿಯಾದ ಅಧ್ಯಯನದ ಮೂಲಕ ಹೊಸ ರೀತಿಯ ಚರ್ಚೆಯೊಂದನ್ನು ಬೆಳೆಸಲು ಹಾತೊರೆಯಲಾಗಿದೆ. ಬಾಚಿಕಾಯಕದ ಬಸವಯ್ಯನಂತಹ ಬಡಿಗ ಕಾಯಕದ ವಚನಕಾರನೊಬ್ಬನ ಕುರಿತು ಇದೊಂದು ವಿನೂತನ ಅಧ್ಯಯನ ಎಂಬುದು ನನ್ನ ನಂಬಿಕೆ. ಶರಣ ಚಳುವಳಿ ಮತ್ತು ಶರಣ ಸಾಹಿತ್ಯ ಅಧ್ಯಯನದಲ್ಲಿ ಪ್ರಮುಖವಾಗಿ ಕಂಡುಬರುವ ಸೈದ್ಧಾಂತಿಕ ಮತ್ತು ಬೌದ್ಧಿಕ ಪ್ರಧಾನವಾದ ಅಧ್ಯಯನದ ದಾರಿಗಿಂತ ಭಿನ್ನವಾಗಿ ವೃತ್ತಿಸಹಜ ಪ್ರಾಯೋಗಿಕತೆ ನೆಲೆಯಿಂದ ಈ ಅಧ್ಯಯನವನ್ನು ಕಟ್ಟಿಕೊಳ್ಳಲಾಗಿದೆ. ಬಡಿಗ ವೃತ್ತಿ ಅದರಲ್ಲೂ ವಿಶೇಷವಾಗಿ ಪಾಂಚಾಳ (ವಿಶ್ವಕರ್ಮ) ಕುಲದ ಕುರಿತಾಗಿ ನಡೆದ ಅಧ್ಯಯನಗಳು ಬಹಳ ಕಮ್ಮಿ. ಅಂಥದರಲ್ಲಿ ಈ ಅಧ್ಯಯನವು ಶರಣ ಚಳುವಳಿಯಲ್ಲಿ ಗುರುತಿಸಿಕೊಂಡ ಬಾಚಿಕಾಯಕದ ಬಸವಯ್ಯನನ್ನು ಬರೀ ಒಂದು ಆದರ್ಶ ಅಥವಾ ಭಾವುಕ ನೆಲೆಯಲ್ಲಿ ವೈಭವೀಕರಣಕ್ಕೆ ಒಳಪಡಿಸದೆ ವೃತ್ತಿ ಮತ್ತು ಕುಲ ಸಂಬಂಧಿಯಾದ ವಿಶ್ಲೇಷಣೆಗೆ ಒಳಪಡಿಸಲಾಗಿದೆ.
ವೃತ್ತಿಕಾರನೊಬ್ಬನಿಗೆ ಯಾವುದು ಶೂನ್ಯವಲ್ಲ. ಎಲ್ಲವೂ ವಾಸ್ತವ ಪ್ರಜ್ಞೆ ಮತ್ತು ವಾಸ್ತವವೇ ಆತನ ಖದುರು. ಇಂಥ ತಾತ್ವಿಕತೆಯನ್ನು ಕಸುಬುದಾರ ವಚನಕಾರರಲ್ಲಿ ಕಾಣುತ್ತೇವೆ. ಆದರೆ ಬಹಳಷ್ಟು ಅಧ್ಯಯನಗಳು ಇಂಥ ವಾಸ್ತವದ ಸಂವೇದನೆಗಳನ್ನು ಅವಾಸ್ತವದ ಮತ್ತು ಅಗೋಚರದ ನೆಲೆಯಲ್ಲಿ ಪರಿಭಾವಿಸಿದಂಥವು. ಕಸುಬುದಾರ ಮತ್ತು ಕಸುಬುದಾರರಲ್ಲದ ವಚನಕಾರರ ಅಭಿವ್ಯಕ್ತಿ ಮತ್ತು ನಡವಳಿಕೆಗಳನ್ನು ಒಂದೇ ಚೌಕಟ್ಟಿನಲ್ಲಿಟ್ಟು ನೋಡುವ ಕ್ರಮವನ್ನು ಒಡೆದು ಅವರವರ ಸಾಮಾಜಿಕ ನೆಲೆಯಿಂದ ಗುರುತಿಸುವುದು ಅರ್ಥಪೂರ್ಣ ಕೆಲಸ ಎಂಬುದು ನನ್ನ ನಂಬಿಕೆ. ಹೀಗಾಗಿ ಬಾಚಿಕಾಯಕದ ಬಸವಯ್ಯನನ್ನು ಕುರಿತು ಮಾಡಿದ ಅಧ್ಯಯನ ಪಾರಮಾರ್ಥಿಕ ಎನ್ನುವ ಪಾರಂಪರಿಕ ನೆಲೆಯಿಂದ ತುಸು ಭಿನ್ನವಾಗಿಯೇ ತನ್ನನ್ನು ಗ್ರಹಿಕೆಗೆ ಒಡ್ಡಿಕೊಳ್ಳುತ್ತ ಹೋಗುತ್ತದೆ.
ಬಾಚಿಕಾಯಕದ ಬಸವಯ್ಯನಿಗೆ ಶರೀರವಾಗಲೀ, ಮನೆಯಾಗಲಿ ಅದೊಂದು ವಾಸ್ತವ. ಅದನ್ನೇ ರೂಪವೆಂದು ಪರಿಗಣಿಸಲಾಗಿದೆ. ಈ ರೂಪದಿಂದ ನಿರೂಪವನ್ನು ಕಟ್ಟಿ ಅದನ್ನು ಸ್ವರೂಪೀಕರಿಸಿಕೊಳ್ಳಲಾಗುತ್ತದೆ. ತನ್ನ ತಾನಳಿದ,ಎರಡು ಒಂದಾಗಿ ಅಳಿದ ತಾತ್ವಿಕತೆ ಬಸವಯ್ಯನದಲ್ಲ. ತನ್ನ ತಾನರಿತು ಎರಡು ಒಂದಾಗಿ ಬೆಳೆದ ವಿಕಾಸಶೀಲ ತಾತ್ವಿಕತೆ ಆತನದು. ದೇಹ ಅಥವಾ ಮನೆ ಬರೀ ಕ್ರಿಯೆರಹಿತವಾದ ವಿಕಸನವನ್ನು ಮರೆತ ಜಡವಸ್ತುಗಳಲ್ಲ. ಅವು ನಿರಂತರ ಚಲನಶೀಲತೆಯನ್ನು ಹೊಂದಿರುವಂಥವು. ಆವರ್ತನಶೀಲ ಗುಣವುಳ್ಳವು. ಮನುಷ್ಯ ದೇಹ ಲಿಂಗದೊಳಗೊಂದಾದ ಬಳಿಕ ಇನ್ನೇನು ಎಲ್ಲವು ಮುಗಿಯಿತು, ಮುಕ್ತಿಯೇ ಬದುಕಿನ ಕೊನೆ, ಅಂಗದ ಅಳಿವೇ ಲಿಂಗಾಂಗ ಸಾಮರಸ್ಯ ಎನ್ನುವ ಧೋರಣೆಗಳಿಗಿಂತ ಭಿನ್ನವಾಗಿ ಬಸವಯ್ಯನ ತಾತ್ವಿಕತೆ ನನಗೆ ಕಾಣುತ್ತದೆ. ವೃತ್ತಿನಿರತ ವ್ಯಕ್ತಿಯೊಬ್ಬನಿಗೆ ಕೊನೆ ಎಂಬುದಿಲ್ಲ. ಸದಾ ಹೊಸದನ್ನು ಹುಡುಕುವಂಥವನು ಕಟ್ಟುವಂಥವನು. ಒಂದರ ಕಟ್ಟುವಿಕೆ ಮತ್ತೊಂದರ ಹೊಸತನಕ್ಕೆ ಕಾರಣವಾಗುತ್ತದೆ. ಬಸವಯ್ಯ ಮೇಲಿಂದ ಮೇಲೆ ಬಳಸುವ ಶರೀರ ಮತ್ತು ಮನೆಯ ರೂಪಕಗಳು ಒಮ್ಮೆಗೆ ಬೆಳೆದು ಮುಗಿದು ಹೋಗುವಅನಿಶ್ಚಿತ ರೂಪಕಗಳಲ್ಲ. ಇಂಥ ಸಾಧಕ ಮೋಕ್ಷಸಾಧನೆ ಅಥವಾ ಕೈವಲ್ಯ ಪಥಕ್ಕೆ ಏರುವುದು ಎಂದರೆ ಅದೊಂದು ತಿಳಿವಳಿಕೆಯ ವಿಸ್ತಾರದ ಹಂತ. ಆ ಹಂತದಿಂದ ಮುಂದಿನ ಭವಿಷ್ಯವನ್ನು ಬದುಕನ್ನು ನಿಂತು ನೋಡುವ ಕ್ರಿಯೆ ಆರಂಭವಾಗುತ್ತದೆ. ಅದೊಂದು ನಿಲುಗಡೆ ಅಲ್ಲ ಅದೊಂದು ಸೋಪಾನ. ಕಂಡಷ್ಟೆ ಸತ್ಯವಲ್ಲ ಸತ್ಯ ಇನ್ನೂ ಮುಂದೆ ಇದೆ ಎನ್ನುವ ಹಂಬಲ ಬೆಳೆಯುವ ಒಂದು ನೆಲೆ. ಪ್ರಯೋಗಶೀಲ ಮನಸ್ಸಿಗೆ ಒಂದು ಆಕೃತಿಯ ಸಂಪೂರ್ಣತೆಯೇ ಮುಕ್ತಾಯವಲ್ಲ. ಅದೊಂದು ಆರಂಭ. ಹೀಗಾಗಿ ಬಾಚಿಕಾಯಕದ ಬಸವಯ್ಯನಂತಹ ಸೃಷ್ಟಿಶೀಲ ವಚನಕಾರ ನನಗೆ ಮುಖ್ಯವಾಗುವುದು ಈ ಕಾರಣಗಳಿಗಾಗಿ.
ಬರೀ ಆಲಯ ನಿರ್ಮಾಣ ಆಥವಾ ಶರೀರ ಸಂಸ್ಕಾರವೇ ಆತನ ಕೆಲಸವಲ್ಲ. ಅದರ ಸಶಕ್ತ ನೆಲೆಗಳನ್ನು ಗುರುತಿಸಿ ಕ್ರಿಯಾತ್ಮಕ ಗೊಳಿಸುವುದು. ಅದರ ಕೈಗೆ ಬಾಚಿ, ಉಳಿ, ಕೊಡತಿಯಂಥ ಹರಿತ ಆಯುಧಗಳನ್ನು ನೀಡಿ ಪುನರ್ ನಿರ್ಮಾಣ ಕ್ರಿಯೆಗೆ ಹಚ್ಚುವುದು. ಇಲ್ಲಿ ದೇಹದ ಜಡತ್ವವನ್ನೇ ಆರಾಧಿಸದೆ ಅದರ ಕ್ರಿಯಾಶೀಲ ನೆಲೆಗಳನ್ನು ಗುರುತಿಸುತ್ತಾನೆ. ಈ ಕ್ರಿಯೆ ಸ್ಥಗಿತ ಅಥವಾ ಕೊನೆ ಎನ್ನುವ ಪರಿಕಲ್ಪನೆಗಳಿಂದ ಮುಕ್ತವಾಗಿ ಸಾಗುವಂಥದು. ಸೃಷ್ಟಿ ಮತ್ತು ವಿಕಸನ ಬಸವಯ್ಯನ ತಾತ್ವಿಕ ದರ್ಶನದ ಪ್ರಮುಖ ಅಂಶ.
ಬಾಚಿಕಾಯಕದ ಬಸವಯ್ಯನ ಒಟ್ಟು ತಾತ್ವಿಕತೆಯನ್ನು ವಿಶ್ವಕರ್ಮ ದಾರ್ಶನಿಕ ಪರಂಪರೆಯೊಳಗಡೆಯಿಂದ ಕಟ್ಟಿಕೊಳ್ಳಲಾಗಿದೆ. ವಿಶ್ವಕರ್ಮ ದಾರ್ಶನಿಕತೆಯ ಪ್ರಮುಖ ಲಕ್ಷಣವೇ ಚಲನಶೀಲತೆ. ಸೃಷ್ಟಿ ಮತ್ತು ವಿಕಾಸ ಅದರ ಪ್ರಮುಖ ತತ್ವ. ಇಹದ ವಾಸ್ತವ ಪ್ರಜ್ಞೆ ಮತ್ತು ಪರಿಕರಗಳು ಅದರ ಸಾಧನೆಯ ಅಂಗಳ. ಶಿಲ್ಪಕಾರ, ಬಡಿಗ, ಕಮ್ಮಾರ, ಅಕ್ಕಸಾಲಿಗ, ಕಂಚುಗಾರ ಈ ಉದ್ಯೋಗಗಳೇ ರೂಪದಿಂದ ನಿರೂಪ ನಂತರ ಸ್ವರೂಪವನ್ನು ಕಾಣುವಂಥವು. ಕಲ್ಲಿನ ಮೂರ್ತಿಯಾದರೂ ಕಟ್ಟಿಗೆಯ ಆಲಯವಾದರೂ ಕಬ್ಬಿಣದ ಆಯುಧವಾದರೂ ಅದು ಎಂದೂ ಸ್ವರೂಪವನ್ನು ನಿರಾಕರಿಸುವುದಿಲ್ಲ.ಮೂರ್ತಿ ಕೆತ್ತಿದ ಮೇಲೆ ಅದು ಕಾಣದ ದೇವರಾದರೂ ಮನುಷ್ಯ ಪ್ರಜ್ಞೆಯಲ್ಲಿ ಆ ಶಿಲೆಯೇ ದೈವೀ ಸ್ವರೂಪವನ್ನು ಪಡೆದಿರುವುದು ಗಮನಾರ್ಹ. ಜನಪದ ದೈವಗಳಾಗಿ ಕಾಣುವ ದುಂಡುಗಲ್ಲುಗಳು ಇದಕ್ಕೆ ಒಳ್ಳೆಯ ಉದಾಹರಣೆ ನಿರೂಪವನ್ನು ಸ್ವರೂಪದ ಮೂಲಕ ಕಂಡುಕೊಳ್ಳುವ ಗುಣ ಇಲ್ಲಿ ಕಾಣುತ್ತದೆ. ಸ್ವರೂಪ ಬರೀ ಸ್ಥಗಿತ ಪ್ರತಿಮೆಯಲ್ಲ. ಅದೊಂದು ಗತಿಶೀಲ ಗುಣವನ್ನು ಪಡೆದ ಜೀವಂತ ನಿದರ್ಶನ.
ಈ ಅಧ್ಯಯನದಲ್ಲಿ ಕಸುಬುದಾರ ವರ್ಗಗಳೂ ಕಂಢುಕೊಂಡ ಹಾಗೂ ಕಟ್ಟಿಕೊಂಡ ಪಾರಮಾರ್ಥಿಕ ನೆಲೆಗಳನ್ನು ಗ್ರಹಿಸಲು ಪ್ರಯತ್ನಿಸಲಾಗಿದೆ. ವೀರಶೈವ ದರ್ಶನವನ್ನು ಮೀರಿ ಇಲ್ಲಿನ ತಾತ್ವಿಕತೆ ಬೆಳೆಯುತ್ತದೆನ್ನುವುದು ವಿಶೇಷ. ಬಾಚಿಕಾಯಕದ ಬಸವಯ್ಯನನ್ನು ಆತನ ವೃತ್ತಿ ಮತ್ತು ಜಾತಿ ನೆಲೆಯಲ್ಲಿ ಗ್ರಹಿಸುವ ಇಲ್ಲಿನ ವಿಚಾರಗಳು ಕೆಲವರಿಗೆ ಸೀಮಿತವಾಗಿ ಕಾಣಬಹುದು. ಆದರೆ ಹಾಗೆ ಗ್ರಹಿಸುವಲ್ಲಿಯೇ ಆತ ಪ್ರತಿನಿಧಿಸುವ ವೃತ್ತಿ ಮತ್ತು ಜನಾಂಗದ ಸಾಂಸ್ಕೃತಿಕ ಸಂಕಥನವೊಂದನ್ನು ಕಟ್ಟಿಕೊಳ್ಳಲು ಸಾಧ್ಯವಾಗಿರುವುದು ಇಲ್ಲಿನ ಪ್ರಮುಖ ಅಂಶ. ಬಸವಯ್ಯನ ವಚನಗಳೇ ಅಂಥ ಅನನ್ಯ ಮಾದರಿಯೊಂದನ್ನು ಕಟ್ಟಿಕೊಟ್ಟು ಅಧ್ಯಯನಕ್ಕೆ ಪ್ರೇರೇಪಿಸುತ್ತವೆ.
ಬಾಚಿಕಾಯಕದ ಬಸವಯ್ಯನೊಂದಿಗೆ ಅದೇ ಜನವರ್ಗದ ಹಾವಿನಹಾಳ ಕಲ್ಲಯ್ಯ ಕಾಮಾಟದ ಭೀಮಣ್ಣ, ತಿಂಥಿಣಿ ಮೌನೇಶ್ವರ ಇವರನ್ನು ಇಟ್ಟು ನೋಡಲಾಗಿದೆ. ಹಾಗೆ ಉಳಿದ ಕಸುಬುದಾರ ವರ್ಗಗಳ ಮೂಲಕವು ಪರಿಭಾವಿಸಲಾಗಿದೆ. ಆ ಮೂಲಕ ಪಾಂಚಾಳ ವೃತ್ತಿ ಮೂಲವಾದ ಸಂವೇದನೆಗಳನ್ನು ಗುರುತಿಸಿಕೊಳ್ಳಲಾಗಿದೆ. ಕಮ್ಮಾರ ವೀರಭದ್ರಾಚಾರಿಯ ಕಥೆಯೊಂದಿಗೆ ಆರಂಭವಾಗುವ ಈ ಬರಹವು ಕಾಲದ ಹಂಗನ್ನು ಮೀರಿ ಹಲವು ಸಾಂಸ್ಕೃತಿಕ ಅನುಸಂಧಾನಗಳೊಂದಿಗೆ ವಾಗ್ವಾದಗಳಿಗೆ ತಲೆಗೊಡುತ್ತದೆ. ಬಡಿಗ ಕಮ್ಮಾರರು ಊರಿಗೆ ಅನಿವಾರ್ಯವಾದ ಸಂದರ್ಭಗಳನ್ನು ಬಸವಯ್ಯ ಹಾಗೂ ಮೌನಯ್ಯನಿಂದ ಹಿಡಿದು ವೀರಭದ್ರಾಚಾರಿಯವರೆಗೂ ಗುರುತಿಸಿಕೊಳ್ಳಲಾಗಿದೆ. ದೇಹ ಮತ್ತು ಕ್ರಿಯೆಗೆ ಮೈಗೊಡುವ ಸಮುದಾಯವು ಸಾಂಸ್ಕೃತೀಕರಣದ ಸೆಳೆತಕ್ಕೆ ಬಿದ್ದು ದೇಹ ಬುದ್ಧಿಗಳಲ್ಲಿ ವಿಘಟನೆಗೊಳ್ಳುವ ನಿಷ್ಕ್ರಿಯಗೊಳ್ಳುವ ಸಂಗತಿಗಳನ್ನು ವೀರಭದ್ರಾಚಾರಿಯ ಮೂಲಕ ಕಂಡುಕೊಳ್ಳಲಾಗಿದೆ. ಒಟ್ಟಿನಲ್ಲಿ ಪಾಂಚಾಳ ಜನವರ್ಗ ಚರಿತ್ರೆಯ ವಿವಿಧ ಕಾಲಘಟ್ಟದಲ್ಲಿ ಪಡೆದುಕೊಂಡ ಸ್ಥಾನಮಾನಗಳನ್ನು ಸ್ಥಿತ್ಯಂತರಗೊಂಡ ಸಂಗತಿಗಳನ್ನು ಸೂಕ್ಷ್ಮವಾಗಿ ಗ್ರಹಿಸುವ ಪ್ರಯತ್ನ ಮಾಡಲಾಗಿದೆ. ಒಟ್ಟಿನಲ್ಲಿ ಬಾಚಿಕಾಯಕದ ಬಸವಯ್ಯ ಬಹುದೊಡ್ಡ ತಾತ್ವಿಕ ಮೀಮಾಂಸಕ, ಸೃಷ್ಟಿಶೀಲ ಅದ್ವಯವಾದಿ ದಾರ್ಶನಿಕ ಎಂಬುದು ಮಹತ್ವದ ಅಂಶ.
ವಚನ ಸಾಹಿತ್ಯದ ಮೇಲೆ ನಡೆದ ಬಹಳಷ್ಟು ಅಧ್ಯಯನಗಳು ಇಪ್ಪತ್ತನೇ ಶತಮಾನದ ಬಹುಮುಖ್ಯ ಸೈದ್ಧಾಂತಿಕ ಮಾದರಿಯಾದ ಏಕೀಕೃತ ಭಾರತೀಯತೆಯ ಮೂಸೆಯಲ್ಲಿ ಮೂಡಿಬಂದಂಥವು. ಹೀಗಾಗಿ ಎಲ್ಲ ಭಿನ್ನ ಸ್ವರಗಳನ್ನು ಪ್ರತ್ಯೇಕ ಅಸ್ತಿತ್ವವನ್ನು ಒಂದು ವಿಶಾಲ ಏಕೀಕೃತ ಚೌಕಟ್ಟಿನೊಳಗೆ ಅಡಗಿಸುವ ಪ್ರಯತ್ನ ಎದ್ದುಕಾಣುತ್ತದೆ. ಈ ಏಕೀಕರಣದ ಸೈದ್ಧಾಂತಿಕತೆ ಎಲ್ಲಾ ಮಹತ್ವದ ಚಿಂತಕರನ್ನು ಕಾಡಿದೆ. ಈ ಒತ್ತಡ ವಚನಸಾಹಿತ್ಯ ಅಷ್ಟೇ ಏಕೆ ಇಡೀ ಭಾರತೀಯ ದರ್ಶನಗಳೆಲ್ಲವನ್ನು ಒಂದು ವಿರಾಟ್ ಐಕ್ಯತೆಯೊಳಗೇ ಸಂಯೋಜಿಸಿದೆ. ಇದು ಸಾಂಸ್ಕೃತಿಕ ಮತ್ತು ದಾರ್ಶನಿಕ ಐಕ್ಯತೆಗಳೆರಡನ್ನೂ ಒಂದೇ ಎಂದು ಪರಿಭಾವಿಸುವ ಮಟ್ಟಿಗೆ ಮುಂದುವರಿಯಿತು. ಇವನ್ನೆಲ್ಲ ಮೀರಿ ಬಸವಯ್ಯನನ್ನು ಕಟ್ಟಿಕೊಳ್ಳುವ, ಆತನೊಂದಿಗೆ ಸಾಂಸ್ಕೃತಿಕ ಮುಖಾಮುಖಿ ಮಾಡುವ ಕೆಲಸವನ್ನು ತಕ್ಕಮಟ್ಟಿಗೆ ಇಲ್ಲಿ ಮಾಡಲಾಗಿದೆ. ಇದರಿಂದ ಬಸವಯ್ಯನನ್ನು ಒಂದು ಹೊಸ ತಾತ್ವಿಕ ಭಿತ್ತಿಯಲ್ಲಿಟ್ಟು ವಿಶ್ಲೇಷಿಸಿಕೊಳ್ಳಲು ಸಹಕಾರಿಯಾಗಿದೆ.

